
Ndi Yakꞌusda Bughunek
Njan Yakꞌusda Bughunek ꞌUdechoo Khunek Neba Lhaídinla, ꞌi Hebrew

whutꞌen bukꞌunaꞌa, ꞌi be hukwꞌeꞌedúguz. Yakꞌusda ꞌen boozi Hebrew
bughunek kꞌunaꞌa, ꞌi be lhelhtsꞌun naꞌa boozi hooni be ꞌintꞌah. ꞌI be
whunenulhtun Yakꞌusda dantꞌah unli.

ꞌEt njan ndi ꞌudustlꞌus Soo ꞌUdechooWheꞌwhuditꞌen, ꞌet Yakꞌusda boozi
hukwꞌeꞌedúguz, ꞌi ꞌintꞌah: Elohim, Yahweh, El Elyon, Adonai, El Roi, El
Shaddai, El, El Olam, Yahweh-Yireh, ꞌinkꞌez El Elohe-Yisrael.

ꞌEt ndi Yakꞌusda Bughunek Kꞌandit Khunek Neba Lhaidinla, ꞌi be
whutsꞌodulꞌeh, Jesus Christ ꞌen chah Yakꞌusda unli. ꞌEt whuz naꞌa Colossia
Whutꞌen ꞌEn Hubutsꞌun Keꞌanguz 2:9, “Yakꞌusda dantꞌah unli, ꞌet Gri ꞌen
chah tsꞌiyawh ꞌilho buyustꞌe zeh yundinda ꞌet huwa.”

ꞌEt njan ndi ꞌudustlꞌus Soo ꞌUdechoo Wheꞌwhuditꞌen, ꞌet soo ꞌudechoo
Yakꞌusda boozi hukwꞌeꞌedúguz, ꞌi Elohim ꞌintꞌah. ꞌInkꞌez njan ꞌudustlꞌus
hoh ꞌet 1,533 uneltsꞌuk ꞌet ndi boozi Elohim ꞌi hukwꞌeꞌdúguz hoꞌ hoontꞌah.

Ndi boozi Elohim, ꞌi newhunulhtun, “Yakꞌusda ꞌEn ꞌAw ꞌIlhunuh Zeh
Unli Chaílah, ꞌet whuntsꞌih ꞌIlhunuh Unli Hoꞌ ꞌIntꞌah,” ꞌet whuz naꞌa ndi
boozi ni hoꞌ ꞌutni. ꞌEt tube neba wheꞌ hoontꞌah hooyah.

ꞌEt njan ndi Yakꞌusda Bughunek Kꞌandit Khunek Neba Lhaidinla ꞌi be
whutsꞌodulꞌeh Yakꞌusda dantꞌah unli. ꞌEn ꞌintꞌah tanah unli ꞌet whuntsꞌih
ꞌilhunuh zeh unli hoꞌ ꞌintꞌah. ꞌEn Yakꞌusda ꞌuBá, Yakꞌusda ꞌuYeꞌ, ꞌinkꞌez
Yakꞌusda Ndoni, ꞌen ꞌintꞌah. ꞌEt Matthew Yukꞌunéꞌuzguz 28:19 ꞌet, Jesus
ndutni, “ꞌEt huwa lhelhtsꞌun keyah whutꞌen, ꞌen tsꞌiyawh butsꞌun nuhdulh
ꞌinkꞌez si sugha hoodulꞌeh hubulhtsi. Seꞌabá ꞌinkꞌez ꞌuYeꞌ ꞌinkꞌez Ndoni,
ndi boozi be ꞌi be too beꞌ butelhiꞌilh.” Ndi khunek Jesus hubudáni, ꞌi be
whutsꞌodulꞌeh, Yakꞌusda (Elohim) ꞌen tanah unli ꞌet whuntsꞌih ꞌilhunuh
zeh unli hoꞌ ꞌintꞌah. ꞌEt tube neba wheꞌ hoontꞌah hooyah.

a) Yakꞌusda neꞌaBá, ꞌen Jesus Christ buyudinda. John Yukꞌunéꞌuzguz
14:10 Jesus Christ ndutni, “Si seꞌabá buyudusda ꞌinkꞌez seꞌabá chah
suyudínda.”

b) Yakꞌusda Ndoni, ꞌen Jesus Christ buyudinda. Luke Yukꞌunéꞌuzguz
4:1 ꞌet ndutni, “ꞌEt Jesus, ꞌen Ndoni be dezbun hoh Jordan koh tsꞌih
hanája. ꞌInkꞌez dune chahóotꞌih tsꞌih Ndoni whuz wheyalhꞌa.”



c) Yakꞌusda ꞌUyeꞌ, ꞌen Jesus buyustꞌe buyudinda. Hebrew Bughunek
Kꞌeyahalhtuk Hubutsꞌun Keꞌéduguz 10:5 ꞌet ndutni, “O Yakꞌusda ndai
huwatꞌaih ꞌinkꞌez Yakꞌusda bukwꞌuzdai kꞌut hidélhkꞌun, ꞌi tsꞌiyawh buka
chaꞌnínzun. ꞌEt whuntsꞌih ꞌilho yustꞌe ꞌi suba lhadinla.”

ꞌInkꞌez John Yukꞌunéꞌuzguz 10:30, 14:6-9, 17:11, 22, ꞌinkꞌez 2 Corinth
Whutꞌen Hubutsꞌun Yukꞌeꞌánguz 13:14 ꞌet chah nduwhútni.



Soo ꞌUdechoo Wheꞌwhuditꞌen
(Genesis)

1 Soo ꞌudechoo wheꞌwhuditꞌen Yakꞌusda (Elohim)a ndi yun ꞌinkꞌez
yakꞌuz ꞌet ꞌuhóonla. 2Ndi yun ꞌi ꞌaw dantꞌi ntsꞌih bukꞌut chahoolah.

ꞌInkꞌez bunat nduhoolhcho ntsꞌe whutsꞌun hoh tsahólhgus. ꞌInkꞌez Yakꞌusda
(Elohim) bunududeh ꞌen too bugha ndoh ꞌet nududeh.

3 ꞌEt Yakꞌusda (Elohim) ꞌen ꞌutni, “ꞌEt njan whetꞌen wule.” Hoh whetꞌen
whuzdli.

4 ꞌInkꞌez Yakꞌusda (Elohim) ꞌen ndi be whetꞌen ꞌi yunilhꞌen, ꞌinkꞌez ꞌet
buba hoonzoo hoh Yakꞌusda ndi be whetꞌen ꞌi lhulcho tsahólhgus
yulhtsi.

5Yakꞌusda (Elohim) ndi be whetꞌen ꞌi dzin yulhni, ꞌinkꞌez ndi
tsaholhgus, ꞌi ꞌulhꞌek yulhni. Hoh ꞌet hulhgha ꞌinkꞌez bundada
ꞌet soo ꞌudechoo dzin whuzdli.

6 ꞌInkꞌez ꞌet Yakꞌusda (Elohim) ꞌutni, “Njan too buniz ꞌet ꞌi bulah ndukyaz
wule. Ndi too ꞌi lhkꞌedoobilh wule.”

7Hoh ꞌet Yakꞌusda (Elohim) yaz ꞌuhoonla, ꞌinkꞌez ndi too lhtsꞌe honla
njan too ꞌinkꞌez ndukyaz chah, ꞌet ndúhooja.

8 ꞌInkꞌez Yakꞌusda (Elohim) ndukyaz ꞌet yakꞌuz whulhni. Hoh ꞌet
hulhgha ꞌinkꞌez bundada ꞌet whulh nat dzin whuzdli.

9 ꞌEt Yakꞌusda (Elohim) ꞌutni, “Ndi too yakꞌuz buyah ꞌi ꞌilho wule, ꞌinkꞌez
ꞌet yun dezgak haholtsꞌit.” ꞌEt nduhóoja.

10 ꞌInkꞌez Yakꞌusda (Elohim) ndi yun dezgak ꞌi yun kꞌut whulhni,
ꞌinkꞌez ndi too ꞌilho nidembun ꞌi yatoo yulhni. Hoh ꞌet Yakꞌusda
(Elohim) buba hoonzoo.

11 ꞌEt Yakꞌusda (Elohim) ꞌutni, “Ndi yun kꞌut ꞌet tlꞌo, ndai
ꞌutꞌan haneyeh butse whulhlhih. Mai chun bumai whulhlhih
tsꞌiyawh dichꞌoh butse nawhudlih, ꞌi wule,” ni hoh ꞌet
nduhóoja.

a 1:1 Ndi boozi Elohim, ꞌi newhunulhtun “Yakꞌusda ꞌEn ꞌAw ꞌIlhunuh Zeh Unli Chaílah,
ꞌEt whuntsꞌi ꞌIlhunuh Unli Hoꞌ ꞌIntꞌah,” ꞌet whuz naꞌa ndi boozi ni hoꞌ ꞌutni. ꞌEt tube neba
wheꞌ hoontꞌah hooyah.

Genesis 1 2
12 ꞌEtndiyunkꞌut tlꞌo, ndai ꞌutꞌanhaniyehbutsewhulhlhihwhukꞌunaꞌa,

ꞌinkꞌez mai chun bumai whulhlhih tsꞌiyawh dichꞌoh butse
nawhudlih. ꞌEt Yakꞌusda (Elohim) buba hoonzoo.

13Hoh ꞌet hulhgha ꞌinkꞌez bundada ꞌet whulh tat dzin.
14 ꞌEt Yakꞌusda (Elohim) ꞌutni, “Nduk yakꞌuz whetꞌen wule, ꞌi be lhtsꞌe

hozit hoh dzin ꞌinkꞌez ꞌulhꞌek, ꞌi be ntsꞌoh whezulh, dzin ꞌinkꞌez
naoodezulh ꞌet chah.

15 ꞌInkꞌez ꞌet ndi yakꞌuz be whetꞌen, ꞌi yun kꞌut be whetꞌen wule,” ꞌet
nduhóoja.

16 ꞌEt Yakꞌusda (Elohim) ꞌen nawh be tube whetꞌen whulhtsi. ꞌEt ndi
tube be whetꞌen ꞌi dzin hubaneꞌduni ꞌinkꞌez dzuhyaz be whetꞌen,
ꞌi ꞌulhꞌek hubaneꞌduni. ꞌInkꞌez ndi sum ꞌi chah ꞌuyinla.

17Yakꞌusda (Elohim) ꞌen nduk yakꞌuz ndi be whetꞌen whulhtsi, ꞌi ndi
yun kꞌut hukwꞌedoodi huba.

18Hoh njan dzin ꞌinkꞌez ꞌulhꞌek hubaneꞌduni whulhtsi. ꞌInkꞌez dzin ꞌi
ꞌulhꞌek tsꞌun lhkꞌéhonla. Hoh Yakꞌusda (Elohim) buba hoonzoo.

19Hoh hulhgha ꞌinkꞌez bundada ꞌet whulh dit dzin whuzdli.
20 ꞌEt Yakꞌusda (Elohim) ꞌutni, “Ndi too ꞌet ndi nughutnah khunai, ꞌi hole.

ꞌInkꞌez dutꞌai ꞌi ndoh yaz hoh nodelh ndi yun kꞌut hukwꞌuz ꞌet.”
21Hoh Yakꞌusda (Elohim) ndi yatoo khunai cho ꞌinkꞌez dantꞌi khuna

nughutnah, ꞌi ꞌuyinla. ꞌI ndi too butah ndi tsꞌiyaini lhelhyoo
dedoh, ꞌinkꞌez dutꞌai ꞌi chah lhelhyoo dedoh whulhtsi. ꞌEt
Yakꞌusda (Elohim) buba hoonzoo suli.

22 ꞌEt Yakꞌusda (Elohim)hoonzoo ꞌobúlhni, ꞌinkꞌez njanndutni, “Lhkꞌez
hoh lhai wahle ndi too doolhbun yatoo tuz, ꞌinkꞌez dutꞌai chah
ndi yun kꞌut lhkꞌez teh lhai wule.”

23 ꞌEt hulhgha ꞌinkꞌez bundada ꞌet skwunlat dzin suli.
24Hoh Yakꞌusda (Elohim) ꞌutni, “Ndi yun kꞌut ndai khunai lhelhyoo

dedoh, ꞌi lhai wule. Musdus, yun nulhꞌas ꞌinkꞌez yun kꞌut khunai,
ꞌi chah lhelhyoo dedoh hoh,” ꞌet nduhooja.

25 ꞌEt Yakꞌusda (Elohim) ndi yun kꞌut khunai lhelhyoo dedoh, musdus
lhelhyoo dedoh, ꞌinkꞌez tsꞌiyai njan yun nulhꞌas lhelhyoo dedoh, ꞌi
chah. Hoh Yakꞌusda (Elohim) whunilhꞌen ꞌinkꞌez buba hoonzoo.

26 ꞌEt Yakꞌusda (Elohim) ꞌutni, “Dune ꞌodulneh nekꞌah naꞌa.
Nuwheni datsꞌíntꞌah, whuz naꞌa. Ndi lhook yatoo tuz, ndai
dutꞌaiyaz núdelh, ndai musdus, ndai yun kꞌut ꞌinkꞌez ndai



3 Genesis 1–2
yun nulhꞌas, ꞌi ndi yun kꞌut nulhꞌas, ꞌi chah, ꞌi tsꞌiyawh
kꞌuneꞌboolꞌen.”
27Hoh Yakꞌusda (Elohim) dune ꞌinla,

dukꞌah naꞌa Yakꞌusda (Elohim) bukꞌunaꞌa,
dune ꞌinkꞌez tsꞌekoo chah ꞌen ꞌobinla.

28Hoh Yakꞌusda (Elohim) soo ꞌobulhni ꞌinkꞌez Yakꞌusda
(Elohim) njan ndo bulhni, “Lhkꞌez hoh lhai wahle. Njan yun
kꞌut whudoolhbun, ꞌinkꞌez ꞌet ba neꞌdoohni, ndai yatoo lhook,
dutꞌai ndukyaz nudelh, njan yun kꞌut khunai, ꞌinkꞌez yun kꞌut
nulhꞌas chah”.
29 ꞌEt Yakꞌusda (Elohim) ꞌutni, “Nilhꞌen tsꞌiyaini ndai ndi yun
kꞌut haniyeh buzalhtse hooni whulhlhih, ꞌinkꞌez ndai duchun
ꞌi bumai, ꞌinkꞌez buzalhtse whulhlhih, ꞌi nuhwhuba tsꞌuyi tele.
30 ꞌInkꞌez chah njan yun kꞌut khunai, tsꞌiyawh dutꞌai ndukyaz
nudelh, ndi yun kꞌut nulhꞌas tsꞌiyawh ꞌi ꞌet ꞌusjiz, ꞌi ndi dultlꞌuz
ꞌutꞌan haniyeh, ꞌi huba tsꞌuyi wule”, hoh ꞌet nduhooja.
31Yakꞌusda (Elohim) ꞌet tsꞌiyawh whunalhꞌen hoh tube buba
hoonzoo. ꞌEt hulhgha ꞌinkꞌez bundada ꞌet whulh lhkꞌutakꞌi
dzin suli.2 ꞌAw ꞌet yakꞌuz, yun kꞌut, ꞌinkꞌez ndai tsꞌiyawh ꞌuhoonla, ꞌi lhaoodija.
2 ꞌEt whulh lhukꞌalti dzin suli, ꞌet Yakꞌusda (Elohim) be ꞌutꞌen, ꞌi
lhaidinla ꞌinkꞌez whulh lhukꞌalti dzin ꞌet nalyiz. Ndi be ꞌutꞌen ꞌi
tsꞌiyawh lhaoodinla.

3 ꞌInkꞌez Yakꞌusda (Elohim) whulh lhukꞌalti dzin ꞌet hoonzoo ꞌobulhni
whulhtsi ꞌinkꞌez ꞌudun duba niooninla. ꞌEt huwa njan whulh
lhukꞌalti dzin ꞌet nalyiz be ꞌutꞌen ꞌi tsꞌiyawh lhaoodinla, Yakꞌusda
(Elohim) ndi ꞌuyinla ꞌi lhaoodinla.

4Njan ꞌet soo ꞌudechoo wheꞌwhuditꞌen hukwꞌelhꞌaz yakꞌuz ꞌinkꞌez
yun kꞌut njan dzin Moodihti Yakꞌusda (Yahweh Elohim)a ꞌen ndi yakꞌuz
a 2:4 Ndi boozi Yahweh, ꞌi “Ndan ꞌIntꞌah ꞌEn ꞌUstꞌah,” ni hoꞌ ꞌutꞌni. Jesus Christ, ꞌen
Yahweh ꞌintꞌah. ꞌEt whuz naꞌa ꞌet John Yukꞌunéꞌuzguz 8:58 hoh Jesus ꞌen ndunnah
Lizwif hubudáni, “Soo tsꞌahꞌun naꞌa ꞌun whudúsni, Abraham whuteleh whutsuh da, ꞌet
ꞌuda usdli hoꞌ ꞌustꞌah.” Ndi khunek ꞌi be whutsꞌodulꞌeh, hoh da Jesus Christ ndi yun kꞌut
nuseya hoh ꞌet Abraham ꞌen ꞌuda 2,000 be yus kꞌut etꞌen ndi yun kꞌut nuseya. ꞌInkꞌez
Jesus Christ ꞌen ndunnah Lizwif hubulhni, “Abraham wheteleh whutsuh da, ꞌet ꞌuda
usdli hoꞌ ꞌustꞌah.” Ndi khunek ꞌi be whutsꞌodulꞌeh Jesus Christ ꞌen Yahweh chah unli.
Ex 3:14; Jn 8:24-25,58; 17:5,24; 1 Ti 1:17; 1 Jn 5:11-12.

ꞌinkꞌez yun kꞌut ꞌuhoonla, 5ndi yun kꞌut tlꞌo hanteyeh whutsah ꞌinkꞌez
ꞌutꞌan hanteyeh whutsahda, Moodihti Yakꞌusda (Yahweh Elohim) ꞌen
ꞌaw ndi yun kꞌut hukwꞌun nawhulhtih chahóolhtsil, ꞌinkꞌez ꞌaw ꞌilhunah
dune whuntsꞌih yun whugas chahóolhtsil inle. 6Hoh ndi ꞌa ꞌi yun kꞌut
hukwꞌedidoh, ꞌi be yun kꞌut ndulhcho be nawhunultsulh. 7 ꞌInkꞌezMoodihti
Yakꞌusda (Yahweh Elohim) ꞌen ndi yun kꞌut whulez ꞌi be dune ꞌinla. Ndi
be tsꞌukhuna tsꞌusjiz, ꞌi yunik inyol hoh dune khuna suli.

Yakꞌusda (Elohim) ba haꞌneyeh kꞌet ꞌet dune niniꞌaz
8Eden huwundaz de ꞌet Moodihti Yakꞌusda (Yahweh Elohim) ꞌen

haꞌneyeh kꞌet niwhuniꞌai, ndun dune yulhtsi, ꞌen ꞌet ninilhti. 9Njan
yun kꞌut Moodihti Yakꞌusda (Yahweh Elohim) ꞌen ndai duchun nena ba
dinzoo haneyeh, ꞌinkꞌez tsꞌuyi chah ba unzoo ꞌi ꞌuyínla. ꞌInkꞌez ndi khuna
ba duchun ꞌi njan haniyeh kꞌet, ꞌet whuniz nadiꞌa. ꞌEt ndi duchun be
ntꞌeoonudzun ndet hoonzoo ꞌinkꞌez ndet hoontsiꞌ ꞌet chah.

10Kꞌan ꞌet ndi tookꞌoh Eden whutsꞌuh hainli, ꞌi haniyeh kꞌet be
nawhunultsul, ꞌi ꞌet whedinli hoh dinkꞌi tookꞌoh suli. 11Soo ꞌudechoo
whutsꞌah hainli, ꞌi Pishon hiyulhni, ndi ꞌi yun kꞌut Havilah ndulhcho
whunadezli, ꞌet gold hooni. 12 ꞌInkꞌez njan yun kꞌut gold ꞌi unzoo. Bdellium
ꞌinkꞌez onyx tse ꞌi ꞌet hooni. 13Njan whulh nat tookꞌoh yedinli, ꞌi Gihon
hiyulhni, ꞌi ꞌintꞌah. Yun kꞌut Cush, ꞌet ndulhcho whunasuli. 14 ꞌEt whulh
tat tookꞌoh yedinli, ꞌi Hiddekel hiyulhni, ꞌi ꞌintꞌah. Assyria tsꞌun whenli.
Whulh dit tookꞌoh ꞌi Euphrates ꞌintꞌah.

15 ꞌEt Moodihti Yakꞌusda (Yahweh Elohim) ndun dune ꞌen njan
haꞌniyeh kꞌet ninilhti whunaneꞌootꞌen ka ꞌinkꞌez huwootan ka. 16 ꞌInkꞌez
Moodihti Yakꞌusda (Yahweh Elohim) ndun dune ꞌen ꞌuyulhni, “Ndi duchun
tsꞌiyawh njan haniyeh ꞌi donyi ndet hukwaꞌninzin totsuk. 17Ndi duchun be
ntꞌeoonudzun, ndet hoonzoo, ꞌinkꞌez ndet hoontsiꞌ, ꞌi bumai ꞌaw chasonyih.
Ndet dzin danyi ꞌaw ꞌi yibulh datantsah.”

18Hoh Moodihti Yakꞌusda (Yahweh Elohim) ꞌutni, “ꞌAw chahóozooh
dune dichꞌoh. ꞌEt yulh dune yula ꞌootꞌen ꞌen ꞌutesdlilh.”

19Ndi yun kꞌut ꞌetMoodihti Yakꞌusda (Yahweh Elohim) tsꞌiyaini khunai,
dutꞌai ndukyaz nudelh, ꞌi tsꞌiyawh Adam dzuh nibuninla, ꞌet ntsꞌenaꞌa
hubootezi ka. ꞌInkꞌez ntsꞌenaꞌa hubonzi, ꞌi huboozi suli. 20Hoh Adam ꞌen

ndi musdus, dutꞌai ndukyaz nudelh, ꞌinkꞌez tlꞌo kꞌut khunai, ꞌi tsꞌiyawh
huboozi whulhtsi. ꞌEt ꞌinkꞌez Adam yulh ndultꞌah ꞌen dula ꞌootꞌen hoolah.

21 ꞌInkꞌez ꞌet Moodihti Yakꞌusda (Yahweh Elohim) ꞌen Adam tube
nainelhti, buchak ꞌilhukꞌi, ꞌi haídantan, ꞌinkꞌez buka kꞌet soo naꞌhoonla.
22Moodihti Yakꞌusda (Yahweh Elohim) ndi ꞌuchak dune yutsꞌah haidantan,
ꞌi tsꞌekoo yulhtsi, ꞌinkꞌez Adam yughaninilhti.

23Adam ꞌet ꞌutni,
“Ndi ꞌi kꞌan sutsꞌun tah sutsꞌun

ꞌinkꞌez sutsen tah sutsen hoh tsꞌekoo tsꞌudooni,
dune tsꞌuháyalhti ꞌet huwa.”

24 ꞌEt huwa dune ꞌen beꞌabá ꞌinkꞌez beꞌama hubuchꞌaooya ꞌinkꞌez buꞌat ꞌen
yughoda ꞌinkꞌez ꞌilhunah yustꞌe hoole.

25 ꞌInkꞌez ꞌahunelhtꞌet ꞌahustꞌet, dune ꞌinkꞌez buꞌat bulh, hoh ꞌaw hooya
chahilah.

Dune tintaꞌutꞌih whutsꞌunintꞌuk

3 Kꞌan ꞌet hoh ndi tlꞌughus ꞌen tsꞌiyaini khunai njan tlꞌo kꞌut hooni
chꞌa ꞌusnik, ꞌi Moodihti Yakꞌusda (Yahweh Elohim) ꞌuyinla, ꞌen ndun

tsꞌekoo ꞌuyúlhni, “ꞌAlha ih Yakꞌusda (Elohim) ꞌaw dantꞌi duchun whuntsꞌih
chasonyih njan haniyeh kꞌet nyúlhni ih?”

2Tsꞌekoo tlꞌughus tsꞌun ꞌutni, “Dantꞌi duchun kꞌut mai haniyeh, ꞌi
ꞌoduji hubaꞌ hoontꞌah. 3 ꞌEt whuntsꞌih ndi mai buduchun njan haniyeh
kꞌet whuniz nadiꞌa, ꞌi Yakꞌusda (Elohim) ꞌutni, ‘ꞌAw chasoohyih ꞌinkꞌez
ꞌaw butꞌachaghuzoohnal, daóohtsah sih,’” ni.

4 ꞌEt ndi tlꞌughus, tsꞌekoo ꞌen ꞌuyulhni, “ꞌAw whe daoohtsah ghaitꞌah.
5Yakꞌusda (Elohim) ntꞌeoninzun ꞌet dzin nehyi ibulh, nuhwhuna be
dahoontꞌah ꞌet tsꞌihꞌun be whutehꞌilh ꞌinkꞌez Yakꞌusda (Elohim) bulh
ndutelhúnilh, hoonzoo ꞌinkꞌez hoontsiꞌ ꞌet ntꞌontehzin.”

6Hoh ndun tsꞌekoo ndi duchun tsꞌuyi ba dinzoo nulꞌen, ꞌinkꞌez buna
tsꞌun chah soo nulꞌen. ꞌEt ndi duchun soo nulꞌen ꞌinkꞌez dune be tsꞌuwhunih
tele. Hoh ꞌet ndi mai yutsꞌah hainaꞌai ꞌinkꞌez yunanyi. Buki yulh naꞌas,
ꞌen chah yughaineꞌai hoh yunanyi. 7Hoh ꞌahunelhtꞌet hubuna be hitaꞌen,
ꞌinkꞌez ꞌuhustꞌet ꞌet ntꞌehonanzin hoh fig be ꞌutꞌan ꞌi lhuhídunilhkai ꞌinkꞌez
hahiwelhunik.

8 ꞌInkꞌez Moodihti Yakꞌusda (Yahweh Elohim) ꞌen njan haniyeh kꞌet

hoh úyalh hiduztsꞌai, dzin whuniz, ꞌinkꞌez Adam buꞌat bulh ꞌen Moodihti
Yakꞌusda (Yahweh Elohim) njan haniyeh kꞌet buduchun whutah, ꞌet
hichꞌantelhúꞌi. 9Hoh Moodihti Yakꞌusda (Yahweh Elohim) ꞌen Adam yuka
hunih, “Ntsꞌe hoh ꞌunintꞌah?”

10 ꞌEt ꞌuyulhni, “Njan haꞌniyeh kꞌet whuz nghunek duzitsꞌai.
Whenelhújoot, ꞌustꞌet ꞌustꞌah, ꞌet huwa ntelhúꞌi.”

11 ꞌEt ꞌuyulhni, “Ndan ꞌunyulhni, ꞌustꞌet ninli, ꞌet? Ndi duchun ꞌi ꞌaw
chasonyih dusni, ꞌi danyi hoh?”

12Hoh dune ꞌutni, “Ndun tsꞌekoo sughanilhti sulh ꞌootꞌeka, ꞌen ndi
duchun bumai stlꞌainaꞌa hoh nayi.”

13 ꞌEtMoodihti Yakꞌusda (Yahweh Elohim) ndun tsꞌekoo ꞌuyulhni, “Njan
dainja?” Tsꞌeke ꞌutni, “Tlꞌughus ꞌi suba lhaꞌutni hoh nayi.”

14Hoh Moodihti Yakꞌusda (Yahweh Elohim) ꞌen ndi tlꞌughus ꞌuyulhni,
“Njan ndinja ꞌet huwa musdus tsꞌiyawh chꞌa ꞌonus

nus nyulh whutetsiꞌ.
ꞌInkꞌez tlꞌo kut khunai tsꞌiyawh buchꞌa chah.

Mbut be nontsus ꞌinkꞌez lhez oldelh,
ntsꞌe whutsꞌun dzin khutana hoh.

15 ꞌEt nyun ꞌinkꞌez ndun tsꞌekoo ꞌen lhtsꞌun tehtsiꞌ.
Nyuzkeh ꞌinkꞌez tsꞌekoo buzkeh bulh,

ꞌen ntsi kꞌundoolꞌes,
ꞌinkꞌez nyun bukentꞌak kaholhtsilh.”

16Tsꞌekoo tsꞌun ꞌutni,
“Tube mba whunduda hoh ꞌuskeh tantꞌi.

Whunduda be nyuzkeh whutele.
ꞌInkꞌez nki ꞌen bukaꞌntanzin hoh ꞌen mba neꞌduteni.”

17 ꞌEt Adam ꞌuyúlhni,
“Nꞌat bukꞌuneꞌzintꞌen ꞌet huwa ꞌinkꞌez ndi duchun bumai, ꞌi nanyi,

ꞌi ꞌaw chasonyih nyudáni,
ꞌinkꞌez njan yun ꞌi mba whutetsiꞌ, nyun nkꞌuz.

Tube tenaꞌtalꞌen hoh ꞌutanyi, ntsꞌe khutana whutsꞌun.
18Ndi whuscho ꞌinkꞌez whusyaz ꞌi mba hanooyeh.

ꞌInkꞌez tlꞌo kꞌut ꞌutꞌan haniyeh ꞌi donyi.
19Nyunen tsꞌuhalhdzilh hoh lhes onyi,

yun natandle whutsꞌun.

ꞌI butsꞌuhaintsꞌalhti.
Lhez ꞌunintꞌah ꞌinkꞌez lhez ꞌi tsꞌun natandle.”

20 ꞌEt Adam buꞌat boozi, Eve yulhni. ꞌEn tsꞌiyawh ndan hukhuna, ꞌen
hubeꞌama ꞌet huwa.

21 ꞌInkꞌez Adam buꞌat bulh Moodihti Yakꞌusda (Yahweh Elohim) ꞌen ndi
khunai zuz ꞌi huba ꞌuyinla hiye óke ka. 22 ꞌEt Moodihti Yakꞌusda (Yahweh
Elohim) ꞌutni, “Whunulhꞌen, ndun dune nekꞌunaꞌa ꞌuja, hoontsiꞌ ꞌinkꞌez
hoonzoo ꞌet ntꞌontezin ka. ꞌEt whuchꞌa ꞌet kꞌan ndi ꞌi ꞌaw yukadutoolnih
ꞌinkꞌez ndi duchun ꞌilhuz be khutena bumai ꞌi yunoolhchoot hoh yunooyi
ꞌinkꞌez ꞌilhuz khutena.” 23 ꞌEt huwa Moodihti Yakꞌusda (Yahweh Elohim)
njan haniyeh kꞌet, Eden, ꞌet whehanaoobalhꞌa, ꞌinkꞌez njan yun whugas
tele ꞌi butsꞌuhaitsꞌalhti ꞌet, ootꞌe ka. 24Ndun dune whehanaíyalhꞌa,
ꞌinkꞌez ndunnah Cherubim hubutsꞌútni, ꞌen njan haniyeh kꞌet, Eden,
ꞌet huwundaz de, ꞌet ninilhti. ꞌInkꞌez kwun soh cho, ꞌi, lhelhchꞌa
naꞌa nudunat. ꞌI ndi duchun ꞌilhuz be tsꞌukhuna, ꞌi butsꞌun ti be
hawésdutan.

Cain ꞌen Abel yuzelhghi

4 Adam buꞌat Eve, ꞌen ntenanzin ꞌinkꞌez buyaz ꞌuchaínya hoh Cain,
ꞌen whuzdli ꞌinkꞌez ꞌutni, “Moodihti (Yahweh) bugha dune ꞌustꞌi.”

2Doochah ꞌuski ꞌutꞌi. ꞌEn buchistlꞌah Abel. Abel, ꞌen sheep ghunli ꞌinkꞌez
Cain, ꞌen yun nuwhugas.

3Cain hoh sa inle ꞌetꞌen, ꞌinkꞌez ndi mai yun kꞌut hainalhyi, ꞌi Moodihti
(Yahweh) ghainínla. 4Abel, ꞌen cha soo ꞌudechoo khunai yunulhyeh buzki
ꞌi ꞌinkꞌez bukꞌo chah ꞌi Moodihti (Yahweh) ghainínla, ꞌinkꞌez Moodihti
(Yahweh) ꞌen Abel yuba soo ꞌuja. 5 ꞌEt whuntsꞌih Cain ꞌen Moodihti
(Yahweh) ꞌaw yuba soo chaꞌinil ndi yughaininꞌai ꞌi. Hoh Cain tube
hunilchꞌe ꞌinkꞌez bunen tsꞌunaꞌa nulꞌen suli.

6Hoh Moodihti (Yahweh) ꞌen Cain ꞌuyulhni, “Dantꞌi ka hunilchꞌe,
nyunen tsꞌun be hoodetꞌen ꞌinkꞌez? 7Soo cho neꞌintꞌen tꞌeh, ꞌaw ih nlaꞌ
honeh ghaitꞌah? ꞌInkꞌez ꞌaw soo cho nuchaꞌzintꞌen tꞌeh, dune be tintaꞌ
ꞌutꞌih, ꞌi daꞌdentan tꞌah ꞌintꞌah. Nyun nkaꞌintꞌah ꞌet whuntsꞌih nyun butus
hoh ba neꞌdoni.”

8Kꞌan Cain ꞌen buchistlꞌah Abel yulh yalhtuk hoh njan tlꞌo kꞌut ꞌuhutꞌen
ꞌet. Cain ꞌen Abel yulh didiltsut ꞌinkꞌez yuzelhghi.

9 ꞌEt hoh Moodihti (Yahweh) ꞌen Cain yoodulhkut, “Abel, nchistlꞌah,

ꞌen ntsꞌe ꞌintꞌah?” ꞌInkꞌez ꞌet ꞌutni, “ꞌAw ntꞌewhunuzúszun! Si ho ih suchul
whutesle?”

10 ꞌEt ꞌuyulhni, “Dainja? Nchistlꞌa buzkai yun yah tso bulh sutsꞌun
hahuyih. 11Kꞌan ꞌaw ꞌet yun be huwa ꞌi ntsꞌun hoontsiꞌ suli. ꞌI buzek dintsꞌe
ꞌinkꞌez nchul buzkai nla kꞌez ꞌi buka. 12Kꞌan yun ingas tꞌeh ꞌaw soo mba
haꞌnooyeh ghaitꞌah. ꞌEt nyun dutsuk hoh ꞌantsꞌih ndutantꞌilh njan yun
kꞌut ꞌet.”

13Hoh Cain ꞌen Moodihti (Yahweh) ꞌuyúlhni, “Ndi be skꞌehóonla, ꞌi
tube schꞌahondus! 14Kꞌan dzin hoh njan yun whehanasunanyoot ꞌinkꞌez
nchꞌa nunlhuꞌi sili. ꞌEt hoh ndi yun kꞌut hoh ꞌantsꞌih ꞌet lhchꞌa nusya sili.
ꞌInkꞌez ndan nasilhtiꞌen ꞌen sutuzelhghelh.”

15 ꞌEt Moodihti (Yahweh) ꞌuyulhni, “Ndan Cain yuzelhghi ꞌen whulh
lhukꞌaltꞌi ꞌoneltsꞌuk ꞌet bughaootésꞌalh.” Moodihti (Yahweh) ꞌen Cain ye
hoodalhꞌen khun nahiyilti ꞌinkꞌez hizoolhghelh whuchꞌa.

Cain tsꞌuhainde
16Cain ꞌen Moodihti (Yahweh) yuchꞌa seya ꞌinkꞌez yun kꞌut Nod, Eden

huwhun daz de ꞌet ninina.
17Cain buꞌat ntꞌenanzin hoh buyaz ꞌuchaínya, ꞌinkꞌez Enoch ꞌenwhuzdli.

ꞌEn ꞌuja keyah niwhuniꞌai ꞌinkꞌez njan keyah hooncha ꞌet buyeꞌ ꞌen Enoch
ꞌi be hoozi Enoch whulhni. 18Enoch ꞌen Irad beꞌabá. Irad ꞌen Mehujael
beꞌabá. Mehujael ꞌen Methushael beꞌabá, ꞌinkꞌez Methushael ꞌen Lamech
beꞌabá.

19Lamech buꞌat nanah suli. Soo ꞌudechoo buꞌat ꞌen boozi Adah,
ꞌinkꞌez ꞌilhunah ꞌen Zillah ꞌi boozi. 20Hoh Adah ꞌen buyaz whuzdli, ꞌen
Jabal yulhni. ꞌEn hubeꞌabá ndun bun be huwhutꞌi ꞌinkꞌez khunai hitꞌi.
21Beꞌilhunah ꞌen boozi Jubal. ꞌEn ndi harp ꞌinkꞌez flute hiyulhni ꞌi be
hujun, ꞌen tsꞌiyawh hubeꞌabá. 22Zillah, ꞌen chah buzki hooni. ꞌIlhunuh ꞌen
Tubal-Cain hiyulhni. ꞌEn ndan ndi ꞌutes ꞌinkꞌez bronze yugha ghuna ꞌen
tsꞌiyawh hubodulhꞌeh. ꞌInkꞌez Tubal-Cain budestlꞌah ꞌen Naamah tsꞌutni.

23 ꞌEt Lamech hubuꞌatkah ꞌen ꞌobulhni,
“Adah ꞌinkꞌez Zillah sughunek oozélhtsꞌai,

Lamech hubuꞌatkah sughunek oozélhtsꞌai.
Dune selhghi, nukai silhtsi ꞌet huwa.

Dune kꞌan neyelh whuntsꞌih sundelhda ꞌet huwa.

24Khun Cain kꞌutetnilh tꞌeh, lhukꞌaltinah teghan,
ꞌet hoh Lamech ꞌen lhukꞌalti lanezi lhukꞌaltinah (77)

kꞌutetnilh hubaꞌ hoontꞌah.”

Buyeꞌ kꞌan hooni
25Adam doochah buꞌat ntꞌenanzin, hoh buzki dune suli, ꞌen Seth yulhni.

Eve ꞌutni, “Yakꞌusda (Elohim) ꞌuyeꞌ sughanilhti, ꞌen Abel yukꞌenaidalhti,
Cain yuzelhghi ꞌen.” 26Seth ꞌen chah duneyaz ba hooni, ꞌen Enosh yulhni.
ꞌEt ndoh dzin dune Moodihti (Yahweh) boozi be ꞌen tsꞌun tenahudedli.

Adam tsꞌuhaindekah

5 Ndi dustlꞌus ꞌi Adam tsꞌuhainde hukwꞌeꞌeduguz ꞌintꞌah. Ndet dzin
Yakꞌusda (Elohim) dune inla da, Yakꞌusda (Elohim) ꞌen kꞌunaꞌa

yukꞌedalhtsi.
2 ꞌEn ꞌobinla dune ꞌinkꞌez tsꞌekoo chah hoh soo ꞌobulhni. ꞌInkꞌez ꞌet dzin

ꞌobinla whutsꞌun dune hubúlhni.
3 ꞌEt hoh Adam ꞌen 130 be nawhudezut ꞌet yinkak usda hoh, buyeꞌ

ꞌen dukꞌunaꞌa whuzdli, ꞌen Seth hiyulhni. 4Buyeꞌ Seth hooni hukwꞌelhꞌaz
dzin hoh Adam ꞌen 800 nawhudezut ꞌet yinkak usda hoh buyeꞌkah
ꞌinkꞌez butseꞌkah chah huhooni. 5 ꞌEt Adam ꞌen ꞌilho yinkak inda hoh 930
nawhudezut hoh dazsai.

6Seth ꞌen 105 nawhudezut ꞌet buyeꞌ Enosh ꞌen hooni. 7Enosh ꞌen hooni
hukwꞌelhꞌaz Seth ꞌen 807 nawhudezut hoh ꞌet buyeꞌkah ꞌinkꞌez butseꞌkah
chah huhooni. 8 ꞌEt Seth ꞌen ꞌilho yinkak inda hoh 112 nawhudezut hoh
dazsai.

9Enosh ꞌen 90 nawhudezut yinkak inda hoh buyeꞌ Cainan ꞌen whuzdli.
10Cainan ꞌen hooni hukwꞌelhꞌaz, ꞌet Enosh ꞌen 815 nawhudezut hoh yinkak
inda, ꞌet buyeꞌkah ꞌinkꞌez butseꞌkah chah huhooni. 11 ꞌEt Enosh ꞌen ꞌilho
yinkak inda ꞌet 905 nawhudezut yinkak inda hoh dazsai.

12Cainan ꞌen 70 nawhudezut yinkak inda hoh buyeꞌ Mahalalel hooni.
13Mahalalel ꞌen hooni hukwꞌelhꞌaz Cainan ꞌen 840 nawhudezut hoh
buyeꞌkah ꞌinkꞌez butseꞌkah chah huhooni. 14 ꞌEt Cainan ꞌen ꞌilho yinkak
inda, ꞌet 910 nawhudezut yinkak inda hoh dazsai.

15Mahalalel ꞌen 65 nawhudezut hoh buyeꞌ Jared ꞌen hooni. 16 Jared

ꞌen hooni hukwꞌelhꞌaz, Mahalalel ꞌen 830 nawhudezut yinkak inda hoh
ꞌet buyeꞌkah ꞌinkꞌez butseꞌkah chah huhooni. 17 ꞌEt Mahalalel ꞌen ꞌilho
yinkak inda, ꞌet 895 nawhudezut yinkak inda hoh dazsai.

18 Jared ꞌen 162 nawhudezut yinkak inda hoh buyeꞌ Enoch ꞌen hooni.
19Enoch hooni hukwꞌelhꞌaz Jared ꞌen 800 nawhudezut yinkak inda hoh,
ꞌet buyeꞌkah ꞌinkꞌez butseꞌkah chah huhooni. 20 Jared ꞌen ꞌilho yinkak
inda, ꞌet 962 nawhudezut yinkak inda hoh dazsai.

21Enoch ꞌen 65 nawhudezut yinkak inda hoh buyeꞌ Methuselah ꞌen
hooni. 22Methuselah hooni hukwꞌelhꞌaz, Enoch ꞌen 300 nawhudezut
whutsꞌun Yakꞌusda (Elohim) bulh nusúya, ꞌinkꞌez buyeꞌkah ꞌinkꞌez
butseꞌkah ꞌen huhooni. 23Hoh ꞌet Enoch ꞌen ꞌilho yinkak inda, ꞌet
365 nawhudezut yinkak inda suli. 24Hoh Enoch ꞌen Yakꞌusda (Elohim)
bulh nusíya ꞌinkꞌez didut ꞌaw hoolah, Yakꞌusda (Elohim) nayilchoot ꞌet
huwa.

25Methuselah ꞌen 187 nawhudezut yinkak inda hoh Lamech ꞌen hooni.
26Lamech ꞌen hooni hukwꞌelhꞌaz, 782 nawhudezut yinkak inda hoh ꞌet
buyeꞌkah ꞌinkꞌez butseꞌkah chah huhooni. 27Methuselah ꞌen ꞌilho yinkak
inda hoh 969 nawhudezut yinkak inda hoh dazsai.

28Lamech ꞌen 182 nawhudezut yinkak inda hoh buyeꞌ hooni. 29 ꞌEn
Noah yulhni. Ndi boozi ꞌi ndez naꞌa ni hoh ꞌutni, “Ndunnah ꞌen nesoo
neꞌoolhꞌin ba neꞌutꞌen ꞌi gha, ꞌinkꞌez nela be netsꞌutꞌen ꞌet chah, ndi yun
kꞌut chah Moodihti (Yahweh) neba hoontsiꞌ whulhtsi ꞌet huwa.” 30Noah
hooni hukwꞌelhꞌaz Lamech ꞌen 595 nawhudezut yinkak inda hoh ꞌet
buyeꞌkah ꞌinkꞌez butseꞌkah chah huhooni. 31Hoh Lamech ꞌen ꞌilho yinkak
inda, ꞌet 777 nawhudezut yinkak inda hoh dazsai.

32 ꞌInkꞌez Noah ꞌen 500 nawhudezut yinkak inda hoh Noah buyeꞌkah
Shem, Ham, ꞌinkꞌez Jepheth huhooni.

Hoontsiꞌ tuneꞌhutꞌen ꞌinkꞌez dune duba nunaꞌhudutni

6 Njan duhooja hukwꞌelhꞌaz ꞌet hoh dune hulan ndi yun kꞌut huzli
ꞌinkꞌez hubutseꞌkah yahonle. 2 ꞌEt hoh Yakꞌusda (Elohim) buyeꞌkah ꞌen

ndunnah dunekah hubutseꞌkah ꞌen hubunilhꞌen. Tube hinzoo hunulꞌen,
ꞌet hoh ndan hubukaꞌhuninzun ꞌinkꞌez dahuneltsꞌuk hoh hubuꞌat yahanle.
3 ꞌEt Moodihti (Yahweh) ꞌutni, “Sunududeh, ꞌen ꞌilhuz wheni ꞌaw dune

bulh ꞌonus ꞌun ꞌaw ꞌuhoneh ghaitꞌah. Dune yustꞌe hinli hoꞌ hintꞌah ꞌet
huwa hubudzin 120 bube naoodezut.”

4 ꞌEt ꞌudada njan yun kꞌut dune hincha hanle. ꞌEt hukwꞌelhꞌaz Yakꞌusda
(Elohim)hubuyeꞌkah ꞌenndunnahdunehubutseꞌkah ꞌenhubuzkehyahonle.
ꞌEn ꞌuhintꞌah hube whunujut ndannah ꞌuda dune hincha hanle.

5 ꞌEt Moodihti (Yahweh) njan yun kꞌut whunalhꞌen dune be hoontsiꞌ ꞌi
tube hooncha, ꞌinkꞌez tsꞌiyawh hiye naninezulh ꞌi hubudzi tuz ꞌi hoontsiꞌ
zeh ꞌuhetꞌilh. 6Moodihti (Yahweh) ꞌen budzi ndesda suli njan yun kꞌut
dune whulhtsi huwa. ꞌInkꞌez tube hoh budzi ndesda. 7 ꞌEt Moodihti
(Yahweh) ꞌutni, “Chꞌahoolah whutelhtsilh, dune njan yun kꞌut ꞌobusdla
ꞌen ꞌahunelhtꞌet dune, khunai, yun nulhꞌas, ꞌinkꞌez yaz whudutꞌai ꞌi chah.
Ndi tsꞌiyawh ꞌobusdla ꞌet huwa tube sudzi ndesda.” 8 ꞌEt whuntsꞌih Noah
ꞌen Moodihti (Yahweh) bunalh ndi ye netsꞌun unzoo ꞌet nahooꞌai.

Noah ꞌen Yakꞌusda (Elohim) yuba soo ꞌuja
9Noah tsꞌuhainde hukwꞌeꞌeduguz ꞌet ꞌuhoontꞌah. Noah ꞌen ꞌaw

bukꞌeholtsꞌit hoolah. Soo tsꞌihnus hainzut tsꞌihꞌun unli. Noah ꞌen Yakꞌusda
(Elohim) yulh ꞌíntꞌah.

10Noah buyeꞌkah ꞌen tahultꞌoh ꞌuhintꞌah: Shem, Ham, ꞌinkꞌez Japheth.
11Yakꞌusda (Elohim) bunalh ndi yun kꞌut ndulhcho dune tintaꞌ honilhꞌen

ꞌinkꞌez yun kꞌut hoontsiꞌ tuneꞌwhutꞌen, ꞌi be whudezbun. 12 ꞌEt Yakꞌusda
(Elohim) njan yun kꞌut ꞌet whunilhꞌen hoh ꞌalha tube tintaꞌ whuntꞌen.
Dune hinli hubukꞌunaꞌa ndi yun kꞌut tube tintaꞌ honilhꞌen.

Tsꞌi cho ꞌulya
13Yakꞌusda (Elohim) ꞌen Noah ꞌuyulhni, “Njan tsꞌiyawh ndai natujih

ꞌaw ꞌet suba whulatah suli. Dune ꞌen hubulaghatsꞌih ndi yun kꞌut tube
hoontsiꞌ tuneꞌwhutꞌen. ꞌEt whunilhꞌen ndi yun kꞌut bulh tsꞌiyawh tsꞌiya
hubutelhtsilh. 14Ndi duchun gopher hiyulhni, ꞌi be tsꞌi cho ꞌónleh. ꞌInkꞌez
bez tsꞌih ꞌet lhelhdun whulai holhtsilh. Dzeh ꞌi be bez tsꞌih ꞌinkꞌez yooꞌaz
tsꞌih chah be hondzeh. 15 ꞌInkꞌez ꞌet ndez naꞌa ndi tsꞌi cho ꞌi onleh: 450 feet
ꞌet ꞌuhoolyez, ꞌinkꞌez 75 feet ꞌet ꞌuhoolhtel, ꞌinkꞌez 45 feet naoodalhyez.
16Ndi tsꞌi cho ꞌi windah chah bukadoꞌalh. Njan huwandoh, ꞌet foot and a
half whuyus tsꞌih ꞌet ꞌinkꞌez ndi tsꞌi cho buzih ꞌet daꞌdentan hukwa dontan.

ꞌInkꞌez ndi tsꞌi cho ꞌet hukwa degha nyus tsꞌih whuniz ꞌinkꞌez degha
nyoh whuniz ꞌinkꞌez degha ndoh ꞌet chah nihoꞌalh. 17 ꞌEt whunilhꞌen ꞌet
si ꞌutesnilh, yun kꞌut ndulhcho too hadutelhbilh. Yaz whuyah ꞌet tsꞌiyai
whutelhtsilh. Tsꞌiyawh ndai ndi ꞌusjiz be tsꞌukhuna bulh ꞌintꞌah, ꞌi tsꞌiya
tele. Ndi yun kꞌut ꞌet tsꞌiyaini yatedlah. 18 ꞌEt whuntsꞌih nyun ntsꞌun
sughunek ntlꞌadutesꞌalh. ꞌInkꞌez ndi tsꞌi cho bez tonya, nyun, nyeꞌkah,
nꞌat, ꞌinkꞌez nyeꞌkah hubuꞌatkah chah, ꞌen dulh ꞌóbolneh. 19 ꞌInkꞌez dantꞌi
tsꞌiyawh khunai usjiz, ꞌi dulh ꞌolneh. Nankoh hoh tsꞌiyaini, ꞌi ndi tsꞌi
cho bez daoonlelh, nyulh hahóona ka. ꞌIlhukꞌi hinli hoh dune ꞌinkꞌez
tsꞌekoo chah. 20Dantꞌi dutꞌai lhelhyoo dedoh, ndi khunai lhelhyoo dedoh,
ꞌinkꞌez tsꞌiyai yun kꞌut nulhꞌas lhelhyoo dedoh ꞌi chah nankoh hinli hoh
ntsꞌutelhꞌus huhóona ka. 21 ꞌInkꞌez nyun dantꞌi tsꞌuyi, ꞌi tsꞌiyai dedoh
ꞌi ꞌilhughonlelh, ꞌi mba tsꞌuyi tele, nyulh hedoh ꞌinkꞌez ndi khunai
chah.”

22Noah ꞌet nduja, ntsꞌenaꞌa Yakꞌusda (Elohim) yuba nahezya, ꞌet
tsꞌiyawh nduhóonla.

Tube cho hatadambun

7 ꞌEt hoh Moodihti (Yahweh) ꞌen Noah ꞌuyulhni, “Ndi tsꞌi cho ꞌi be
óonya, nyun ꞌinkꞌez nyulh hedoh, ꞌet ndoh whelhzulh hubunalh,

whunalhꞌen nyun tube sba tsꞌihꞌun ꞌunintꞌah ꞌet huwa. 2 ꞌEt ndai khunai
ꞌaw me chaílah, ꞌi lhukꞌalti hinli hoh daoobonlelh, dune ꞌinkꞌez tsꞌekoo
chah. Ndai khunai me unli, ꞌi nankoh hinli hoh daoobonlelh, dune ꞌinkꞌez
tsꞌekoo chah. 3 ꞌInkꞌez lhukꞌalti yaz whudutꞌai ꞌi chah dune ꞌinkꞌez tsꞌekoo.
ꞌEt ndi yun bukꞌut hukhutena ba. 4Lhukꞌalti dzin hukwꞌelhꞌaz ꞌet ndi yun
kꞌut dit lanezi (40) dzin ꞌinkꞌez dit lanezi ꞌulhꞌek whutsꞌun nawhutelhtilh.
Ndai usla ndi yun kꞌut ꞌusjiz ꞌi tsꞌiyawh hoolah whutelhtsilh.”

5 ꞌEt Noah ntsꞌenaꞌa Moodihti (Yahweh) yuba nahezya, tsꞌiyawh ꞌet
nduja.

6Noah ꞌen 600 be nawhudezut yun kꞌut inda hoh ndi yun kꞌut
hatadambun. 7Noah ꞌen buyeꞌkah, buꞌat, ꞌinkꞌez buyeꞌkah hubuꞌatkah
chah, ndi tsꞌi cho bez whehandel hatawhendunimbun whuchꞌa. 8Ndi
khunai ꞌaw ba me ilah ꞌinkꞌez khunai ba me unli, yaz whudutꞌai,
ꞌinkꞌez tsꞌiyai yun kꞌut nulhꞌaz, ꞌi chah. 9Nankoh hinli hoh ndi tsꞌi cho
bez Noah tsꞌun dahunilhꞌaz, dune ꞌinkꞌez tsꞌekoo chah. ꞌEt ntsꞌenaꞌa

Yakꞌusda (Elohim) ꞌen Noah yuba nahezya, ꞌet nduhuja. 10 ꞌEt hoh
lhuwhuzut lhukꞌailti dzin hukwꞌelhꞌaz, too hukwꞌedimbun, ꞌi be yun
hukwꞌedimbun.

11Noah 600 be nawhudezut, ꞌet whulh nat sanun hoh ꞌet lanezi ꞌonus
ꞌat lhukꞌalti dzin (17) ndai yatoo yun tlꞌah hansuli, ꞌi budaneꞌdutelhkut,
ꞌinkꞌez yakꞌuz buwindah, ꞌi tsꞌiyawh buduniꞌdenkat. 12Ndi yun kꞌut dit
lanezi dzin (40) ꞌinkꞌez dit lanezi ꞌulhꞌek whutsꞌun hukwꞌuz nawhulhtih.

13 ꞌEt hoh dzin zeh, Noah, Noah buyeꞌkah, Shem, Ham, Japheth, Noah
buꞌat, ꞌinkꞌez buyeꞌkah hubuꞌatkah, ꞌen ndi tsꞌi cho be handel. 14Hedidut
ꞌinkꞌez tsꞌiyawh khunai lhelhyoo dedoh, tsꞌiyawh musdus lhelhyoo dedoh,
tsꞌiyai yun nulhꞌas lhelhyoo dedoh, ꞌinkꞌez yaz whudutꞌai lhelhyoo dedoh,
tsꞌiyai dedoh lhelhchꞌa ꞌuwhutꞌen. 15Ndi tsꞌiyawh nankoh hinli hoh ndai
ndi be tsꞌukhuna bulh ꞌintꞌah, ꞌi ndi tsꞌi cho bez Noah tsꞌun dehalhꞌaz.
16 ꞌEt hoh tsꞌiyawh ndai ꞌusjiz, dune ꞌinkꞌez tsꞌekoo cha, bez whehandel.
Yakꞌusda (Elohim) ꞌen yuba nahezya whuz naꞌa, ꞌet Moodihti (Yahweh)
ꞌen ꞌaw ꞌet whudanaꞌdentan.

17Kꞌan yun kꞌut hatadambun, ꞌet dit lanezi dzin (40) whuzdli hoh ndi
too duk ꞌuja ꞌinkꞌez ndi tsꞌi cho ꞌi didinlat. Ndi yun kꞌut huwandoh ꞌet
dudellulh. 18Ndi too tube ꞌuja, ꞌinkꞌez ꞌonus ꞌilcho suli. Ndi yun bukꞌut ꞌet
ꞌinkꞌez ndi tsꞌi cho ꞌi hoh nulat ndi too kꞌut ꞌet. 19Ndi too ꞌi tube be ꞌuhooja
njan yun hukwꞌut ꞌet, ꞌinkꞌez ndi degha nus hanudestꞌai yakꞌuz whuyah,
ꞌi dutsꞌuk hoh huwandoh hanudezbun. 20Ndi too ꞌi dzulh bugha ndoh
20 feet, ꞌonusꞌunyaz batꞌen, ꞌet nduhoolhdzah hoh hanudezbun. 21 ꞌInkꞌez
ndai ꞌusjiz ꞌinkꞌez nughutnah ꞌi tsꞌiyawh yaidla. Yaz whudutꞌai, musdus,
khunai, ndi yun kꞌut nulhꞌas, ꞌinkꞌez dune tsꞌiyawh chah. 22 ꞌInkꞌez ndai
bunik be husjiz ꞌi ndi nududeh be tsꞌukhuna bulh ꞌintꞌah, ꞌi ꞌinkꞌez ndai
ndi yun kꞌut whedezgak chah, tsꞌiyawh yahadla. 23 ꞌEt ndai yun kꞌut ꞌusjiz,
ꞌi hoolah whulhtsi. ꞌAhunelhtꞌet dune ꞌinkꞌez musdus, yun nulhꞌas ꞌinkꞌez
yaz whudutꞌai, ꞌi tsꞌiyawh yun whuchꞌa hoolah whulhtsi. Noah ꞌinkꞌez
ndan hiyulh ꞌintꞌah, ꞌaw ꞌen zeh ndi tsꞌi cho bez ꞌuhintꞌah ꞌen hukhuna.

24 ꞌEt 150 dzin inle whutsꞌun ndi too yun kꞌut hukwꞌut taduteh.

Too ꞌaw ꞌet yuk ꞌuja

8 ꞌEt Yakꞌusda (Elohim) ꞌen Noah yuba ꞌet nioodelhdzut, ꞌinkꞌez ndai
tsꞌiyawh ꞌusjiz, khunai chah yulh ꞌintꞌah, ndi tsꞌi cho bez ꞌet. Yakꞌusda

(Elohim) ꞌen ndi yun kꞌut hukwꞌut nilhtsꞌi whulhtsꞌi hoh ndi too yuk ꞌúja.
2Yun tlꞌah too hajilh ꞌinkꞌez yakꞌuz buwindah, ꞌi chah ꞌustlꞌeꞌ hooja, ꞌinkꞌez
yakꞌuz whuchan ꞌi chah kꞌah naꞌhooja. 3 ꞌEt ndi too yun bukꞌut ꞌi yuk
zeh ꞌutꞌen. 150 dzin hukwꞌelhꞌaz ndi too yuk whenatset. 4Lhukꞌalti sanun
ꞌonus ꞌat lanezi lhukꞌalti dzin (17) ndi tsꞌi cho ꞌi dzulh Ararat hiyulhni,
ꞌi kꞌut nininlat 5 ꞌInkꞌez too yuk zeh ꞌutꞌen. ꞌEt lanezi sanun ꞌet ꞌudechoo
sanun dzin, ꞌet ndi dzulh butsilandak be whudiltsai.

6 ꞌEt hoh lhuwhuzut dit lanezi dzin niooninzut hoh Noah ndi tsꞌi cho
ꞌuyinla ꞌi buwindah ꞌudun niꞌdentan. 7 ꞌEt datsan ꞌun whetꞌo yulhtsi,
ꞌet ꞌawhuz ꞌawh nutꞌo ꞌinkꞌez ꞌaz hanatꞌoh. Ndutꞌen ndi too yun kꞌut
naoodujih whutsꞌun. 8 ꞌInkꞌez dutꞌaiyaz, dove, ꞌi cha duba ꞌun whetꞌo
yulhtsi. Dichꞌoh butsꞌun ndi yun kꞌut too chahoolah whuzdli tusih.
9 ꞌEt ndi dutꞌaiyaz, dove, buketlꞌah be naoolyis chahoolah. ꞌInkꞌez tsꞌi
cho bez danantꞌo hoh njan yun kꞌut nkꞌa chah too hoonli hoh yutsꞌun
tidelnik ꞌinkꞌez nayilchoot tsꞌun beꞌ yilya ꞌinkꞌez tsꞌi cho be naiyalhti.
10 ꞌEt lhukꞌalti dzin whubailhꞌi hoh doochah ndi dove tsꞌi cho bez
haíyalhꞌa. 11 ꞌEt hulhgha dove ꞌi hanatꞌoh. Whunulhꞌen, olive hiyulhni,
ꞌi butꞌan kꞌan hanalhyi, ꞌi buzek yudeztan. ꞌInkꞌez Noah ntꞌonanzin ndi
too yun kꞌut hukwꞌunadutesdubun. 12 ꞌEt ꞌonus ꞌat lhukꞌalti dzin inle
hoh dove ꞌi yuladetnik ꞌun too tꞌah ka. ꞌEt ꞌun whetꞌo. ꞌEt ꞌaw doochah
dughunachaítꞌoh.

13 ꞌEt lhuwhuzut hoh 601 nawhudezut ꞌet ꞌudechoo sanun, ꞌet ndi yun
bukꞌut too ꞌi naoodesjak. ꞌInkꞌez Noah ndi tsꞌi cho bukaidinla ꞌi udun
yudutezdla, ꞌinkꞌez whunilhꞌen! ꞌalha yun bukꞌut ꞌet whudezgak. 14 ꞌEt
whulh nat sanun ꞌonus ꞌat nat lanezi lhukꞌalti dzin (27), ꞌet yun kꞌut
naoodesjak.

15Yakꞌusda (Elohim) ꞌen Noah yulh yatelhtuk njan ndiyulhni, 16 “Tsꞌi
cho be hahdelh, nyun, nyuꞌat, nyeꞌkah, ꞌinkꞌez nyeꞌkah hubuꞌatkah,
ꞌen dulh ꞌobolneh. 17Dantꞌi ꞌusjiz tsꞌiyawh tioonlelh. Dutꞌai, musdus,
ndai yun nulhꞌas, dantꞌi ndi yun kꞌut bukꞌut nulhꞌas, ꞌi ndi yun
kꞌut be nawhudoodubun, ꞌinkꞌez hulai wule, ꞌinkꞌez ꞌulhkꞌez teh
hoole.

18Hoh Noah ꞌaz whenya, buyeꞌkah, buꞌat, ꞌinkꞌez buyeꞌkah hubuꞌatkah,
ꞌen dulh ꞌobilya. 19 ꞌInkꞌez tsꞌiyawh khunai, tsꞌiyawh yun nulhꞌas, tsꞌiyawh
dutꞌai, ꞌinkꞌez dantꞌi yun bukꞌut nulhꞌas, lhelhyoo dedoh ꞌi tsꞌi cho bez ꞌet
ꞌaz whehalhꞌaz.”

Yakꞌusda (Elohim) ꞌen Noah ndi be butsꞌun nahezya hoh
njan doochah yun kꞌut huduteltsꞌi

20Hoh Noah ꞌen Moodihti (Yahweh) bukwꞌuzdai tsꞌe ꞌuzdelhkꞌun kꞌut
niooniꞌai, ꞌinkꞌez ndai khunai ꞌaw me chaílah, ꞌinkꞌez ndai dutꞌai ꞌaw me
chaílah, ꞌilhukꞌi unli hoh ꞌi kꞌut yutsꞌeꞌ dalhkꞌun. 21 ꞌEt Moodihti (Yahweh)
ꞌen ba soo ꞌuhooltsun hoh Moodihti (Yahweh) ꞌen budzi be ꞌutni, “ꞌAw
whulh nat yun dune hubugha hoontsiꞌ ꞌuhooja da, ꞌet nduhoosleh ghaitꞌah.
Dune ꞌuskeh hinli dakꞌez hubudzi hoontsiꞌ ꞌahoolhyez tununihunuzut. ꞌEt
whuntsꞌih ꞌaw ꞌet ndusja inle, dantꞌi khuna tsꞌiya silhtsi inle, ꞌet ꞌaw whulh
nat nduhósleh ghaitꞌah.

22Ntsꞌe whutsꞌun yun kꞌut whuzꞌai,
whuyeꞌnududzaih ꞌinkꞌez haꞌnukat,
whuzkꞌuz ꞌinkꞌez whuzulh, khi ꞌinkꞌez dain,
ꞌinkꞌez dzin ꞌinkꞌez ꞌulhꞌek,
ꞌet ꞌaw ꞌustlꞌeꞌ honeh ghaitꞌah.”9 ꞌEt Yakꞌusda (Elohim) ꞌen Noah ꞌinkꞌez buyeꞌkah ꞌen hoonzoo

ꞌobulhni, “Nahlan whahle, ꞌinkꞌez ndi yun kꞌut whudoolhbun. 2 ꞌInkꞌez
nuhwheni nuhtsꞌun ndi nuljut ꞌinkꞌez ndi be whunujut ꞌi hubutsꞌun ꞌintꞌah
suli, khunai tsꞌiyawh yun kꞌut nulhꞌas, dutꞌaiyaz nudelh, ꞌi tsꞌiyawh ndi yun
kꞌut nughutnah, ꞌinkꞌez yatoo tooztsꞌih lhook, ꞌi chah. Ndi tsꞌiyawh nuhla
kꞌez be huwuntꞌai. 3Dantꞌi tsꞌiyawh ꞌusjiz ꞌi nughutnah, ꞌi tsꞌuyi nuhwhuba
wule. ꞌEt ndai tsꞌiyawh nuhghanila, ꞌutꞌan haniyeh tsꞌuduyi ꞌi whuntsꞌih.

4 ꞌEt whuntsꞌih ndi khunai ꞌawhuz buzkai be khuna bulh ꞌintꞌah, ꞌi
chasonyih, ndi ‘be khutna’, ꞌi buzkai ꞌintꞌah ni hoꞌ ꞌutni. 5 ꞌAlha buzkai be
khahna ꞌi gha ntꞌonteszin ꞌi huba kꞌelhla hoꞌ hoontꞌah. Khunai gha kꞌus
dune gha whuntsꞌih, ꞌi gha huba kꞌelhla whutelhtsilh hoꞌ hoontꞌah. Ndan
yulh dune yuzelhghi, ꞌen buzkai be khutna ꞌi buchꞌa wulhchoot hubaꞌ
hoontꞌah

6Kꞌus ndan dune buzkai nadeltꞌik,
dune bugha buzkai ꞌi nadutetꞌih,

Yakꞌusda (Elohim) dune yulh ndultꞌah yulhtsi ꞌet huwa.
7 ꞌInkꞌez nyun nahlan ꞌinkꞌez lhkꞌez teh wahle. Ndi yun kꞌut ꞌet

whudoolhbun ꞌinkꞌez lhkꞌez teh whudoolhbun.”
8 ꞌEt Yakꞌusda (Elohim) ꞌen Noah, ꞌinkꞌez buyeꞌkah hiyulh ꞌintꞌah, ꞌen

hubulh yatelhtuk hoh njan ndo bulhni, 9 “ꞌInkꞌez si hoh whunulhꞌen, njan

nuhwhuba ꞌuwusdla ndi be sughunek nuhwhutsꞌun nuhwhuba lhadúsla,
ꞌinkꞌez nuhkꞌah hedoh ꞌen chah, 10 ꞌinkꞌez ndai tsꞌiyawh khuna nuhwhulh
ꞌintꞌah: dutꞌai, musdus, ꞌinkꞌez ndi khunai tsꞌiyawh nuhwhulh ꞌintꞌah.
ꞌI tsꞌiyawh tsꞌi cho be nuhwhulh dehailhꞌaz, tsꞌiyawh yun kꞌut khunai,
ꞌi. 11Ndi ꞌi be sughunek nuhwhutsꞌun nuhwhuba lhadúsla, ꞌaw whulh
nat whuntsꞌih tsꞌiyawh ndan hukhuna, ꞌi ndi yun kꞌut hatadambun be
nduhóneh ghaitꞌah. ꞌAw whulh nat hatadambun ꞌi be ndi yun kꞌut hoolah
wule ghaitꞌah.”

12 ꞌInkꞌez Yakꞌusda (Elohim) ꞌutni, “Sughunek nuhwhutsꞌun nuhwhuba
lhadúsla, si ꞌinkꞌez nuhwheni, ꞌinkꞌez dantꞌi khunai nuhwhulh ꞌintꞌah,
ꞌi ntsꞌe whutsꞌun haoodanzut whutsꞌun, ndi be hoodelꞌen ꞌi nuhwhuba
nahusziya: 13njan ꞌet ꞌuwhusla, suditnik naꞌnanguz kwꞌus yah tsꞌih, ꞌinkꞌez
ꞌi be whehóodutelꞌen ndi sughunek nuhwhutsꞌun nuhwhuba lhadúsla,
nuwheguz si ꞌinkꞌez yun kꞌut ꞌet. 14 ꞌEt ꞌuhotꞌe, ndet yun kꞌut, kwꞌus
whulhlhih teh, ꞌet ditnik naꞌnanguz ꞌi tsꞌunoolhꞌen kwꞌus yah ꞌet. 15 ꞌEt
sih, si ꞌinkꞌez nuhwheni, ꞌinkꞌez dantꞌi khuna ꞌi bukꞌuz kꞌet, sughunek
nuhwhutsꞌun nuhwhuba lhadúsla, ꞌi whunaoolhunih ndi too ꞌi ꞌaw whulh
nat be hatadoobilh ghaitꞌah ꞌi tsꞌiya wule ghaitꞌah. 16Ditnik naꞌnugus ꞌi
kwꞌus yah ꞌutetꞌilh, ꞌi nanlhuꞌih hoh be whunaoolhunih sih, ndi ilhuz
wheni Yakꞌusda (Elohim) bughunek tsꞌiyai ndi yun kꞌut khuna nuwheguz
huba lhadúsla.”

17 ꞌEt Yakꞌusda (Elohim) ꞌen Noah tsꞌun ꞌutni, “Ndi ꞌi be hoodelꞌen
ꞌintꞌah, njan sughunek nuhwhutsꞌun nuhwhuba lhadúsla, ꞌi nuwheguz si
ꞌinkꞌez tsꞌiyai ndi yun kꞌut khuna ꞌet.”

Noah ꞌinkꞌez buyeꞌkah ꞌen hubulh dahooja
18Kꞌan ꞌet Noah buyeꞌkah ꞌen ndi tsꞌi cho be hahandel, ꞌen Shem, Ham,

ꞌinkꞌez Japheth. ꞌInkꞌez Ham, ꞌen Canaan beꞌabá antꞌe. 19Ndun tahultꞌah
ꞌen Noah buyeꞌkah ꞌuhantꞌe. ꞌEn hubugha ndi yun kꞌut whudezbun.

20Noah ꞌenhaꞌnulhyeh suli, ꞌinkꞌez ꞌetmaihaníyehbaniooniꞌai. 21 ꞌInkꞌez
butoo ꞌi yetnaih ꞌinkꞌez tanésnai hoh bunaih ꞌi tsꞌiyawh tsꞌuhayelya ꞌinkꞌez
bun yah sulhti. 22Ham, Canaan beꞌabá, ꞌen beꞌabá ꞌustꞌet yunalhꞌen, ꞌinkꞌez
boono nanah ꞌen ndo bulhni ꞌaz tsꞌih ꞌet. 23 ꞌEt Shem ꞌinkꞌez Japheth ꞌen naih
duwus kꞌe hiyínla, ꞌinkꞌez kꞌah tsꞌun heꞌus hoh hubeꞌabá hikꞌehiyílhdel,
ꞌinkꞌez ꞌun hanelhuꞌai ꞌaw hubeꞌabá be ꞌustꞌet ꞌet chahonilhꞌil.



17 Genesis 9–10
24 ꞌEt hoh Noah, too ꞌi yukꞌelhꞌaz tsꞌenandzut hoh ntꞌonanzin ntsꞌenaꞌa

buyeꞌ dekꞌah ꞌen daja ꞌet. 25 ꞌEt njan ndutni,
“Canaan ꞌen butsꞌun hoontsiꞌ whutele.

ꞌUnaneꞌhutꞌen ꞌen hubunaneꞌtantꞌilh hoh bulhutsinkah
tsꞌun ꞌutantꞌe.”

26 ꞌInkꞌez ꞌutni,
“Moodihti (Yahweh) tsꞌun hoonzoo ꞌobúlhni.

Shem buYakꞌusda (Elohim) ꞌen Canaan ꞌen huba naneꞌootꞌen.
27Yakꞌusda (Elohim) ꞌen ꞌooneh,

Japheth ꞌonus nus hulan wule,
ꞌinkꞌez Japheth ꞌen Shem bubun yah ꞌet dune hoole,
ꞌinkꞌez Canaan ꞌen huba naneꞌootꞌen.”

28 ꞌInkꞌez Noah hatadambun hukwꞌelhꞌaz ꞌet 350 nawhudezut yinkak
inda. 29 ꞌEt Noah ꞌen ꞌilho yinkak inda hoh 950 nawhudezut yinkak inda
hoh dazsai.

Noah tsꞌuhainde

10 Ntsꞌe hahande, ꞌen ndunnah ꞌen Noah buyeꞌkah, Shem, Ham,
ꞌinkꞌez Japheth. Hatadambun hukwꞌelhꞌaz hubuyeꞌkah suli.

2Kꞌan Japheth buyeꞌkah ꞌen Gomer,
Magog, Madai, Javan,
Tubal, Meshech, ꞌinkꞌez Tiras.

3Gomer buyeꞌkah ꞌen,
Ashkenaz, Riphath,
ꞌinkꞌez Togarmah.

4 Javan buyeꞌkah ꞌen,
Elishah, Tarshish, Kittim,
ꞌinkꞌez Dodanim.

5 ꞌEn ꞌuhintꞌah yatoo taba dune hinli, ꞌen ꞌutsꞌun whutꞌen hinli ꞌen
hubuyun kꞌut ꞌulhtsꞌehandel. ꞌInkꞌez ndan ꞌulhkꞌah yahulhtuk, lhelhyoo
hedoh, ꞌen ntsꞌe hahande tsꞌun.

6Ham buyeꞌkah,
ꞌen Cush, Misraim, Put,
ꞌinkꞌez Canaan ꞌuhantꞌe.

7Cush buyeꞌkah,

ꞌen Seba, Havilah, Sabtah,
Raamah, ꞌinkꞌez Sabtechah.

Raamah buyeꞌkah,
ꞌen Sheba ꞌinkꞌez Dedan ꞌuhantꞌe.

8Cush ꞌen Nimrod beꞌabá, ꞌen ndi yun kꞌut ꞌet dune ba ncha suli. 9 ꞌEn
ꞌintꞌah Moodihti (Yahweh) bunalh soo tube cho ꞌuka ꞌutꞌen. ꞌEt huwa
nduwhutni, “Nimrod bukꞌunaꞌa Moodihti (Yahweh) bunalh soo tube cho
ꞌuka ꞌutꞌen unli.” 10 ꞌEn soo ꞌudechoo hubudayi cho suli, ꞌen Babel, Erech,
Accad, ꞌinkꞌez Calneh, yun Shinar tsꞌuwhutni ꞌet. 11 ꞌEt whedinya ꞌinkꞌez
Assyria ninya hoh ꞌet Nineveh niwhuniꞌai tsꞌuwhutꞌi whucho, Rehoboth Ir,
ꞌinkꞌez Calah ꞌet chah. 12Resen ꞌi Nineveh ꞌinkꞌez Calahwheguz ꞌuhoontꞌah.
ꞌEt soo degha nus hooncha tsꞌuwhutꞌi whucho ꞌuhoontꞌah.

13Mizra buyeꞌkah, ꞌen Ludkah,
Anamkah, Lahabkah, Naphtuhkah,
14Pathruskah, ꞌinkꞌez Casluhka.
ꞌEn hitsꞌu hainde ndunnah Philistine
ꞌinkꞌez Caphtor whutꞌen.

15Canaan buyeꞌ Sidon,
en ꞌudechoo buyeꞌ,
ꞌinkꞌez Heth ꞌen chah hitsꞌu hainde,
16 Jebus whutꞌen, Armor whutꞌen,
ꞌinkꞌez Girgash whutꞌen chah,
17ndunnah Hiv whutꞌen, Ark whutꞌen,
ꞌinkꞌez Sin whutꞌen chah,
18ndunnah Arvad whutꞌen,
Zemar whutꞌen,
ꞌinkꞌez Hanath whutꞌen chah. ꞌEt hukwꞌelhꞌaz Canaan

whutꞌen ꞌen lhtsꞌe handel.
19Canaan whutꞌen ba ꞌet lhuwhuzꞌa, ꞌet Sidon whutsꞌun, nde Gerar

whutsꞌun, ꞌet nduhooldzah Gaza whutsꞌun, ꞌinkꞌez ꞌet Sodom tsꞌun inyalh
ꞌet. Gomorrah, Admah, ꞌinkꞌez Zeboim, nde nduhoolhdzah whutsꞌun, ꞌet
Lasha.

20Ndunnah ꞌenHambuyeꞌkah, hiyulhdedoh ꞌulhkꞌah tsꞌunhubughunek,
hubuyun kꞌut, ꞌinkꞌez ntsꞌe hahande ꞌet chah.

21Shem, ꞌen Japheth boono ꞌintꞌah, ꞌen chah buyeꞌkah hooni. Eber
ꞌinkꞌez hitsꞌu hainde, ꞌen tsꞌiyawh ꞌen hubeꞌabá ꞌintꞌah.

22Shem buyeꞌkah,

ꞌen Elam, Assur, Arphaxad, Lud,
ꞌinkꞌez Aram, ꞌen ꞌuhantꞌe.

23Aram buyeꞌkah,
ꞌen Uz, Hul, Gether,
ꞌinkꞌez Mash en ꞌuhantꞌe.

24Arphaxad ꞌen Salah buyeꞌ ꞌintꞌah,
ꞌinkꞌez Salah ꞌen buyeꞌ Eber ꞌintꞌah.

25Eber buyeꞌkah nanah hooni.
ꞌIlhunah boozi ꞌen Peleg. ꞌEn khuna da ndi yun kꞌut

lhtsꞌe wheltsꞌut ꞌet huwa.
ꞌInkꞌez buchistlꞌah, ꞌen Joktan tsꞌutni.

26 Joktan buyeꞌkah ꞌen Almodad,
Sheleph, Hazarmaveth, Jerah,
27Hadoram, Uzal, Diklah,
28Obal, Abimael, Sheba,
29Ophir, Havilah, ꞌinkꞌez Jobab. ꞌEn tsꞌiyawh

Joktan buyeꞌkah ꞌuhantꞌe.
30Njan hudaltsꞌi ꞌet Mesh, Sephar whutsꞌun inyalh hoh ndi dzulh

bughun daz de tsꞌun.
31Ndunnah ꞌen Shem buyeꞌkah ꞌuhantꞌe. Hiyulh dedoh, ꞌulhkꞌah tsꞌun

hubughunek, hubuyun kꞌut, ꞌinkꞌez ntsꞌe hahande ꞌet chah.
32Ndunnah ꞌen Noah buyeꞌkah hitsꞌu hainde. Niz dakez ꞌulhkꞌah tsꞌun

ntsꞌe hahande, ꞌet ntsꞌe hahande ꞌen ndi yun kꞌut hatadambun hukwꞌelhꞌaz
ꞌet ꞌulhtsꞌe banla.

Babel whunadiꞌa

11 Njan yun kꞌut nduhoolhcho ꞌet ꞌilhukꞌi zeh hubughunek ꞌinkꞌez
ꞌulhkꞌah tsꞌun zeh yahulhtuk. 2 ꞌEt lhuwhuzut hoh ndaz de tsꞌun

hahandel, Shinar ꞌet yun kꞌut bukꞌut hooncha ꞌulhkꞌodezꞌa ꞌet nahuhooꞌai,
ꞌet hoh nihunina.

3 ꞌEt ꞌulhgha ꞌuhudutni, “ꞌAnih, tse tlꞌus ꞌi ꞌutsꞌooleh, ꞌinkꞌez soo tsꞌih
cho hoh tsꞌoolhtꞌes.” Tse tlꞌus ꞌi tse ba hiyitꞌi ꞌinkꞌez be tsꞌuwhudzeh ꞌi hiye
whutlꞌus ba. 4 ꞌEt ꞌuhutnih, “ꞌAnih dune tsꞌuwhutꞌi whucho nitsꞌuhoꞌalh,
ꞌinkꞌez nadalhdzat ꞌi bula tah nduk yakꞌuz lhugha dooꞌa. ꞌUlhba neyoozi

dincha wule tsꞌuholhtsilh. Ndi yun kꞌut bukꞌut ndulhcho ꞌulhchꞌatsꞌoodelh
ꞌet whuchꞌa.”

5 ꞌEt hoh Moodihti (Yahweh) ꞌen hainya njan tsꞌuwhutꞌi whucho
ꞌinkꞌez nadalhdzat ndan dune hubuyeꞌkah nihoniꞌai ꞌet, ꞌet whuntelhꞌilh
ka. 6 ꞌEt Moodihti (Yahweh) ꞌutni, “Whunulhꞌen, dune ꞌen ꞌilhunah zeh
hinli, ꞌinkꞌez hubughunek ꞌi ꞌilhukꞌi zeh. ꞌEt ndez naꞌa nduwhehunitꞌen.
Kꞌan ꞌet whutsꞌun, ndet nduhutꞌen ꞌet ꞌaw huba wuchahóolnah. 7 ꞌAnih
hubutsꞌun tsꞌutoodelh, ꞌinkꞌez hubughunek ꞌi hubuchꞌa ꞌulhtatsꞌuholelh.
ꞌEt sih chalhadoosdutsꞌuk.”

8Hoh ꞌet Moodihti (Yahweh) ꞌulhchꞌa buninla, ꞌinkꞌez njan yun kꞌut
ndulhcho ninhinindel. ꞌEt hoh dune whutꞌi whucho nihuwhuꞌaih ꞌet
ꞌustlꞌeꞌ huja. 9 ꞌEt hoh ndi whutꞌi whucho boozi ꞌi Babel tsꞌuwhutni.
Moodihti (Yahweh) ꞌen ndunnah huwhutꞌi ꞌen hubukhunek ꞌi hubuchꞌa
ulhtaooniꞌai ndi yun kꞌut ꞌet. ꞌEt huwa Babel tsꞌuwhutni. ꞌInkꞌez
Moodihti (Yahweh), ꞌen ndi yun kꞌut ndulhcho nibuninla lhchꞌa
tsꞌun.

Shem tsꞌuhainde
10Ndunnah ꞌen Shem tsꞌuhainde. Shem ꞌen 100 nawhudezut yinkak

inda hoh buyeꞌ Arphaxad hooni. Hatadambun hukwꞌelhꞌaz nat yus kꞌut
inle hoh hooni.

11Buyeꞌ Arphaxad hooni hukwꞌelhꞌaz Shem ꞌen 500 nawhudezut inda
hoh buzkehkah hooni, dune chah ꞌinkꞌez tsꞌekoo chah.

12Arphaxad ꞌen 35 nawhudezut yinkak inda hoh Salah hooni. 13Salah
ꞌen hooni hukwꞌelhꞌaz Arphaxad ꞌen 403 nawhudezut yinkak inda hoh
buyeꞌkah ꞌinkꞌez butseꞌkah hooni.

14Salah ꞌen 30 nawhudezut yinkak inda hoh Eber, ꞌen hooni. 15Eber
ꞌen hooni ꞌet hukwꞌelhꞌaz Salah ꞌen 430 nawhudezut yinkak inda hoh
buyeꞌkah ꞌinkꞌez butseꞌkah hooni.

16Eber, ꞌen 34 nawhudezut yinkak inda hoh Peleg ꞌen hooni. 17Peleg
ꞌen hooni hukwꞌelhꞌaz Eber ꞌen 430 nawhudezut yinkak inda hoh buyeꞌkah
ꞌinkꞌez butseꞌkah hooni.

18Peleg ꞌen 30 nawhudezut yinkak inda hoh Reu ꞌen hooni. 19Reu ꞌen
hooni hukwꞌelhꞌaz Peleg ꞌen 209 nawhudezut yinkak inda hoh buyeꞌkah
ꞌinkꞌez butseꞌkah hooni.

20Reu ꞌen 32 nawhudezut yinkak inda hoh Serug ꞌen hooni. 21Serug

hooni hukwꞌelhꞌaz Reu ꞌen 207 nawhudezut yinkak inda hoh buyeꞌkah
ꞌinkꞌez butseꞌkah hooni.

22Serug ꞌen 35 nawhudezut yinkak inda hoh Nahor ꞌen hooni. 23Nahor
hooni hukwꞌelhꞌaz Serug, ꞌen 200 nawhudezut yinkak inda hoh buyeꞌkah
ꞌinkꞌez butseꞌkah hooni.

24Nahor, ꞌen 29 nawhudezut yinkak inda hoh Terah ꞌen hooni. 25Terah
hooni hukwꞌelhꞌaz Nahor, ꞌen 119 nawhudezut yinkak inda hoh buyeꞌkah
ꞌinkꞌez butseꞌkah hooni.

26Kꞌan ꞌet Terah ꞌen 75 nawhudezut yinkak inda hoh Abram, Nahor,
ꞌinkꞌez Haran, ꞌen huhooni.

Terah tsꞌuhainde
27Ndunnah ꞌen Terah tsꞌuhainde. Terah hubuyeꞌkah ꞌen Aram, Nahor,

ꞌinkꞌez Haron. Haran buyeꞌ ꞌen Lot.
28Haran beꞌabá Terah ꞌen dazsai whutsuh, Haran ꞌen dazsai. Haran

bukeyah Ur, ꞌet njan keyah Chaldea whutꞌen hubukeyah ꞌet, whuz Haran
ꞌen dazsai. 29Abram ꞌinkꞌez Nahor ꞌen hubuꞌat hooni. Abram buꞌat ꞌen
Sarai tsꞌutni, ꞌinkꞌez Nahor buꞌat ꞌen Milcah tsꞌutni. Haran butseꞌ ꞌen
Milcah Haran ꞌen Milcah beꞌabá ꞌinkꞌez Iscah buꞌabá. 30 ꞌInkꞌez Sarai ꞌen
ꞌaw ꞌuskeh whutꞌi ghaitꞌah. Buzke chahoolah.

31 ꞌInkꞌez Terah ꞌen buyeꞌ Abram ꞌinkꞌez buchai Lot, ꞌen Haran buyeꞌ
ꞌinkꞌez buyasꞌat Sarai, buyeꞌ Abram buꞌat chah, ꞌen hiyulh wheíndel ndi Ur
whuz Chaldea whutꞌen hubukeyah whuzꞌai, yun kꞌut Canaan ꞌet. ꞌInkꞌez
Haran keyah hunindel, ꞌet nihunina.

32 ꞌEt hoh Terah budzin ꞌet 205 nawhudezut yinkak inda, ꞌinkꞌez Terah
ꞌen Haran keyah tsꞌuwhutni ꞌet dazsai.

Abram tsꞌun nahezya

12 Kan ꞌet Moodihti (Yahweh) ꞌen Abram ꞌuyulhni, “Nyun kꞌut ꞌet
whuchꞌaoonya. Nyulh hedoh chah hubuchꞌaoonya ꞌinkꞌez nyeꞌabá

bukoo ꞌet chah whuchꞌaoonya. Ndi yun kꞌut tsꞌun ꞌet whenyuntelhtun.
2Ntsꞌuhainde ꞌen tube soo ncha whutelhtsilh.
Tube hoonzoo nyutsꞌun whutelhtsilh

ꞌinkꞌez nyoozi ꞌi dincha telhtsꞌilh.

Nyun ngha tsꞌiyannah ndi yun kꞌut
degha nus hoonzoo hubulh ꞌuwhutenilh.

3 ꞌEt ndan hoonzoo ntsun ꞌobulhni,
ꞌen sichah hoonzoo hubutelhtsilh.

ꞌInkꞌez ndan hoontsiꞌ nyulhni,
ꞌet sichah butsꞌun hoontsiꞌ whutelhtsilh.

ꞌInkꞌez nyun gha tsꞌiyannah
ndi yun kꞌut hudelhtsꞌi ꞌen hoonzoo
ꞌi hubutsꞌun whutele.”

4 ꞌAw ꞌet Abram whuchꞌa ninya njan Moodihti (Yahweh) ꞌuyulhni,
ꞌinkꞌez Lot ꞌen yulh wheinꞌaz. Abram ꞌen 75 nawhedezut yinkak inda
hoh yun kꞌut Haran ꞌet whuchꞌa ninya. 5 ꞌInkꞌez Abram ꞌen buꞌat Sarai
ꞌinkꞌez bugwaz Lot, ꞌen ꞌinkꞌez ndai ꞌilhuhighizdla ꞌi tsꞌiyawh, ꞌinkꞌez
ndan dune bubeꞌildzun huzdli ꞌen yun kꞌut Haran ꞌet whuchꞌa hunindel
Canaan whuyun kꞌut tsꞌih hutedulh ka, ꞌinkꞌez yun kꞌut Canaan ꞌet
nihunindel.

6Abram njan yun kꞌut whutah lhuseya keyah Shechem ꞌet whutsꞌun.
Hoh ndi Moreh buduchun oak, ꞌi tsꞌun ꞌuhoolhdzah ꞌinkꞌez ꞌet kꞌan zeh
ndunnah Canaan whutꞌen, ꞌen njan yun kꞌut ꞌet ninhunindel. 7 ꞌEt Moodihti
(Yahweh) ꞌen Abram yunalh be hoodiltsꞌai ꞌinkꞌez njan ndiyulhni, “Ntsꞌu
hahande ꞌen ndi yun kꞌut hubughaóotesꞌalh.” ꞌEt hoh njan ꞌet bukꞌut
ꞌudezkꞌun niwhuniꞌai. Njan Moodihti (Yahweh) yunalh be hoodiltsꞌai
ꞌet.

8 ꞌInkꞌez ꞌet whedinya ndi dzulh ꞌi Bethel bughun daz de tsꞌun, ꞌet bun
niniꞌai, Bethel ꞌi huwunchꞌaz ꞌinkꞌez Ai, ꞌi huwundaz de, ꞌet Moodihti
(Yahweh) butse ꞌudezkꞌun niwhuniꞌai, ꞌinkꞌez Moodhti ꞌen boozi be ꞌen
tsꞌun tenadedli. 9 ꞌEt hoh Abram ntsꞌun tsꞌun zeh hedulh.

Abram ꞌen yun kꞌut Egypt lhughadinya
10 ꞌEt njan yun kꞌut ꞌet dai whuzdli, ꞌinkꞌez Abram, ꞌen ntsꞌun Egypt

tsꞌun tezya ꞌet nitenilhba, ꞌet yun kꞌut tube hoh dai whuzdli. 11 ꞌEt dzuh sa
inle hoh Egypt wheghahedulh, ꞌet buꞌat ꞌuyulhni, “Ntꞌewhunuszun tsꞌekoo
tube ninzoo nilꞌen ꞌet. 12 ꞌEt sih njan nduhoneh, Egypt whutꞌen nyuhaꞌen
tꞌeh, ꞌet sih njan ndudooni, ‘Ndunnah ꞌen buꞌat’; ꞌinkꞌez si sahuzoolhghelh,

nyun khutana sih nyuhoolhtsilh. 13Soo cho ꞌudooni, seꞌilhunah inda doni,
ꞌet sih soo sula hotꞌe nyun ngha. ꞌEt huwa sih khoosna nyun ngha.”

14Hoh ꞌet nduhooja, Abram, ꞌen Egypt whuz lhghadinya hoh Egypt
whutꞌen ꞌen tsꞌekoo hinilhꞌen ꞌinkꞌez tube huba nzoo nulꞌen. 15Pharaoh
hubudayiyaz ꞌen chah hinalhꞌen ꞌinkꞌez hubudayi cho Pharaoh ꞌen
ꞌuhiyúlhni “Ndunnah tsꞌekoo ꞌen tube soo nulꞌen,” ꞌaw ꞌet ndunnah tsꞌekoo
ꞌen hubudayi cho Pharaoh bukoo tsꞌi whetsꞌalhti. 16 ꞌEt Abram ꞌen soo
neꞌyulhꞌen, ndunnah tsꞌekoo bugha. Sheep, musdus dune, donkey dune,
dune ꞌinkꞌez tsꞌekoo naneꞌhútꞌen chah. Donkey lhintsꞌe ꞌinkꞌez camels chah.

17 ꞌEt whuntsꞌih Moodihti (Yahweh) ꞌen hubudayi cho Pharaoh ꞌinkꞌez
bukoo hudelhtsꞌi ꞌen chah tube hoh dada ntsꞌiꞌ whuzdli. Sarai ꞌen bukꞌuz,
Abram buꞌat ꞌen. 18 ꞌEt hubudayi cho Pharaoh ꞌen Abram yukaꞌdani ꞌinkꞌez
ꞌuyulhni, “Dasinla njan ꞌet? Dantꞌi ka ndutchꞌasudinilh ndunnah nꞌat ꞌet?
19Dantꞌi ka ꞌudini, ‘Suꞌilhunah’ dini ꞌet? Khun tꞌeh suꞌat tele ꞌet. Nah! Nꞌat
nailchoot ꞌinkꞌez naindalh!” 20 ꞌEt hoh hubudayi cho Pharaoh budune ꞌen
ꞌobulhni ndunnah bugha, ꞌinkꞌez ꞌun whenahiyalhꞌa, buꞌat ꞌinkꞌez dantꞌi
yitꞌi, ꞌi tsꞌiyawh bulh ꞌuja.

Abram ꞌen yun kꞌut Canaan be hoolhdzun suli

13 ꞌEt hoh Abram Egypt hukwa nduk tsꞌun whenaja, nde ntsꞌun tsꞌun,
buꞌat ꞌinkꞌez dantꞌi yitꞌi, ꞌi tsꞌiyawh, ꞌinkꞌez Lot, ꞌen chah yulh

ꞌuja. 2Abram ꞌen tube soodeꞌa khunai be, silver be ꞌinkꞌez gold bulh chah.
3 ꞌEt hoh ꞌun whenya ntsꞌiz de tsꞌun, Bethel tsꞌun ꞌuwhuldzah ꞌet. Bubun

ꞌilhꞌa inle ꞌet ꞌuhoontꞌah, Bethel ꞌinkꞌez Ai wheguz ꞌet. 4 ꞌEt ꞌuja njan soo
ꞌudechoo Yakꞌusda (Elohim) tsꞌun ꞌudezkꞌun niooniꞌai inle. ꞌEt Abram ꞌen
Moodihti (Yahweh) tsꞌun tenadedli.

5Lot ꞌen chah Abram yulh whenꞌaz inle. ꞌEn chah khunai ꞌinkꞌez
musdus, bun lhai chah utꞌi. 6 ꞌEt ꞌaw whe lhulh dune hoole ghaitꞌah suli.
Yun kꞌut huba hoontsool lhulh dune hutele ꞌet. Hubughunai tube hoh lhai
suli, ꞌet huwa ꞌaw lhulh dune hoole ghaitꞌah suli. 7 ꞌEt Abram bughunai
gha gheztan ꞌinkꞌez Lot bughunai gha gheztan ꞌen lhewhehundunidulh.
ꞌEt hoh da ndunnah Canaan whutꞌen ꞌen ꞌinkꞌez Perizz whutꞌen ꞌen njan
keyah huwhutꞌi da.

8 ꞌEt Abram ꞌen Lot ꞌuyulhni, “Slaꞌineh hoh. ꞌAw lhechaduzuhdulh,
nyun ꞌinkꞌez si nuhwhuguz ꞌet. ꞌInkꞌez ndunnah khunai suba gha gheztan

ꞌinkꞌez nyun khunai mba gha gheztan ꞌen chah, lhtsꞌuhaidudzut ꞌet huwa.
9Yun ꞌi ꞌaw ih ndulhcho mba chahoolah ih? Slaꞌineh hoh suchꞌaninyi.
Intlꞌas tsꞌun inja tꞌeh, ꞌet sih hoh nalhnih tsꞌun oosneh sih. ꞌInkꞌez nalhnih
tsꞌun utanilh tꞌeh, ꞌet sih intlꞌas tsꞌun oosneh sih.”

10 ꞌEt hoh Lot ꞌun yutaꞌen hoh, ꞌet ndi yun kꞌut bukꞌut hooncha,
Jordan whunat nduhoolhcho ꞌet, ꞌinkꞌez soo too hooni ndulhcho. Moodihti
(Yahweh) buhaniyeh kꞌet ꞌet ꞌinkꞌez Zoar tsꞌun inyalh hoh ꞌet yun kꞌut Egypt
nduhoontꞌah. Moodihti (Yahweh) ꞌen keyah Sodom ꞌinkꞌez Gomorrah
hoolah whutelhtsilh whutsah ꞌet nduhoontꞌah. 11 ꞌEt Lot ꞌen nde ndi yun
kꞌut bukꞌut hooncha Jordan whunat tsꞌiyawh ꞌet ꞌutahahoꞌai. Lot ꞌen nda
tsꞌun whena ꞌinkꞌez ꞌet lhchꞌa huntꞌaz. 12Abram ꞌen keyah Canaan ꞌet
ninína ꞌinkꞌez Lot ꞌen ndunnah dune tsꞌuwhutꞌi whucho ꞌet hubutah ninina.
ꞌInkꞌez bubun ꞌi Sodom tsꞌun ꞌuhooldza ꞌet hoh lhusuna. 13 ꞌInkꞌez Sodom
whudune ꞌen tube tintaꞌhutꞌi ꞌinkꞌez Moodihti (Yahweh) tsꞌun lubeshi
ꞌuhulhꞌen.

14 ꞌEt Lot ꞌen Abram yuchꞌa ninya hukwꞌelhꞌaz, Moodihti (Yahweh) ꞌen
Abram ꞌuyulhni, “ꞌAw ꞌet nduk yuteꞌin ꞌinkꞌez whunilhꞌen ntsꞌe ꞌunintꞌah
ꞌet, nyus de tsꞌun, ntsꞌiz de tsꞌun, ndus de tsꞌun, ꞌinkꞌez nus de tsꞌun. 15Ndai
yun nilhꞌen, ꞌi ꞌet ꞌilhuz wheni nghaóotesꞌalh nyun ꞌinkꞌez ntsꞌuhainde ꞌen
chah. 16 ꞌInkꞌez ntsꞌu hahande ꞌen yun kꞌut lhez kꞌunaꞌa butelhtsilh. ꞌEt hoh
dune yun kꞌut lhez hodutelhto tꞌeh, ꞌet sih ntsꞌuhainde ꞌen chah sih bulh
oodotoh. 17 ꞌEt ndoneh ꞌinkꞌez yun kꞌuz hukwꞌut eyalh bula gha oodiꞌa
tsꞌun, ꞌinkꞌez nanguz tsꞌun chah, ꞌet si ꞌustꞌah nghaooniꞌai ꞌuhoontꞌah ꞌet
huwa.”

18 ꞌEt hoh Abram bubun nanayanla ꞌinkꞌez nde Mamre yun kꞌut
whuduchun, Oak hiyulhni, ꞌi bugha ꞌet ninina. ꞌEt Hebron whutꞌah
ꞌuhoontꞌah. ꞌEt Moodihti (Yahweh) tsꞌun ꞌudezkꞌun niooniꞌai.

Lot ilhchoot ꞌinkꞌez yuꞌih nunazja

14 ꞌEt hukwꞌelhꞌaz inle hoh Amraphel ꞌen yun kꞌut Shinar hubudayi
cho da, Arioch ꞌen yun kꞌut Ellasar hubudayi cho da, Chedorlaomer

ꞌen yun kꞌut Elam hubudayi cho da, ꞌinkꞌez Tidal ꞌen ndunnah lhelhtsꞌun
hedoh hubudayi cho unli da. 2 ꞌEn ndunnah ꞌen huba huteghan ndunnah
Bera, ꞌen keyah Sodomhubudayi cho, Birsha ꞌen keyahGomorrah hubudayi
cho, Shinab ꞌen keyah Admah hubudayi cho, Shemeber ꞌen keyah Zeboiim,

ꞌinkꞌez keyah Bela hubudayi cho (njan Bela, ꞌi keyah Zoar chah hiyulhni),
ꞌen tsꞌiyawh lhtsꞌudughan nihoniꞌai. 3 ꞌEn tsꞌiyawh ulhtsꞌun nihudendel
njan Siddim whukoh ꞌet, ꞌet ꞌuhoontah yatoo lusel. 4Lanezi ꞌonus ꞌat
nankoh (12) nawhudezut hoh ndunnah hubudayikah ꞌet ndun hubudayi
Chedorlaomer ꞌen hinaneꞌustꞌen da ꞌinkꞌez whulh lanezi ꞌon ꞌat tat (13)
nawhudezut ꞌet hichꞌatsꞌun ꞌuja.

5 ꞌEt hoh whulh lanezi ꞌonus ꞌat dit (14) nawhudezut ꞌet Chedorlaomer
ꞌinkꞌez ndun hubudayi cho hiyulh ꞌutꞌen, ꞌen ndunnah Repha whutꞌen,
ꞌen yun kꞌut Ashteroth Karnaim whudune, ndunnah Zuz whutꞌen, ꞌen yun
kꞌut Ham whudune, ꞌinkꞌez ndunnah Em whutꞌen, ꞌen yun kꞌut Shaveh
Kiriathaimwhudune, 6 ꞌinkꞌez ndunnah Hor whutꞌen ꞌen hubudzulh Seir ꞌet
El Paran whutsꞌun ꞌuhoolhdza, ꞌet njan tintawhegha ꞌuhoontꞌah. 7 ꞌInkꞌez
ꞌet lhtꞌanahunesdel ꞌinkꞌez njan yun kꞌut, En Mishpat, ꞌet njan yun kꞌut,
Kadesh cha hiyulhni, ꞌinkꞌez ndunnah Amalek whutꞌen ndulhcho whuyun
kꞌut, ꞌinkꞌez ndunnah Amor whutꞌen, ndan yun kꞌut Hazezon Tamar
huwhutꞌi, ꞌen chah, ꞌen tsꞌiyawh hubehunindel.

8 ꞌEt Sodom hubudayi cho, Gomorrah hubudayi cho, Admah hubudayi
cho, Zeboiim hubudayi cho, Bela hubudayi cho, ꞌi Zoar chah hiyulhni, ꞌen
tsꞌiyawh ꞌun whehandel ꞌinkꞌez ꞌilho lhtahunindel hoh lhahudughan, njan
Siddim whukoh ꞌet. 9 ꞌEt ndunnah hubuchꞌa ꞌuhintꞌah, ndun Chedorlaomer
ꞌen Elam whutꞌen hubudayi cho, Tidal ꞌen hubudayi cho, Amraphel ꞌen
Shinar whutꞌen hubudayi cho, ꞌinkꞌez Arioch ꞌen Ellasar whutꞌen hubudayi
cho, ꞌen dihultꞌoh, ꞌinkꞌez ndunnah dinah, ꞌen skwunlatnah tsꞌun hube
hudulh. 10 ꞌInkꞌez Siddim whukoh ꞌet tsakꞌet dzeh hoonli whulai. ꞌEt
Sodom hubudayi cho ꞌinkꞌez Gomorrah hubudayi cho ꞌen tsꞌih huteldel
hoh bulunah ꞌen njan dzeh tsakꞌet hankat, ꞌinkꞌez bulunah ꞌen dzulh tsꞌun
whetsꞌih halhdel. 11 ꞌInkꞌez ꞌet Sodom ꞌinkꞌez Gomorrah hubeꞌilhdzun ꞌi
tsꞌiyawh hiyilhchoot ꞌinkꞌez ndai hubutsꞌuyi ꞌi chah tsꞌiyawh hiyilhchoot
hoh whunahedel. 12Lot, ꞌen chah hiyilhchoot, Abram boono, ꞌen buyeꞌ,
Sodom ꞌet whutꞌi hoh beꞌildzun ꞌi chah tsꞌiyawh ꞌilhuhigezdla ꞌinkꞌez
whenahedel.

13 ꞌEt ꞌilhunah hubughutelhlha hoh Abram, Hebrew ꞌintꞌah, ꞌen njan
duchun terebinth, oak hiyulhni, ꞌet whutꞌi. Ndi duchun ꞌi ndun Amor
whutꞌen, Mamre ꞌintꞌah, ꞌen beꞌildzun ꞌintꞌah. Boono Eshcol ꞌinkꞌez boono
Aner ꞌen, Abram hitsꞌun detni ꞌuhintꞌah. 14 ꞌEt hoh Abram ꞌen bulhutsin
tsꞌilhchootwhulh ꞌudantsꞌo hoh, ꞌet ꞌaw ꞌet hiyulh ꞌilhudughan ꞌen 318 dune

huhoodulꞌe hubunaneꞌhutꞌen, hubukoo yahuhonle ꞌen hubuhoolhdzih, yun
kꞌut Dan ꞌuhoolhdzawhutsꞌun. 15Hiyulh lhudughan ꞌen ꞌulhkꞌebanla ꞌinkꞌez
ꞌulhꞌek hoh hubuhoolhdel, hiyulh lhudughan ꞌen bulh nde keyah Hobah
tsꞌun ꞌuhooldza ꞌet nebanenyoot. ꞌEt keyah Damascus tsꞌun huwunyaz
de. 16 ꞌEt hoh hubeꞌilhdzun ꞌi tsꞌiyawh hanayanla ꞌinkꞌez bulhutsin Lot,
ꞌen chah hanayalhti, hubunaih, tsꞌekoo, ꞌinkꞌez ꞌonus ꞌun dune hinli
chah.

17 ꞌEt hukwꞌelhꞌaz hubudayi cho Chedorlaomer hubuchꞌaꞌnilhde da,
ꞌinkꞌez ndun hubudayi cho hiyulh ꞌutꞌen da chah, ꞌet Sodom hubudayi cho
ꞌen Shaveh whukoh ꞌet hubudezya. ꞌEt hubudayi cho bukoh ꞌuhoontꞌah.

18 ꞌInkꞌez keyah Salem hubudayi cho ꞌen Melchizedek, ꞌen lhes ꞌinkꞌez
mai too bulh ꞌi hayanla. ꞌEn hoh Yakꞌusda Soo Degha nus ꞌIntꞌah (El
Elyon)a ꞌen ba nawhulnuk ꞌintꞌah. 19 ꞌInkꞌez hoonzoo ꞌobulhni ꞌinkꞌez njan
ꞌutni,

“Abram ꞌen hoonzoo ba ꞌuhotꞌe,
ꞌen buYakꞌusda Soo Degha nus ꞌIntꞌah (El Elyon),
ꞌen ꞌintꞌah yun kꞌut ꞌinkꞌez yaz ꞌuhoonla.

20Yakꞌusda Soo Degha nus Dezti ꞌIntꞌah (El Elyon),
ꞌen hoonzoo ꞌobulhni, ꞌen ba ꞌuhotꞌe.
ꞌEn ꞌuja nchꞌahudetni ꞌen nla kꞌebanla ꞌinkꞌez ꞌen ꞌuja.”

ꞌInkꞌez Abram ꞌen ꞌuja Melchizedek, ꞌen tsꞌiyaitsuk hoh lanezi whinghaz
(10%) ꞌet yughaóoninla.

21 ꞌEt Sodom hubudayi cho ꞌen Abram tsꞌun ꞌutni, “Sudune ꞌen
sghabuninle, ꞌinkꞌez dantꞌi intꞌi, ꞌi nyunchꞌoh ꞌolhdzin”.

22 ꞌEt Abram ꞌen Sodomhubudayi cho ꞌen ꞌuyulhni, “Moodihti (Yahweh),
Yakꞌusda SooDegha nusDezti (El Elyon), ꞌen butsꞌun didulhlhunik, yun kꞌut
ꞌinkꞌez yakꞌuz ꞌuhoonla ꞌen. 23 ꞌAw dantꞌi whuntsꞌih whulhchoot ghaitꞌah.
Yabatsꞌeh ꞌinkꞌez ketlꞌoolh whuntsꞌih ꞌinkꞌez ꞌet ꞌaw dantꞌi nyeꞌildzun,
ꞌi ꞌaw whulhchoot ghaitꞌah. ꞌEt ndusudini ꞌet kꞌan zeh sih, ‘Abram, ꞌen
soodeꞌa silhtsi’. 24 ꞌInkꞌez ꞌet ndai chilhkah hiyanyi, ꞌi zeh ꞌinkꞌez ndai
dune hubeꞌilhdzun sulh hahandel, ꞌen Aner, Eshcol, ꞌinkꞌez Mamre, ꞌen
hubeꞌildzun ꞌi hitoola.”

a 14:18 Ndi boozi El Elyon, ꞌi “Yakꞌusda Soo Degha nus Dezti Unli,” ni hoꞌ ꞌutni.
ꞌEt 1 Timothy Yutsꞌun Kꞌeꞌanguz 6:15 ꞌet Jesus bughundutni, “NeMoodihti ꞌen zeh
kꞌuneꞌutꞌenunli. Hubudayi cho, tsꞌiyawh buhubudayi cho unli, ꞌinkꞌez moodih chah
tsꞌiyawh buMoodihti unli.”

Yakꞌusda (Elohim) ꞌen Abram tsꞌun nahezya

15 ꞌEt njan hukwꞌelhꞌaz Moodihti (Yahweh) bughunek ꞌi be Abram
bunalh hawheltsꞌut ꞌet ꞌutni,

“Abram, ꞌaw wheniljut ilah.
Si ꞌen ntsꞌoh ꞌustꞌah,
tube mba kꞌelhlaootele hoꞌ nintꞌah.”

2 ꞌEt Abram ꞌutni, “Moodih O Moodihti (Adonai Yahweh)a dantꞌi
sghutanlelh? Sunilhꞌen, ꞌuski hoolah ꞌet hoh usyalh ꞌinkꞌez sukoo ba
neꞌduni, ꞌen Eliezer keyah Damascus whutꞌen ꞌen ih skꞌeduteyalh?” 3Hoh
Abram ꞌutni, “Nilhꞌen, ꞌaw ꞌuski sgha chailhtel, ꞌet whe ndun sukoo
whuzdli, ꞌen skꞌeduteyalh tele!”

4 ꞌEt Moodihti (Yahweh) bughunek ꞌi ꞌutni, “Ndunnah ꞌen ꞌaw
nkꞌechádutesyal. Ndunnah nyunchꞌoh nyustꞌe tsꞌun hatezulh, ꞌen
ꞌutenilh nkꞌeduteyalh.” 5 ꞌInkꞌez ꞌaz yulh tíniꞌaz ꞌet ꞌuyulhni, “Kꞌan
nduk ꞌi yakꞌuz tsꞌih yuteꞌen ꞌinkꞌez sum ꞌi oodilhto, lhukꞌi unli hoh
oodutalhto tꞌeh,” ꞌinkꞌez ꞌet ꞌuyulhni, “ꞌEt ntsꞌuhainde ꞌen nda huneltsuk
hutele.”

6Moodihti (Yahweh) ꞌen yuba ꞌalha ꞌintꞌah hoh ꞌen Abram tsꞌahꞌun
dune unli ꞌutni.

7 ꞌEt ꞌuyulhni, “Si, Moodihti (Yahweh) ꞌustꞌah. Ndunnah Chaldea
whutꞌen, ꞌet hubuyun kꞌut Ur, ꞌet whuchꞌa njan yun kꞌut nyeꞌhoolhdzun
whutele ka.”

8 ꞌEt ꞌuyulhni, “Moodih O Moodihti (Adonai Yahweh), ntsꞌenaꞌa hoh
ntꞌewhuntezeh stlꞌawhutékulh ꞌet?”

9Njan nduyulhni, “Tat be nawhudezut musdus lhintsꞌe, tat be
nawhudezut sheep tsꞌekoo, tat be nawhudezut sbai lhintsꞌe, dutꞌayaz,
dove, ꞌinkꞌez dutꞌayaz, pigeon, ꞌi sutsꞌun tonla.”
a 15:2 Ndi boozi Adonai ꞌi, “Moodih ꞌEn neKꞌuneꞌulꞌen ꞌEn ꞌIntꞌah,” ni hoꞌ ꞌutni. Php
2:9-11. ꞌI be whutsꞌodulꞌeh hoh Jesus Christ ꞌen Moodih ndun neKꞌuneꞌulꞌen ꞌEn ꞌIntꞌah.
Njan ꞌudustlꞌus ꞌet ndutni, “ꞌEt huwa Yakꞌusda tsꞌiyaintsuk gha ndo yudálhti ꞌinkꞌez
boozi degha nus hooncha hukwꞌunaꞌa yoozi whulhtsi. ꞌEt whuz naꞌa ndi Jesus boozi, ꞌi
bugha tsꞌiyannah dugwutsi be hitsꞌun nuhudútelya hoꞌ hoontꞌah. Yakꞌuz whutꞌen ꞌinkꞌez
ndi yun kꞌut whutꞌen, ꞌinkꞌez yun tꞌah ꞌintꞌah, ꞌen chah tsꞌiyawh. ꞌEt tsꞌiyawh lhelhyoo
khunek be yahalhtuk, ꞌen tsꞌiyawh njan dahwúdutenilh, Jesus Christ neMoodihti ꞌintꞌah.
ꞌEt whuz naꞌa nadahútenilh, ꞌet Yakꞌusda neꞌabá, ꞌen hidutélhti hoꞌ hutni.” 1 Ti 6:14-16;
Rev 19:15-16.

10 ꞌEt ndi tsꞌiyawh yutsꞌun lhghai dinla ꞌinkꞌez lhulh cho hoh lhtsꞌe

yantꞌaz, ꞌet lhchꞌa tsꞌih nininla ꞌinkꞌez ndi dutꞌai ꞌi ꞌaw lhtsꞌe chayítꞌus. 11 ꞌEt
hoh dutꞌai cho, vulture hiyúlhni, ꞌi ndi khunai hiyanghan, ꞌi yukꞌendel
hoh Abram ꞌun whebunanyoot.

12 ꞌEt sa yun tsꞌitezꞌaꞌi, ꞌet Abram ꞌen bulh cho ꞌi bukꞌediltsꞌut. ꞌInkꞌez
whunulhꞌen, wheoonujut cho ꞌinkꞌez tsaholhgus whucho ꞌi bukꞌedinzut.
13 ꞌEthohYakꞌusda(Elohim)ndobulhni, “Sootsihntꞌeoononzin,ntsꞌuhainde
ꞌen ꞌuyooyunkꞌut ꞌet ꞌaw tꞌechahonizun ꞌinkꞌez ꞌawhubeꞌhoolhdzunchaílah.
ꞌEtndunnahyunkꞌutwhutꞌen, ꞌendzuhneꞌbulhꞌen ꞌinkꞌezhubunaneꞌhootꞌen
hoh 400 nawhudezut whutsꞌun tenaꞌhutelꞌilh. 14 ꞌInkꞌez ndunnah hedoh
ꞌen neꞌbuhulhꞌen, ꞌen si hoh hububa nahutesyeh. ꞌEt hukwꞌelhꞌaz dantꞌi
lhai hoh hitetꞌi. 15Kꞌan hoh ndzi dezghel nyeꞌabákah hubutsꞌun natonja.
Soo sa yinkak inda hoh wheyuntsꞌoolhtelh. 16 ꞌInkꞌez whulh dit hedoh,
ꞌen njan ninahutedulh, ndunnah Amor whutꞌen tintaꞌ huntꞌen ꞌet ꞌaw
lhachaoodusne ꞌet huwa.”

17 ꞌEt hoh lhuwhulhtsꞌut, sa yuntsꞌi whenꞌai ꞌinkꞌez tsaholhgus, ꞌet
whunulhꞌen, ndi be ꞌutꞌes ꞌi lhut unli, ꞌinkꞌez utsoh dezkꞌun ꞌi ndi khunai
hiyanghan ꞌi beguz wheinkat. 18 ꞌEt dzin zeh Moodihti (Yahweh) ꞌen
Abram tsꞌun ndi be bughunek butsꞌun buba lhaidinla hoh njan ndutni,
“Ntsꞌuhainde ꞌen ndi yun kꞌut hubughaóoniꞌai, Egypt whedinli tsꞌun ꞌinkꞌez
ndi tookꞌohwhucho, ꞌetEuphrates tookꞌohwhucho ꞌet. 19Ndunnahhubuyun
kꞌut, dunnah Ken whutꞌen, ndunnah Kenez whutꞌen, ndunnah Kadmon
whutꞌen, 20ndunnah Hitt whutꞌen, ndunnah Perizz whutꞌen, ndunnah
Repha whutꞌen, 21ndunnah Amor whutꞌen, ndunnah Canaan whutꞌen,
ndunnah Girgash whutꞌen, ꞌinkꞌez ndunnah Jebus whutꞌen, ꞌen cha.”

Hagar ꞌinkꞌez Ishmael

16 Kꞌan Sarai, Abram buꞌat ꞌen ꞌaw yuba uskeh chaꞌítꞌih ꞌinkꞌez
ꞌet Egypt whutꞌen ꞌen hubunaneꞌutꞌen Hagar ꞌi boozi. 2 ꞌEt Sarai

ꞌen Abram ꞌuyúlhni, “Soozélhtsꞌai, kꞌan si ꞌaw Moodihti (Yahweh) ꞌen
uskeh wustꞌi ba sghachahooꞌal. Slaineh hoh, ndunnah sunaneꞌutꞌen ꞌen
butsꞌinyalh khun sih uskeh suba wutꞌi.” ꞌEt hoh Abram ꞌen Sarai yughunek
kꞌatsꞌih ꞌuja.

3 ꞌEt Abram yun kꞌut Canaan lanezi nawhudezut hukwꞌelhꞌaz, ꞌet Sarai,
Abram buꞌat ꞌen dunaneꞌutꞌen Hagar, Egypt whutꞌen, ꞌen buki Abram

tlꞌayalhti buꞌat wule ka. 4Hoh Abram ꞌen Hagar tsꞌun whinya ꞌinkꞌez ꞌet
buzki hooni. ꞌEt buzki hooni tꞌeinanzin ꞌaw ꞌet yunaneꞌutꞌen ꞌen buna tsꞌun
yulh dzuh haninanzut.

5Hoh Sarai ꞌen Abram ꞌuyulhni, “Suba ꞌutsꞌun, ꞌi nyun tsꞌun ꞌuhooja.
Sunaneꞌutꞌen ꞌen ntlꞌailhti ꞌet buzki hooni yiꞌen, buna tsꞌun sutsꞌun dzuh
haninanzut. Moodihti (Yahweh) ꞌen nuwhuba nuhuteyeh nyun ꞌinkꞌez si
nuwheguz ꞌet.”

6 ꞌEt Abram ꞌen Sarai ꞌuyulhni, “ꞌAlha nyunaneꞌutꞌen ꞌen nla kꞌez ꞌintꞌah.
Ntsꞌe datanlilh hukwaꞌninzun ꞌet.” ꞌEt hoh Sarai ꞌen tube dzuh naidílhtsꞌut
hoh yughu telhlhah.

7 ꞌInkꞌez kꞌan Moodihti (Yahweh) bulizas ꞌen ndunnah nayilhti. ꞌEn
taba yun yuh too hainli tinta ꞌet ꞌusda, yun kut Shur whutsꞌun. 8 ꞌEt ꞌutni,
“Hagar, Sarai bunaneꞌintꞌen, ntsꞌez de hainya? Ntsꞌe tenya?” ꞌEt ꞌutni,
“Sarai sba neꞌduni ꞌen bughutsitelhya.”

9 ꞌEt Moodihti (Yahweh) bulizas ꞌen tsꞌekoo yutsꞌun ꞌutni, “Mba neꞌduni
ꞌen butsꞌun nindalh butlꞌaꞌdudoltelh.” 10 ꞌEt Moodihti (Yahweh) bulizas ꞌen
ꞌuyulhni, “Ntsꞌuhainde ꞌen hulai hubutelhtsꞌilh, ꞌaw wheꞌhubutsꞌoodolhto
ghaitꞌah tele.”

11 ꞌInkꞌez Moodihti (Yahweh) bulizas ꞌen ꞌuyulhni,
“Whunilhꞌen, ꞌuski bulh ꞌunintꞌah,

ꞌinkꞌez dune tantꞌi.
Moodihti (Yahweh) ꞌen njan teniꞌnilhdzun ꞌet nyoozálhtsꞌa

ꞌet huwa boozi Ishmael buóotanzi
12 ꞌEn ꞌaw hoonli hukwꞌunuchaꞌustꞌen dune tele.

Bula be ꞌi dune chꞌa ꞌutetꞌe.
Dune hedidut chah hubula be ꞌi hichꞌa ꞌutetꞌe.

ꞌInkꞌez buboonokah ꞌen hubuchꞌa hoh hubunat whutetꞌi.”
13 ꞌEt ꞌinkꞌez Moodihti (Yahweh) Ndi boozi El Roia ꞌen yutsꞌu hahuyih

hoh ꞌen dulh yailhtuk, ꞌen “Nyun ꞌunintꞌah ndun Yakꞌusda Ndun Sunilhꞌen
(El Roi) ꞌen,” hoh ꞌet ꞌutni “ꞌEt sichah ih njan ndun nalhꞌen, sunilhꞌen ꞌen?”
14 ꞌEt huwa njan tsakꞌet too ꞌet Beer Lahai Roi tsꞌuwhutni. Kwꞌuníznulhtsꞌut,
ꞌet Kadesh ꞌinkꞌez Bered wheguz whuzꞌai.

a 16:13 ꞌI “Yakꞌusda ꞌEn Whunilhꞌen” ni hoꞌ ꞌutni. ꞌEt John Yukꞌunéꞌuzguz 1:48 hoh
Nathanael ꞌen Jesus yughu ninya hoh Jesus ꞌen Nathanael ꞌet nduyúlhni, “Mai chuntah
sinda da, Philip ꞌanih nyuduténilh whutsuh da, ꞌet ꞌuda nyunalhꞌen.” ꞌEt whuz naꞌa ndi
boozi “El Roi” ni hoꞌ ꞌutni.

15Hoh Hagar ꞌen Abram budune buyaz whuzdli hoh Abram buyeꞌ

ꞌen yoozi ꞌuhoonla, Hagar buzki ꞌen Ishmael yulhni. 16Abram ꞌen 86
nawhudezut yin kah inda hoh Hagar ꞌen Abram yuba ꞌuski Ishmael ꞌen
hooni.

Yakꞌusda (Elohim) ꞌen Abram ndi be
bughunek ꞌi butsꞌun buba lhaidinla

17 ꞌEt Abram ꞌen99nawhudezut yinkak indahoh,Moodihti (Yahweh)
Ndi boozi El Shaddai,a ꞌen Abram tsꞌun be hoodiltsꞌai ꞌinkꞌez

ꞌuyulhni, “Yakꞌusda Degha Nus ꞌUltus (El Shaddai) usli, si ꞌen ꞌustꞌah.
Sutsah inyalh ꞌinkꞌez ꞌaw nkꞌetsꞌuhoꞌalh hoolah. 2 ꞌInkꞌez ndi be sughunek
ꞌi mba lhádusla, nyun ꞌinkꞌez Si bulh, ꞌinkꞌez lhkꞌuz teh hoh nahlan tehle.”

3 ꞌEt Abram ꞌen yun nachaneti ꞌinkꞌez Yakꞌusda (Elohim) ꞌen yulh
yailhtuk, njan ndutni, 4 “ꞌEt suba whunilhꞌen ndi be sghunek mba
lhadusla, ꞌi ꞌinkꞌez nyun ndunnah nus de hedoh hulan ꞌen hubeꞌabá
tanle. 5Kꞌan ꞌonus ꞌun whutsꞌun nyoozi ꞌaw Abram chaꞌtesle, nyoozi, ꞌi
Abraham tele. Nus de hedoh ꞌen hubeꞌabá nyuzilhtsꞌi ꞌet huwa. 6 ꞌInkꞌez
nyuzkeh ꞌen hulan mba hubutelhtsilh. ꞌEt nyun ngha ndunnah nus de
hedoh ntsꞌuhainde tele. ꞌInkꞌez hubudayi cho ꞌen cha nyun ntsꞌuhainde
tele. 7 ꞌEt ndi be sughunek mba lhaidusla ꞌi ꞌet nuwheguz si, nyun ꞌinkꞌez
ntsꞌuhainde nkꞌelhꞌaz hubutsuh hahande, ꞌen chah hubulh ꞌutetꞌilh. ꞌInkꞌez
ndi be sughunek mba lhadusla, ꞌi ꞌilhuz wheni ꞌutꞌetꞌilh, nyun ꞌinkꞌez
ntsꞌuhainde ꞌen chah, si Yakꞌusda (Elohim) hububa tesdle. 8 ꞌInkꞌez ꞌet cha
njan nghaóonila nyun ꞌinkꞌez ntsꞌu hahande ꞌen njan nkꞌelhꞌaz yun kꞌut
ꞌet ntꞌechanyunizun ꞌet, Canaan yun kꞌut nduhoolhcho ꞌet ntsꞌe whutsꞌun
ꞌilhuz be hoolhdzunwhutele ꞌinkꞌez si hoh huba Yakꞌusda (Elohim) tesdle.”

9 ꞌInkꞌez Yakꞌusda (Elohim) ꞌen Abraham ꞌuyulhni, “Nyun hoh ndi
be sughunek mba lhadusla ꞌi bukꞌuneꞌontꞌen, nyun ꞌinkꞌez nyulh hedoh
nkꞌelhꞌaz ꞌen njan ꞌonus ꞌun whutsꞌun hahande ꞌen. 10Ndi be sughunek
mba lhadusla, ꞌi bukꞌuneꞌontꞌen, si, nyun, ꞌinkꞌez ntsꞌuhainde nkꞌelhꞌaz
a 17:1 ꞌI “Yakꞌusda ꞌEnDeghaNus ꞌUltus Unli,” ni hoꞌ ꞌutni.Whuz naꞌa JohnYukꞌunéꞌuzguz
2:19 ꞌet Jesus ꞌen ndobúlhni, “Njan bukoo whudézti nuhwheni hoolah whulhtsi ꞌinkꞌez
tat dzin inle tꞌeh, ꞌet dinaoodutésꞌalh.” Njan whutsꞌodulꞌeh neMoodihti Jesus Christ ꞌen
duyustꞌe yughu yalhtuk hoh hubudáni, ꞌen soo ꞌultus unli hoh whulh tat dzin inle tꞌeh
dinaoodutéꞌalh. ꞌInkꞌez ꞌet whuz naꞌa nduhooja. Lhdulalhkꞌus kꞌut neba dazsai hoh whulh
tat dzin dinadeja. Mt 28:18; Col 1:15-17.

nyunedoh ꞌen, ndez naꞌa ꞌuhoontꞌah: ndan duneyaz whulhlhih, ꞌen hikꞌa
dune unli ꞌi hitetꞌus hubaꞌ hoontꞌah. 11 ꞌInkꞌez buka dune hinli ꞌi hitetꞌus
ntsꞌentah ꞌet. ꞌEt ꞌi be ntꞌeoontezin ndi be sughunek mba lhadusla, ꞌet
nuwheguz si ꞌinkꞌez nyun hoh. 12Ndan dune lhkꞌudit dzin hubenli ꞌaw ꞌet
hubutetꞌus duneyaz ꞌen tsꞌiyawh ntsꞌu hahande ꞌen. Ndan nkoo whuhuzdli
ꞌen ꞌinkꞌez ndan sooneya be ꞌonkꞌet ꞌen ꞌutsꞌun whutꞌen ꞌen, ntsꞌu hahánde
chahilah chah. 13Ndan duneyaz nkoo hooni ꞌinkꞌez ndan nzooneya be
ꞌonkꞌet chah, hika dune hinli ꞌi hitetꞌus hubaꞌ hoontꞌah, ꞌinkꞌez ndi be
sughunek mba lhadusla ꞌi nuhwhutsꞌuntah nuhwhulh ootꞌe hoh ndi be
sughunek mba lhadusla ꞌi ꞌilhuz wheni nuhwhulh ootꞌe ka. 14 ꞌInkꞌez
ndan duneyaz ꞌen ꞌaw buka dune unli ꞌi ꞌaw chahiyitꞌus ꞌen butsentah,
ꞌen ꞌutetꞌilh bulh dune hubuchꞌa tinabonenyoot, ndi be sughunek mba
lhadusla, ꞌi lhkꞌuninyuz hoh ꞌintꞌah.”

15 ꞌEt Yakꞌusda (Elohim) ꞌen Abraham ꞌuyulhni, “Sarai nꞌat ꞌen ꞌaw
Sarai be chaoozonzih, ꞌet Sarah ꞌi boozi tele. 16 ꞌInkꞌez hoonzoo buba
whutelhtsilh ꞌinkꞌez duneyaz ꞌen mba buzki tele. ꞌInkꞌez ꞌen hoonzoo be
butsꞌun nahutesye ꞌinkꞌez ndoh hedoh ꞌen hubeꞌama tele, ꞌinkꞌez dune
dayichokah ꞌen hitsꞌuhatádoh.”

17 ꞌEt Abraham bunen be nachuneti ꞌinkꞌez dlokeltsꞌuk hoh budziyah
tsih ꞌutni, “100 nawhudezut yinkak inda ꞌen ih ba ꞌuski whutele? ꞌInkꞌez
Sarah ꞌen 90 nawhudezut yinkak inda ꞌen hoh ih buzki whutele?”
18 ꞌInkꞌez Abraham ꞌen Yakꞌusda ꞌuyulhni, “ꞌEt hoh Ishmael ꞌen tusih ndi
be netsꞌunahezya ꞌi be nduhótꞌe.”

19 ꞌEt Yakꞌusda (Elohim) ꞌutni, “ꞌAwundooh! Sarah ꞌen mba buzki
duneyaz whutele, ꞌinkꞌez boozi ꞌi Isaac dutanilh. ꞌInkꞌez ndi be sughunek
mba lhadusla, ꞌi ꞌenbulh ꞌuwhusla, ꞌilhuzwheni ꞌutetꞌilh ꞌinkꞌezhikꞌahhedoh
ꞌen chah bulh ndotetꞌe. 20 ꞌInkꞌez Ishmael, ꞌen nyoozálhtsꞌa, whunilhꞌen,
si ndusja, be hoonzoo ꞌi bulh ꞌintꞌah ꞌinkꞌez hulan tele lhkꞌuz teh hoh
ꞌet butsꞌeꞌkah hubudayiyaz lanezi ꞌonus ꞌat nanah ꞌen hubutꞌi ꞌinkꞌez
tube hincha hedoh tsꞌih hainzut tele. 21 ꞌEt whuntsꞌih ndi be sughunek
mba lhadusla, ꞌi Isaac bulh ntsꞌun tsꞌihꞌun tele. ꞌEn Sarah njan soo ꞌet
ninaoodendzut ꞌet, buzki whutele.” 22 ꞌInkꞌez yulh yalhtuk ꞌet ustlꞌeꞌ deja
hoh Yakꞌusda ꞌen Abraham yuchꞌa nduk whenaja.

23 ꞌEt hohAbraham ꞌenbuyeꞌ Ishmael ꞌinkꞌez ndanbukooyahonle, ꞌinkꞌez
ndan sooneya be huba honket, tsꞌiyawh dune hubutah dune ꞌen Abraham
bukoo ꞌen hika dune unli ꞌi ꞌet dzin hoh bukak huwhuztꞌus hubutsentah

ꞌet. ꞌEt whuz naꞌa Yakꞌusda (Elohim) yudani. 24 ꞌInkꞌez Abraham ꞌen 99
nawhudezut hoh hika dune unli ꞌi hikꞌut whuztꞌus butsentah ꞌet. 25 ꞌEt
Ishmael ꞌen 13 nawhudezut yinkak inda hoh yuka dune unli ꞌi hikak
whuztꞌus butsentah ꞌet. 26 ꞌEt dzin zeh Abraham ꞌen hika dune unli ꞌi hikꞌut
whuztꞌus, buyeꞌ Ishmael ꞌen chah. 27 ꞌInkꞌez ndan dune tsꞌiyawh hubukoo
yahahonle, ꞌinkꞌez ndan sooneya be hubohonket ꞌutsꞌun keyah tsꞌih, ꞌen
chah hika dune unli ꞌi ka hiyulh hubukꞌut huwhuztꞌus.

Yakꞌusda (Elohim) ꞌen Abraham yunalh hainya

18 ꞌEt Moodihti (Yahweh) ꞌen Abraham yunalh hainya, njan ndun
Mamre, buduchun tah terebinth, oak hiyulhni, whuꞌiz whuzul

hoh bun dati ꞌet usda. 2Hoh nduk yutaꞌen ꞌinkꞌez whunilꞌen, dune tahulta
ꞌen highu nudelhúya ꞌet hubaꞌen hoh. Bun dati tsꞌun halgai ꞌinkꞌez
hubududélhgai ꞌinkꞌez hubut nachaneti.

3 ꞌInkꞌez ꞌutni, “SMoodih (Adonai) kꞌan hoh nyunalh soo hoonliyaz soo
nyutsꞌun ꞌuhoontꞌah tꞌeh, ꞌaw nyunaneꞌutꞌen ꞌen teh sutsꞌun toolhꞌa gunih.
4Sulaꞌineh hoh, too ntsolyaz ꞌi deꞌ ꞌinkꞌez nehke be too naoogus, ꞌinkꞌez
ꞌet ꞌuscheh ꞌet naoolhúyis. 5 ꞌInkꞌez ꞌet lhesyaz nuhwhuba haóosdlelh ꞌet
sih nuhwhuyustꞌe naóolhyis, ꞌet hukwꞌelhꞌaz sih sgha lhohdelh. Ntsꞌenaꞌa
nuhnaneꞌutꞌen tsꞌun hahya ꞌet.” ꞌEt ꞌuhutni, “Ndineh, ntsꞌenaꞌa ꞌudini
ꞌet.”

6Hoh Abraham ꞌa tsꞌih hoh bun yah danalgai ꞌinkꞌez Sarah ꞌuyulhni,
“Soo ꞌah lhkꞌut tat ꞌuneltsuk lhes nududzaih nzoo ꞌi nilhlhus ꞌinkꞌez lhes
ꞌonleh.”

7 ꞌInkꞌez Abraham ꞌen musdus tsꞌun whelgai ꞌinkꞌez musdusyaz unzoo
ꞌinkꞌez buyat dutle. ꞌI dune kꞌan neyelh ꞌen yutlꞌayalhti ꞌinkꞌez ꞌen soo
tsꞌih ꞌuyooleh ka. 8Hoh bada, ꞌutsꞌoo ꞌinkꞌez musdus yat soo yulhtꞌe ꞌi
njan uscheh ꞌet hubut nininla ꞌinkꞌez hubugha suyin ꞌuheyi hoh.

9 ꞌEt ꞌuhiyulhni, “Nꞌat Sarah ꞌen ntsꞌe whenya?” ꞌEt ꞌutni, “Njan bun
yah ꞌintꞌah.”

10 ꞌInkꞌez ꞌutni, “ꞌInluz hoh sih ntsꞌun nanaóosda njan tsꞌukhuna ba
niooninzut hoh whunilhꞌen Sarah nꞌat ꞌen buyeꞌ whutele.” ꞌEt hoh Sarah
ꞌen huboozilhtsꞌai, bun dati yatuk ꞌet suyen.

11Kꞌan ꞌet Abraham ꞌinkꞌez Sarah ꞌen tube hoonyan huzli. Yeꞌun hezulh
ꞌinkꞌez Sarah en buzki whutele ꞌet tube ꞌonus ꞌun hainzut. 12 ꞌInkꞌez Sarah

ꞌen dulh nadudloh ꞌet ꞌutni, “Hoonyan sili hukwꞌelhꞌaz ih suba whutezoo?
Sumoodih ꞌen chah hoonyan suli ꞌinkꞌez.”

13 ꞌInkꞌez Moodihti (Yahweh) ꞌen Abraham ꞌuyulhni, “Dantꞌi ka Sarah
udloh? ꞌInkꞌez ꞌutni, ‘ꞌEt hoh ih ꞌuski tetꞌi? Hoonyan sili kꞌez?’ 14 ꞌAw
dantꞌi whuntsꞌih ih Moodihti (Yahweh) ba whuchahoolnah ih? Ndet ꞌet
niwhuninzut ꞌet sih hanaoosja njan tsukhuna ba nioonínzut ꞌet, ꞌinkꞌez
Sarah ꞌen buyaz dune tele.”

15 ꞌEt Sarah ꞌen huba ꞌutsꞌun ꞌutni, “Njan ndutni, ꞌaw chasusdloh.” Hoh
nelhujoot ꞌinkꞌez ꞌet ꞌuyulhni, “ꞌAwundooh! Indloh lah!”

Abraham ꞌen ndunnah Sodom whutꞌen huba tedudlih
16 ꞌInkꞌez ndun dune ꞌen dinahudidel ꞌinkꞌez keyah Sodom tsꞌun hitesꞌen

hohAbraham ꞌen hubukꞌuninanja hoh ꞌunwhenabalhꞌa. 17 ꞌInkꞌezMoodihti
(Yahweh) ꞌutni, “Abraham ꞌen be hoonteszin ih datesnilh ꞌet? 18Abraham
ꞌen dune ncha ꞌinkꞌez hube whunujut hedoh tele ꞌen, ꞌinkꞌez ꞌen bugha
tsꞌiyawh njan yun kꞌut hedoh ꞌen hoonzoo obuteslelh hubutsꞌun hoh.
19Ntꞌenuszun ꞌi gha bughunek gha ꞌet sih buzkeh hubaneꞌdooni ꞌinkꞌez
bukoo neꞌhutꞌen ꞌen chah Moodihti (Yahweh) hikꞌah tsꞌih ꞌuhootꞌe. ꞌInkꞌez
Moodihti (Yahweh) bughunek ꞌi hiyotun ꞌinkꞌez tsꞌahꞌun dune hinli, ꞌinkꞌez
tsꞌihꞌun hubanahutedeh. ꞌEt huwa Moodihti (Yahweh) ꞌen sih Abraham
yuba haholelh dantꞌi yeyulh yailhtuk ꞌet.”

20 ꞌInkꞌez Moodihti (Yahweh) ꞌutni, “Ndunnah keyah Sodom ꞌinkꞌez
Gomorrah tsꞌun, hubuchꞌa ꞌi tube tso whewhunujut hoh hubulubeshi ꞌi
tube hoontsiꞌ ꞌuja ꞌet huwa, 21kꞌan ntsꞌun tesyalh ꞌinkꞌez whuntelhꞌilh
dahoontꞌah hoh ꞌinkꞌez ꞌet tsꞌiyawh nda huja hoh tulih ꞌuwhutni, ndi tube
hubuchꞌa tso sghudenzut. ꞌEt nda chahootꞌah tꞌeh, ntꞌeoonoszin sih.”

22 ꞌInkꞌez ndunnah dune ꞌaw ꞌet whuchꞌa nahundel ꞌinkꞌez keyah Sodom
whutsꞌun wheháꞌaz. ꞌEt whuntsꞌih Abraham ꞌen nkꞌat chah Moodihti
(Yahweh) ꞌen yebut seyen. 23 ꞌInkꞌez Abraham ꞌen ꞌet yughuyaz nininya
ꞌinkꞌez ꞌuyulhni, “ꞌEt hoh ih ndunnah tsꞌahꞌun dune hinli ꞌinkꞌez lubeshi
ꞌuhulhꞌen bulh tsꞌiya hubutelhtsilh? 24Khun teh skwunlat lanezi (50) dune
ꞌen tsꞌahꞌun dune hinli njan whutꞌah ꞌet. ꞌEt cha ih tsꞌiya hubutalhtsil
ꞌinkꞌez hubuyun kꞌut ꞌet chah ih tsꞌya whutalhtsilh? ꞌInkꞌez ꞌaw huba
ninachaóotuzaꞌal, ndunnah skwunlat lanezi ꞌen huba? 25 ꞌEt tube mba
yeꞌun hoh njan ndutanilh ꞌet. Ndunnah tsꞌahꞌun dune hinli bulh dune

tintaꞌ huntꞌen ꞌen hubutanghan. ꞌEt hoh ndunnah tsꞌahꞌun dune hinli ꞌen
chah lubeshi ꞌuhulhꞌen kꞌunaꞌa? Tube mba yeꞌun ꞌuhoontꞌah! ꞌEt ndun
dune naheyelh, ꞌen ndunnah huba nahuheyelh ꞌen ndi yun bukꞌut soo
tsꞌihnus tulih ꞌuhotꞌe da?”

26 ꞌEt hoh Moodihti (Yahweh) ꞌutni, “ꞌEt hoh skwunlat lanezi (50)
Sodom whutꞌen ꞌen tsꞌahꞌun dune hinli njan huwhutꞌi whucho whutꞌah
tꞌeh, ꞌet ꞌaw ꞌet huba ninawhutesꞌalh ꞌen huba.”

27Hoh Abraham ꞌen yutsꞌun hunih ꞌinkꞌez ꞌutni, “Soo ꞌustꞌah kꞌan hoh
si ꞌen lhustsꞌis ꞌinkꞌez lhez zeh ꞌustꞌah hoh whuntsꞌih Moodih (Adonai)
ꞌen bulh yatelhtuk. 28 ꞌEt tꞌeh skwunlai hukwꞌelhꞌih hoh skwunat lanezi
(50) tsꞌahꞌun dune hooni tꞌeh, ꞌet ho ꞌih tsꞌayah whutalhtsꞌilh tsꞌuwhutꞌi
whucho ꞌet?” ꞌEt ꞌutni, “Dit lanezi skwunlai (45) naoobila tꞌeh, ꞌaw tsꞌiya
huboolhtsꞌilh ghaitꞌah.”

29Doochah yulh yatelhtuk ꞌinkꞌez ꞌutni, “Khun teh dit lanezi (40) dune
ꞌen nabela tꞌeh?” Hoh ꞌutni, “ꞌEt ꞌen hubugha ꞌaw nduhosdleh ghaitꞌah.”

30 ꞌEt ꞌutni, “Moodih (Adonai) ꞌen ꞌaw chahunoolhuchꞌe ꞌinkꞌez si
yatelhtuk. Khun tat lanezi (30) ꞌen dune nabila, ꞌet do?” Hoh ꞌutni, “Tat
lanezi ꞌen dune naila tꞌeh, ꞌaw ꞌet nduhosdleh ghaitꞌah.”

31 ꞌEt ꞌutni, “Soo kꞌan ꞌaw ꞌet sichꞌoh kꞌewhustꞌai hoh Moodih (Adonai)
ꞌen bulh yatelhtuk. Khun tꞌeh nat lanezi (20) ꞌen nabinla do?” ꞌEt ꞌutni,
“Ndunnah nat lanezi ꞌen hubugha, ꞌaw tsꞌiya huboolhtsilh ghaitꞌah.”

32 ꞌInkꞌez ꞌutni, “ꞌAw Moodih (Adonai) chahunoolhuchꞌe, doochah
ꞌilhuh zeh yatelhtuk. Khun tꞌeh lanezi (10) ꞌen naoobila?” ꞌEt ꞌutni, “ꞌEt
lanezi ꞌen hubugha ꞌaw tsꞌiya huboolhtsꞌilh ghaitꞌah.”

33 ꞌEt Moodihti (Yahweh) ꞌen Abraham yulh yalhtuk ꞌustlꞌe deja, ꞌaw
ꞌet ꞌun whenaja, ꞌinkꞌez Abraham ꞌen ntsꞌe usda, whuz whenaja.

Keyah Sodom ꞌinkꞌez keyah Gomorrah hoolah whutelhtsilh

19 Kꞌan hulhgha hoh ndunnah lizas nanah ꞌen keyah Sodom huniꞌaz
ꞌinkꞌez Lot ꞌen Sodom keyah whudati ꞌet usda. Lot hubaꞌen ibulh

nduk ꞌuja ꞌinkꞌez hubududezya ꞌinkꞌez bunen yun tsꞌun, ꞌet nachaneti.
2 ꞌInkꞌez ꞌutni, “Njan ꞌet sumoodihkah, sula ꞌáhneh nuhnaneꞌutꞌen tsꞌun
bukoo ahꞌus ꞌulhꞌek ꞌet whahke ꞌinkꞌez nuhke ꞌi nuhba too nahoogus. ꞌEt
sih ꞌa didahꞌaz ꞌinkꞌez toohꞌas.” ꞌEt ꞌuhutni, “ꞌAwundooh, njan yooꞌaz tsꞌih
ꞌet tadutez kꞌan ꞌulhꞌek.”

3 ꞌEt ꞌilhuz ꞌobulhni, ꞌet hoh hitsꞌun ꞌuhuja ꞌinkꞌez bukoo ꞌet dahuníꞌaz.

ꞌEt hooncha whe hubughaꞌ niꞌai ꞌinkꞌez lhes nantuldoh chaílah, ꞌi huba
yulhtꞌe ꞌinkꞌez ꞌet ꞌuhanyi. 4Kꞌan Lot bukoo hudelhtsꞌi ꞌen nihutelgwul
whutsah, ndunnah tsꞌuwhutꞌi whucho hubudene ꞌen, Sodom hubudune
hinli, ꞌuhunelhtꞌet hoonyan, kꞌan huneyelh, ꞌinkꞌez yinka dune tsꞌiyawh
nde ꞌulhchꞌa tsꞌun, ꞌen koo huwaꞌ huwhezdel. 5 ꞌInkꞌez Lot ꞌen hikahunih
ꞌinkꞌez ꞌuhiyulhni, “Ndunnah dune ntsꞌun huninꞌaz, ꞌen kꞌan ꞌulhꞌek ꞌet ntsꞌe
ꞌuhintꞌah? Nuwhutsꞌun tꞌebuninle, ꞌet sih soo cho hoh hubutꞌaoodutez.”

6Hoh Lot ꞌen hubutsꞌun tininya hukwuti ꞌet, ꞌinkꞌez bukꞌah tsih
danadentan. 7 ꞌEt ꞌobulhni, “Soo slaꞌahneh sulh dunekah, ꞌaw hoontsiꞌ
ꞌoohneh gunih! 8Whunulhꞌen, sutseꞌkah nanah ꞌen ꞌawdune tꞌechahunizun,
soo slaꞌahneh, ꞌaz nahtsꞌun tiboolhtelh sih, ꞌinkꞌez ꞌet sih ntsꞌe dabutehlilh
hukwaꞌnahzun, ꞌet ndo boohleh sih. ꞌEt sih ꞌaw hoonliyaz dachabuzoohle,
ndunnah sukoo kꞌut whutsenya hoh sutsꞌun dahuniꞌaz ꞌet huwa.”

9 ꞌEt ꞌuhutni, “Kꞌah sinyen!” ꞌInkꞌez Lot gha ꞌulhodutni, “Ndun dune
daninya ꞌen ꞌet njan teda ꞌinkꞌez neba naheyelh laꞌdudilꞌi. Kꞌan ꞌet ndunnah
hubachꞌa ꞌonus nus tube nyulh whutadultsiꞌ!” Hoh ꞌet tube whutꞌa ba
hidendel ndunnah Lot ꞌen hoh daꞌdentan ꞌi ꞌankwus nahidanyuz.

10 ꞌEt whuntsꞌih ndunnah dune ꞌen hitsꞌun tidelnik ꞌinkꞌez Lot, koo
danahininguz ꞌinkꞌez danaꞌhudelhtꞌo. 11 ꞌInkꞌez ꞌet ndunnah dune ꞌen
koo whudati daꞌdentan, ꞌen ꞌantsꞌih chahítiꞌen liꞌhintꞌah hubuhulhtsi,
ꞌahunelhtꞌet hinsol ꞌinkꞌez hincha chah ꞌet ninhunentsai hoh daꞌdentan ꞌet
nahahoꞌalh ka hutꞌen.

Keyah Sodom ꞌinkꞌez Gomorrah ꞌet hoolah whulhtsi
12 ꞌEt ndunnah dune ꞌen Lot tsꞌun ꞌuhutni, “ꞌAw ih nyulh ꞌilhunah

njan hooni? Nghundan, nyeꞌkah, ntseꞌkah, ꞌinkꞌez ndan hubintꞌi, ꞌen njan
tsꞌuwhutꞌi whucho ꞌet ꞌuhintꞌah tꞌeh, ꞌaw ꞌet njan whehanaóobinle! 13Njan
ꞌet tsꞌiya whutadultsilh, ꞌet hukwa ndi tube be ꞌi Moodihti (Yahweh)
bunalh tso hubuchꞌa dincha suli hoh, ꞌinkꞌez Moodihti (Yahweh) ꞌen
whusanwhalhꞌa njan hoolah whutelhtsilh ka.”

14 ꞌEt Lot ꞌen ꞌun whenya ꞌinkꞌez bughundankah ꞌen butseꞌkah ghu
yahudaltsꞌi ꞌen ndo hubulhni, “Didahdelh! Njan whehahdelh, ꞌet Moodihti
(Yahweh) njan tsꞌuwhutꞌi whucho, ꞌet hoolah whuteltsilh!” Ndunnah
bughundan ꞌen hubutsꞌun hoh ꞌantsꞌi nodulyeh ꞌutni huba liꞌhoontꞌah.

15 ꞌEt haootelhꞌen hoh lizas ꞌen Lot ꞌa ꞌintꞌen yulhni, “Didinyih, nꞌat

ꞌinkꞌez ntseꞌkah nanah ꞌen njan ꞌuhintꞌah ꞌen whehaóobonlelh njan
tsꞌuwhutꞌi whucho wheoonuzilhghi ꞌet nuhwhulh ꞌuhoneh whuchꞌa.”

16 ꞌAw ꞌet ꞌawhuz nduntꞌah hoh ndun dune hila ílhchoot, buꞌat bula,
butseꞌkah nanah hubula chah, ꞌet Moodihti (Yahweh) ꞌen yughun tsꞌuja
hoh. ꞌEt njan whehahiyalhti ꞌinkꞌez njan tsꞌuwhutꞌi whucho ꞌet yooꞌaz
tsꞌih nihinilhti. 17 ꞌEt hoh lhoduzut, ꞌet njan tibuninla hoh ꞌet ꞌutni,
“Be khoohna ba tsitulhyih! ꞌAw kꞌah naitoohtꞌen gunih! ꞌInkꞌez ntsꞌe
tsꞌisai kꞌut tꞌeh oohtꞌe gunih! Dzulh tsꞌun tsꞌih tsihtoolhdelh, ꞌet sih ꞌaw
nuhwhulhchaꞌhosne, tsꞌiya whahle chꞌa.”

18 ꞌEt Lot ꞌen ꞌobulhni, “Slaꞌahneh hoh, ꞌawundooh sumoodih! 19 ꞌEt
ꞌalha kꞌan nuhye naneꞌuten ꞌen nuhwhulh nuhba soo ꞌunintꞌah nuhtsꞌun
hoh, ꞌinkꞌez nuhbe tedindlih ꞌi nuhba ꞌun whulhtsi, ꞌi busunelhtan be
khusna ꞌi suba sulhyih. ꞌEt whuntsꞌih ꞌaw whe ndi dzulh tsꞌun tsitoolhdilh
ghaitꞌah, khun sih be hoontsiꞌ ꞌi sutaooya sih ꞌinkꞌez daoosah. 20Kꞌan
nulhꞌen njan tsꞌuwhutꞌi whucho ꞌet nilhdukw soo butsꞌun tsiz telhdulh,
ꞌinkꞌez ꞌet hoontsol cha ꞌuhoontꞌah! Slaꞌineh hoh ꞌet whuz oosneh, (ꞌaw ih
hoontsol?) ꞌet suzul ꞌet sih khoona.”

21 ꞌInkꞌez ꞌet ꞌuyulhni, “Nilhꞌenmba soo hukwꞌuninulhzut njan ꞌodini ꞌet.
ꞌInkꞌez njan tsꞌuwhutꞌi whucho ꞌet ꞌaw ꞌun uhosdleh ghaitꞌah hukwaꞌdani
ꞌet. 22 ꞌA tsꞌih, whuz ꞌahneh! ꞌAw whe hoonli óosneh ghaitꞌah, whuz lhgha
dutehdulh whutsꞌun.” ꞌEt hoh njan tsꞌuwhutꞌi whucho ꞌet, Zoar tsꞌuwhutni.

23Sa yun kꞌeinꞌai hoh Lot, ꞌen keyah Zoar ꞌet ninya. 24 ꞌEt hoh Moodihti
(Yahweh) ꞌen ndi chan kꞌunaꞌa, tse kwun, ꞌinkꞌez kwun ꞌi nalhtih, Sodom
ꞌinkꞌez Gomorrah bukꞌut ꞌet Moodihti (Yahweh) nduk yakꞌuz tsꞌun ꞌen
ꞌuhoonla. 25Hoh ꞌet njan yuk ꞌuhoonla tsꞌuwhutꞌi whucho ꞌet. ꞌInkꞌez
tsꞌiyawh whuzih kꞌet whuzdla, tsꞌiyawh tsꞌuwhutꞌi whucho dune hini
chah ꞌinkꞌez dantꞌi yun kꞌut hanulhyeh ꞌi tsꞌiyawh hoolah whulhtsi. 26 ꞌEt
buꞌat ꞌen kꞌah naitatꞌen yukꞌah eyalh hoh, ꞌinkꞌez ꞌaw ꞌet lusel be kꞌedeltsi
suli.

27Hoh Abraham ꞌen bundada uda ꞌet nde whenya Moodihti (Yahweh)
yubut inyen whuz ꞌet. 28 ꞌEt Sodom ꞌinkꞌez Gomorrah tsꞌun yutaꞌen ꞌinkꞌez
ndet whuzꞌai kꞌut whuzla tsꞌiyawh ꞌet hoꞌen ꞌinkꞌez whunilhꞌen! yun kꞌut
whulhut ꞌi bukwun tsꞌudelhkꞌun cho lhut khunaꞌa nduk whedejut.

29Sahoh lhuwhuzut hohMoodihti (Yahweh) ꞌen njan tsꞌuwhutꞌiwhucho
ꞌet whuzꞌai kꞌut ꞌet tsꞌiya whulhtsi hoh ꞌinkꞌez Lot ꞌen ꞌun wheyalhꞌa njan

yuk ꞌuhooja whuchꞌa, njan tsꞌuwhutꞌi whucho ꞌet Lot dune unli inle, ꞌet
Moodihti (Yahweh) ꞌen Abraham yunalnik.

30 ꞌEt Lot ꞌen Zoar tsꞌun whehanája ꞌinkꞌez nduk dzulh kꞌuz ꞌet ninina.
Butsꞌeꞌ nanah ꞌen hiyulh dune unli, Zoar ꞌet huwhutꞌi whenuljut ꞌet huwa.
ꞌEt hoh butseꞌ nanah ꞌen hiyulh dune unli tseꞌan ꞌet. 31Kꞌan ꞌudetsah hooni
ꞌen ndunnah bukꞌah ꞌen yutsꞌun ꞌutni, “Nuwheꞌabá ꞌen tube hoonyan suli,
ꞌinkꞌez ꞌaw ndi yun kꞌut dune cha hoolah ꞌen nuwhutsꞌun tooꞌas hoolah,
ꞌet whuz naꞌa neba ꞌuhoontꞌah ndi yun kꞌut tsꞌiyawh. 32 ꞌAnih neꞌabá ꞌen
mai too bodulnai ꞌinkꞌez butꞌaoodutez, ꞌet sih neꞌabá ꞌen ba nuwhutsꞌu
hainde hole.”

33Hoh ꞌet ꞌulhꞌek hubeꞌabá ꞌen mai too hiyulhnai ꞌinkꞌez ꞌudetsah ꞌen
beꞌabá yutꞌaínte ꞌinkꞌez ꞌaw ntꞌechaoonizil yutꞌaínte kꞌus ndet dinadija ꞌet.

34 ꞌEt nduhooja hoh ꞌom bundada ꞌet ꞌudetsah ꞌen dekꞌah tsꞌun ꞌutni,
“ꞌAlha seꞌabá tꞌaíte ꞌulhꞌe da. Doochah kꞌan ꞌulhꞌek ꞌet mai too bodulnai
ꞌinkꞌez ꞌet nyun butꞌaoonte, ꞌet sih neꞌabá ꞌen ba nuwhutsꞌu hainde hole
sih.” 35 ꞌInkꞌez ꞌet hubeꞌabá ꞌen ꞌet ꞌulhꞌek doochah mai too hinelhnai.
ꞌInkꞌez ꞌudekꞌah ꞌen didinya ꞌinkꞌez yutꞌaínte, ꞌinkꞌez ꞌaw ntꞌechaoonizil
ndet yutꞌaínte ꞌinkꞌez ndet dinadija ꞌet.

36 ꞌEt hoh Lot butsꞌeꞌ ꞌahunelhtꞌet ꞌen hubeꞌabá ba ꞌuski bulh ꞌuhintꞌah
suli. 37 ꞌUdetsah buyaz dune suli ꞌinkꞌez boozi ꞌen Moab tsꞌutni. Moab
hubudune ꞌen njan dzin whutsꞌun ꞌen hubeꞌabá ꞌen ꞌintꞌah. 38 ꞌUdekꞌah
ꞌen chah buyaz dune suli ꞌinkꞌez boozi ꞌen Ben-Ammi tsꞌutni. Ammon
hubudune ꞌen njan dzin whutsꞌun ꞌen hubeꞌabá ꞌen ꞌintꞌah.

Abraham ꞌinkꞌez Abimelech

20 ꞌInkꞌez Abraham ꞌet nda tsꞌun whedinya hoh whuz lhgha dinya
ꞌinkꞌez Kadesh ꞌet Shur wheguz ꞌinkꞌez Gerar ꞌet inda. 2Kꞌan

Abraham ꞌutni, “Sarah buꞌat ꞌen seꞌilhunah ꞌintꞌah,” ni, hoh Abimelech
ꞌen keyah Gerar hubudayi cho ꞌen yukunawhulhꞌa ꞌinkꞌez Sarah daínilhti.

3 ꞌEt Yakꞌusda (Elohim) ꞌen Abimelech bubulhtah hoh ꞌulhek be
hoodiltsai ꞌinkꞌez ꞌuyulhni, “ꞌAlha dasíntsai dune hoꞌ nintꞌah. Ndun tsꞌekoo
yilhchoot ꞌen dune ꞌat ꞌintꞌah ꞌet huwa.”

4Hoh Abimelech ꞌen ꞌaw yughu nichaiyilhꞌal ꞌinkꞌez ꞌutni, “Moodih
(Adonai) tsꞌihꞌun dune hinli hedoh, ꞌen chah ih hubutánghan? 5 ꞌAw
ih nduchasudínil, ‘Seꞌilhunah ꞌintꞌah?’ ꞌInkꞌez didut dichꞌoh chah ꞌutni,

‘Soono ꞌintꞌah.’ Sudzi butah chahoolah ꞌinkꞌez sula chah ꞌaw yukꞌehoꞌalh
hoolah hoh njan ndusja.”

6 ꞌInkꞌez Yakꞌusda (Elohim) ꞌen bubulhyuh hoh ꞌuyulhni, “ꞌAlha
ntꞌeoonúszun ꞌaw ndzi butah chaꞌhoolah. ꞌEt huwa lubeshi stsꞌun onle
whuchꞌa ꞌunyusla, ꞌet huwa ꞌaw butꞌachaꞌghinal. 7Kꞌan ꞌaw ꞌet ndun
dune buꞌat tsꞌun soo naꞌhondleh. ꞌEn nus whunilhꞌen ꞌen ꞌintꞌah. ꞌEn
sih mba tenadoodli ꞌinkꞌez ꞌet sih khona. Khun teh ꞌaw buꞌat tsꞌun soo
nachaꞌhóodlil tꞌeh, ꞌet ntꞌeoononzin ꞌilhuz datansah, nyun ꞌinkꞌez ndan
tsꞌiyawh nyeꞌilhdzun ꞌen.”

8Hoh Abimelech ꞌen bundada uda didinya ꞌinkꞌez hinaneꞌutꞌen ꞌen
tsꞌiyawh hubukꞌunaꞌdutni, ꞌinkꞌez njan ꞌuhoozelhtsꞌai hoh, ꞌet tsꞌiyawh
hubulh nawhulnuk. ꞌEt dunekah ꞌen tube whehonelhújoot. 9 ꞌEt Abimelech
ꞌen Abraham yukaꞌdani ꞌinkꞌez ꞌuyulhni, “Dan nawhinla? Nyulh tsꞌun
ndusja ih? Njan sukꞌehooꞌai ꞌinkꞌez njan be hubudayi cho usli ꞌen
chah huba lubeshi cho whuzdli? Njan dusinla, ꞌet ꞌaw nduhoneh
hubachaꞌhootꞌah.” 10Hoh Abimelech ꞌen Abraham ꞌuyulhni, “Daja ninzun
hoh njan nendinla?”

11 ꞌInkꞌez Abraham ꞌutni, “ꞌEt njan ndunuszun ꞌilhuz hoh sih njan ꞌen
ꞌaw Yakꞌusda (Elohim) ye chahuniljut, ꞌinkꞌez sutuzelhghelh suꞌat ꞌen
buka. 12 ꞌEt whuntsꞌih ꞌalha seꞌilhunah ꞌintꞌah. Seꞌabá ꞌen butsꞌeꞌ ꞌintꞌah,
ꞌinkꞌez ꞌaw seꞌama ꞌen butsꞌeꞌ chaílah, ꞌinkꞌez hoh suꞌat suli. 13 ꞌEt hoh sa
lhuwhuzut ꞌet Yakꞌusda (Elohim) suba ꞌuhoonla hoh seꞌabá bukoo whuchꞌa
teya hoh ndun ꞌudusni, ‘Ndi be ninzoo hoh ꞌet sba nuhonleh, ntsꞌe dutsuk,
ntsꞌe hedulh hoh, ꞌet ꞌudoni, ꞌen seꞌilhunah ꞌintꞌah doni.’”

14 ꞌEt hoh Abimelech ꞌen ndi sheep, musdus, ꞌinkꞌez dune ꞌinkꞌez
tsꞌekoo bulh hubúnaneꞌhutꞌen, ꞌen Abraham gha buninla, ꞌinkꞌez Sarah, ꞌen
yuba soo nahóonla hoh buꞌat, ꞌen yutlꞌanáyalhti. 15Hoh Abimelech ꞌutni,
“Nilhꞌen suyun kꞌut, ꞌi nghanus whuzꞌai, ntsꞌe hukwaꞌninzin ꞌet nióona.”

16Sarah tsꞌun ꞌet njan hukwaꞌyudáni, “Whunilhꞌen, nyono 1,000 kꞌah
silver, ꞌi bugha iniꞌai. Ndusja nyunalh ꞌi be ndan nyulh ꞌuhintꞌah ꞌinkꞌez
tsꞌiyannah ꞌen chah hubunalh, ꞌalha ndi mba soo tsꞌahꞌun nawhusdli.”

17HohAbraham ꞌen Yakꞌusda tsꞌun tenadedli, ꞌinkꞌez Yakꞌusda (Elohim)
ꞌen Abimelech, buꞌat, ꞌinkꞌez tsꞌekoo hinaneꞌutꞌen ꞌen soo naꞌobinla, ꞌinkꞌez
hubuzkeh hooni. 18 ꞌEt hoh Moodihti (Yahweh) ꞌen Abimelech bukoo
hudelhtsꞌi ꞌen tsꞌiyawh hubuzkeh hoolah hubulhtsꞌi, Sarah bukꞌuz Abraham
buꞌat ꞌen.

Isaac ꞌen whuzdli

21 ꞌInkꞌezMoodihti (Yahweh) ꞌen Sarahyughuninyahoh ꞌet nduténilh
nida, ꞌinkꞌez Moodihti (Yahweh) ꞌen Sarah ba nduja, ntsꞌe datni

ꞌet. 2Sarah ꞌen ba Abraham yuba ꞌuski tetꞌi ꞌen duneyaz tele. Hoonyan
kꞌez hoh ꞌet ndet Yakꞌusda (Elohim) yuba hoozi ꞌet. 3Abraham ꞌen buyeꞌ
Isaac be yoozi, ꞌen Sarah buzki ꞌintꞌah. 4 ꞌEt hoh Abraham buyeꞌ Isaac ꞌen
lhkꞌudit dzin ba inle hoh hika dune unli ꞌi ka bukꞌut heyantꞌaz, whuz
naꞌa Yakꞌusda (Elohim) ndo bulhni ꞌet huwa. 5Kꞌan Abraham ꞌaw ꞌet 100
nawhudezut yinkak inda hoh buyeꞌ Isaac ꞌen hooni.

6 ꞌInkꞌez Sarah ꞌutni, “Yakꞌusda (Elohim) ꞌen sulhdloh, ꞌinkꞌez ndan
tsꞌiyawh suhoozelhtsꞌai ꞌen sulh hoodloh sih.” 7 ꞌEt chah zeh ꞌutni, “Ndan
simba ꞌuduténilh Abraham tsꞌun, ꞌet Sarah ꞌen ꞌuski yeꞌtelhtukw? ꞌEt hoh
ꞌuski ba ustꞌi, hoonyan suli hoh.”

8Hoh ꞌuski ꞌen nezyi ꞌinkꞌez chꞌa ꞌulhtukw chah hiyulhtsi. ꞌInkꞌez
Abraham ꞌen hooncha hoh huwáꞌniꞌai ꞌet dzin Isaac ꞌulhtukw ꞌustlꞌeꞌ
hiyinla hoh.

Hagar ꞌinkꞌez Ishmael tibanenyoot
9 ꞌInkꞌez Sarah, ꞌen Hagar, Egypt whutꞌen, ꞌen buyeꞌ yaꞌen, ꞌen Hagar

Abraham yuba ꞌuski ꞌutꞌi ꞌen, ꞌet hoh yughudloh. 10 ꞌInkꞌez ꞌet Abraham
tsꞌun ꞌutni, “Ndunnah tsꞌekoo ꞌulhna ꞌinkꞌez buyaz bulh tinabunonyoot.
Ndunnah ꞌulhna buyaz ꞌen ꞌaw suyaz Isaac ꞌen yulh neghu naholchoot
ghaitꞌah.”

11 ꞌInkꞌez daja ꞌutni hoh, ꞌet Abraham ꞌen tube ba chahoozooh, ndunnah
ꞌen buyeꞌ ꞌintꞌah ꞌet huwa. 12 ꞌEt whuntsꞌih Yakꞌusda (Elohim) ꞌen Abraham
ꞌuyulhni, “ꞌAw mba chahoozooh chaꞌilah ntsꞌun hoh nyeꞌ kꞌus nyeꞌulhna
ꞌen bugha. Sarah danyulhni, ꞌet bughunek oozélhtsꞌai. Isaac ꞌen gha sih
ntsꞌu hainzut nka naꞌhadootni ꞌet huwa. 13 ꞌEt whuntsꞌih ndunnah nyeꞌ ꞌen
ꞌulhna buyaz, ꞌen chah butsꞌuhainde telhtsilh, ntsꞌu hainzut ꞌet huwa.”

14Hoh Abraham bunda ꞌuda didinya, lhes ilhchoot ꞌinkꞌez ꞌuzuz be
too ꞌi buwus kꞌeyílhtan, dune ꞌuski ꞌinkꞌez Hagar hubutlꞌa yalhtan,
ꞌinkꞌez ꞌun wheóobalhꞌa. Hoh whuchꞌa ninya ꞌinkꞌez Beersheba tinta hoh
lhchꞌanatúdaih.

15 ꞌInkꞌez ꞌuzuz be too ꞌi tsꞌiya suli hoh ꞌuski ꞌen ꞌutsꞌul yah ilhut

ꞌet ninilhti. 16Hoh ꞌun whenya ꞌinkꞌez kꞌaza tsꞌututsoh ꞌuhooldzah ꞌet
huwanchꞌaz natlꞌadeda. ꞌEt dichꞌoh naꞌdudutni, “ꞌUski sunalh ꞌet daóotsah
chahoostꞌi.” ꞌInkꞌez bughan chꞌaz ntlꞌadeda, bughunek duk ꞌuyinla, ꞌinkꞌez
tso yedintꞌai.

17 ꞌEt Yakꞌusda (Elohim) ꞌen ꞌuski ꞌutso ꞌen yuduztsꞌai. ꞌEt hoh Yakꞌusda
(Elohim) bulizas ꞌen Hagar dutsꞌun haheyih yakꞌuz tsꞌun, ꞌinkꞌez ꞌuyulhni,
“Dantꞌi danyulhꞌen Hagar? ꞌAw wheniljut ilah! Yakꞌusda (Elohim) ꞌen
ꞌuski ntsꞌe ꞌintꞌah ꞌet yoozalhtsꞌa. 18Dinadindaih, ꞌuski dinadilhtih ꞌinkꞌez
nla be óontun, ꞌen tube hulan tsꞌuhainde whutelhtsilh.”

19 ꞌInkꞌez Yakꞌusda (Elohim) yuna be yutaꞌen yulhtsꞌi hoh ꞌet njan
tsakꞌet too ꞌet hoꞌen ꞌinkꞌez whuz wheinya ndi ꞌuzuz ꞌi too be nidelhbun
ꞌinkꞌez ꞌuski yeyalhnai.

20Hoh Yakꞌusda (Elohim) ꞌen ndunnah ꞌuski yulh ꞌintꞌah. Tintah ꞌet
dune hinli hoh nezyi ꞌinkꞌez ꞌen soo kꞌaza be neꞌutꞌen suli. 21Keyah Paran
tintah ꞌet dune unli, ꞌinkꞌez beꞌama ꞌen yun kꞌut Egypt whuz buꞌat yuba
haílhti.

Ndunnah Abimelech ꞌinkꞌez Phichol, ꞌen Abraham hiyulh yalhtuk
22Hoh ꞌet lhuwhuzut hoh da, Abimelech, ꞌinkꞌez Phichol yulhudughan

ꞌen hubaneꞌduni ꞌen Abraham tsꞌun ꞌuhutni, “Ntsꞌoh neꞌintꞌen ꞌet Yakꞌusda
(Elohim) nyulh ꞌintꞌah. 23Kꞌan hoh sutsꞌun tsꞌihꞌun nahonyeh Yakꞌusda
(Elohim) bugha, ꞌaw tinkꞌus tsꞌun sulh chaꞌsuzonle, si, suzkeh, ꞌinkꞌez stsꞌu
haindekah chah. ꞌEt huwa ntsꞌenaꞌa nlaꞌúsja inle, ꞌet whuz naꞌa ꞌusonleh,
ꞌinkꞌez yun kꞌut ꞌet dune ninli ꞌet chah.”

24 ꞌEt Abraham ꞌutni, “Ntsꞌun tsꞌihꞌun nahuziya.”
25 ꞌEt Abraham ꞌen Abimelech yuchꞌa ꞌutsꞌun ꞌutni njan tsakꞌet too

ꞌi ka, Abimelech bunaneꞌhutꞌen ꞌen ꞌet whudahudendel ꞌet huwa. 26 ꞌEt
Abimelech ꞌutni, “ꞌAw ntꞌechaoonuszun ndan njan nduja ꞌet. Nyun ꞌaw
nduchasudinil, ꞌinkꞌez kꞌan dzin kꞌan zeh whulh ꞌuduzitsꞌai.”

27HohAbraham ꞌen sheep ꞌinkꞌezmusdusbulh ꞌi Abimelechyughaíninla.
ꞌEt ꞌuhunelhtꞌet ꞌulhba ꞌulhtsꞌun khunek be huba lhaoodilya. 28 ꞌEt Abraham
ꞌen skwunlai nankoh sheep lhintseyaz ꞌi ꞌudun nininla. 29Hoh Abimelech
ꞌen Abraham yoodulhkut, “Dainla, ndi skwunlai nakoh ꞌi ꞌudun nininla
ꞌi?”

30 ꞌEt ꞌuyulhni, “Ndi skwunlai nankoh sheep lhintsꞌe ꞌi slakꞌez

howaoonlelh. ꞌEt ꞌi be ntꞌeoononzin njan tsakꞌet too ba ꞌet si hahola.”
31 ꞌEt huwa ꞌet njan Beersheba tsꞌuwhutni, ndunnah nanah ꞌet lhelhtsꞌun

tsꞌun ꞌuhudeja inle ꞌet huwa.
32 ꞌEt njan Beersheba ꞌet nduhuja, lhuba ndi khunek huba lhaoodilya.

Hoh Abimelech ꞌen bulh lhutughan whumoodih, Phichol, ꞌen lhtughan ba
neꞌduni, ꞌen yun kꞌut Philistine whutꞌen whuz whenahedel. 33 ꞌEt Abraham
nyo Beersheba ꞌet duchun dakꞌet tsꞌoo kꞌunaꞌa ꞌi nyoh ꞌet wheyinanla,
ꞌinkꞌez ꞌet Moodihti (Yahweh) yukahanih, ꞌen ꞌilhuz wheni Yakꞌusda (El
Olam)a unli. 34 ꞌInkꞌez Abraham ꞌen yun kꞌut Philistine whutꞌen ꞌaw ꞌet
inda lhat dzin whutsꞌun.

Abraham yoolhdzih

22 Kꞌan ꞌet lhawhuzut hoh hukwꞌelhꞌaz njan Yakꞌusda (Elohim) ꞌen
Abraham yoolhdzih ꞌinkꞌez ꞌuyulhni, “Abraham!” ꞌEt ꞌutni, “Njan

sída.”
2 ꞌInkꞌez ꞌet ꞌuyulhni, “Kꞌan ꞌaw ꞌet nyeꞌ ílhchoot, nyeꞌ ꞌilhunah zeh

Isaac, ꞌen bukꞌeinsiꞌ, ꞌinkꞌez ndi yun kꞌut Moriah, ꞌet ꞌen ndi dzulh ꞌilhuki
bukꞌut ꞌet, ꞌet si tsꞌun dólhkꞌun, ndai bukꞌut ꞌi ndi ndoosni sih.”

3Hoh Abraham ꞌen bunda uda ꞌet didinya ꞌinkꞌez budonkey, ꞌi
saddle yukꞌenaꞌai. ꞌEt nanah chilh ꞌinkꞌez Isaac buyeꞌ chah, tsuz ꞌi
lhtsꞌenidelhnat be yutseꞌ dutelhkꞌun kah, ꞌinkꞌez ꞌaw ꞌet njan Yakꞌusda
(Elohim) yuba hoozi, ꞌet lhgha dinya. 4 ꞌEt whulh tat dzin Abraham nduk
yutaꞌen hoh ꞌet hoꞌen yeyan ꞌet whuzꞌai. 5 ꞌEt Abraham buchilhkah ꞌen
ꞌobulhni, “Njan donkey bugha whahke, ꞌinkꞌez ndunnah ꞌuski bulh nyan
whuz tadutꞌus, ꞌinkꞌez butsꞌun teni ꞌuntaduldzin, ꞌinkꞌez ꞌet sih whuz
hanaoodutꞌas.”

6 ꞌEt Abraham ndi tsuz ꞌi yudilhchoot be yetseꞌ dutelhkꞌun ba, ꞌi Isaac
buyeꞌ ꞌen yekꞌedinla ꞌinkꞌez ndi kwun bulakꞌeyaꞌi ꞌinkꞌez ꞌutes chah, hoh
a 21:33 Ndi boozi El Olam ꞌi “ꞌIlhuz Wheni Yakꞌusda Unli” ni hoꞌ ꞌutni. Ndi duchun
Abraham ꞌen wheyinanla, ꞌi tube sa hanulhye ꞌinkꞌez tube dune ba whedezti hoꞌ hoontꞌah.
ꞌEt John Yukꞌunéꞌuzguz 1:1-2 hukwꞌeꞌudúguz hoh njan ndutni, “Soo ꞌudechoo da ꞌet
khunek hoonli ꞌinkꞌez ndi khunek ꞌi Yakꞌusda yulh ꞌintꞌah. Ndi khunek ꞌi Yakꞌusda ꞌintꞌah.
Ndun ꞌen soo ꞌudechoo da whutsꞌun Yakꞌusda bulh ꞌintꞌah.” ꞌI be whutsꞌodulꞌeh, Jesus
Christ ndi duchun kꞌunaꞌa ꞌen ꞌilhuz wheni Yakꞌusda unli. Whuz naꞌa ndi boozi “El Olam”
ni hoꞌ ꞌutni. Rom 1:20; 1 Ti 1:17.

ꞌet ꞌahunelhtꞌet whehaꞌaz. 7 ꞌEt Isaac Abraham beꞌabá tsꞌun ꞌutni, “Seꞌabá!”
ꞌEt ꞌutni, “ꞌUyeꞌ, njan ꞌustꞌah,” ni. ꞌEt ꞌutni, “Whunilhꞌen kwun ꞌinkꞌez tsuz
chah ꞌinkꞌez ntsꞌe hoh ndi sheepyaz be butsꞌeꞌ dutalhkꞌun ih?”

8 ꞌEt Abraham ꞌutni, “Suyeꞌ, Yakꞌusda (Elohim) ꞌen duba ootꞌe sih ndi
sheepyaz ꞌi ba ꞌudutelhkꞌun ꞌi.” ꞌEt hoh whuz whehaꞌaz.

9 ꞌEt njan huniꞌaz ndet Yakꞌusda (Elohim) wheínelhtan. ꞌEt Abraham
ꞌet butsꞌeꞌ udelhkꞌun nioniꞌai ꞌinkꞌez tsuz hukwꞌedinla, soo tsꞌih ꞌuhoonla.
ꞌInkꞌez Isaac buyeꞌ ꞌen yulhghel ꞌinkꞌez njan hukwꞌeꞌyilhti tsuz bukꞌut ꞌet.
10 ꞌEt Abraham be ꞌutes be lhkꞌedelhúnik buyeꞌ yutuzelhghelh wheni. 11 ꞌEt
hoh Moodihti (Yahweh) bulizas yakꞌuz tsꞌun hikahunih ꞌinkꞌez ꞌuhutni,
“Abraham! Abraham!” ꞌEt ꞌutni, “Njan ꞌustꞌah.”

12 ꞌEt ꞌutni, “ꞌUski ꞌaw nla be butꞌachaghuzenak ꞌinkꞌez ꞌaw hoonli
onleh gunih! Kꞌan ꞌaw ꞌet ntꞌeoonuszun Yakꞌusda (Elohim) be niljut ꞌet.
ꞌAw nyeꞌ ꞌen suchꞌa chaꞌinlil, ꞌilhunah zeh nyeꞌ ꞌen.”

13Hoh Abraham nduk yutaꞌen ꞌinkꞌez whunilhꞌen njan butꞌak ꞌet sheep
dune whutah tsꞌuldélhtan, ꞌet bude be usdlooh. ꞌEt Abrahamwhuz whenya
ꞌinkꞌez sheep yílhchoot ꞌinkꞌez ꞌi be yutsꞌeꞌ dalhkꞌun buyeꞌ yukꞌedalhti.
14Abraham njan hoozi, “Moodihti ꞌEn Haooteꞌalh (Yahweh-Yireh),”a
whulhni. ꞌEt awhuz hoh nduhoontꞌah kꞌan dzin whutsꞌun, “Moodihti
(Yahweh) budzulh ꞌet haooteꞌalh.”

15 ꞌEt Moodihti (Yahweh) bulizas ꞌen nduk yakꞌuz tsꞌun whulh
nat hikahunih, 16 ꞌet ꞌutni, “Sichꞌoh tsꞌihnus nehuziya ni, Moodihti
(Yahweh) njan ndinja huwa. ꞌInkꞌez ꞌaw nyeꞌ ꞌen suchꞌa chꞌaꞌinlil,
ꞌilhunah zeh nyeꞌ ꞌen, 17be soo ꞌuhoontꞌah ꞌi ꞌutesdlilh, mba hoonzoo
tele. Ntsꞌuhainde ꞌen chah hulan hubutelhtsilh, yakꞌuz whusum
kꞌunaꞌa, ꞌinkꞌez yatoo taba sai kꞌunaꞌa chah. ꞌInkꞌez ntsꞌuhainde ꞌen
ndunnah nchꞌahudetni, ꞌen hubuchꞌadaꞌdentan, ꞌet hubuchꞌahahóotetun.
18Ndan ntsꞌuhainde ꞌen tsꞌiyawh ndi yun kꞌut whudune soo
hubulh hoonzoo tele. Nyun soo sughunek ꞌi soo bukꞌuneꞌzintꞌen ꞌet
huwa.”
a 22:14 Ndi boozi Yahweh-Yireh ꞌi “Moodihti ꞌen Haooteꞌalh” ni hoꞌ ꞌutni. Yakꞌusda
dichꞌoh zeh ndi sheep dune yukꞌédalhti Abraham ꞌen buyeꞌ tse yetseꞌudutélhkꞌun ba
yukꞌedanya. ꞌEt whuz naꞌa Yakꞌusda ꞌen ꞌaw ꞌilhunuh zeh buyeꞌ ꞌen neghanilhti lhdulalhgus
kꞌut nekꞌedanya ka. ꞌInkꞌez John Yukꞌunéꞌuzguz 1:29 ꞌet ndutni, “Jesus yutsꞌun úyalh hoh
John yutelhꞌen, ꞌinkꞌez ꞌutni, ‘Nulhꞌen, Yakꞌusda busheepyaz ꞌintꞌah. ꞌEn ꞌutꞌen, yinkak
dune hubulubeshi hubutsꞌuhanáyule.’” ꞌEt whuz naꞌa ndi boozi “Yahweh-Yireh” ni hoꞌ
ꞌutni.

19 ꞌEt Abraham ꞌen buchilhkah tsꞌun lhgha nadija ꞌinkꞌez dinahuditꞌaz.

ꞌEt ꞌilhoh keyah Beersheba tsꞌun whehandel ꞌinkꞌez Abraham ꞌen keyah
Beersheba ꞌet whutꞌi.

Nahor ꞌen tsꞌuhainde ꞌen
20Kꞌan hoh lhuwhuzut njan hukwꞌelhꞌaz ꞌet hoh Abraham ndi hiyulhni

njan nduhutni, “ꞌAlha Milcah ꞌen chah nyeꞌilhuna Nahor ꞌen ba buzkeh
hooni: 21Huz ꞌen buyeꞌ ꞌudetsah, Buz ꞌen beꞌilhunah, Kemuel ꞌen Aram
beꞌabá. 22Chesed, Hazo, Pildash, Jidlaph, ꞌinkꞌez Bethuel.” 23Bethuel
butseꞌ ꞌen Rebekah. Ndunnah lhkꞌuditnah (8) ꞌen Milcah ꞌen Nahor yuba
uskeh utꞌi, Abraham be ꞌilhuna ꞌen ꞌintꞌah. 24Nahor ndun buꞌat ꞌen yugha
nyus ꞌintꞌah, ꞌen boozi Reumah, ꞌen chah buzkeh hooni: Tebah, Gaham,
Thahash, ꞌinkꞌez Maachah.

Sarah dazsai ꞌinkꞌez wheyih hiyalhti

23 Sarah ꞌen 127 nawhudezut yinkak inda ꞌet njan ndo neltsꞌut Sarah
khana. 2 ꞌEt Sarah ꞌen keyah Kirjath Arba, ꞌet Hebron hawhútni,

ꞌet dazsai, Canaan yun kꞌut ꞌuhoontꞌah. ꞌEt hoh Abraham whusaínya Sarah
yakꞌebudzi ndunteda ka, ꞌinkꞌez yekꞌetetso.

3Hoh Abraham ꞌen dazsai bubut ꞌet didinya ꞌinkꞌez Heth hitsꞌuhaínde
ꞌen ꞌobulhni, 4 “Si hoh ꞌutsꞌun whustꞌen ꞌinkꞌez ꞌaw chah ntꞌesunuzáhzun.
Yun kꞌut whuyudutelhtelh wheni ꞌet sgha hohꞌalh nuhtah ꞌet. ꞌEt sih
dasítsai ꞌen suba whuꞌit hole.”

5Heth buyeꞌkah ꞌen Abraham ꞌuhiyulhni, 6 “Nemoodih nehoozélhtsꞌai,
nyun hoh netah ꞌet hubudayiyaz nincha ꞌunintꞌah. Ndan dazsai ꞌen ndet
kꞌus soo hoonzoo newhuyutsꞌule ꞌet ꞌutahahoꞌalh. ꞌAw nchꞌa tsꞌuhótun
ghaitꞌah. ꞌEt ntsꞌu hainzut dazsai ꞌen ꞌet wheyonlelh.”

7 ꞌEt Abrahamdidinya ꞌinkꞌez ndunnahyunkꞌut dune,Heth hitsꞌuhaínde,
ꞌen hubutsꞌun yuk ꞌuja. 8 ꞌInkꞌez hoh hubulh yalhtuk, “ꞌEt ndusunuhzun
tꞌeh sudazsai ꞌen whuyila hoh suba wheꞌit hole sih, soo zelhtsꞌai ꞌinkꞌez
Ephron ꞌen noolhꞌen suba yatelhtuk, ꞌen ꞌintꞌah Zohar buyeꞌ. 9Khun sih
Machpelah whe tseꞌan ꞌet sgha hooꞌalh. ꞌEt hootꞌi butlꞌo kꞌut ꞌuniwhuniꞌai
ꞌet whuzꞌai. Dawhudelti ꞌet tsꞌihꞌun wheseꞌoket. Yun newheyútsꞌule huba
nahtah ꞌet.”

10 ꞌEt Ephron ꞌen Heth hitsꞌuhaínde ꞌen hubutah whutꞌi. Ephron ꞌen

Abraham ꞌuyulhni, Heth hitsꞌuhaínde ꞌen hubunalh ꞌinkꞌez ndan njan
tsꞌuwhutꞌi whucho be hoolhdzun, ꞌet ndan hukwꞌehindel, ꞌen ꞌobulhni,
11 “Sumoodih ꞌawundooh! Soo zelhtsꞌai, ndi tlꞌo kꞌut tseꞌan bulh ꞌintꞌah, ꞌet
ngha óoniꞌai. Sudune hubuyeꞌkah ꞌen hubunalh ꞌet ngha óoniꞌai nyudazsai
ꞌen wheyolhtelh ka.”

12 ꞌEt Abraham ndunnah yun kꞌut dunekah ꞌen hubutsꞌun nachaneti,
13 ꞌinkꞌez Abraham ꞌen Ephron ꞌen hiyozelhtsꞌai hoh ꞌutni, “Sgha óotaꞌalh
tꞌeh sula ꞌíneh hoh soo soozélhtsꞌai, sooneya mba kꞌelhlatelhtsilh njan tlꞌo
kꞌut ꞌet, ꞌet sutsꞌun nolhchoot ꞌinkꞌez ꞌet sih sudazsai wheyolhtelh.”

14 ꞌEt Ephron ꞌen Abraham ꞌuyulhni, 15 “Sumoodih soo zelhtsꞌai, ndi
yun kꞌut ꞌi silver ꞌi 400 shekel kꞌah whuztan ꞌi, ꞌi dantꞌi hoh nuwheguz
tele? Nyudazsai wheyilhti.”

16Hoh Abraham ꞌen Ephron yoozélhtsꞌai ꞌinkꞌez Abraham ꞌen Ephron
ba silver ꞌi neyulhdaz ndet Heth buyeꞌkah hubunalh hoozi, ꞌet 400 shekel
kꞌah silver kꞌah skꞌenahidunudzih ꞌi.

17Ephron ꞌenwhutlꞌo kꞌut ꞌet yunkꞌutMachpelah ꞌetwhuzꞌai.Machpelah
huwun daztsꞌih whuzꞌai tlꞌo kꞌut, ꞌinkꞌez tseꞌan butah whuzꞌai ꞌet, ꞌinkꞌez
duchun tsꞌiyawh tlꞌo kꞌut nusulhꞌa njan hukwa be, ꞌi be kꞌeꞌúsduguz. 18Heth
buyeꞌkah hubunalh hoh ndan hukwa hundelh njan tsꞌuwhutꞌi whucho
ꞌet, ꞌen Abraham ndi yun whudustlꞌus ꞌi be tlꞌayeltsꞌut. 19 ꞌEt hukwꞌelhꞌaz
Abraham ꞌen buꞌat Sarah ꞌen njan Machpelah tlꞌo kꞌut tseꞌan, ꞌet Mamre
huwun daztsꞌih whuzꞌai, ꞌet Hebron ꞌuhoontꞌah, Canaan whuyun kꞌut ꞌet
wheyíyalhti. 20Hoh ꞌet tlꞌo kꞌut ꞌinkꞌez tseꞌan ꞌet bet whuzꞌai, ꞌi Abraham
butsꞌun dustlꞌus kꞌeꞌeduguz, Heth buyeꞌkah hubugha njan newheyutsꞌule
ba yun ꞌet.

Isaac kꞌan buꞌat

24 Kꞌan ꞌaw ꞌet Abraham hoonyan suli, tube yeꞌun uzulh ꞌinkꞌez
Moodihti (Yahweh) ꞌen tsꞌiyawh yuba hoonzoo whulhtsi. 2 ꞌEt

Abraham ꞌen ꞌudetsah koo ba yunaneꞌutꞌen, ꞌen ndi tsꞌiyawh hubaneꞌduni
dantꞌi tsꞌiyawh yitꞌi ꞌi ꞌen ꞌuyulhni, “Slaꞌineh hoh, suwuz tah wheguz
nidelnih. 3 ꞌEt Moodihti (Yahweh) yakꞌuz whe Yakꞌusda (Elohim), ꞌinkꞌez
yun kꞌut whe Yakꞌusda (Elohim) chah, ꞌen butsꞌun nahutanyeh njan ꞌet
suyeꞌ buꞌat yutele, ꞌen ꞌaw Canaan whutꞌen, ꞌen hubutseꞌkah ꞌen hubutah

dune ilah, ꞌen hubutah whustꞌi, ꞌet ꞌen hubutah whuchꞌa solhtelh gunih.
4Hoh ꞌet sukeyah tsꞌih tonya ꞌinkꞌez sulhtuskah tsꞌun, ꞌet Isaac buꞌat
ꞌutahaoolhtꞌelh.”

5 ꞌEt yunaneꞌutꞌen ꞌen ꞌutni, “Khun teh ndunnah tsꞌekoo ꞌaw sulh
natootꞌas chahootꞌi teh nde yun kꞌut tsꞌun ꞌet ih? Nyeꞌ ꞌen ndi yun kꞌuz
hainya, whuz telhtelh ih?”

6 ꞌEt Abraham ꞌutni, “Húwhentan ꞌaw suyeꞌ ꞌen whuz natólhte gunih.
7Yakꞌuz wheMoodihti Yakꞌusda (Yahweh Elohim) ꞌen seꞌabá bukoo
whuchꞌa sunilhti, ꞌinkꞌez sulhtuskah yun kꞌut chah, ꞌen sulh yailhtuk stsꞌun
tsꞌihꞌun ꞌutni hoh ndutni, ‘Ntsꞌuhainde tsꞌun, ndi yun hubugha óoniꞌai,’
ndunnah lizas ꞌen ntsah telhꞌalh, ꞌinkꞌez ꞌet suyeꞌ ba buꞌat ꞌutahaoolhtelh
whuz. 8 ꞌEt hoh ꞌaw nyulh natootꞌas chahooti tꞌeh, ꞌet kꞌan zeh nghunek ꞌi
bulaóodutetnih. ꞌEt whuntsꞌih suyeꞌ ꞌen ꞌaw whuz chatuzolhte.” 9Hoh ꞌet
ndunnah yunaneꞌutꞌen ꞌen Abraham yuwuz tah wheguz nidelnik ꞌinkꞌez
yutsꞌun tsꞌihꞌun nahezya njan datenilh ꞌet.

10 ꞌEt hoh ndunnah yunaneꞌutꞌen ꞌen lanezi (10) bumoodih bughunai,
camel hiyulhni, ꞌi ꞌutahaiyanla ꞌinkꞌez ꞌet whuchꞌa ninya. ꞌEt bumoodih
beꞌildzun ꞌi tsꞌiyawh bula kꞌez ꞌintꞌah hoꞌ ꞌuhoontꞌah. ꞌInkꞌez didinya ndi
keyahNahorhubutsꞌuwhutꞌiwhucho ꞌetMesopotamiawhuzꞌai. 11 ꞌInkꞌez ꞌet
hulhgha hoh bucamel ꞌuyinla, bugwut tsꞌi be nudelhuya yulhtsi, tsakꞌet too
whegha ꞌet tsꞌuwhutꞌi whucho whuꞌaz tsꞌi ꞌet, ꞌet soo hoh tsꞌekoo too keya.

12 ꞌEt ꞌutni, “Abraham sumoodih ꞌen buMoodihti Yakꞌusda (Yahweh
Elohim), O slaꞌineh hoh, kꞌan dzin slaꞌ honeh, ꞌinkꞌez sumoodih Abraham,
ꞌen bugha tsꞌaooneh. 13Njan whunilhꞌen! Njan tsakꞌet too gha ꞌet siyen
ꞌinkꞌez tsꞌuwhutꞌi whucho hubudune hubutseꞌkah, ꞌen ꞌaw ꞌet yaz too ka
hahutedulh. 14Kan ꞌet ndo hotꞌe, ndunnah tꞌet tsꞌun ꞌudutesnilh, ‘Slaineh
hoh, ntoo beꞌildzun ꞌi yun ninilhtih, ꞌet sih too whusnai’. ꞌInkꞌez ꞌen
ꞌutni, ‘Inꞌnai, ꞌinkꞌez nyucamel chah sih too mba bólhnai.’ ꞌEt ꞌen ootꞌe
nyuba neꞌutꞌen Isaac ꞌen ba ꞌuhoonla hoh ꞌinja. ꞌEt ndi bugha ntꞌeoonanzin
sumoodih tsꞌun ba soo neneꞌwhuzilhꞌen.”

15 ꞌEt nduhooja nkꞌat cha yalhtuk stlꞌechaꞌdesne hoh, ꞌet ndun Rebekah,
ꞌen Bethuel butseꞌ, Milcah buyaz, Nahor buꞌat, Abraham buchistlꞌah, ꞌen
ꞌuja too bukwꞌus kꞌeyulhtan ꞌinkꞌez ꞌaz hainya. 16Kꞌan ndunnah tꞌet ꞌen
tube unzoo nulꞌen. ꞌAw dune ntꞌechanizun, dune ꞌaw ntꞌechahinizun,
ꞌinkꞌez nyuk tsakꞌet too whuz wheinya, oosaꞌ too be delhbun, ꞌinkꞌez whuz
hanaja.

17Hoh ndunnah ꞌunaneꞌutꞌen ꞌen yududelhgai ꞌinkꞌez ꞌuyulhni, “Slaꞌineh

hoh, too be nilhtun ꞌi ntsꞌolyaz tésnai.”
18 ꞌEt tsꞌekoo ꞌutni, “Sumoodi, inꞌnai.” ꞌInkꞌez ꞌá tsꞌih buꞌoosaꞌ yuk

ꞌuyinla ꞌinkꞌez yugha nílhdze.
19 ꞌEt too yugha nílhdze hukwꞌelhꞌaz ꞌet ꞌutni, “Ncamel ꞌi cha too

mba bolhnai ntsꞌe too be sooꞌ huja whutsꞌun.” 20 ꞌAw ꞌet too ye núlhtun
ꞌi ꞌa tsꞌih ndi too be dezbun ba ꞌintꞌah ꞌi ye yanyul ꞌinkꞌez tsakꞌet too
whuz whenalgih hoh ndi camel ꞌi tsꞌiyawh ꞌuhetnai. 21 ꞌEt dune ꞌen
yukꞌuninulhdzut ntꞌedusnih, ꞌinkꞌez hoh nduninzun, Moodihti (Yahweh)
ꞌen duba soo ꞌuhoonla tusih kꞌus ꞌawundooh.

22Hoh ꞌet nduhooja, camel too hetnai hukwꞌelhꞌaz, ꞌet dune ndi gold
dzegwul, ꞌi shekel lhulcho, ꞌinkꞌez bugan ka lachun nizdelya, ꞌi lanezi
shekel ꞌi ꞌuldaz ꞌi chah gold ꞌintꞌah, ꞌi yuba haiyanla. 23 ꞌEt ꞌutni, “Ndan
butseꞌ ninli? Ndusudini slaꞌineh hoh nyeꞌabá bukoo ꞌet taduke whuzꞌai?”

24Hoh tsꞌekoo ꞌen ꞌutni, “Bethuel butseꞌ ꞌustꞌah, Milcah buyeꞌ, ꞌen Nahor
buꞌat.” 25 ꞌEt ꞌonus ꞌun chah ꞌutni, “Tlꞌo ꞌinkꞌez tsꞌeyi ꞌaw ꞌet soo uneltsꞌuk
hooni, ꞌinkꞌez tsꞌuztez chah whuzꞌai.”

26 ꞌEt ndunnah dune yuk ꞌuja butsi be, ꞌinkꞌez Moodihti (Yahweh)
tsꞌun teniꞌnalhdzin. 27 ꞌInkꞌez ꞌutni, “Moodihti (Yahweh) nyudóolhti!
Sumoodih Abraham ꞌen buYakꞌusda (Elohim) ꞌintꞌah. ꞌAw nduchadinil
ye neghateꞌninzun ꞌinkꞌez ye tsꞌihꞌun naheyelh sumoodih tsꞌun. ꞌEt
sih hoh usyalh Moodihti (Yahweh), ꞌen sumoodih bukoo tsꞌun dabeꞌ
sughenya.”

28 ꞌEt hoh ndunnah tꞌet ꞌen beꞌama bukoo tsꞌun lhgha nadilghai ꞌinkꞌez
njan ꞌet ndo bulhni. 29Kꞌan Rebekah ꞌen beꞌilhunah ꞌen Laban ꞌi boozi,
Laban ꞌen ndunnah dune tsakꞌet too gha ꞌintꞌah, ꞌen yutsꞌun whelgai.
30Hoh ꞌet hukwꞌelhꞌaz ndi dzegwul ꞌinkꞌez nlachun nidenla ꞌi beꞌilhunah
nidelya hoh yaꞌen ꞌinkꞌez beꞌilhunah Rebekah bughunek, ꞌi yoozalhtsꞌai
njan ndutni ꞌet, “Nyugah dune ꞌen sulh yailhtuk” ꞌet hoh dune ꞌen yutsꞌun
whenya. ꞌInkꞌez ndun dune ꞌet tsakꞌet too ba ꞌet bucamel gha suyen.
31 ꞌEt ꞌuyulhni, “Ndaninyih! Moodihti (Yahweh) ꞌen nyun hoonzoo ꞌobinla!
Dantꞌi ka ꞌaz ꞌet sinyen? Koo whuz ꞌet mba sooꞌ whusla ꞌinkꞌez ncamel ꞌi
chah huba niwhuniꞌai.”

32 ꞌEt dune koo tsꞌun lhgha dinya ꞌinkꞌez bucamel i yukꞌeꞌtezdla, tlꞌo
ꞌinkꞌez hiduteyi ꞌi, ꞌet nídenla camel hiteyi ba, ꞌinkꞌez too ꞌi chah dune
buke hiye too naoogus ba. Ndan hiyulh núdelh ꞌen chah. 33Tsꞌuyi ꞌi bubut

nizninla yooyi ka, ꞌinkꞌez ꞌet ꞌutni, “Kꞌan ꞌaw ꞌoosyi ghaitꞌah, dantꞌi kꞌah
whusastsꞌalhꞌa ꞌet ndun whudutesnilh choo.” ꞌInkꞌez ꞌet ꞌuyulhni, “ꞌAw ꞌet
ndun whudini.”

34 ꞌEt ꞌutni, “Abraham ꞌen ba buba neꞌustꞌen ꞌustꞌah. 35Moodihti
(Yahweh) ꞌen sumoodih tube yuba soo ꞌobinla. ꞌInkꞌez dune soodeꞌa yulhtsi.
Sheep, musdus, silver ꞌinkꞌez gold chah, dunekah ꞌinkꞌez tsꞌekookah chah
dunaneꞌhutꞌen, ꞌinkꞌez camels ꞌinkꞌez donkey chah. 36 ꞌInkꞌez Sarah ꞌen
Abraham sumoodih buꞌat, ꞌen sumoodih yuba duneyaz suli. Tube hoonyan
suli whuntsꞌih ꞌinkꞌez ꞌen ndunnah ꞌuyeꞌ, ꞌen dantꞌi yitꞌi, ꞌi tsꞌiyawh yutsꞌun
be nilhnik. 37Njan hoh sumoodih ꞌen ꞌusinla, Yakꞌusda (Elohim) nalh
hoh tsꞌihꞌun butsꞌun nahuziya hoh njan ndusulhni, ‘Njan Canaan whutꞌen
hubuyun kꞌut whuzti, hubutseꞌ ꞌen tꞌeh suyeꞌ ba buꞌat ꞌutahaoolhtelh
gunih, sulhni. 38Hoh ndi seꞌabá bukoo ꞌinkꞌez sulhtuskah tsꞌun whuz tonya
ꞌinkꞌez suyeꞌ ꞌen ba buꞌat ꞌutahaoolhtelh’.

39 ꞌEt sumoodih ꞌudusni, ‘Tsꞌekoo ꞌen ꞌaw sulh natootꞌas chahootꞌi tusih.’
40 ꞌEt ꞌusulhni, ‘Moodihti (Yahweh) ꞌen bunalh usyalh, ꞌen bulizas nyulh

hubutelhꞌalh, ꞌen mba ꞌuhotelilh ꞌinkꞌez ꞌet stsꞌu hainde hubutsꞌun ꞌinkꞌez
seꞌabá bukoo tsꞌun whuz suyeꞌ, ꞌen ba buꞌat haoolhtelh. 41Be tsꞌihꞌun
butsꞌun nahenya ꞌi ꞌaw mba bulawhudetnih, njan stsꞌu hainde ghuninya
hoh. ꞌEt njan ꞌaw ntlꞌachahiyílhtel tꞌeh, ꞌet kꞌan zeh be tsꞌihꞌun butsꞌun be
nahezya, ꞌi mba bula dutesnih.’

42 ꞌEt kꞌan dzin ndi tsakꞌet too ba whuz lhgha diya ꞌinkꞌez ꞌutni, ‘O
MoodihtiYakꞌusda (YahwehElohim),nyunsumoodihAbrahambuMoodihti
Yakꞌusda (Yahweh Elohim), kꞌan suba soo ꞌuhonleh hoh ntsꞌe tesyalh
whuz, 43whunilhꞌen, njan tsakꞌet too ba ꞌet siyen ꞌinkꞌez ꞌet sih hoh
lhuholtsꞌit, ndet ndunnah tsꞌekoo ꞌen dune ntꞌechanizun njan too keiya,’
ꞌet ꞌudusni, ‘Slaineh hoh too be nílhtun, ꞌi ntsꞌolyaz mba toosnai,’ 44 ꞌet
ꞌusulhni, ‘Yinꞌnai ꞌinkꞌez ncamel chah too mba bughaoolhdzeh sih,’ ꞌen
ꞌóotꞌe tsꞌekoo ꞌen Moodihti (Yahweh) ꞌen sumoodih ba ꞌutahayalhti buyeꞌ
ba.

45 ꞌEt whuntsꞌih ꞌaw lhachaduzusne sudzi bez yalhtuk hoh, Rebekah
hoh uyalh too buwus kꞌeyúlhtan, ꞌinkꞌez tsakꞌet ba too whuz whenya,
ꞌinkꞌez too inla ꞌet ꞌudusni, ‘Slaineh hoh too sugha nínkaih.’

46Hoh ꞌa tsih butoo ꞌi buwus kꞌeitelhtan ꞌinkꞌez ꞌutni, ‘Yinꞌnai ꞌinkꞌez
ncamel chah sih too mba bolhnai.’ Hoh ꞌet too ꞌusnai ꞌinkꞌez sucamel chah
too hubilhnai.

47 ꞌEt woodulhkut hoh ꞌudusni, ‘Ndan butseꞌ ninli?’ ꞌEt tsꞌekoo ꞌutni,

‘Bethuel butseꞌ, Nahor buyeꞌ, ꞌen Milcah buyeꞌ.’ ꞌEt hoh dzegwul budzo
ghu nininla, ꞌinkꞌez lachun sula, ꞌi chah bulachun nidenla.

48 ꞌEt sutsi be yuk ꞌusja ꞌinkꞌez Moodihti (Yahweh) tsꞌun teníꞌnalhdzin,
ꞌinkꞌez sumoodih Abraham ꞌen buMoodihti Yakꞌusda (Yahweh Elohim) ꞌen
yuba hoonzoo whulhtsi, ꞌen whuz be sghenya ntsꞌe tsꞌihnus tsꞌun ꞌutesnilh
hoh sumoodih beꞌilhunah ꞌen butseꞌ, ꞌen ꞌutahatélhtelh sumoodih buyeꞌ
ba. 49Kꞌan ꞌet ndutanilh tꞌeh sumoodih tsꞌun sooyaz tsꞌih, ꞌinkꞌez tsꞌihꞌun
hubaꞌ honleh, ndusudóni ꞌinkꞌez ꞌawundooh tꞌeh, ꞌet chah ndusudóni. ꞌEt
ndi nalhnih tsꞌih kꞌus ꞌintlꞌas tsꞌih noostꞌih.”

50Hoh Laban ꞌinkꞌez Bethuel ꞌuhutni, “Ndi ꞌi Moodihti (Yahweh) tsꞌun
hawheltsꞌut. ꞌI ꞌawntsꞌunhoonzoo kꞌus hoontsiꞌ tsꞌunwhényulh yaoodultuk
ghaitꞌah. 51Rebekah njan mbut ꞌintꞌah. Yilhchoot ꞌinkꞌez nindalh. Whute
hoh nyemoodih buyeꞌ ba buꞌat whele. Whuz naꞌa Moodihti (Yahweh)
nahezya.”

52 ꞌEt hukwꞌelhꞌaz Abraham ba neꞌutꞌen ꞌen ndi khunek ꞌuhozalhtsꞌa,
ꞌaw ꞌet yun nachaneti ꞌinkꞌez Moodihti (Yahweh) yutsꞌun teniꞌnalhdzin.
53 ꞌEt ꞌaw Abraham yuneꞌutꞌen ꞌen ꞌuja ꞌet silver, gold, ꞌinkꞌez naih ꞌi
Rebekah gha íninla, ꞌinkꞌez ꞌet chah ndi bukꞌehoontsiꞌ niyúle ꞌi beꞌilhunah
ꞌinkꞌez beꞌama ꞌen hubugha íninla. 54 ꞌEt hoh didut ꞌinkꞌez dune hiyulh
nudelh ꞌen ꞌuhanyi ꞌinkꞌez tahetnai ꞌet ꞌulhꞌek nduhoolhyez ꞌet hantez.
Hoh ꞌet bundada dihudindel ꞌinkꞌez ꞌet ꞌutni, “Sumoodih tsꞌun nasalhꞌalh.”

55 ꞌEt beꞌilhunah ꞌinkꞌez beꞌama ꞌen ꞌuhutni, “Ndunnah tsꞌekooyaz ꞌen
lhat dzin whutsꞌun, kꞌus lanezi dzin tꞌeh, ꞌet njan wuda, ꞌet hukwꞌelhꞌaz
ꞌet sih tooya.”

56 ꞌEt ꞌobulhni, “ꞌAw sba kꞌah chꞌahóozahlhtun. Moodihti (Yahweh) ꞌen
sbaꞌ hoonla ꞌet huwa sumoodih tsꞌun naselhꞌalh.”

57 ꞌEt ꞌuhutni, “Ndunnah tꞌet ꞌen bukanaꞌdutni ꞌinkꞌez dichꞌoh
oododulkut.” 58Hoh ꞌet Rebekah ꞌen hikanaꞌdetni ꞌinkꞌez ꞌuhiyulhni,
“Ndunnah dune ꞌen bulh natantus ih?” ꞌEt tꞌet ꞌutni, “Bulh natestus.”

59Hoh ꞌet hubeꞌilhunah Rebekah, ndun highunli, ꞌinkꞌez Abraham ba
neꞌutꞌen, ꞌinkꞌez budune chah ꞌen ꞌun whenabalhꞌa. 60 ꞌEt Rebekah ꞌen soo
ba ꞌobulhni ꞌinkꞌez njan nduhiyulhni,

“Nuwheꞌilhuna, soo ꞌet ꞌuhoneh!
Lhezteh lanezi lhkꞌez teh ꞌen hubeꞌama oonle.

Soo ꞌet ꞌuhoneh,

ntsꞌuhainde ꞌen soo cho hubuchꞌa ꞌuhuholeh
njan hukwaꞌdentan ndan hubutsꞌudutnik ꞌen.”

61Hoh Rebekah ꞌen ꞌinkꞌez hinaneꞌhutꞌen, ꞌen dihudindel ꞌinkꞌez
ndunnah dune, ꞌen hikꞌah camel be nahedulh. ꞌEt whuz naꞌa hinaneꞌutꞌen
ꞌen Rebekah yilhchoot ꞌinkꞌez whehandel.

62Kꞌan Isaac ꞌen Beer Lahai Roi tsꞌun hainya hoh ntsꞌun tsꞌun whuz
whutꞌi. 63 Isaac ꞌen hulhgha ꞌet ndi tlꞌo kꞌut whuz lhgha dinya ꞌinkꞌez
huwu nunintezut wheni, ꞌinkꞌez ꞌet nduk yutaꞌen hoh ꞌet whunilhꞌen
camel ꞌaz de ꞌulhꞌus. 64 ꞌEt Rebekah ꞌen nduk yutaꞌen hoh Isaac yaꞌen. ꞌEt
bucamel yukꞌut tezya, 65hoh ꞌet ꞌuda ndun dunaneꞌutꞌen ꞌen yoodalhkut,
“Ndan dune hoh ꞌutꞌen tlꞌo kꞌut netsꞌun uyalh ꞌen?” Ndun dunaneꞌutꞌen
ꞌen ꞌutni, “Sumoodih ꞌutꞌen.” ꞌEt hoh tsezoh hayalhchooz ꞌinkꞌez bunen
gháꞌwhelhnik.

66 ꞌInkꞌez yuba naneꞌutꞌen ꞌen Isaac tsꞌiyawh yulh naoowhelnuk ntsꞌoh
tuneꞌustꞌen ꞌet. 67Hoh Isaac ꞌen beꞌama Sarah bubun yah ꞌet ndainílhti, ꞌet
Rebekah yilhchoot hoh buꞌat suli, ꞌinkꞌez yukꞌensiꞌ. Hoh Isaac ꞌen beꞌama
dazsai soo neꞌtsꞌulhꞌen.

Abraham ꞌinkꞌez Keturah

25 Abraham ꞌen doocha buꞌat nawhusli ꞌinkꞌez boozi ꞌen Keturah.
2 ꞌEn cha yuba buzkeh hooni, Zimran, Jokshan, Medan, Midian,

Ishbak, ꞌinkꞌez Shuah. 3 Jokshan buyeꞌkah ꞌen Sheba, ꞌinkꞌez Dedan. ꞌInkꞌez
Dedan buyeꞌkah ꞌen Asshurim, Letushim, ꞌinkꞌez Leummim. 4Midian
buyeꞌkah ꞌen Ephah, Epher, Hanoch, Abidah, ꞌinkꞌez Eldaah. ꞌEn tsꞌiyawh
Keturah buzkeh.

5 ꞌInkꞌez Abraham ꞌen dantꞌi yitꞌi ꞌi tsꞌiyawh Isaac yugha ininla. 6 ꞌEt
whuntsꞌih Abraham ꞌen ndunnah buꞌat ꞌen yugha nyus ꞌuhintꞌah, ꞌen chah
hubuyeꞌkah ndi hubugha ininla. ꞌInkꞌez Abraham nkꞌa cha khuna da, nda
tsꞌun whuz whebalhꞌa, Isaac buyeꞌ ꞌen buchꞌa nda tsꞌun.

Abraham dazsai ꞌinkꞌez wheyihiyalhti
7 ꞌEt njan ndoneltsuk nawhedezut hoh Abraham yinka inda, 175 be

nawhudezut. 8Hoh Abraham ꞌen dekꞌelhꞌaz hanaji ꞌinkꞌez soo hoonyan
suli hoh dazsai. Tube hoonyan ꞌinkꞌez ndi yinkak inda ꞌet ba whudezbun.

ꞌEt hoh hubudune ꞌen hubutsꞌun whenaja. 9Buyeꞌkah Isaac ꞌinkꞌez Ishmael
ꞌen njan Machpelah tseꞌan ꞌet whehehíyalhti. ꞌEt Mamre hukwꞌelhꞌih ꞌet
whuzꞌai, Ephron butlꞌo kꞌut ꞌen Hitt whutꞌen Zohar buyeꞌ ꞌen. 10Njan
tlꞌo kꞌut ꞌet Heth hitsꞌuhaínde tsꞌun honket, ꞌet Sarah buzih ꞌet Abraham
wheyih híyalhti. 11 ꞌEt hoh lhuwhuzut Abraham dazsai hukwꞌelhꞌaz, ꞌet
Yakꞌusda (Elohim) ꞌen buyeꞌ Isaac hoonzoo yuba hoonla. ꞌInkꞌez Isaac ꞌen
Beer Lahai Roi ꞌet whutꞌi.

Ishmael ꞌinkꞌez Isaac tsꞌuhainde
12Ndunnah ꞌen Ishmael tsꞌuhuhainde: Ishmael ꞌen Abraham buyeꞌ,

Hagar Egypt whutꞌen ꞌen Sarah yunaneꞌutꞌen ꞌen buyaz, ꞌen Abraham
buyeꞌ.

13 Ishmael buyeꞌkah ꞌen ndi ꞌi huboozi ntsꞌe hahandetsꞌun. Ishmael
ꞌudetsꞌah buyeꞌ ꞌen Nabajoth, ꞌet hukwꞌelhꞌaz Kedar, Adbeel, Mibsam,
14Mishma, Dumah, Massa, 15Hadar, Tema, Jetur, Naphish, ꞌinkꞌez
Kedemah. 16 ꞌEn Ishmael buyeꞌkah ꞌuhintꞌah.Ndi ꞌi huboozi ntsꞌehubukeyah
ꞌinkꞌez hedelhtsꞌi ꞌet. Lanezi ꞌonus ꞌat nanah (12) hubudayiyaz ꞌen ntsꞌe
hahande hukwꞌahtsꞌih huboozi. 17Njan ndoneltsuk naoowhudezut Ishmael
dune inle, 137 hoh ꞌudekꞌelhꞌaz hanaji ꞌinkꞌez dazsai hoh budune tsꞌun
whenya. 18Yun kꞌut Havilah ꞌet huwhutꞌi, yun kꞌut Shur whutsꞌun. ꞌEt yun
kꞌut Egypt huwun ndaz de tsꞌun yun kꞌut Assyria whutsꞌun inyalh hoh.
Hubulh dune ꞌen tsꞌiyawh hubutah hoh dazsai.

19Ndunnah ꞌen Isaac tsꞌuhainde, Abraham buyeꞌ ꞌen. Isaac beꞌabá
Abraham.

20 Isaac ꞌen dit lanezi (40) naoodezut hoh buꞌat Rebekah ꞌen yughusda.
Bethuel butseꞌ ꞌen Syria whutꞌen, Padan Aram keyah ꞌet Laban, ꞌen Syria
whutꞌen ꞌen beꞌilhunah.

21 Isaac ꞌen Moodihti (Yahweh) tsꞌun tedudlih buꞌat ba, ꞌaw buzki hole
ghaitꞌah ꞌet huwa. Hoh Moodihti (Yahweh) ꞌen yuba soo ꞌuhoonla hoh
Rebekah ꞌen Isaac buꞌat ꞌet buzkeh whutéle. 22 ꞌEt hoh buzkeh buchantsꞌi
tube neꞌhutꞌen hoh ꞌet ꞌutni, “Sooꞌ hoontꞌah tꞌeh, dantꞌi ka ndustꞌah?” ꞌEt
huwa Moodihti (Yahweh) tsꞌun whenya yoodutelhkut huba.

23 ꞌEt Moodihti (Yahweh) ꞌen Rebekah ꞌuyulhni,
“Nahultꞌoh hedoh ꞌen nchan ꞌuhintꞌah.

Nahultꞌoh hoh nyustꞌe tsꞌun lhchꞌanihuduteꞌus.

ꞌIlhunah dunekah ꞌen ꞌilhunah dunekah

hubuchꞌa ꞌonus nus télhtus.
ꞌInkꞌez ꞌudetsꞌah ꞌen ꞌudekah yenaneꞌtetꞌilh.”

24Hoh ꞌet ndet buzkeh whutele ba ninooninzut, ꞌet whunilhꞌen nanah
lhtꞌadanke buchan tsꞌih. 25Soo ꞌudechoo hooni ꞌen dulkꞌun ꞌinkꞌez bukꞌah
ꞌet ndúlhcho ugha bésda liꞌintꞌah. ꞌEt huwa boozi ꞌi Esau hiyulhni. 26Hoh
hukwꞌelhꞌaz buchistlꞌah ꞌen hooni. Hoh Esau bukelantsul ꞌi yoontun ꞌet
huwa boozi Jacob hiyulhni. Isaac ꞌen lhkꞌutai lanezi (60) nawhudezut
yinkak inda hoh Rebekah buzkeh yuba utꞌi.

27Hoh ꞌet dune ꞌuskeh hunézyi ꞌinkꞌez Esau ꞌen soo ꞌuka ꞌutꞌen suli,
tlꞌo kꞌut whudune. ꞌInkꞌez Jacob ꞌen ba dzuh chaílah ꞌinkꞌez bun be dune
unle. 28 ꞌInkꞌez Isaac ꞌen Esau yukꞌensiꞌ, ndai yughan ꞌi yuyi ꞌet huwa. ꞌEt
Rebekah ꞌen Jacob yukꞌensiꞌ.

Esau bubeꞌhoolhdzun ꞌi yeꞌonket
29 ꞌAw ꞌet Jacob tazul inla ꞌinkꞌez Esau ꞌen tlꞌo kꞌut tsꞌun hanaja ꞌinkꞌez

tube ninentsai. 30 ꞌEt Esau ꞌen Jacob ꞌuyulhni, “Slaꞌinle hoh nyutazul
dulkꞌun, ꞌi zeh sunailyi, tube ninesai ꞌet huwa.” ꞌEt huwa boozi ꞌi Edom
tsꞌutni.

31 ꞌEt Jacob ꞌutni, “Nye ntsꞌun tsꞌoozi, ꞌi kꞌan dzin hoh be seꞌoonket.”
32 ꞌEt Esau ꞌen ꞌutni, “Nilhꞌen ꞌaw ꞌet datésah! ꞌEt hoh ndi be sutsꞌun

tsꞌoozi ꞌi dantꞌi suba wule ghaitꞌah ih?”
33 ꞌEt Jacob ꞌutni, “Sutsꞌun tsꞌihꞌun nahonyelh kꞌan dzin,” ꞌet hoh yutsꞌun

nahezya ꞌinkꞌez bubutsꞌun hooszi ꞌi Jacob tsꞌun yeꞌonket.
34Hoh Jacob ꞌen Esau lhes ꞌinkꞌez ꞌuzalhtsꞌe tazul ꞌi yugha ínilhdze.

ꞌEt ꞌanyi ꞌinkꞌez tatnai, dinadija ꞌinkꞌez ꞌun whenája. Hoh Esau ꞌen be
butsꞌeyooszi ꞌi yutsꞌudutnik.

Isaac ꞌinkꞌez Abimelech

26 ꞌEt yun kꞌut dai whuzdli. ꞌEt soo ꞌudechoo dai whuzdli ꞌet Abraham
khuna da ꞌuhooja. ꞌEt Isaac ꞌen Philistine whutꞌen ꞌen keyah Gerar

hudelhtsꞌi ꞌinkꞌez Isaac ꞌen Abimelech ꞌen hubudayi cho tsꞌun whenya. 2 ꞌEt
hoh Moodihti (Yahweh) ꞌen yunalhtsꞌet hainya ꞌinkꞌez ꞌuyulhni, “Egypt
tsꞌun teh tonya gunih. Njan keyah ꞌet dune onle, ntsꞌe ꞌet sih ndi ndoosni.

3Njan yun kꞌut ꞌet nioona ꞌinkꞌez nyulh ꞌoostꞌe ꞌinkꞌez mba hoonzoo
ꞌoboosleh. Nyun mba ꞌinkꞌez ntsꞌuhainde ꞌen chah, ndi yun kꞌut tsꞌiyawh
hubugha ooniꞌai. ꞌInkꞌez ntsꞌenaꞌa Abraham tsꞌun nahuziya, ꞌet ꞌotesdlilh,
nyeꞌabá tsꞌun da. 4 ꞌInkꞌez ntsꞌuhainde ꞌen yakꞌuz whusum kꞌunaꞌa lhkꞌez
teh hulan hubutelhtsilh. ꞌInkꞌez ntsꞌuhainde ꞌen tsꞌiyawh njan yun kꞌut
hubugha óotesꞌalh. ꞌInkꞌez ntsꞌuhainde ꞌen hubugha ndi yun kꞌut dune
tsꞌiyawh huba hoonzoo hubutelhtsilh. 5Abraham ꞌen sughunek oontun
ꞌinkꞌez sukꞌah tsꞌi antꞌe, sughunek ꞌi yukꞌah neꞌustꞌen, dadusni ꞌet chah
hontꞌen, ꞌinkꞌez ntsꞌenaꞌa ba niwheniꞌai, ꞌet chah.” 6Hoh Isaac ꞌen keyah
Gerar ꞌet whutꞌi.

7 ꞌEt whudune ꞌen buꞌat ꞌen hika hiyoodulhkut. ꞌEt ꞌutni, “Seꞌilhunah
ꞌintꞌah.” Whenelhújoot, “Suꞌat,” duteni ꞌet, khun sih keyah whudune, ꞌen
Rebekah ka sazoolhghelh sih ninzun. ꞌEt ndunnah tsꞌekoo ꞌen tube unzoo
nulꞌen hoh nulꞌen ꞌet huwa.

8Hoh ꞌet hukwꞌelhꞌaz inle, sa ꞌet inda hoh Philistine hubudayi cho
Abimelech ꞌenwindah kꞌet ꞌet kooz yutesꞌen hoh Isaac ꞌen buꞌat Rebekah ꞌen
yukꞌenadutsiꞌ ꞌet hubunalhꞌen. 9 ꞌEt Abimelech ꞌen Isaac yukaꞌdani ꞌinkꞌez
yoodulhkut, “ꞌIlhuz whunulꞌen hoh nꞌat ꞌintꞌah, dantꞌi ka ꞌudini, ‘Seꞌilhuna’
dini?” Isaac ꞌen ꞌutni, “Daoosah sih ꞌen bukꞌuz, ꞌet huwa ꞌudusni.”

10 ꞌEt Abimelech ꞌutni, “Kꞌan danwhinla hoh ꞌinja? ꞌEt ꞌilhunah dune
yutꞌainte tꞌeh, ꞌet nekꞌewhúteltsꞌulh inle hoꞌ hoontꞌah.”

11Hoh Abimelech ꞌen hubudunekah tsꞌiyawh hubukꞌehooꞌai hoh ndo
bulhni, “ꞌEt ndan ndunnah dune ꞌinkꞌez buꞌat hitꞌainte ꞌen, ꞌilhuz dahootsah
hubutelhtsilh.”

12 ꞌEt Isaac njan keyah ꞌet wheyeꞌ nandzai ꞌinkꞌez ꞌet whezulh zeh
haꞌnandzai lhkꞌez teh hoh haꞌnalhyi, ꞌinkꞌez Moodihti (Yahweh) ꞌen
hoonzoo ꞌobinla. 13Hoh ndun dune ꞌaw ꞌet soodeꞌa wheninle ꞌinkꞌez lhkꞌez
teh hoh tube soodeꞌa suli. 14Sheep ꞌi yulh lhai suli, musdus ꞌi chah lhai
hoh yitꞌi suli, ꞌinkꞌez hinaneꞌutꞌen ꞌen chah hulan. ꞌEt hoh Philistine
whutꞌen hitsꞌun ꞌoonih huzli. 15Kꞌan Philistine whutꞌen ꞌen ndi tsakꞌet too
ba ꞌet tsꞌiyawh ꞌustlꞌeꞌ hahoonla. Njan beꞌabá Abraham bunaneꞌhutꞌen ꞌen
ꞌuhuhoonla, ꞌet lhez be nahodelhbun.

16 ꞌEt Abimelech ꞌen Isaac ꞌuyulhni, “Nechꞌa naíndalh! Stabe nechꞌa
nincha sinli ꞌet huwa.”

17Hoh Isaac njan whuchꞌa nanja ꞌinkꞌez ndi Gerar whukoh ꞌet bubun
niniꞌai ꞌinkꞌez ꞌet ninina. 18 ꞌEt doochah Isaac njan tsakꞌet too ba ꞌet

hahonla, ꞌet beꞌabá Abraham budzin da ꞌet hahuhonla inle, ꞌet Philistine
whutꞌen ꞌen ꞌustlꞌeꞌ hahoonla. Abraham dazsai hukwꞌelhꞌaz ꞌet huboozi
ꞌuhoolhdzun, beꞌabá hubonzi ꞌet.

19 ꞌEt chah Isaac naneꞌhutꞌen ꞌen njan ꞌukoh ꞌet hahuhonla, ꞌinkꞌez tsakꞌet
too ninli nahuhooꞌai. 20 ꞌEt whuntsꞌih Gerar ba khunai gha gheztan ꞌinkꞌez
Isaac ba khunai gha gheztan ꞌen lhenaꞌhudendel. ꞌEt, “Too, ꞌi neꞌilhdzun!”
ni. Hoh ꞌet njan tsakꞌet too ba ꞌet Esek whulhni, hitsꞌun lhehudendel ꞌet
huwa. 21Doochah ꞌudooh ꞌet tsakꞌet too ba hahuhonla. ꞌEt chah huwa
lheꞌhudendel hoh ꞌet huboozi ꞌi Sitnah whulhni. 22 ꞌEt whuchꞌa ninya hoh
doochah tsakꞌet too ba hahonla. ꞌEt ꞌaw hukwa lhechꞌa hudidulh hoh
ꞌet boozi, ꞌi Rehoboth whulhni. “Kꞌan ꞌet Moodihti (Yahweh) ꞌen neba
niooniꞌai, ni ho ꞌutni. ꞌInkꞌez ꞌet njan keyah ꞌet tsꞌulan tsꞌoole,” ni.

23 ꞌInkꞌez ꞌetwhedinyandukBeersheba tsꞌunwhenya. 24 ꞌInkꞌezMoodihti
(Yahweh) ꞌen ꞌet ꞌulhꞌek yenalhtsꞌet hainya ꞌinkꞌez ꞌet ꞌuyulhni, “Si ꞌustꞌah,
nyeꞌabá Abraham buYakꞌusda (Elohim), ꞌaw seniljut ilah. Nyulh ꞌustꞌah,
soomba hoonzoo holhtsilh sih, ꞌinkꞌez ntsꞌuhainde ꞌen hulan tele. Abraham
ꞌen sunaneꞌustꞌen ꞌen bugha ꞌuwhusla.”

25Hoh ꞌet bukꞌut uzdelhkꞌun ba niwhuniꞌai ꞌinkꞌez Moodihti (Yahweh)
boozi be ꞌen tsꞌun tenadedli. ꞌEt bubun niniꞌai. Isaac hinaneꞌhutꞌen ꞌen ꞌet
tsakꞌet too ka hahuhónla.

26Hoh Abimelech ꞌen yughu ninya keyah Gerar tsꞌun. Ahuzzath ꞌen
yulh dune yulhaꞌus hoh ꞌinkꞌez Phichol lhudughan hubaneꞌduni ꞌen chah
ꞌutꞌen. 27Hoh Isaac njan ndo bulhni, “Dantꞌi kah stsꞌu tenya? Stsꞌu dintnik
ꞌinkꞌez ꞌun nchꞌa whenasalhꞌa inle.”

28 ꞌEt ꞌuhutni, “ꞌIlhuz soo whunulꞌen Moodihti (Yahweh) nyulh ꞌintꞌah
ꞌet. Hoh ꞌet ꞌudidutni, ‘Hoh kꞌan ꞌet ulhtsun tsꞌihnus nahodudeh nuwheguz
tsꞌun, nyun ꞌinkꞌez nuwheni bulh nuwheguz ꞌet, ꞌinkꞌez ndi khunek
huba lhaoodilya, ꞌi chah ntsꞌun ꞌuhodulneh. 29 ꞌEt huwa ꞌaw hoonli chaꞌun
whuzonle. ꞌAwntꞌachaghidutnal inle, ꞌawhoonliwhuntsꞌihchaꞌnyudidulnil,
hoonzoo zeh ntsꞌun ꞌidutꞌa ꞌinkꞌez be ꞌun whenanyadulꞌa. ꞌInkꞌez kꞌan hoh
nyun Moodihti (Yahweh) tsꞌun ba hoonzoo ꞌobulhni sinli.’”

30Hoh ꞌet hooncha whe hubaghaꞌ niꞌai, ꞌuhanyi ꞌinkꞌez tahetnai. 31 ꞌEt
bunda ꞌuda dihudindel ꞌinkꞌez ꞌulhtsꞌun tsꞌihꞌun yahalhtuk hoh Isaac ꞌun
whenaoobalhꞌa ꞌinkꞌez hubudzi dezghel hoh whenahedel.

32Hoh ꞌet dzin zeh hukwꞌelhꞌazyaz ꞌet ndunnah Isaac hinaneꞌhutꞌen
ꞌen higha nininya ꞌinkꞌez ꞌuhiyulhni njan tsakꞌet too ba hahuhonla ꞌet ndi

hiyulhni, “Too ghu nioonidulya!” 33Hoh ꞌet Shebah be hoozi. ꞌEt huwa
njan tsꞌuwhutꞌi whucho ꞌet Beersheba tsꞌuwhutni kꞌan dzin whutsꞌun.

34Esau ꞌen dit lanezi (40) be nawhudezut hoh buꞌatkah whuzdli, Hitt
whutꞌen ꞌen Beeri butseꞌ Judith hiyulhni, ꞌinkꞌez Hitt whutꞌen Elon ꞌen
butseꞌ ꞌen Basemath hiyulhni. 35 ꞌEt Isaac ꞌinkꞌez Rebekah hubutsꞌun ꞌen
hubeni ꞌaw chaízooh.

Isaac ꞌen Jacob yuba hoonzoo ꞌuyulhni

27 Hoh ꞌet sa hoh lhuwhuzut Isaac ꞌen hoonyan suli ꞌinkꞌez buna cha
soo yechaítiꞌen suli hoh Isaac ꞌen Esau buyeꞌ ꞌudetsah ꞌen yeka

nadutni, “Suyeꞌ!” ꞌEt yutsꞌuhuni, “Njan ꞌustꞌah.”
2 ꞌEt ꞌutni, “Whunilhꞌen kꞌan ꞌaw ꞌet duneti síli, ndet dzin datesah ꞌaw

ntꞌechaoonuzuszun. 3Kꞌan hoh slaꞌineh, be ꞌuka ꞌintꞌen, neye tuljooh,
ꞌinkꞌez kꞌaza chah ꞌi tonla. ꞌEt tlꞌo kꞌuz tsꞌih tonya, ꞌinkꞌez khunai sba
kaꞌontꞌen. 4 ꞌInkꞌez tazul hoonustꞌi ꞌi sba ꞌonleh ꞌinkꞌez stsꞌun tonla, ꞌet sih
naoosdai. ꞌEt sih suszul ꞌi hoonzoo ꞌobulhni whule datesah whutsah.”

5 ꞌEt Rebekah ꞌen Isaac yoozelhtsꞌai hoh buyeꞌ Esau dai yulhni ꞌet. Hoh
Esau ꞌen ndi tlꞌo kꞌuz whenya ꞌuka tetꞌilh, ꞌinkꞌez ꞌaz haítelelh wheni.
6Hoh Rebekah ꞌen buyeꞌ Jacob ꞌuyulhni, “ꞌIlhuz soo oozalhtsꞌai nyeꞌabá
ꞌen Esau ꞌuyulhni, njan ndiyulhni, 7 ‘ꞌUyat suba haoonlelh ꞌinkꞌez tazul sba
ꞌonle. ꞌI sih naoosdai ꞌinkꞌez hoozoo ꞌobulhni mba holhtsil sih, Moodihti
(Yahweh) bunalh datésah whutsah.’ 8Suyaz kꞌan ꞌaw ꞌet sughunek kꞌah
tsih ꞌoneh njan dainyedutesnilh ꞌet. 9Kꞌan ꞌaw ꞌet sbai tsꞌun inyalh ꞌi
ndai soo kꞌus unzoo, ꞌi nankoh sbaiyaz ꞌi stsꞌu tonla. ꞌI nyeꞌabá tazul
ba yoolhtsilh sih ntsꞌenaꞌa yoontꞌi whuz naꞌa. 10 ꞌEt hoh nyeꞌabá butsꞌun
yutonka, ꞌet naiyoodai ꞌi, ꞌinkꞌez ꞌet nyunmba hoonzoo ꞌobulhni nyóolhtsih
sih, datetsah whutsah.”

11 ꞌEt Jacob beꞌama Rebekah ꞌen ꞌuyulhni, “Nilhꞌen Esau soono ꞌen
dune dughai ꞌintꞌah, ꞌinkꞌez si suzuzkak hoolhkut dune usli. 12Khun sih
seꞌabá skun doolnih, ꞌet sih butsꞌun tinkꞌus ba ꞌoostꞌe, ꞌinkꞌez hoontsiꞌ
khanahóstꞌalh ꞌinkꞌez buhoonzoo ꞌobulhni chaílah sih hole.”

13 ꞌEt whuntsꞌih beꞌama ꞌen ꞌutni, “Whute syeꞌ, ndi be hoontsiꞌ ꞌi si sih
skꞌeholtsꞌit. Sghunek ꞌi bukꞌah tsꞌih oneh. Inyalh ꞌinkꞌez sba hainle!”

14Hoh ꞌet ꞌun whenya ꞌinkꞌez beꞌama gha nininla ꞌinkꞌez buꞌama ꞌen
tazul nzoo yulhtsi, ntsꞌenaꞌa beꞌabá yoontꞌi whuz naꞌa. 15 ꞌEt Rebekah

ndi naih soo ꞌi ꞌutahayanla boono Esau bunaih Rebekah bukoo sula ꞌi
buchistlꞌah Jacob ꞌen yeyalhti. 16 ꞌInkꞌez ndi sbaiyaz buzuz ꞌi yula ꞌinkꞌez
yetsꞌilhchun ghaiwelhnik ntsoh bukak hoolhkut ꞌet. 17 ꞌInkꞌez ndi tazul
unzoo ꞌinkꞌez lhes ꞌi chah ndunnah tsꞌekoo ꞌuyinla, ꞌi buyaz Jacob yula
kꞌeyanla.

18 ꞌEt hoh beꞌabá tsꞌun lhgha dinya ꞌinkꞌez ꞌutni, “Seꞌabá.” ꞌEt ꞌutni,
“Njan ꞌustꞌah. Suyeꞌ ꞌen kꞌus ndan hoh ꞌutni?”

19 Jacob ꞌen beꞌabá tsꞌun ꞌutni, “Esau si ꞌudusni, nyeꞌ ꞌudetsah ꞌen. Njan
ndusudini, ꞌet soo ndusja. Slaꞌineh hoh nduk nitlꞌadendaih ꞌinkꞌez mba
buka ꞌestꞌen ꞌi onyí. ꞌEt sih nzul ꞌi sba hoonzoo ꞌobulhni solhtsilh sih.”

20Hoh Isaac ꞌenbuyeꞌ tsꞌun ꞌutni, “Suyeꞌ, dainlahoh sdaꞌahohuzélhghi?”
ꞌEt ꞌutni, “Moodihti nyuYakꞌusda (Yahweh Elohim) ꞌen stsꞌun yuninla.”

21 ꞌEt Isaac ꞌen Jacob tsꞌun ꞌutni, “Suyeꞌ slaineh hoh sghuyaz nininyeh,
ꞌet sih nkꞌundoolhúnih suyeꞌ Esau kꞌus ꞌuyoon tusih.”

22Hoh Jacob ꞌen beꞌabá Isaac yughayaz nininya. ꞌEt yukundulnih ꞌinkꞌez
ꞌutni, “Nghunek ꞌi Jacob bughunek ꞌet whuntsꞌih ndi nla ꞌi Esau bula.”
23 ꞌEt hoh ꞌaw nachayooltsꞌulh bula ꞌi dughai ꞌi boono Esau kꞌunaꞌa ꞌet
huwa. ꞌEt hoh hoonzoo ꞌobulhni yulhtsꞌi. 24 ꞌEt ꞌutni, “ꞌIlhuz suyeꞌ Esau
ꞌen hoh ꞌi ꞌunintꞌah?” ꞌEt ꞌutni, “A, si ꞌustꞌah.”

25Hoh ꞌutni, “Sgha nininle. ꞌEt sih suyeꞌ yanghan ꞌi wusyi. ꞌEt sih suszul
be mba hoonzoo ꞌobinla wule.” ꞌEt hoh yugha nininla ꞌinkꞌez yanyi. ꞌInkꞌez
mai too ꞌi chah yuba hayalhtan ꞌinkꞌez yetnai.

26 ꞌEt beꞌabá Isaac ꞌen ꞌutni, “Syeꞌ, ꞌanih sgha nininyih ꞌinkꞌez
nasudunintsꞌoos.”

27 ꞌEt hoh yugha nininya ꞌinkꞌez naindunantsꞌooz hoh bunaih ꞌi yeltsiz
ꞌinkꞌez yuba hoonzoo ꞌobulhni yulhtsꞌi ꞌinkꞌez ꞌutni,

“ꞌIlhuz suyeꞌ Esau zaniltsun,
tlꞌo kꞌut ꞌet whuzániltsun
ꞌet Moodihti (Yahweh) yuba hoonzoo whulhtsi.

28 ꞌEt huwa Yakꞌusda (Elohim) ngha hoꞌalh yakꞌuz be naootúldzeh ꞌi
ꞌinkꞌez ndi yun kꞌut whukꞌo,
wheyunududzaih ꞌi lhai tsih,
ꞌinkꞌez mai too chah.

29Yun kꞌut dunekah ꞌen nyunaneꞌhootꞌen,
ꞌinkꞌez ntsoh hedoh ꞌen tsꞌiyawh ntsꞌun yuk ꞌuhootꞌih.

Nyulhutsinkah ꞌen hubaneꞌdutani hoh nyeꞌama buyazkah,

ꞌen tsꞌun mba yuk ꞌuhootꞌih.

ꞌInkꞌez ndan nyulh hoontsiꞌ neꞌhuduni,
ꞌen hedidut hubutsꞌun naóotooltsꞌit.

ꞌEt ndan mba soo ꞌobulhni tsꞌun teh,
ꞌet chah hedidut hubutsꞌun soo ꞌobulhni wule.”

30Kꞌan ꞌet ꞌuhooja, Isaac ꞌen Jacob hoonzoo ꞌobulhni yuba whulhtsi
íbulh hoh, Isaac yuchꞌananja ibulh, boono Esau ꞌen hanaja ꞌuka ꞌetꞌen
tsꞌih. 31Hoh ꞌen chah ndi tazul nzoo ꞌi yuba ꞌuyinla ꞌinkꞌez beꞌabá tsꞌun
yuninkai, ꞌinkꞌez beꞌabá ꞌen ꞌuyulhni, “Seꞌabá duk ꞌineh ꞌinkꞌez ndi nyeꞌ
yuka ꞌetꞌen ꞌi onyi. ꞌEt sih nyzul ꞌi be sba hoonzoo ꞌobulhni soolhtsilh sih.”

32 ꞌEt beꞌabá Isaac ꞌen ꞌutni, “Ndan hoꞌ dini?” ꞌEt ꞌutni, “Si ꞌudusni, nyeꞌ
ꞌudetsah Esau ꞌen.”

33 ꞌEt Isaac tube hoh delhútus ꞌinkꞌez ꞌutni, “Ndan? Ntsꞌe whenya
ndunnah sba ꞌuka ꞌetꞌen ꞌen? ꞌI tsꞌiyawh yiyi, hanatándalh whutsah, ꞌinkꞌez
ꞌen ba hoonzoo ꞌobulhni silhtsi. ꞌInkꞌez ꞌaw ꞌet ꞌen hoonzoo ꞌobulhni suli
hoꞌ ꞌintꞌah.”

34 ꞌEt Esau beꞌabá bughunek yoozalhtsꞌa ibulh tube cho hoh tsoyedentꞌai
ꞌinkꞌez nadutso. ꞌInkꞌez beꞌabá tsꞌun ꞌutni, “Sichah O seꞌabá, Sichah sba
hoonzoo ꞌobulhni solhtsilh!”

35 ꞌInkꞌez ꞌet ꞌutni, “Nchistlꞌah ꞌen kꞌesunitꞌah hohmba hoonzoo ꞌobulhni
ꞌi nchꞌa hoolhchoot.”

36 ꞌEt hoh Esau ꞌutni, “ꞌAw ih Jacob ꞌi boozi ilah? ꞌAw ꞌet whulh nat
sughonezꞌi hoh ꞌuja! Ndi bukꞌewhuzili ꞌi schꞌa hoolhchoot. Kꞌat ꞌet ndi
hoonzoo ꞌobulhni ꞌet chah suchꞌa hoolhchoot!” ꞌInkꞌez ꞌet ꞌutni, “ꞌAw ih
sba soo hoonzoo ꞌobulhni sba ninachahooꞌal ih?”

37 ꞌEt Isaac ꞌen Esau ꞌuyulhni, “ꞌAlha hoh ꞌen mba neꞌduteni ꞌinkꞌez
bulhutsinkah ꞌen gha bunila hinaneꞌtetꞌilh kꞌunaꞌa, ndi haneyeh, ꞌinkꞌez
mai too chah ꞌi bugha óonila. Suyeꞌ, ꞌet kꞌan ndantꞌi ꞌi be mba ꞌuteslilh?”

38 ꞌEt hoh Esau ꞌen beꞌabá ꞌuyulhni, “Sichah O seꞌabá, ꞌaw ih ꞌilhah
whuntsꞌih soo hoonzoo ꞌobulhni chaoozintꞌih?” ꞌInkꞌez Esau tube cho hoh
tsoyedentꞌai.

39Hoh beꞌabá Isaac ꞌen yutsꞌun hahuyih ꞌinkꞌez ꞌuyulhni,
“Whunilhꞌen njan yun kꞌut whukꞌo,

ꞌinkꞌez nduk yakꞌuz be nawhutúldzeh ꞌi chah,
ꞌi gha dune tanle.

40Nye ꞌusoh cho ꞌi be dune tanle,

ꞌinkꞌez nchistlꞌah ꞌen ba bunaneꞌtantꞌen.

ꞌEt hoh lhotézulh, hoh ꞌuwhe hoh ꞌilhun ꞌontꞌe ghaitꞌah
mba whutelhtsilh,

ꞌet mba neꞌduni ntsꞌilchun gha butsꞌilchun nidentan
ꞌi lhkꞌutanyus.”

41Hoh Esau ꞌen Jacob tube hoh yutsꞌudunik ndi beꞌabá soo hoonzoo
ꞌobulhni be ꞌuyinla. ꞌEt huwa hoh Esau beni be nduninzun, “Seꞌabá gha
nedzi ndunteda ꞌaw ꞌet nilhdukw suli, ꞌet hukwꞌelhꞌaz kꞌan zeh suchistlꞌah
Jacob ꞌen tuzélhghelh.”

42 ꞌEt njan ꞌudetsah ꞌuyeꞌ Esau ꞌen datni, ꞌet Rebekahbulh natsꞌuwhelnuk.
Hoh ꞌet buyaz ꞌudekꞌah Jacob yukanaꞌdetni ꞌinkꞌez ꞌuyulhni, “ꞌIlhuz
hoh nyoono Esau dulh soo nunáꞌduldzut hoh sih ꞌutni, nyun ngha
hoh nyutuzelhghelh ni hoh ꞌutni. 43Kꞌan ꞌet suyeꞌ, sughunek ólhchoot
ꞌinkꞌez dukꞌoneh, ꞌinkꞌez seꞌilhunah Laban ꞌen Haran ꞌet usda, whuz
tsítolhya. 44 ꞌEn ꞌet bughaonda lhat dzin whutsꞌun. ꞌEt sih nyoono ye
hunilchꞌe ꞌi ꞌunaꞌóotneh, 45nyoono ye hunilchꞌe ꞌi nchꞌa ꞌutsꞌun naꞌuja.
ꞌInkꞌez dainla ꞌet whunaoodelhúnah tꞌeh, ꞌet sih nkunaholhꞌa ꞌinkꞌez
hananyohóolhtelh sih. Dantꞌi ka ꞌilhudzin zeh ꞌet nuwheni nuhúltꞌah ꞌen
sba sudzi ndooda?”

46Rebekah ꞌen Isaac ꞌuyulhni, “ꞌAw ꞌet tube be khúsna be ninesai, be
khúsna be ninesai ndunnah Heth butseꞌkah kꞌuz. Ndune ndi yun kꞌut
whutꞌen whutseꞌ liꞌhintꞌah. ꞌEt Jacob, ꞌen Heth butseꞌ ghusda tꞌeh, ꞌet
dantꞌi hoh be khúsna sba wule ka?”28 ꞌEt hoh Isaac ꞌen Jacob yukaꞌdani ꞌinkꞌez soo hoonzoo ꞌobulhni

yulhtsꞌi ꞌinkꞌezyukꞌehooꞌaihoh ꞌuyulhni, “Canaanwhutꞌenhubutseꞌ
ꞌen ꞌaw nꞌat chaóosle. 2Didinyeh! Padam Aram tsꞌih tonya. Bethuel bukoo
hudelhtsꞌi, nyeꞌama beꞌabá tsꞌun, ꞌet nꞌat hole, ndunnah ꞌen Laban nyeꞌama
boono, ꞌen butseꞌkah. 3Yakꞌusda DeghaNus ꞌUltus (El Shaddai) ꞌenmba soo
hoonzoo ꞌobulhni nyoolhtsilh. ꞌInkꞌez lhkꞌuz teh hoh nahlan wule, ꞌinkꞌez
ꞌilho dune nahlan wule. 4Abraham ye soo hoonzoo ꞌobulhni whusaínkat,
ꞌi chah ntsꞌun whutookat, nyun chah ꞌinkꞌez ntsꞌu hahande nyulh ꞌuhintꞌah
ꞌen chah. ꞌEt sih njan yun kꞌut nuwheꞌildzun wule ꞌet ꞌutsꞌun hoontꞌen inli.
Njan ꞌet Yakꞌusda (Elohim) ꞌen Abraham yugha óoniꞌai inle.” 5Hoh Isaac
ꞌen Jacob ꞌun wheyalhꞌa hoh Padan Aram tsꞌih whenya. Syria whutꞌen
Laban, ꞌen Bethuel buyeꞌ ꞌen Rebekah boono, ꞌen Jacob ꞌinkꞌez Esau
hubeꞌama ꞌen.

Esau ꞌen Mahalath yughusda
6Esau ꞌen ꞌet hubunilhꞌen hoh Isaac ꞌen Jacob yuba soo hoonzoo

ꞌobulhni whulhtsi ꞌinkꞌez Padan Amram tsꞌih wheyalhꞌa whuz buꞌat
haóotelh ka, ꞌet yuba hoonzoo ꞌobulhni yulhtsi ibulh hoh yukꞌehooꞌai
ꞌet njan nduyulhni, “ꞌAw Canaan whutꞌen hubutseꞌ teh ghonda gunih.”
7Hoh ꞌet Jacob ꞌen beꞌabá ꞌinkꞌez beꞌama chah ꞌen hubukꞌah tsꞌih ꞌuja hoh
Padan Aram tsꞌun whenya. 8Esau ꞌen chah whunalhꞌen ndunnah Canaan
whutꞌen hubutseꞌ ꞌen ꞌaw beꞌabá Isaac tsꞌun buchahizooh. 9 ꞌEt hoh Esau
ꞌen Ishmael tsꞌun whenya ꞌinkꞌez Ishmael ꞌen Abraham buyeꞌ, ꞌen butseꞌ
Mahalath, Nebajoth beꞌilhunah, ꞌen buꞌat yutele, ꞌen ndunnah ꞌonus ꞌunah
buꞌat ꞌen hubutaídelhti.

10Kꞌan ꞌet Jacob ꞌen Beersheba whuz hanaja ꞌinkꞌez keyah Haran
whutsꞌunwhenya.11 ꞌEthoh ꞌilhun ꞌetnininya ꞌinkꞌez ꞌet ꞌulhꞌeknduhoolhyez
ꞌet inda, sa yuk whenꞌai ꞌet huwa. ꞌInkꞌez tse ꞌilhukꞌi ꞌi yudílhchoot ꞌet
whutse ꞌi ꞌinkꞌez butsi yuh nídeꞌai hoh ꞌet nilget ꞌinkꞌez nanesti. 12 ꞌEt hoh
nusúti ꞌinkꞌez whunilhꞌen bukꞌunuda ꞌi ndi yun kꞌut ꞌet nazdintsi ꞌinkꞌez
bula tah ꞌi yakꞌuz tsꞌun lhgha diꞌa. ꞌInkꞌez ꞌi bukꞌut ꞌet Yakꞌusda (Elohim)
hubulizas ꞌen nduk ꞌinkꞌez nyuk whenahudelh. 13 ꞌInkꞌez whunilhꞌen
Moodihti (Yahweh) ꞌen hughu gha ndoh ꞌet suyen ꞌinkꞌez ꞌutni, “Nyeꞌabá
Abraham ꞌinkꞌez Isaac buYakꞌusda (Elohim) ꞌen Si ꞌustꞌah! ꞌEt ndi yun
bukꞌut sinti ꞌi ngha óotesꞌalh, i nyun ꞌinkꞌez ntsꞌuhainde chah. 14 ꞌInkꞌez
ntsꞌuhainde ꞌen yun kꞌut whulez kꞌunaꞌa nuhlan wule hoh lhkꞌez teh lhtsꞌun
hoh óohtꞌe nus de whutsꞌun, ndaz de tsꞌun, nyaz de tsꞌun, ꞌinkꞌez ntsiz
de tsꞌun. ꞌInkꞌez ꞌet nyun ꞌinkꞌez nuzálhtse tsꞌuhainde chah ꞌen hubugha
ndi yun kꞌut hudelhtsꞌi, ꞌen tsꞌiyawh soo hoonzoo ꞌobulhni hubutelhtsilh.
15Whunilhꞌen nyulh ꞌustꞌah hoh sulh ꞌutantꞌe ntsꞌe inyalh hoh ꞌet ndi yun
kꞌut tsꞌun sih hananyoolhtelh, ꞌaw nchꞌaoosya ghaitꞌah. Ndet danyudusni,
ꞌet lhawhudutésdlilh whutsꞌun.”

16Hoh ꞌet Jacob tsꞌenandzut njan ꞌintꞌah ꞌet, ꞌinkꞌez ꞌutni, “ꞌAw ꞌalha
Moodihti (Yahweh) ꞌen njan ꞌintꞌah ꞌinkꞌez ꞌaw ntꞌechaoonuszil.” 17 ꞌInkꞌez
whenelhújoot hoh ꞌet ꞌutni, “ꞌUyukgé! Njan tube slah hoonzoo! Njan ꞌaw
ꞌutsꞌun whunduchahooltꞌah ꞌet Yakꞌusda (Elohim) bukoo ꞌet, ꞌinkꞌez njan
ꞌet yaz ba hukwut ti.”

18 ꞌEt Jacob, ꞌen hoh bundada uda hoh didinya ꞌinkꞌez ndi tse yukꞌut
silꞌal, ꞌi ꞌet naídintsꞌi ꞌinkꞌez khe ꞌi yukꞌut nuyuzyul. 19 ꞌInkꞌez ꞌet yun

kꞌut boozi ꞌuhoonla hoh Bethel whulhni. ꞌEt whutsah dakꞌez boozi njan
tsꞌuwhutꞌi whucho ꞌet Luz huwhutni.

20 Jacob ndi tsꞌihꞌun ye nahezya hoh njan ndutni, “Khun teh Yakꞌusda
(Elohim) sulh ꞌutéde tꞌeh, ꞌinkꞌez ndez naꞌa usyalh hoh, ꞌinkꞌez lhes tsꞌuyi
ꞌinkꞌez ndi naih be tesda ꞌi chah, 21 ꞌet hoh sih seꞌabá bukoo tsꞌun sudzi
dezghel hoh whuz natoosja. ꞌEt sih Moodihti (Yahweh) ꞌen seYakꞌusda
(Elohim) wule. 22 ꞌEt ndi tse njan nadiꞌa kꞌunaꞌa silhtsi, ꞌi Yakꞌusda
(Elohim) bukoo hole, ꞌinkꞌez ndai sgha ninla, ꞌi lanezi ꞌonus ꞌun (10%)
ntsꞌun naꞌóotneh.”

Jacob ꞌen Rachel yughu ninya

29 Hoh Jacob ꞌen ndi keyah nilhdza whuz whenya. ꞌEt nda tsꞌun
whudune ꞌen hubutsꞌun lhgha dinya. 2 ꞌEt nꞌun yetesꞌen hoh tlꞌo

kꞌut ꞌet tsakꞌet too ba whuzꞌai ꞌet hoꞌen. ꞌInkꞌez whunilhꞌen sheep tawh
lhelhdooh ꞌi ꞌonghoh sulhtez. ꞌEt tsakꞌet ba ꞌet sheep ye hiyulhnai ba, tse
dincha ꞌet njan tsakꞌet too ba hukwadeꞌai. 3 ꞌEt hoh ndi sheep tsꞌiyawh
ꞌet ꞌilhuhuwulhꞌus ꞌinkꞌez ndi tse ꞌi tsakꞌet too ba hukwadeꞌai, ꞌi ꞌun
hedutulhmulh ꞌinkꞌez sheep tahulhnai. ꞌEt hukwꞌelhꞌaz ndi tse ꞌi njan
tsakꞌet too ba ꞌet kꞌah hukwanahíduꞌai.

4Hoh Jacob hubutsꞌun ꞌutni, “Sulhutsinkah ntsꞌez hahdel?” ꞌEt
ꞌuhiyulhni, “Haran whuz haidudel.”

5 ꞌEt ꞌobulhni, “Nahor buyeꞌ Laben ꞌen ntꞌenahzun ih?” ꞌEt ꞌuhutni,
“Ntꞌenidudzun.”

6 ꞌEt ꞌobulhni, “Soo ꞌintꞌah ih?” ꞌEt ꞌuhutni, “Soo ꞌintꞌah. Whunilhꞌen
ꞌen butseꞌ Rachel, ꞌen ꞌaw ꞌet niz de sheep hanteyolh.”

7 ꞌEt ꞌutni, “Whunilhꞌen nkꞌa chah dzin whuniz ꞌuhoontꞌah, ꞌinkꞌez
musdus ꞌaw ꞌet ꞌilhutughelhꞌus ba nichawhuszit too tetnai ꞌet. Sheep ꞌi too
bilhnai ꞌinkꞌez ꞌun ꞌet ooyi kaꞌ inleh.”

8 ꞌInkꞌez ꞌet ꞌuhutni, “ꞌAw ndo dutneh ghaitꞌah. Ndi sheep ꞌi tsꞌiyawh
ꞌilhunaghelhꞌaz kꞌan zeh ꞌinkꞌez ndi tse ꞌi tsakꞌet too ba bezek ꞌet ꞌudun
hidutélhmulh. ꞌEt kꞌan zeh sheep butaztelhnai.”

9Nkꞌa chah hubulh yalhtuk hoh Rachel ꞌen beꞌabá busheep ꞌi ꞌaz
hainanyoot, ꞌen sheep ghunli tsꞌekoo ꞌet huwa. 10Hoh ꞌet hukwꞌelhꞌaz
inle ꞌet Jacob ꞌen beꞌama boono Laban butseꞌ ꞌen ꞌinkꞌez busheep chah
yunalhꞌen, ꞌinkꞌez beꞌama boono Laban busheep gha nininya. ꞌInkꞌez ndi tse

ꞌi ꞌun whedalhmul tsakꞌet too ba hukwadiꞌai ꞌi, ꞌinkꞌez beꞌama boono Laban
busheep ꞌi too yílhnai. 11 ꞌEt hoh Jacob ꞌen Rachel naídunantsꞌooz hoh
tube ba whucho hoh tsoyedentꞌai. 12 ꞌEt Jacob ꞌen Rachel nduyulhni beꞌabá
bulhtus ꞌinkꞌez Rebekah buyeꞌ ꞌustꞌah, ꞌet hoh beꞌabá tsꞌun ꞌulheghanadilgai
ꞌinkꞌez ndiyulhni.

13 ꞌEt hukwꞌelhꞌaz ꞌet Laban whulh óozalhtsꞌa hoh yududelhgai, shih
beꞌ yilchoot ꞌinkꞌez naidunantsꞌooz. Hoh bukoo tsꞌih lhugha naidilhti, ꞌet
hoh njan dutsuk yulh nawhelnuk. 14Laban ꞌen ꞌutni, “ꞌAlha hoh sutsꞌun
ꞌinkꞌez sutsen ꞌunintꞌah.” ꞌInkꞌez ꞌet hoh lhat sanun yugha inda.

Jacob ꞌen Leah ꞌinkꞌez Rachel hubughusda
15 ꞌEt Laban ꞌen Jacob tsꞌun ꞌutni, “Sulhutsin ninli. ꞌEt huwa ꞌaw ih

ꞌantsꞌih hoh sunaneꞌtantꞌilh? Ndusudini daooneltsuk kꞌelhla ꞌet?”
16Laban ꞌen butseꞌ nanah ꞌudetsah ꞌen Leah, ꞌinkꞌez ꞌudekꞌah ꞌen Rachel.

17Leah buna chanízooh, ꞌinkꞌez Rachel ꞌen tube hoh nzoo nulꞌen. 18Kꞌan
Jacob ꞌen Rachel tube yukꞌensiꞌ hoh ꞌuyulhni, “ꞌEt hoh skwunlai ꞌonus
ꞌat nat (7) nawhudezut whutsꞌun mba ꞌutestꞌilh, ntseꞌ ꞌudekꞌah Rachel ꞌen
buka.”

19 ꞌEt Laban ꞌen ꞌutni, “Nyun ngha telhtelh ꞌet ꞌonus nus hoonzoo ꞌuyoon
dune tsꞌun chꞌa hoh sughaonda!” 20 ꞌEt hoh Jacob ꞌen skwunlai ꞌonus ꞌat
nat (7) nawhudezut hoh yuba ꞌetꞌen Rachel ꞌen buka. ꞌEt ꞌantsꞌi ꞌastlꞌah
dzin whutsꞌun ba liꞌhoontꞌah, Rachel ꞌen tube yukꞌensiꞌ ꞌet huwa.

21Hoh Jacob ꞌen Laban ꞌuyulhni, “Suꞌat ꞌen stlꞌailhtih. Njan mba ꞌustꞌen
ꞌet lhaoodusdla, ꞌet hoh sih suꞌat bugha nioosya.”

22 ꞌEt Laban ꞌen njan whudune tsꞌiyawh ꞌilhobughezdla ꞌinkꞌez ꞌutsꞌuyi
hooncha ꞌet huba nioniꞌai. 23Kꞌan ꞌet hukwꞌelhꞌaz hoh hulhgha ꞌet
butseꞌ Leah ꞌen Jacob gha ninilhti ꞌinkꞌez yutsꞌun whenya buꞌat yuzdli.
24 ꞌInkꞌez Laban ꞌen ndunnah dunaneꞌutꞌen Zilpah ꞌen butseꞌ Leah tlꞌayalhti
dunaneꞌotꞌen ka.

25 ꞌEt hukwꞌelhꞌaz bundada, ꞌet whunilhꞌen, hoh ꞌen Leah ꞌintꞌah. Hoh
Laban tsꞌun ꞌutni, “Dasinla hoh ꞌusinla? ꞌAw ih Rachel ꞌen bukꞌelhla mba
ꞌestꞌen? Dantꞌi ka ꞌet njan ndusinla?”

26 ꞌEt Laban ꞌen ꞌutni, “Njan nekeyah ꞌaw whuz naꞌa cha ꞌuhoontꞌah.
ꞌUdekꞌah ꞌen ꞌaw ꞌudetsah buchꞌa huwachatsꞌultek. 27Kꞌan lhghusduke
whudzin ꞌet lhaoodinleh. ꞌEt sih ndunnah cha sih ngha óodultelh. Ndi

nyeꞌutꞌen ꞌi doocha skwunlai ꞌonus ꞌat nat (7) nawhudezut hoh sba
ꞌutantꞌilh.”

28Hoh Jacob ꞌen ꞌet nduja, budzin ꞌet yuba naoodelhbun hoh butseꞌ
Rachel ꞌen yutlꞌayalhti, ꞌen chah buꞌat tele ka. 29 ꞌInkꞌez Laban ꞌen
dunaneꞌutꞌen Bilhah ꞌen butseꞌ Rachel tlꞌayalhti ꞌen yunaneꞌootꞌen ka.
30Hoh Jacob ꞌen Rachel yugha nininya. Rachel ꞌen Leah yuchꞌa ꞌonus nus
yekꞌensiꞌ ꞌinkꞌez doochah skwunlai ꞌonus ꞌat nat (7) nawhudezut ꞌet Laban
yuba naꞌedútꞌen.

Jacob buzkeh
31 ꞌEt Moodihti (Yahweh) ꞌen Leah ꞌaw yukꞌechaisiꞌ ꞌet whunalhꞌen

hoh uskeh tetꞌi yuba whulhtsi ꞌinkꞌez Rachel ꞌen ꞌaw skeh chaítꞌi. 32 ꞌEt
Leah ulchan ꞌinkꞌez buzki dune suli, ꞌen yoozi Reuben yulhni. ꞌEt ꞌutni,
“Moodihti (Yahweh) ꞌen soo sgha teꞌnezit dahoolhcho sulh dzuh ꞌuhoontꞌah
ꞌet whunalhꞌen hoh kꞌan sih suki sukꞌeoosiꞌ.”

33 ꞌEt doochah buzki nawhusli hoh dunewhuzdli ꞌinkꞌez ꞌutni, “Moodihti
(Yahweh) ꞌen soo zalhtsꞌa njan ꞌaw skechatsꞌisiꞌ, ꞌet huwa ndunnah duneyaz
sgha ínilhti.” ꞌEn chah yoozi Simeon yulhni.

34 ꞌEt doochah ꞌuski natꞌi ꞌinkꞌez duneyaz whuzdli. ꞌEt ꞌutni, “Kꞌan ꞌet
sih njan whutsꞌun suki sulh ꞌootꞌe sih, ꞌaw ꞌet tanah hubustꞌi ꞌet huwa.”
ꞌEt huwa ꞌen boozi Levi yulhni.

35Hoh doochah ꞌuski natꞌi, ꞌen duneyaz whuzdli. ꞌEt ꞌutni, “Kꞌan hoh
Moodihti (Yahweh) ꞌen dutélhti.” ꞌEt huwa yoozi ꞌinla hoh Judah yulhni.
ꞌEt hoh buzkeh yaholhleh ꞌustlꞌe ꞌuja.30 Kꞌan Rachel whunilhꞌen ꞌaw Jacob yuba buzkeh hoolah. ꞌEt Rachel

ꞌen budez tsꞌun óonih suli, ꞌinkꞌez Jacob tsꞌun ꞌutni, “ꞌUskeh sgha
ninle kꞌus daoosah sih!”

2 ꞌEt hoh Jacob ꞌen Rachel yulh húnilchꞌe hoh ꞌet njan ndiyulhni, “Si
hoh ih Yakꞌusda (Elohim) bukꞌedusda? ꞌEn nyilhdzun ndi be ꞌuskeh tantꞌi
ꞌi nchꞌa hoontun.”

3Hoh ꞌet ꞌutni, “Njan ꞌen sunaneꞌutꞌen Bilhah ꞌen gha hontꞌe ꞌinkꞌez ꞌen
bugha sih sugwutsi be siyin hoh ꞌuski sukꞌuz hole. ꞌEt sichah sih ꞌuskeh
whustꞌi ꞌen bugha.”

4Hoh ꞌet Bilhah ꞌen yutlꞌayalhti buꞌat kꞌunaꞌa ꞌinkꞌez Jacob yughinda.
5 ꞌInkꞌez Bilhah ꞌen ulchan hoh Jacob yuba ꞌuski utꞌi, ꞌen buyeꞌ hooni. 6 ꞌEt

Rachel ꞌutni, “Yakꞌusda (Elohim) ꞌen sba nahezya ꞌinkꞌez ꞌet sghunek ꞌi
yoozálhtsꞌa hoh dune suyeꞌ sgha nilhti.” ꞌEt hoh yoozi Dan yulhni.

7 ꞌInkꞌez Rachel yunaneꞌutꞌen Bilhah ꞌen doochah ꞌuski tetꞌi, ꞌen Jacob
bulh whulh nat buyeꞌ yuba utꞌi. 8 ꞌEt Rachel ꞌutni, “Tube ntlꞌawhusya hoh
sudez bulh ntlꞌawhusya, hoh ꞌalha whunélhyi.” ꞌEt hoh yoozi Naphtali
yulhni.

9Leah whunilhꞌen njan ꞌaw buzkeh chahoolah suli, ꞌaw ꞌet dunaneꞌutꞌen
Zilpah ꞌen Jacob tlꞌayálhti buꞌat kꞌunaꞌa. 10 ꞌInkꞌez Leah naneꞌutꞌen Zilpah
ꞌen Jacob ba buyeꞌ utꞌi. 11 ꞌEt Leah ꞌutni, “Hulan ꞌaz de hedulh!” ꞌEt huwa
ꞌen yoozi Gad yulhni.a

12 ꞌEt Leah naneꞌutꞌen Zilpah ꞌen whulh nat Jacob ba buyeꞌ whuzdli.
13Hoh Leah ꞌutni, “Hoonústꞌi ndunnah tsꞌekoo ꞌen ba soo hoonzoo ꞌobulhni
suli sudoni.” ꞌEt huwa ꞌen duneyaz Asher yulhni.

14Kꞌan Reuben ꞌen budzin ꞌet ndi tlꞌo haneyeh ꞌet ndi duchunyoo
mandrakes nainindzai ꞌinkꞌez ꞌi beꞌama tsꞌun lhgha naíndunindzai. ꞌEt hoh
Rachel ꞌen Leah ꞌuyulhni, “Slaineh hoh ndi nyeꞌ bumandrakes ꞌi bulah
sgha nendzaih.”

15 ꞌEt njan ndiyulhni, “Tube ih mba hoontsol suki ꞌen schꞌa nilhtꞌi hoh?
ꞌEt chah ih suyeꞌ bumandrakes ꞌi chah ih buchꞌa yutalhcholh?” ꞌEt Rachel
ꞌutni, “ꞌEt sih kꞌan ꞌulhꞌek ntaootꞌe nuyeꞌ bumandrakes kꞌelhla.”

16Hoh hulhgha Jacob ꞌen tlꞌo kꞌuz hanaja ꞌet Leah yududezya ꞌinkꞌez
ndiyulhni, “Stꞌaontꞌe. Suyeꞌ bumandrakes kꞌelhla nyalhꞌa.” Hoh ꞌet ꞌulhꞌek
yugha inte.

17 ꞌInkꞌez Yakꞌusda (Elohim) ꞌen Leah yoozalhtsa ꞌinkꞌez hoh ulchan.
ꞌEn Jacob buba whulh skwunlat buyeꞌ. 18Leah ꞌutni, “Yakꞌusda (Elohim)
ꞌen sba kꞌelhla whulhtsi. Sunaneꞌutꞌen ꞌen suki butlꞌayalhti ꞌet huwa.” Hoh
ꞌen boozi ꞌi Issachar yulhni.

19 ꞌEt Leah doochah buyaz hooni. ꞌEn whulh lhkꞌutakꞌi buyeꞌkah huzdli
suli, Jacob ba. 20Hoh Leah ꞌet ꞌutni, “Yakꞌusda (Elohim) ꞌen hoonzoo
sgha ooniꞌai. Kꞌan sih suki sulh dune wule, ꞌaw ꞌet dune whulh lhkꞌutanah
ꞌuskeh ba ustꞌi ꞌet huwa.” ꞌEn yoozi Zebulun yulhni.

21 ꞌEt hukwꞌelhꞌaz buyatseꞌ hooni. ꞌEn Dinah yulhni yoozi.
22 ꞌAw ꞌet Yakꞌusda (Elohim) ꞌen Rachel yuba ꞌet nioodelhdzut ꞌinkꞌez

Yakꞌusda (Elohim) ꞌen yoozalhtsꞌa hoh buzkeh hole ka yuba whulhtsi.
23 ꞌEt ulchan hoh ꞌinkꞌez buyaz hooni ꞌet ꞌutni, “Yakꞌusda (Elohim) ꞌen sba
a 30:11 Ndi boozi Gad, ꞌi “Hoonzoo neghawhultsꞌut,” ni hoꞌ ꞌutni.

hooya ꞌi nꞌun naꞌyidla.” 24Hoh ꞌen Joseph yulhni ꞌinkꞌez ꞌutni, “Yakꞌusda
(Elohim) ꞌen doochah sih ꞌuyeꞌ sugha oolhtelh.”

Jacob ꞌinkꞌez Laban bulh lhghaꞌ hudeja
25 ꞌEt hukwꞌelhꞌaz Rachel buyeꞌ Joseph hooni, ꞌet Jacob ꞌen Laban ꞌen

ꞌuyulhni, “ꞌUn nasalhꞌalh. ꞌEt sih sichꞌoh seꞌhoolhdzun ꞌinkꞌez sukeyah tsꞌih
natoosja. 26Suꞌatkah stlꞌanaoobinle, suzkeh chah. ꞌEn mba huba kꞌelhla
ꞌestꞌen ꞌet whula naoodinzut. Hoh ntsꞌenaꞌa mba ꞌestꞌen ꞌet ntꞌeooninzun.”

27 ꞌInkꞌez Laban ꞌen ꞌuyulhni, “Slaineh hoh njan ꞌaw ꞌet sinda nyuna
tsꞌun mba soo ꞌunustꞌah tꞌeh. Njan nyeꞌutꞌen gha hodelhúꞌi hoh Moodihti
(Yahweh) ꞌen suba soo hoonzoo ꞌobulhni sulhtsi nyun ngha.” 28 ꞌEt hoh
ꞌutni, “Daneltsꞌuk ꞌet sba hootanzilh? ꞌEt sih mba kꞌelhla holhtsilh.”

29Hoh Jacob ꞌen yulhni, “Nyun ntꞌeooninzun ntsꞌenaꞌa hoh
ꞌunaneꞌzuztꞌen ꞌinkꞌez ntsꞌenaꞌa hoh nyughunai sulh antꞌe ꞌet. 30Dantꞌi intꞌi
ꞌi ꞌaw chaílai hoh nghu niya inle. ꞌInkꞌez kꞌan hoh tube lhai suli. Moodihti
(Yahweh) ꞌen soo hoonzoo ꞌobulhni nyulhtsi nghu niya whutsꞌun. ꞌInkꞌez
kꞌan nkꞌetꞌa hoh sichꞌoh sukoo ba neꞌtestꞌilh?”

31 ꞌEt hoh ꞌutni, “Dantꞌi ꞌi nghu tesdlelh?” ꞌInkꞌez Jacob ꞌutni, “ꞌAw
dantꞌi whuntsꞌih sugha chatuzanlel. Njan sba nduhoonla tꞌeh, doochah
mba beꞌ tésyi ꞌinkꞌez mba whutugheztan nsheep ꞌi.

32Kꞌan dzin hoh nsheep ꞌi tsꞌiyawh mba butah lhosya. Ndai bukak
unezdzai, ndai bukak hanodelhgus, ꞌinkꞌez ndai tsꞌiyawh sheepyaz lhez
nduwhutꞌen, ꞌi chah, ꞌinkꞌez ndi sbai tsꞌiyawh ndai bukak unezdzai, ndai
bukak nodelhgus, ꞌi sba kꞌelhla wule. 33Hoh ndet sba kꞌelhla whutele ꞌet
mbut niwhultsꞌut teh, stsꞌun tsꞌihꞌun dune ile ꞌet sba nahoodeh. ꞌInkꞌez
ndai ꞌaw bukak unezdzai chaílah, ndai bukak hanodelhkꞌus chaílah, ꞌinkꞌez
ndai tsꞌiyawh sheepyaz ꞌi lhez nduchahootꞌen, ꞌi sulh ꞌintꞌah tꞌeh, ꞌi nestꞌi
kꞌunaꞌa ootꞌe.”

34 ꞌEt hoh Laban ꞌen ꞌutni, “O ꞌet daja dini, ꞌet nkꞌah sih nduhoneh.”
35 ꞌEt ꞌaw hoh dzin ꞌaw ꞌet ndai sbai dune bukak unezdzai, ndai bukak
nodelhkꞌus, ꞌinkꞌez ndai sbai lhintsꞌe bukak unezdzai, bukak nodelhkꞌus,
ndai hoontsolyaz butsꞌunwhulyul, ꞌinkꞌez sheepyaz ꞌi ndai lhez nduwhutꞌen
ꞌinkꞌez ꞌi buyeꞌkah lakꞌeyanla. 36Kꞌan hoh Laban ꞌet tat dzin whukꞌuz
kꞌet ꞌet yuba niooniꞌai. ꞌEt nduhooldzah didut ꞌinkꞌez Jacob hubeguz ꞌet.
ꞌInkꞌez Jacob ꞌen Laban busheep bulah ꞌi yughaꞌniꞌai.

37Kꞌan Jacob ꞌen ndi tꞌughusyaz kꞌan dunelhyelh, buduchun, almond

hiyulhni, ꞌinkꞌez duchun, chestnut hiyulhni, ꞌi dedugaz hoh lhuyul bukꞌut
nusutꞌuk ꞌi be hoodiltsai ndi duchun buyah ꞌuyantꞌe ꞌi. 38 ꞌInkꞌez ndi kꞌan
dunelhyelh yudanghaz ntsꞌoh sheep too kunadulꞌus, ntsꞌo tadezdla, ꞌinkꞌez
tatnai ba hoontꞌah, ꞌet whudah nedenla hoh ndet too kꞌunadulꞌus, ꞌet
hoh sheep buzke hole ba. 39Hoh sheep ꞌet ndi kꞌan dunelhyelh ꞌi butsah
yadezdla hoh buzki whutele ꞌinkꞌez ndi sheep ꞌi buzkeh yahonle hoh
bukak neꞌuztꞌuk, bukak unezdzai, ꞌinkꞌez bukak nodelhkꞌus yainle. 40Hoh
Jacob ꞌen sheepyaz ꞌi ꞌutahaiyanla ꞌinkꞌez sheep ndai bukak neꞌuztꞌuk,
ꞌinkꞌez ndai lhez nduwhutꞌen, Laban busheep ꞌi tsꞌun hoolah yulhtsꞌi.
ꞌInkꞌez didut busheep ꞌi ꞌudooh nininla, ꞌaw Laban busheep duchayilil.
41 ꞌEt hukwꞌelhꞌaz ndai khunai ulhtus buzkeh whulih, ꞌet Jacob ꞌen ndi
kꞌan dunelhyelh yudanghaz, ndet khunai buna gha hoh nidenla ntsꞌoh
tatnai, ꞌet ndi bugha buzkeh hole ka. 42 ꞌEt whuntsꞌih ndai khunai soo
chailhtus ꞌi ꞌaw ꞌet nduchayusle. ꞌEt hoh ndai soo chailtus ꞌi Laban be
bughunai. Ndai ulhtus ꞌi Jacob be bughunai. 43 ꞌEt hoh ndun dune tube
soodeꞌa suli, ꞌinkꞌez khunai lhai hoh yitꞌi suli. Tsꞌekoo, dune hinaneꞌutꞌen
ꞌen chah, camel hiyulhni ꞌinkꞌez donkey hiyulhni chah.

Jacob ꞌen Laban chꞌa tsítelhya

31 Kꞌan hoh Jacob ꞌen Laban buyeꞌkah bughunek ꞌi yoozalhtsꞌa
njan nduhutni, “Jacob ꞌen neꞌabá beꞌilhdzun, ꞌi tsꞌiyawh yuchꞌa

yilhchoot. Ndai neꞌabá beꞌilhdzun ꞌi be soo dezꞌat.” 2 Jacob ꞌen whunilhꞌen
Laban ꞌaw soo dutsꞌun yulh chaítꞌah suli, whutsahda ꞌet soo dutsꞌun antꞌe.

3 ꞌEt Moodihti (Yahweh) ꞌen Jacob ꞌuyulhni, “Nyeꞌabá bukeyah whuz
natonja, nyulhutsin tsꞌun ꞌinkꞌez ꞌet nyulh ꞌutestꞌilh.”

4Hoh Jacob ꞌen Rachel ꞌinkꞌez Leah huba kanadetni ꞌinkꞌez tlꞌo
kꞌuz bughunai tsꞌun, ꞌet whuz hubutelhꞌa. 5 ꞌEt ꞌobulhni, “Whunelꞌen
nuhwheꞌabá ꞌen ꞌaw stsꞌu chaizooh suli, whutsahda ꞌet ꞌutsꞌun naꞌa ꞌintꞌah
antꞌe. ꞌEt whuntsꞌih seꞌabá buYakꞌusda (Elohim) ꞌen sulh ꞌutꞌen antꞌe.
6 ꞌInkꞌez ntꞌeoonahzun dahoolcho hoh nuhwheꞌabá bunaneꞌzuztꞌen. 7 ꞌEt
whuntsꞌih nuhwheꞌabá kꞌesunitꞌa ꞌinkꞌez sba kꞌelhla whulhtsꞌi ꞌet chah
lanezi ndoneltsꞌuk ꞌet sba ꞌutsꞌun ꞌuhoonla, ꞌet whuntsꞌih Yakꞌusda (Elohim)
ꞌen sghunli ꞌet huwa ꞌaw sundoolhda ghaitꞌah. 8 ꞌEt njan ndusúlhni tꞌeh,
‘Ndai bukak unezdzai ꞌi mba kꞌelhla tele,’ ꞌet ꞌaw ꞌet tsꞌiyawh bukak

unezdzai whulhlhih. ꞌInkꞌez ꞌet njan ndutni tꞌeh, ‘Ndai bukak neustuk, ꞌi
mba kꞌelhlha whulhlih,’ ꞌet khunai tsꞌiyawh bukak neustuk whulhlhih.
9 ꞌEt hoh Yakꞌusda (Elohim) ꞌen nuhwheꞌabá bughunai yuchꞌa yuninla
ꞌinkꞌez sgha ninla.

10 ꞌEt njan nduhooja, sheep buzki whutele ꞌet, subulhtah ꞌet whunalhꞌen
hoh, sheep dune sheep kꞌedujooh ꞌi bukak neꞌuztꞌuk, bukak unezdzai
ꞌinkꞌez dulgi be bukak nodelhgus. 11 ꞌEt Yakꞌusda (Elohim) bulizas ꞌen
njan subulhtah ꞌet sulh yalhtuk hoh njan ndutni, ‘Jacob.’ ꞌEt ꞌudusni,
‘Njan ꞌustꞌah.’ 12 ꞌEt ꞌutni, ‘Whunilhꞌen, tsꞌiyawh sheep dune ndai sheep
kꞌedujooh, ꞌi bukak neuztꞌuk, bukak unezdzai, ꞌinkꞌez bukak dulgi be
nodelhgus. Njan ntsꞌenaꞌa Laban danyulhꞌen, ꞌet tsꞌiyawh whunalhꞌen.
13Bethel whe Yakꞌusda (El) ꞌen ꞌustꞌah. ꞌEt nyun ndet hoh ndi tse nadiꞌa
khe be silhlho, ꞌet stsꞌun tsihꞌun nahuzinya, kꞌan ꞌaw ꞌet ndo tenilh njan yun
kꞌut whuchꞌa nanindaih ꞌinkꞌez nyulhutsinkah tsꞌun yun kꞌut natonja.’”

14 ꞌEt Rachel ꞌinkꞌez Leah ꞌen ꞌuhiyulhni, “ꞌAw ih newheꞌildzun
nawhutsꞌun tekulh ꞌi ih ꞌaw chahoolah, newheꞌabá bukoo ꞌet? 15 ꞌAw ih
ꞌuyoon ba hedudli suli ih? Newheꞌonket ꞌinkꞌez nezooniya ꞌi chah tsꞌiya
yulhtsi. 16Ndi tsꞌiyawh be soodeꞌa ꞌi Yakꞌusda (Elohim) ꞌen newheꞌabá
chꞌa yuninla ꞌi newheꞌilhdzun ꞌintꞌah, newhuzkeh chah. Kꞌan ꞌet ntsꞌenaꞌa
Yakꞌusda (Elohim) ꞌen danyulhni, ꞌet ndoneh.”

17 ꞌEt Jacobnduja ꞌinkꞌez buyeꞌkah ꞌinkꞌez buꞌatkah ꞌen camel kꞌeoobinla.
18Bughunai ꞌi tsꞌiyawh ꞌun wheyanla ꞌinkꞌez ndai bubeꞌildzun suli ꞌetꞌen
chah. Njan Padan Aram ndai khunai yukꞌelhla ꞌetꞌen, ꞌi tsꞌiyawh yilhchoot
ꞌinkꞌez beꞌabá Isaac bukeyah tsꞌih teyalh wheni, yun kꞌut Canaan ꞌet.

19Kꞌan Laban ꞌen sheep hateghus tsꞌih whenya hoh Rachel ꞌen
beꞌabá bukoo be ꞌukꞌedeltsi hukwꞌeyuzla, ꞌi yughi nezꞌi. 20Hoh Jacob ꞌun
whunanelꞌi, Laban Syria whutꞌen ꞌen ꞌaw ntꞌechaoonizun, ꞌaw nduchaidinil
nantelꞌih ꞌet. 21Hoh ndai yitꞌi ꞌi tsꞌiyawh yulh whenatsilya. ꞌEt nduja
ꞌinkꞌez tookꞌoh naninya ꞌinkꞌez Gilead dzulh ꞌi tsꞌun whuz whenya.

Laban ꞌen Jacob yuntezya
22 ꞌEt Labanwhulh tat dzin inle ꞌet hiyulh nawhelnuk Jacobwhenatsilya

ꞌet. 23 ꞌEt hoh bulhutsinkah ꞌen dulh ꞌobilya ꞌinkꞌez hiyuntezdel. Skwunlai
ꞌonus ꞌat nat dzin whutsꞌun hinedulh hoh Gilead dzulh kꞌuz ꞌet hitꞌasudel.
24 ꞌEt whuntsꞌih Yakꞌusda (Elohim) ꞌen Laban Syria whutꞌen ꞌintꞌah ꞌen ꞌet

ꞌulhꞌek bubulhtah ꞌet be hoodiltsai ꞌinkꞌez ꞌet nduyulhni, “Huwinli hoh
Jacob bulh yaoolhtuk, hoonzoo kꞌus hoontsiꞌ tsꞌun teh ꞌet bulh yaoolhtuk
gunih.”

25Hoh Laban ꞌen Jacob yuꞌaz nadinya. Kꞌan Jacob ꞌen dzulh tah ꞌet
bubun nininla, ꞌinkꞌez Laban bulhutsinkah hubulh ꞌen Gilead dzulh tah
bubun nihuninla. 26Hoh Laban ꞌen Jacob ꞌuyulhni, “Dainja hoh ꞌinja?
Sunantuk sugha whenanalꞌi ꞌinkꞌez sutseꞌkah ꞌen cha ꞌulhna kꞌunaꞌa ꞌusoh
cho gha kꞌunaꞌa ꞌun whenaoobanla. 27Dantꞌi ka sghunantelꞌi wheꞌizyaz
hoh? ꞌInkꞌez nasunanꞌa? ꞌAw nduchasudinil cha ꞌinja. ꞌEt ntꞌeoonuszun inle
tꞌeh, nuhwhudzi unzoo ꞌinkꞌez shun be dujun, ꞌinkꞌez be tsꞌujun nuhule,
ꞌi da mba be tsꞌoojun inle. 28 ꞌInkꞌez ꞌaw suyeꞌkah ꞌinkꞌez sutseꞌkah ꞌen
chah naoobuduntestsꞌoos, ꞌet chah sba nichahooꞌal. ꞌEt huwa whuzinik
whe ꞌinja njan ndinja ꞌet. 29Sutsꞌun hoolhtus hoh hoonli intesdlilh, ꞌet
whuntsꞌih nyeꞌabá be buYakꞌusda (Elohim) ꞌen ꞌulhꞌek da sulh yaílhtuk
njan ndusulhni, ‘Huwinli hoh Jacob bulh yaoolhtuk, hoonzoo kꞌus hoontsiꞌ
tsꞌun teh ꞌet bulh yaoolhtuk gunih.’ 30Kꞌan hoh whenainja nyeꞌabá bukoo
hukwꞌe ni sinli ꞌet huwa. ꞌEt whuntsꞌih dantꞌi ka sukꞌedeltsi ꞌi sgha neꞌi?”

31 ꞌEt Jacob ꞌen Laban ꞌuyulhni, “Whenelhujoot hoh njan ndudúsni,
‘Khun sih ntseꞌkah nyunutꞌuk be sgha hanaoobolyelh.’ 32Ndan nyekꞌedeltsi
bulh nainla ꞌen ꞌaw chakhoosna ka ꞌonleh. Nyulhutsinkah huba nalh ꞌinkꞌez
dantꞌi ꞌi nyeꞌildzun ꞌi nusle, ꞌi natonla.” Jacob ꞌaw ntꞌechaoonizun Rachel
yunezꞌi ꞌet.

33Hoh Laban ꞌen Jacob bubun yah tsꞌi whenya, Leah bubun yah,
ꞌinkꞌez ndunnah nanah huba neꞌhutꞌen bubun yah, ꞌet chah ꞌet whuntsꞌih
ꞌaw nachayílel, ꞌinkꞌez Rachel bubun yah tsꞌih chah whenya. 34Kꞌan
Rachel ꞌen ndi ꞌukꞌedeltsi ꞌi camel busadle bukꞌut ꞌet hukwꞌenyinla ꞌinkꞌez
yukꞌetlꞌadida hoh Laban dutsuk nunéztai ꞌinkꞌez ꞌaw nachayílel.

35 ꞌInkꞌez beꞌabá ꞌen ꞌuyulhni, “ꞌAw sumoodih ba ꞌutsun oosneh sih,
ꞌaw mba didoosya ghaitꞌah, tsꞌeke nasusli ꞌet huwa.” Hoh nuneztai ꞌet
whuntsꞌih ꞌaw ndi ꞌukꞌedeltsi ꞌaw nachayílel.

36 ꞌEt hoh Jacob hunilchꞌe ꞌinkꞌez Laban yetꞌayeseya ꞌinkꞌez Jacob ꞌen
Laban njan ndiyulhni, “Ntsꞌenaꞌa whe nchꞌa ꞌusja? Dantꞌi ꞌi sulubeshi? ꞌI
stabe buka nasuninyoot? 37 ꞌEt ndinja, sunaih tah hoh dutsuk nunentai
dantꞌi nkoo whunaih ꞌi nainla? ꞌI njan nuwhubut nininle si, sulhutsin
ꞌinkꞌez nyun, nyulhutsin hubunalh. ꞌEt ꞌen sih neba nahahooyeh nyun
ꞌinkꞌez si bulh.

38Njan nat lanezi nawhedezut (20) nyulh ꞌatꞌe. Nyusheepꞌat ꞌinkꞌez

nspaiꞌat ꞌi ꞌaw buzkeh yunachadusnik, ꞌinkꞌez ꞌaw nyusheep dune ꞌi chah
ꞌaw chasusyih hoh ꞌatꞌe. 39 ꞌEt ndai khunai cho yaídulhchꞌulh ꞌi chah
ꞌaw ntsꞌun chatuzulhtek, sichꞌoh bukꞌelhla whulhtsih. Ndet dzin nestꞌi
kꞌus ꞌulhꞌek nestꞌi, sula tsꞌun ꞌet ndusílhtsꞌun sichꞌoh bukꞌelhla whulhtsih
ꞌet huwa. 40 ꞌEt ꞌustꞌah dzin teh ꞌet sul be ꞌustꞌi, ꞌinkꞌez ꞌulhꞌek ꞌet sulh
nawhunutih, ꞌinkꞌez bulh ꞌi chah suna tsꞌun hoolah. 41 ꞌEt hoh nkoo ꞌet nat
lanezi (20) nawhudezut ngha hida. ꞌEt lanezi ꞌonus ꞌat dit (14) nawhedezut
nanah ntseꞌkah hubukꞌelhla ꞌestꞌen, ꞌinkꞌez lhkꞌutat (6) nawhudezut hoh
khunai kꞌelhla ꞌestꞌen. ꞌInkꞌez nyun lanezi (10) ꞌoneltsuk hoh seꞌutꞌen ꞌi
ꞌutsꞌun naꞌa naꞌindla inle. 42 ꞌEt sih seꞌabá be Yakꞌusda (Elohim), Abraham
ꞌen be Yakꞌusda (Elohim), ꞌinkꞌez Issac be chaniljut hoh, ꞌen sulh chaꞌitꞌah
inle tꞌeh, ꞌet tꞌeh sih sula kꞌet chah hoolah hoh unasutolhꞌa inle da. Yakꞌusda
(Elohim) ꞌen sunalhꞌen njan nduhoolhcho hoh tuneꞌsilhꞌen, dahoolhcho
hoh sula be tenaꞌelhúꞌen ꞌet, ꞌinkꞌez ꞌulhꞌek da hukwaꞌdanyulhni ꞌet.”

Laban ꞌen Jacob yutsꞌun tsꞌihꞌun nahezya
43Hoh Laban ꞌen Jacob njan nduyulhni, “Ndunnah ꞌen sutseꞌkah

ꞌuhintꞌah, ꞌinkꞌez ndunnah suzkehkah ꞌuhintꞌah. Ndi khunai ꞌi sukhunai
ꞌintꞌah.Ndai nilhꞌen ꞌi seꞌilhdzun ꞌintꞌah. ꞌEtwhuntsꞌihdaoosnih simba?Kꞌan
dzin whutsꞌun ndunnah sutseꞌkah ꞌinkꞌez hubuzkehkah, ndan yuhuhonle
ꞌen chah dabutesdilh? 44 ꞌEt huwa njan ꞌaw ꞌet nuwhekꞌuz lhtsꞌun khunek
be huba lhaoodilya, nyun ꞌinkꞌez si bulh. ꞌEt sih nuwhuba be whunulꞌen
wule.”

45 ꞌEt hoh Jacob ꞌen tse ꞌi yedilhchoot ꞌinkꞌez ꞌet nadiꞌa kꞌunaꞌa lhkꞌedinla.
46Hoh Jacob ꞌen bulhutsinkah ꞌobulhni, “Tse ꞌilhudughuhle.” Hoh tse
ꞌilhuh hidughezdla ꞌinkꞌez lhai hoh lhkꞌehidinla ꞌinkꞌez ꞌet hikꞌut ꞌuhanyi.
47Laban ꞌen ꞌuwhulhni, “Jegar Sahadutha,” hoh Jacob ꞌen “Galeed,”
whulhni.

48 ꞌEt Laban ꞌen ꞌutni, “Ndi lhkꞌedinla, ꞌi dune tsꞌiyannahba bewhunulꞌen
wule. Nyun ꞌinkꞌez si bulh nuwheguz kꞌan dzin whutsꞌun.” ꞌEt huwa Galeed
ꞌuwhulhni. 49Mizpah ꞌi chah ꞌet njan ꞌuwhulhni, ꞌet huwandutni, “Moodihti
(Yahweh) ꞌen neghu ghootan nyun ꞌinkꞌez si bulh nuwheguz ndet lhtsꞌun
chahoodudlah tꞌeh ꞌet. 50Khun teh sutseꞌkah tenaꞌbilhꞌen tꞌeh kꞌus ꞌonus
ꞌun ꞌuyoon cha ꞌat intꞌi tꞌeh, ꞌaw ꞌonus ꞌun dune chahoolah whunilhꞌen

whuntsꞌih, Yakꞌusda (Elohim) ꞌen nawhuba be whunulꞌen nyun ꞌinkꞌez si
bulh nuwheguz.”

51 ꞌEt Laban ꞌen Jacob tsꞌun ꞌutni, “Njan ndi lhkꞌudezdla ꞌinkꞌez njan ndi
nadiꞌa, ꞌi nuwhéguz nyun ꞌinkꞌez si bulh. 52Ndi njan lhkꞌudezdla ꞌinkꞌez
njan ndi nadiꞌa ꞌi be whunulꞌen, ꞌet ꞌaw ꞌet ndi lhkꞌudezdla ꞌi ꞌaw bugha
ntsꞌun lhosya ghaitꞌah. ꞌInkꞌez nyun chah ndi lhkꞌudezdla ꞌinkꞌez ndi
nadiꞌa ꞌi bugha lhonya ghaitꞌah sundolhdah chꞌa. 53Abraham buYakꞌusda
(Elohim), Nahor buYakꞌusda (Elohim), ꞌinkꞌez ꞌen hubeꞌabá hubuYakꞌusda
(Elohim) ꞌen nuwheguz neba nahuhooyeh sih.” ꞌInkꞌez Jacob ꞌen beꞌabá
Issac ꞌen ndun ye nuljut, ꞌen ꞌi be tsihꞌun nahezya.

54 ꞌEt Jacob ꞌendzulh kꞌut ꞌetwhutsꞌe udalhkꞌun ꞌinkꞌez bulhutsin hubuka
naꞌdetni lhes hooyi ka. Hoh lhes hanyi ꞌinkꞌez ꞌet ꞌulhꞌek nduhoolhyez.

55Hoh ꞌet bundada uda ꞌet Laban didinya ꞌinkꞌez buyeꞌkah, butseꞌkah,
ꞌen nabundunantsꞌooz ꞌinkꞌez hoonzoo ꞌobulhni. ꞌInkꞌez ꞌet hoh Laban
whuchꞌa nanja ꞌinkꞌez bukeyah whenaja.

Esau ꞌen Jacob yududezya

32 Hoh Jacob whenaja ꞌinkꞌez Yakꞌusda (Elohim) bulizas ꞌen
yududezya. 2 Jacob hubaꞌen hoh ꞌutni, “Njan ꞌet Yakꞌusda (Elohim)

ba lhahudúghan huwhutꞌi ꞌuhoontꞌah,” ꞌinkꞌez ꞌet hoozi hoh Mahanaim
whulhni.

3 ꞌEt Jacob, ꞌen khunek nahudule ꞌen butsah whebalhꞌa. Boono Esau
ꞌen yun kꞌut Seir ꞌet Edom whukeyah ꞌuhoontꞌah. 4 ꞌEt njan ndo hubulhni,
“Sumoodih Esau ꞌen ndudoohni, njan nyunaneꞌutꞌen Jacob ꞌen ꞌutni,
‘Laban ꞌen bulh dune ile njan whutsꞌun ꞌet ída. 5Musdus, donkey, khunai,
ꞌinkꞌez dune, tsꞌekoo chah sunaneꞌhutꞌen ꞌen hubustꞌi. ꞌEt hoh sumoodih
tsꞌun khunek whutlꞌadaꞌai, ꞌet sih ntsꞌun soo ꞌuhotꞌe.’”

6 ꞌEt khunek nahudaꞌa ꞌen hanahedel hoh Jacob ndi hiyulhni, “Nyoono
Esau ꞌen bughunidudel ꞌinkꞌez ꞌen chah ntsꞌun teyalh. Nduduteyalh ꞌinkꞌez
dit lanezi lanezi (400) dune ꞌen hiyulh tedalh.”

7 ꞌEt hoh Jacob tube whenelhújoot ꞌinkꞌez dzuh ba bulh ꞌuhooja. ꞌEt
dune hiyulh udulh ꞌen lhulcho lhkꞌeoobanla ꞌinkꞌez busheep, bughunai,
ꞌinkꞌez bucamel, ꞌi nat lhelhdooh nibuninla. 8 ꞌInkꞌez ꞌet ꞌutni, “Esau ꞌen
khun teh detsah hedulh ꞌen hubeninya tꞌeh hoh ndunnahwhulh nat hedulh
ꞌet nihuninkat tꞌeh, ꞌet sih tsihutoolhdelh.”

9 ꞌEt Jacob ꞌutni, “O seꞌabá Abraham buYakꞌusda (Elohim) ꞌinkꞌez

seꞌabá Issac buYakꞌusda (Elohim), Moodihti (Yahweh), ꞌen ꞌusulhni,
‘Nkeyah tsꞌih natonja ꞌinkꞌez nuyulhutsinkah hubutsꞌun ꞌinkꞌez ꞌet sih soo
nyulh ꞌuhosleh.’ 10 ꞌEt sugha teꞌnanzin ꞌinkꞌez ꞌaw suladootnih ghaitꞌah,
ꞌet nyunaneꞌutꞌen wheoobunelhtan, ꞌaw huba soo chaꞌlhudzooh. Hoh
njan Jordon tookꞌoh ꞌet naniya stuz ꞌi bulh ꞌinkꞌez kꞌan ꞌet nawh
hedulh suli. 11Ntsꞌutedusdlih soono Esau ꞌen bula chꞌa whehasilhtih,
ꞌen benlhujut khun sih sulh tooltsit, si ꞌinkꞌez ꞌamakah ꞌinkꞌez hubuzkeh
chah. 12 ꞌEt nyun ꞌusudani, ‘Soo cho ꞌun yutelhꞌilh, ꞌinkꞌez ntsꞌuhainde
ꞌen yatoo whusai kꞌunaꞌa ꞌaw whe hoodotoh ghaitꞌah, tube hulai ꞌet
huwa.’”

13Hoh ꞌulhꞌek ꞌet ndantꞌe, ꞌinkꞌez dantꞌi yitꞌi ꞌi bulah, boono Esau ꞌen
yughaítelelh wheni. 14200 sbaiꞌat, nat lanezi (20) sbai dune, 200 sheepꞌat,
nat lanezi (20) sheep dune, 15 tat lanezi (30) camel ꞌultsꞌoo, buzkeh bulh,
dit lanezi (40) musdus, lanezi (10) musdus dune, nat lanezi (20) donkey
tsꞌekoo, ꞌinkꞌez lanezi (10) dune donkeyyaz. 16Hoh ꞌi dunaneꞌhutꞌen
ꞌen hubutlꞌayanla, hedichꞌoh helhꞌus hoh ꞌinkꞌez hinaneꞌhutꞌen ꞌen
ꞌobulhni, “Sutsuh oohneh ꞌinkꞌez bukꞌuz kꞌet nihohꞌalh khunai ꞌulhꞌus
hoh.”

17 ꞌInkꞌez ꞌudetsah hedulh ꞌen ꞌobulhni, “Soono Esau nawhududezya
ꞌinkꞌez nahoodulhkut tꞌeh, ‘Ndan beꞌilhdzun ahli? Ntsꞌe tehdel?
Ndi nawhutsah ꞌulhꞌus, ꞌi ndan beꞌildzun ꞌintꞌah?’ 18 ꞌEt njan
ndudoohni, ‘Nyunaneꞌutꞌen Jacob bughunai ꞌintꞌah. Sumoodih Esau
ꞌen yugha inínla ꞌintꞌah. ꞌInkꞌez whunilhꞌen, nuwhukꞌah uyalh
ꞌintꞌah.’”

19Hoh ꞌet whulh nat, whulh tat hedulh, ꞌinkꞌez ndan khunai kꞌah
hedulh ꞌen ndo bulhni, “Ndi naꞌa ꞌet ndudoohni Esau bulh yatelhtuk
teh. 20 ꞌInkꞌez ꞌet chah ndudoohni, ‘Whunilhꞌen nyunaneꞌutꞌen Jacob ꞌen
nekꞌah uyalh.’” ꞌEt uninzun, “Ndi sutsah ꞌulhꞌus ꞌi bugha inila ꞌinkꞌez
ꞌet hukwꞌelhꞌaz bunen telhꞌen tꞌeh, ꞌet tusih soo sulh nihoꞌalh.” 21Hoh
yughaíninla ꞌi yutsah whehínanyoot ꞌinkꞌez didut ꞌaw ꞌet ꞌulhꞌek ꞌet inda
whutꞌi ꞌet.

22Hoh ꞌulhꞌek didinya ꞌinkꞌez buꞌat nanah, nanah dunaneꞌhutꞌen, lanezi
ꞌonus ꞌat lhukꞌi (11) buyazkah, ꞌinkꞌez ꞌen nyan ndet natadalhdukw tookꞌoh
Jabbok whuz whebalhꞌa. 23 ꞌInkꞌez ꞌen, whuz nyan tookꞌoh wheyaz whuz
wheoobalhꞌa, dantꞌi yitꞌi ꞌi chah tsꞌiyawh.

Yakꞌusda (Elohim) bulh lhahilchoot
24Hoh Jacob dichꞌoh zeh ꞌet niltsꞌut ꞌinkꞌez dune yulh nuhúlte, ꞌet

ꞌulhꞌek nduhoolhyez haootelhꞌen whutsꞌun. 25Kꞌan ntꞌeoonanzin ꞌaw
yuchꞌa chaꞌilhdoh hoh ꞌinkꞌez bukꞌi lhunaooduwesges ꞌet yuzkuk ꞌinkꞌez
lhunaooduwesges ꞌet Jacob bukꞌi ꞌet hawhunelkut yulh nulhulte hoh.
26 ꞌInkꞌez ndun ꞌen ꞌet ꞌutni, “Slanadintnih ꞌaw ꞌet haootesꞌen.” ꞌEtwhuntsꞌih
ꞌuyulhni, “ꞌAw nlanadoosnih ghaitꞌah hoonzoo bulh ꞌusinla kꞌan zeh.”

27Kꞌan ꞌet nduyulhni, “Nyoozi ꞌi dantꞌi tsꞌutni?” ꞌEt ꞌutni, “Jacob.”
28 ꞌEt ꞌutni, “Nyoozi ꞌaw ꞌonus ꞌun Jacob be chantsꞌooteszih. Hoh nyoozi,

ꞌi Israel tele, nyun hoh Yakꞌusda (Elohim) bulh nutlꞌawenya, dune chah,
ꞌinkꞌez ꞌen hubuchꞌaꞌnilhde.”

29 ꞌEt Jacob yoodulhkut, “Ntsꞌutedusdlih, nyoozi ꞌi ndusudini?” ꞌInkꞌez
ꞌet ꞌutni, “Dantꞌi ka soozi ꞌi buka ꞌoodilhkut?” ꞌInkꞌez ꞌaw ꞌet hoh soo
hoonzoo bulh ꞌuyinla.

30Hoh Jacob ꞌet njan Peniel whulhni hoh hoozi. “ꞌEt Yakꞌusda (Elohim)
ꞌen bunen nalhꞌen ꞌet whuntsꞌih be khusna ꞌi sba be whudujih,” ni hoh
ꞌutni.

31Penuel ꞌet soo naninya hoh sa bukꞌuz hainꞌai ꞌinkꞌez bukꞌi tsꞌun be
hoh ꞌunelchih. 32 ꞌEt huwa njan dzin whutsꞌun Israel ꞌen hitsꞌuhaínde ꞌen
ꞌaw ndi ꞌutsꞌeh nawhesut ꞌi chahiyusyih, ꞌi njan bukꞌi lhunaweswes, ꞌet
yuzkuk ndi lhunaweswes, ꞌet Jacob bukꞌi bez tsꞌih ꞌet butsꞌeh nawesut ꞌet.

Jacob ꞌinkꞌez Esau lhdahudestꞌaz

33 Kꞌan Jacob nduk yutaꞌen ꞌinkꞌez whunilhꞌen hoh ꞌet Esau ꞌen ꞌaz
de uyalh ꞌinkꞌez 400 dune ꞌen hiyulh hudulh. Hoh ꞌet ꞌuskeh ꞌen

Leah, Rachel, ꞌinkꞌez nanah tsꞌekoo hubananeꞌhutꞌen ꞌen lhtsꞌe banla.
2Hoh ndunnah hubananeꞌhutꞌen ꞌen ꞌinkꞌez hubuzkehkah ꞌen ꞌudetsah
nibuninla, Leah ꞌen ꞌinkꞌez buzkeh bulh ꞌen hubuniz nibuninla, hoh Rachel
ꞌinkꞌez Joseph ꞌen ꞌet dekꞌelhꞌaz nibunilhti. 3Hoh ꞌet hubutah naninya
ꞌinkꞌez skwunlat ꞌonus ꞌat nat yutsꞌun yunachaneti hoh boono yugha
ninyih whutsꞌun.

4 ꞌEt whuntsꞌih Esau ꞌen yududelhgai ꞌinkꞌez shih beꞌ yilchoot yutsilchun
kꞌut yukꞌeiltsꞌut, ꞌinkꞌez naindunantsꞌooz hoh nahedutse. 5 ꞌInkꞌez nyooz
yutaꞌen hoh tsꞌekoo ꞌuskeh ꞌen huba, ꞌen hoh ꞌutni, “Ndunnah nyulh

ꞌuhintꞌah ꞌen ndan hoꞌ hintꞌah?” ꞌEt ꞌutni, “ꞌUskeh ꞌen Yakꞌusda (Elohim)
hoonzoo be nyunaneꞌutꞌen hubugha íninla ꞌuhintꞌah.”

6 ꞌEt hoh hubananeꞌhutꞌen ꞌen higha ninindel buzkeh bulh ꞌinkꞌez hibut
nachaneti. 7Leah, ꞌen chah buzkeh bulh higha ninindel ꞌinkꞌez hibut
nachaneti. ꞌEt hukwꞌelhꞌaz Joseph ꞌinkꞌez Rachel, ꞌen higha niniꞌaz ꞌinkꞌez
hibut nachaneti.

8 ꞌEt Esau ꞌutni, “Daja dini hoꞌ dini, ndi lheꞌhuneltsuk hubududeya
ꞌen?” ꞌInkꞌez ꞌet ꞌutni, “Ndi ꞌi be sba soo ꞌuhotꞌe sumoodih tsꞌun bunalh.”

9 ꞌEt whuntsꞌih Esau ꞌutni, “Suchistlꞌah soo uneltsꞌuk ustꞌi. Dantꞌi intꞌi
ꞌi nyunchꞌoh ꞌólhdzin.”

10Hoh Jacob ꞌutni, “ꞌAwundooh! Slaineh, khun sih kꞌan nyulh hoonzoo
nahooꞌai tꞌeh, ꞌet huwa ngha nila ꞌi, slakꞌez tsꞌih olhchoot. Nyunen telhꞌen
ꞌet Yakꞌusda (Elohim) bunen nalhꞌen kꞌunaꞌa ꞌinkꞌez sulh soo hoh ꞌunentꞌah.
11Slaineh hoh ndi be hoonzoo ꞌobulhni ꞌi yilhchoot ntsꞌun níla ꞌi, ꞌet huwa
Yakꞌusda (Elohim) ꞌen hoonzoo hoh sulh ꞌuja ꞌinkꞌez ꞌet huwa ꞌaw soo
uneltsꞌuk ustꞌi.” Hoh ꞌet hukwa ꞌuyulhni hoh ꞌinkꞌez ꞌet kꞌan zeh yilhchoot.

12 ꞌEt Esau ꞌutni, “Todudelh, naztoodelh, ꞌinkꞌez nutsuh toosya.”
13 ꞌEt whuntsꞌih Jacob ꞌen ꞌuyulhni, “Sumoodih ntꞌeooninzun ꞌuskeh

lahitꞌah ꞌinkꞌez sheep, khunai, ndai ꞌeꞌuhulhtꞌukw, ꞌi sulh ꞌuhintꞌah. Khun
tꞌeh ndunnah dune tube hoh dzin ka hinanyoot tꞌeh, khunai tsꞌiyawh
yaoodlah sih. 14Slaineh hoh sumoodih sutsuh tonya. Nyunaneꞌutꞌen ꞌen
butsuh tonya. ꞌEt si hoh nagoosdliyaz khunai bulh ꞌukꞌahyaz hoh sutsuh
hutoolhꞌas ꞌinkꞌez ꞌuskeh chah ndet soo ꞌuhutetꞌe ꞌet hoh sumoodih tsꞌun
lhgha doosya, Seir ꞌet.”

15 ꞌInkꞌez Esau ꞌutni, “Kꞌan hoh ndunnah sulh náhudelh, ꞌen bulunah
ntlꞌa boosdlelh nla hootꞌen ka.” ꞌEt whuntsꞌih ꞌutni, “Dantꞌi bezdunudli
njan? Sumoodih tsꞌun hoonzoo nahosꞌalh silhtsi.”

Jacob ꞌen yun kꞌut Canaan tsꞌun lhgha dinya
16Hoh Esau ꞌet dzin whenaja Seir whutsꞌun. 17 ꞌInkꞌez Jacob ꞌen Succoth

tsꞌun lhghadinya. Kooduba ꞌuhoonla ꞌinkꞌez bughunai ꞌi chahwhendelhúya
yuba ꞌuhoonla. ꞌEt hoh njan Succoth tsꞌuwhutni.

18Kꞌan ꞌet Jacob ꞌen njan soo lhgha dinya yun kꞌut Canaan ꞌet tsꞌuwhutꞌi
whucho ꞌet Shechem ꞌuhoontꞌah. Canaan yun kꞌut ꞌet whuzꞌai. Padan
Aram tsꞌun hainya hoh ꞌet bubun ꞌet njan tsꞌuwhutꞌi whucho yooꞌaz ꞌet

niniꞌai. 19 ꞌInkꞌez yun kꞌut honket ndet bubun niniꞌai ꞌet. Hamor hubuzkeh
tsꞌun, Shechem beꞌabá, ꞌen 100 uneltsꞌuk sooneya ꞌi kꞌelhla. 20 ꞌInkꞌez ꞌet
ndi bukꞌut uzdelhkꞌun niwhuniꞌai, ꞌinkꞌez El Elohe Israel whulhni.a

Dinah ꞌen bulh dzuh ꞌuhooja

34 Kꞌan Dinah ꞌen Leah butseꞌ ꞌen Jacob yuba ski ꞌutꞌi, ꞌen ꞌun whenya
keyah whutseꞌ tsꞌun hubuntelhꞌilh wheni. 2 ꞌInkꞌez ꞌet Shechem

ꞌen Hamor buyeꞌ Hiv whutꞌen keyah hubudayiyaz, ꞌen yaꞌen hoh yilhchoot
ꞌinkꞌez yutꞌainte ꞌinkꞌez tintaꞌ inilhꞌen. 3Buzul ꞌi be tube yukaꞌninzun,
Jacob butseꞌ Dinah ꞌen, ꞌinkꞌez ndunnah tsꞌekeyaz tube yukꞌensiꞌ hoh yulh
yalhtuk. 4 ꞌEt hoh Shechem ꞌen beꞌabá Hamor yulh yailhtuk hoh njan
ndutni, “Ndunnah tsꞌekeyaz ꞌen sba bukaꞌdoni suꞌat wule ka.”

5 ꞌInkꞌez Jacob whulh udantsꞌo Dinah butseꞌ ꞌen tintaꞌ inilhꞌen ꞌet. Kꞌan
buyeꞌkah ꞌen tlꞌo kꞌut tsꞌun whuz khunai bulh ꞌuhintꞌah hoh ꞌudoodutun
whuz hanahudelh whutsꞌun.

6 ꞌEt Hamor ꞌen Shechem beꞌabá ꞌen Jacob tsꞌun ꞌaz whenya yulh
yatelhtuk wheni. 7 ꞌInkꞌez Jacob buyeꞌkah ꞌen tlꞌo kꞌuz hanahedel hoh
whulh ꞌuhudantsꞌo ꞌinkꞌez hubudzi nduda suli, ꞌinkꞌez tube hanilchꞌe,
Israel bubulh tube hoontsiꞌ wheꞌuja ꞌet huwa Jacob butseꞌ yutꞌainte ꞌet.
Njan ꞌaw nduhoneh hubachaꞌhootꞌah.

8 ꞌEt whuntsꞌih Hamor hubulh yailhtuk hoh njan ndutni, “Suyeꞌ
Shechem ꞌen ntseꞌ tube yukꞌenduda. Slaꞌineh hoh bugha inilhtih buꞌat
wule ka. 9 ꞌInkꞌez ꞌet sih lhgha hooduke. Nyutseꞌkah neghabonlelh ꞌinkꞌez
newhutseꞌkah ꞌen ngha booslelh sih. 10Hoh sih nelh dune onle, ꞌinkꞌez
keyah ꞌet sih nuwhulh nuhtsuh ꞌuhotꞌe. ꞌEt dune wahle ꞌinkꞌez ꞌilhuz
nahlan wule, ꞌinkꞌez keyah chah sih nuwhenichꞌoh ꞌoh ba hohtꞌi sih.”

11Hoh Schechem ꞌen Dinah beꞌabá ꞌinkꞌez bulhutsinkah ꞌen hubutsꞌun
utni, “Nuhwhuna tsꞌun ꞌet hoonzoo nuhwhulh nahosꞌalh, ꞌinkꞌez ntsꞌe
a 33:20 Ndi boozi, El Elohe-Yisrael, ꞌi “Yakꞌusda ꞌen Israel buYakꞌusda Ulhtus ꞌintꞌah,”
ni hoꞌ ꞌutni. Ndunnah Israel kꞌus Jacob chah hiyulhni, ꞌen duyun kꞌut whuz lhgha nadija
tele. ꞌEt Yakꞌusda yuba nahezya hoontsiꞌ whuchꞌa yugho tele buyun kꞌut whusanáteja ka.
Hoh Israel buyun kꞌut whusanája hoh tꞌeooninzun Yakꞌusda soo ultus dichꞌoh hoontsiꞌ
whuchꞌa bubulhyih. ꞌEt huwa Yakꞌusda ꞌen “El Elohe-Yisrael ꞌintꞌah” ꞌen ꞌi boozi. ꞌEt John
Yukꞌunéꞌuzguz 10:28 Jesus ndutni, “ꞌIlhuz hiye khúna, ꞌi bugha iniꞌai. ꞌAw yachahutésdlah
ꞌinkꞌez ꞌaw dune sula kꞌéhaboolelh hoolah.” ꞌEt whuz naꞌa ndi boozi “El Elohe-Yisrael”
ni hoꞌ ꞌutni.

dusudahni ꞌet sih be nuhgha hosꞌalh. 12Soo dilhkut daneltsuk stsꞌu hukwa
sudahni, ndi be lhghusduke hatsꞌulih tsꞌitꞌi ba ꞌinkꞌez huwatsꞌunle ꞌi nuhgha
tesdlelh ntsꞌenaꞌa huwa tsꞌun ꞌet dasudini hoh, ꞌet whuntsꞌih ntsꞌenaꞌa
dahoontꞌah, ꞌet ndunnah tsꞌekeyaz ꞌen sgha oolhtelh ꞌat testꞌilh huba.”

13 ꞌEt whuntsꞌih Jacob buyeꞌkah ꞌen Shechem ꞌinkꞌez beꞌabá Hamor ꞌen
kꞌebanitꞌah hoh hubulh yahulhtuk, Dinah hubulhtus ꞌen tintaꞌ yunilhꞌen ꞌet
huwa. 14 ꞌInkꞌez ꞌuhutni, “Njan ꞌaw ndo dutneh ghaitꞌah. Nuwhudestlꞌah
ꞌen ꞌaw ndan buka dune tsꞌinli ꞌi ꞌaw bukꞌut chaꞌidutꞌus ꞌen bugha hodultelh
ghaitꞌah. ꞌEt neba hukwaya hoonli ꞌuhoontꞌah. 15Njan hukwꞌahtsih ꞌinja,
ꞌet kꞌan zeh ngha taoodutꞌalh, nuwheni kꞌunaꞌa ꞌinja kꞌan zeh. Khun teh
tsꞌiyawh nuhwhudune ꞌen hika dune unli ꞌi bukꞌut huba huztꞌus tꞌeh. 16 ꞌEt
kꞌan zeh nuwhutseꞌkah nuhgha tadultelh. ꞌInkꞌez ꞌet kꞌan zeh newhutseꞌkah
nuwhutlꞌaboolhlelh ꞌinkꞌez ꞌet sih nuwhulh dune tsꞌoole hoh sih ꞌilho
dune tsꞌoole. 17 ꞌInkꞌez ꞌet ꞌaw nekꞌunucha atꞌil tꞌeh, ꞌinkꞌez ꞌaw buka dune
tsꞌinle ꞌi bukꞌut chanah whutsꞌitꞌus tꞌeh, ꞌet hoh newhutseꞌ nabidulchoot
ꞌinkꞌez natodudelh.”

18 ꞌInkꞌez hubughunek ꞌi huba Hamor ꞌinkꞌez Shechem, Hamor buyeꞌ,
ꞌen soo ꞌuhutni. 19Hoh ndunnah chilh ꞌen ꞌaw huba chailhꞌil hoh njan
ndutenilh whutsꞌun ꞌet. Jacob butseꞌ ꞌen tube yoontꞌi ꞌet huwa. Hoh ꞌen
tube ba soo whudezti, beꞌabá bukoo tsꞌiyawh whuchꞌa ꞌonus nus. 20Hoh
Hamor ꞌinkꞌez Shechem buyeꞌ ꞌen bulh tsꞌuwhutꞌi whucho hukwaꞌdentan
ꞌet ni huniꞌaz ꞌinkꞌez tsꞌuwhutꞌi whucho whe dune ꞌen ndo buhutni,
21 “Ndunnah dune ꞌen nuwhulh soo huwhulhꞌai. ꞌEt huwa whute nelh
dune hoole, ꞌinkꞌez lhkꞌelhla nehoole. ꞌAw ꞌet njan keyah ꞌet huba soo
hoolcho. Hubutseꞌkah ꞌen neꞌat hoole ꞌinkꞌez huwhutseꞌkah ꞌen hubuꞌat
wule. 22Njan ꞌilhun ꞌet zeh ndutsꞌuja tꞌeh, kꞌan zeh dune nelh dune
hutele, hoh ꞌilho tsꞌutele. ꞌEt ndan dune ꞌen tsꞌiyawh hika dune unli ꞌi
bukꞌut tsꞌotootꞌas, ꞌet hedidut tsꞌiyawh nduhintꞌah. 23Hubughunai ꞌi ꞌaw
ih hubukeyah, ꞌinkꞌez dantꞌi hinulhyeh ꞌi ih neꞌilhdzun tele? ꞌEt ꞌalha
ꞌuhoontꞌah! ꞌEt zeh nuwheni hubutsꞌun aꞌah hubuzdooni ꞌinkꞌez ꞌet nelh
ꞌuhotꞌe sih.”

24 ꞌInkꞌez ndan njan hukwaꞌdentan ꞌet hukwatezdel, ꞌen Hamor ꞌinkꞌez
buyeꞌ Shechem ꞌen hikꞌah tsꞌi ꞌuja, dune tsꞌiyawh hika dune unli ꞌi bukak
tsꞌowhuztꞌus, tsꞌiyawh ndan tsꞌuwhutꞌi whucho whehandel ꞌen.

25Kꞌan whulh tat dzin inle hukwꞌelhꞌaz hoh hunduda ꞌet, Jacob buyeꞌ
nanah Simeon ꞌinkꞌez Levi, ꞌen Dinah bulhutsinkah ꞌuhintꞌah, ꞌen ꞌilhunah

hinli hoh soh cho hudetilh ꞌinkꞌez hubeni ulhtus hoh tsꞌuwhutꞌi whucho
ꞌet ni huniꞌaz ꞌinkꞌez ndan dune ꞌen tsꞌiyawh hubahangan. 26 ꞌInkꞌez hoh
Hamor ꞌinkꞌez buyeꞌ Shechem ꞌen soh cho bula tah be hubangan, ꞌinkꞌez
Dinah ꞌen Shechem bukoo tinahinilhti ꞌinkꞌez ꞌaz whenahedel. 27 Jacob
buyeꞌkah ꞌen ndunnah hubuhangan tah ꞌet keyah whutah hunindel ꞌinkꞌez
laꞌhedutꞌen, hubudestlꞌah ꞌen tintaꞌ hinilhꞌen ꞌet huwa. 28Hubusheep,
hubumusdus, ꞌinkꞌez hubudonkey, dantꞌi tsꞌuwhutꞌi whucho whuz ꞌinkꞌez
dantꞌi tlꞌo kꞌut hooni chah, ꞌi tsꞌiyawh hiyilhchoot. 29 ꞌInkꞌez ndai hiye
soodeꞌa ꞌi chah tsꞌiyawh. Hubuzkehkah chah, ꞌinkꞌez hubuꞌatkah chah,
ꞌen hubuhilhchoot, ꞌinkꞌez dantꞌi koo hiyuzdla, ꞌi chah tsꞌiyawh hiyela ꞌet
dutꞌen.

30 ꞌEt Jacob ꞌen Simeon ꞌinkꞌez Levi ꞌen ndo hubulhni, “Sulh dzuh
niwhunahꞌai hoꞌ sahla sba hoontsiꞌ sulh whuzulhtsi njan keyah huwhutꞌen
tsꞌun, Canaan whutꞌen, ꞌinkꞌez ndunnah Perizz whutꞌen ꞌen. ꞌInkꞌez si
hoh ꞌaw chausdlan hooduto whutsꞌun suchꞌa lhtsꞌun ninahudandel ꞌinkꞌez
sutuzelhghelh. ꞌIlhuz sih ꞌilho zeh ꞌutsoohooleh, sukoo delhtsꞌi ꞌinkꞌez
sichah.”

31 ꞌInkꞌez ꞌuhutni, “ꞌAw ih nuhwhuba dachahóotꞌah hoh nuwhudestlꞌah
ꞌen ꞌulꞌen kꞌunaꞌa hoh nehitelhꞌen?”

Jacob ꞌen Bethel tsꞌun whenaja

35 Hoh Yakꞌusda (Elohim) ꞌen Jacob ꞌuyulhni, “ꞌEt ndoneh, Bethel
tsꞌun inyalh ꞌinkꞌez ꞌet nioona, ꞌinkꞌez ꞌet bukꞌut uzdelhkꞌun

nihoꞌalh, Yakꞌusda (El) tsꞌun ba, ꞌen nyunalh hainya ndet Esau nyoono
ꞌen bunen chꞌa bughutsítelhya da.”

2 ꞌInkꞌez Jacob ꞌen ndan hikoo delhtsꞌi ꞌinkꞌez ndan hiyulh nudelh
ꞌen tsꞌiyawh njan ndo bulhni, “Ndai ꞌukꞌedeltsi ꞌi yakꞌusda la hiyilhꞌi,
ꞌi tsꞌiyawh bula doohtnih ꞌinkꞌez nuhwhuyustꞌe ꞌi soo naꞌdoolhuneh
ꞌinkꞌez naih ꞌuyoo be soo nadoohneh. 3Hoh ꞌet dizdoodelh ꞌinkꞌez
nduk Bethel tsꞌun tsꞌutoodelh. ꞌInkꞌez ꞌet Yakꞌusda (El) tsꞌun ba bukꞌut
uzdelhkꞌun niootesꞌalh, ꞌen stsꞌuhunih njan dzin sulh dzuh ꞌuhooja
ꞌet, ꞌinkꞌez ꞌen sulh ꞌintꞌah ntsꞌoh nusiya hoh.” 4Hoh dantꞌi ꞌukꞌedeltsi
ꞌi yakꞌusda la hiyilhꞌi hubulakꞌez ꞌinkꞌez ndai dzegwul hubudzo ghu
sula, ꞌi tsꞌiyawh Jacob tlꞌahiyanla, ꞌinkꞌez ꞌen ndi terebinth duchun, ꞌi
Shechem huwuh nadiꞌa, ꞌet whuyuh whuyiyanla. 5 ꞌInkꞌez ꞌet whuchꞌa

hunindel, Yakꞌusda (Elohim) ba be wheóonujut ꞌi njan tsꞌuwhutꞌi whucho
whutꞌen ꞌen nduhoolhcho hubukꞌedindi, ꞌet huwa ꞌaw Jacob buyeꞌkah ꞌen
chabantiyolh.

6Hoh Jacob ꞌen Luz, ꞌet Bethel ꞌuhoontꞌah, Canaan whuyun kꞌut ꞌet
didut ꞌinkꞌez ndan hiyulh hedulh ꞌen ꞌet lhgha hudindel. 7 ꞌInkꞌez ꞌet bukꞌut
udezkꞌun niwhuniꞌai hoh ꞌet hoozi, El Bethel whulhni, ꞌet hoh da huwa
Yakꞌusda (Elohim) ꞌen yunalhtsꞌet hainya inle, boono bunen chꞌa yugha
tsítelhya da.

8Kꞌan Deborah, ꞌen Rebekah ba neꞌutꞌen, ꞌen dazsai ꞌinkꞌez Bethel
huwantsꞌih tsꞌih ꞌet duchun terebinth nadiꞌa ꞌet whuyih hiyalhti. Hoh ꞌet
Allon Bachuth whulhni.

9Hoh ꞌet doochah Yakꞌusda (Elohim) ꞌen Jacob yunalhtsꞌet hanaja,
Padan Aram tsꞌi hanaja hoh ꞌinkꞌez hoonzoo ꞌobulhni yulhni yulhtsi.
10 ꞌInkꞌez Yakꞌusda (Elohim) ꞌen ꞌutni, “Nyoozi ꞌi Jacob ꞌantꞌe. Nyoozi ꞌaw
Jacob chaintsꞌutdutesnil njan ꞌonus ꞌun ꞌet. Kꞌan hoh Israel ꞌi nyoozi tele.”
ꞌEt hoh boozi ꞌi Israel yulhni.

11 ꞌInkꞌez ꞌet chah Yakꞌusda (Elohim) ꞌen ꞌutni, “Si Yakꞌusda Degha
Nus ꞌUltus (El Shaddai) ꞌen ꞌustꞌah. Nahlan whule, ꞌinkꞌez lhkꞌuz teh
hoh ntsꞌuhainde hutele. ꞌInkꞌez lhanah lhulh hedoh tsꞌuhahande ꞌen chah
nyun gha hoh ꞌutetꞌe, ꞌinkꞌez dayichokah ꞌen chah nyustꞌe tsꞌun hoh
ꞌutetꞌe. 12Yun kꞌut Abraham ꞌinkꞌez Isaac hubugha whuniꞌai inle, ꞌet ngha
whuniꞌai, ꞌinkꞌez ntsꞌuhainde nkꞌelhꞌaz, ꞌen chah ba ndi yun kꞌut hubugha
ooniꞌai.” 13Hoh ꞌet Yakꞌusda (Elohim) ꞌen nduk yuchꞌa whenaja, ntsꞌe
yulh yailhtuk inle ꞌet.

14Hoh ꞌet Jacob ꞌen ntsꞌe yulh yailhtuk ꞌet, tse nadiꞌa niwhuniꞌai ꞌet
yutsꞌeꞌ dutelhkꞌun wheni, ꞌi bukꞌut ꞌet ndi tsꞌutnai ꞌet hukwꞌeyinyul ꞌinkꞌez
khe ꞌi chah hukwꞌeyilhdze. 15 ꞌInkꞌez Jacob ꞌen njan Yakꞌusda (Elohim)
yulh yailhtuk, ꞌet Bethel whulhni.

Rachel dazsai
16Hoh ꞌet Bethel whuchꞌa nahundel ꞌinkꞌez ꞌet ꞌaw ꞌet nilhdukwyaz

Ephrath tsꞌi lhgha hudutedulh, ꞌet Rachel ꞌuski ka bulh ꞌultsꞌulh ꞌinkꞌez
howa whulna cho hoh bulh ꞌultsꞌulh. 17Kꞌan ꞌet ꞌuhooja njan howa
whulna cho hoh bulh ꞌultsꞌulh ꞌet ndunnah tsꞌekoo yugheztan ꞌen ꞌutni,
“Whuniljut ilah, doochah duneyaz tantꞌi.” 18 ꞌInkꞌez nduhooja ꞌaw ꞌet

buzul dawhenintsai (ꞌet dazsai) ꞌet yoozi Ben-Oni yulhni, ꞌet whuntsꞌih
beꞌabá ꞌen Benjamin yulhni.

19Hoh Rachel ꞌen dazsai ꞌinkꞌez Ephrath (ꞌet Bethlehem ꞌuhoontꞌah)
ꞌet whutsꞌun ꞌet wheyihiyalhti. 20 ꞌInkꞌez Jacob, ꞌen yukꞌut tse naidintsi.
Kꞌan dzin whutsꞌun ndi Rachel bukꞌut nadiꞌa ꞌi ꞌawhuz nduntꞌah.

21Hoh Israel ꞌen hedulh hoh ꞌinkꞌez Eder whunadiꞌa whegha ꞌet bubun
nininla. 22 ꞌInkꞌez ꞌet nduhooja, Israel ꞌen ꞌet keyah whuti hoh Reuben
ꞌen beꞌabá buꞌat yugha nyus ꞌintꞌah ꞌen Bilhnah hiyulhni, ꞌen yugha inte,
ꞌinkꞌez Israel ꞌen whulh ꞌudantsꞌo. Kꞌan hoh Jacob buyeꞌkah ꞌen lanezi
nanah ꞌuhintꞌah.

Jacob bulanezi nanah (12) buyeꞌkah
23Leah buyzkah ꞌen Reuben,

Jacob be ꞌudetsah whuzdli,
ꞌinkꞌez Simeon, Levi, Judah,
Issachar, ꞌinkꞌez Zebulun.

24Rachel buyaz ꞌen Joseph
ꞌinkꞌez Benjamin.

25Bilhah, Rachel yunaneꞌutꞌen,
ꞌen buyaz Dan ꞌinkꞌez Naphtali.

26Zilpah, Leah yunaneꞌutꞌen,
ꞌen buyaz Gad ꞌinkꞌez Asher.

Ndunnah ꞌen Jacob buyeꞌkah ꞌen Padan Aram ꞌet huwhuzdli.
27Hoh Jacob ꞌen beꞌabá Isaac tsꞌun lhgha dinya, Mamre, kꞌus Kirjath

Arba (ꞌet Hebron ꞌuhoontꞌah), ꞌet Abraham ꞌinkꞌez Isaac dune hanle.
28Kꞌan hoh Isaac budzin ꞌet 180 nawhudezut yinkak inda. 29Hoh Isaac
dekꞌelhꞌaz hanaji ꞌinkꞌez dazsai, ꞌinkꞌez hubudune ꞌen hubutsꞌun whenaja.
Tube hoonyan ꞌinkꞌez budzin whudezbun, ꞌinkꞌez buyeꞌkah Esau ꞌinkꞌez
Jacob ꞌen wheyihiyalhti.

Esau tsꞌuhainde

36 Kꞌan Esau tsꞌuhainde ꞌuhintꞌah, ꞌen boozi ꞌi Edom tsꞌuwhutni.
2Esau buꞌatkah ꞌen Canaan whutꞌen hubutseꞌkah ꞌuhintꞌah. Adah

ꞌen Elon butseꞌ Hitt whutꞌen. Aholibamah ꞌen Anah butseꞌ, Anah ꞌen

Zibeon butseꞌ ꞌen Hiv whutꞌen, 3 ꞌinkꞌez Basemath ꞌen Ishmael butseꞌ,
Nebajoth bulhtus ꞌen. 4Kꞌan Adah ꞌen buyaz hooni Esau bulh, ꞌen Eliphaz,
ꞌinkꞌez Basemath ꞌen buyaz Ruel. 5 ꞌInkꞌez Aholibamah buyazkah ꞌen Jeush,
Jaalam, ꞌinkꞌez Korah. Ndunnah ꞌen Esau buyeꞌkah njan keyah Canaan
ꞌet huwhuzdli ꞌen ba. 6 ꞌEt hoh Esau ꞌen hubuꞌat naoobilchoot, buyeꞌkah,
butseꞌkah, ꞌinkꞌez tsꞌiyawh hikoo neꞌhutꞌen, bumusdus, ꞌinkꞌez bughunai
tsꞌiyawh, ꞌinkꞌez dantꞌi hiyitꞌi hubeꞌildzun suli, njan keyah Canaan inda,
ꞌet ꞌi chah tsꞌiyawh nahiyilchoot ꞌinkꞌez keyah tsꞌun whenya buchistlꞌah
Jacob ꞌen buchꞌa. 7Dantꞌi hitꞌi ꞌi stabe lhai suli. ꞌAw lhulh ꞌuhootꞌe ghaitꞌah,
ꞌinkꞌez keyah dune hinli ꞌet ꞌuwhe hubula ꞌuhooneh ghaitꞌah, hubughunai
ꞌi stabe lhai ꞌet huwa. 8Hoh Esau ꞌen Seir dzulh ꞌet ninina, Esau ꞌet Edom
ꞌuhoontꞌah.

9Hoh njan Seir dzulh ꞌet Edomwhutꞌen hubeꞌabá Esau, ꞌen tsꞌuhahande
ꞌuhintꞌah.

10Ndunnah ꞌen Esau buyeꞌkah huboozi:
Eliphaz ꞌen Adah buyaz,
Adah ꞌen Esau buꞌat.
Esau buyeꞌ Ruel ꞌen Basemath buyaz Esau buꞌat.

11Eliphaz buyeꞌkah ꞌen Teman,
Omar, Zepho, Gatam, ꞌinkꞌez Kenaz.

12 ꞌEt Esau buyeꞌ ꞌen Eliphaz, ndun Timna ꞌen buꞌat ꞌen
yugha nyus ꞌante. ꞌEn buyaz Amalek, Eliphaz ba.
Ndunnah ꞌen Adah buyeꞌkah, Esau buꞌat.

13Ndunnah ꞌen Reuel buyeꞌkah ꞌuhintꞌah:
Nahath, Zerah, Shammah, ꞌinkꞌez Mizzah.

ꞌEn Basemath buyaz Esau buꞌat.
14Ndunnah ꞌen Aholibamah buyazkah, ꞌen Esau buꞌat, Anah butseꞌ

Zibeon whutseꞌ, ꞌinkꞌez buyazkah ꞌen Jeush,
Jaalam, ꞌinkꞌez Korah, Esau hubeꞌabá.

15Ndunnah dayikah ꞌen Esau buyeꞌkah ꞌuhantꞌe. Eliphaz
buyeꞌkah, ꞌen Esau buyeꞌ ꞌudetsah ꞌuhantꞌe.

Dayi Teman, dayi Omar, dayi Zepho, dayi Kenaz,
16dayi Korah, dayi Gatam, ꞌinkꞌez dayi Amalek.

ꞌEn Eliphaz hubudayi ꞌuhantꞌe keyah Edom ꞌet, Adah buyazkah ꞌen.
17Ndunnah ꞌen Reuel buyeꞌkah Esau buyeꞌ:

dayi Nahath, dayi Zerah, dayi Shammah,

ꞌinkꞌez dayi Mizzah.

ꞌEn Reuel hubudayi ꞌuhantꞌe keyah Edom ꞌet, Basemath
buyazkah, Esau buꞌat.

18Ndunnah ꞌen Aholibamah buyazkah Esau buꞌat:
dayi Jeush, dayi Jaalam,
ꞌinkꞌez dayi Korah.

Ndunnah dayikah Aholibamah ꞌen hitsꞌu hainde, Esau
buꞌat ꞌen Anah butseꞌ.

19Ndunnah ꞌen Esau buyeꞌkah, ꞌen Edom tsꞌutni, ꞌinkꞌez
ndunnah ꞌen hubudayikah ꞌuhantꞌe.

Seir hubuyeꞌkah
20Ndunnah ꞌen Seir hubuyeꞌkah ꞌuhantꞌe, ꞌen Hor whutꞌen

ꞌet keyah dune hinli,
Lotan, Shobal, Zibeon, Anah,
21Dishon, Ezer, ꞌinkꞌez Dishan.

Ndunnah ꞌen Hor whutꞌen hubudayi ꞌuhantꞌe Seir
hubuyeꞌkah, keyah Edom ꞌet.

22 ꞌInkꞌez Lotan buyeꞌkah
23Ndunnah ꞌen Shobal buyeꞌkah:

ꞌenne Hori ꞌinkꞌez Heman, Lotan bulhtus ꞌen Timna huyulhni.
Alvan, Manahath, Ebal, Shepho, ꞌinkꞌez Onam.

24Ndunnah ꞌen Zibeon buyeꞌkah ꞌen ꞌahunelhtꞌet
Ajah ꞌinkꞌez Anah. Ndunnah Anah ꞌen ꞌuja tintuz too kꞌet

nahooꞌai beꞌabá Zibeon budonkey yuba gheztan da.
25Ndunnah ꞌen Anah buzkeh:

Dishon ꞌinkꞌez Aholibamah,
ꞌen Anah butseꞌ.

26Ndunnah ꞌen Dishon buyeꞌkah ꞌuhintꞌah:
Hemdan, Eshban, Ithran, ꞌinkꞌez Cheran.

27Ndunnah ꞌen Ezer buyeꞌkah:
Bilhan, Zaavan, ꞌinkꞌez Akan.

28Ndunnah ꞌen Dishan buyeꞌkah:
ꞌen Uz ꞌinkꞌez Aran.

29Ndunnah ꞌen Hor whutꞌen hubudayi ꞌuhantꞌe:

dayi Lotan, dayi Shobal,
dayi Zibeon, dayi Anah,
30dayi Dishon, dayi Ezer,
ꞌinkꞌez dayi Dishan.

ꞌEn Hor whutꞌen hubudayi ꞌuhantꞌe. Hubukeyah Seir ꞌet
hukwꞌunaꞌa hoh dayi hanle.

Edom hubudayi cho
31 ꞌEt whutsahda ndunnah Israel whutꞌen ꞌen hubudayichokah

kꞌuneꞌbuhulꞌen whutele, ꞌet ndunnah ꞌen keyah Edom whutꞌen en
hubudayichokah kꞌuneꞌbuhulꞌen ꞌuhantꞌe.

32Bela ꞌen Beor buyeꞌ ꞌen Edom hubaneꞌduni ꞌinkꞌez
butsꞌuwhutꞌi whucho ꞌet Dinhabah tsꞌuwhutni.

33Bela dazsai hoh Zerah buyeꞌ Jobab ꞌen Bozrah
whutꞌen ꞌen yukꞌedanya.

34 Jobab dazsai hoh Teman keyah whutꞌen Husham ꞌen yukꞌedanya.
35 ꞌInkꞌez Husham dazsai hoh Bedad buyeꞌ Hadad, ꞌen Midian

hubutꞌayesíya hoh hubuchꞌaꞌnilhde, njan Moab
whutlꞌo kꞌut, ꞌet ꞌen yukꞌedanya ꞌinkꞌez butsꞌuwhutꞌi
whucho ꞌet njan keyah Avith tsꞌodani.

36Hadad dazsai hoh Masrekah whutꞌen Samlah ꞌen
yukꞌedanya antꞌe.

37 ꞌEt Samlah dazsai hoh, tookꞌoh taba Rehoboth whutꞌen
Saul, ꞌen yukꞌedanya.

38Saul dazsai da, Achbor buyeꞌ Baal-Hanan, ꞌen yukꞌedanya.
39Achbor buyeꞌ Baal-Hanan dazsai hoh, Hadar, ꞌen yukꞌedanya

ꞌinkꞌez butsꞌuwhutꞌi whucho ꞌet Pau tsꞌuwhutni. Buꞌat
boozi ꞌen Mehetabel, Matred butseꞌ, ꞌen Mazahab butseꞌ.

Esau hubudayikah
40Ndunnah ꞌen Esau hubudayikah huboozi ꞌen keyah ntsꞌe hahande

huwa hubukeyah ꞌinkꞌez huboozi chah:
dayi Timnah, dayi Alvah, dayi Jetheth,

41dayi Aholibamah, dayi Elah, dayi Pinon,

42dayi Kenaz, dayi Teman, dayi Mibzar,
43dayi Magdiel, ꞌinkꞌez dayi Iram.

ꞌEn hubudayikah ꞌuhantꞌe. Hubukeyah hubeꞌhoolhdzun
hoh huwhutꞌi hukwꞌunaꞌa. Esau ꞌen Edom
whutꞌen hubeꞌabá antꞌe.

Joseph ba hooncha ꞌet whunanute

37 Kꞌan Jacob njan keyah dune unli ꞌet beꞌabá ꞌen ꞌastlah whutsꞌun
ꞌet keyah Canaan dune inle.

2 Jacob ntsꞌoh tuneꞌustꞌen ꞌet, Joseph ꞌen lanezi ꞌonus ꞌat skwunlai
ꞌonus ꞌat nankoh (17) nawhudezut hoh uzulh hoh boonokah bulh khunai
yeꞌhulhyi. Ndunnah hubuchístlꞌayaz ꞌen beꞌabá buꞌatkah Bilhah buyazkah
ꞌinkꞌez Zilpah buyazkah, ꞌen ꞌuhuja, njan yilah ꞌuhuja ꞌet beꞌabá tsꞌun
hubukꞌunꞌa whelnuk.

3Kꞌan hoh Israel ꞌen Joseph deghunla yukꞌensiꞌ buzkeh chꞌa tsꞌiyawh,
ꞌaw ꞌet tezut hoh buyeꞌ suli ꞌet huwa. ꞌInkꞌez buzoot ꞌi lhelhtsꞌun ꞌuwhutꞌen
ꞌi yuba ꞌuyinla. 4 ꞌEt hoh boonokah ꞌen honilhꞌen hubeꞌabá ꞌen soo
dughunlai yukꞌensiꞌ ꞌet, ꞌet huwa ꞌaw chahiyootꞌi ꞌinkꞌez ꞌaw chah soo
hiyulh yaoolhtuk ghaitꞌah.

5 ꞌEt Joseph ꞌen nusuti ꞌet be hubulh nawhulnuk boonokah tsꞌun.
ꞌInkꞌez ꞌet huwa ꞌonus nus hitsꞌudutnik. 6Hoh ꞌet ꞌobulhni, “Slaꞌahneh
hoh, soo soo zelhtsꞌai ndi nuste hoh bunansiti ꞌi. 7Njan ꞌet ꞌidutꞌah,
tlꞌo kꞌut ꞌet tlꞌo didulghel ꞌinkꞌez whunulhꞌen sutlꞌo dulghel ꞌi duk
ꞌuja ꞌinkꞌez tsꞌihꞌun nadiꞌa suli. ꞌInkꞌez nuhwheni nuhtlꞌo dulghel
ꞌi tsꞌiyawh hinat nudelhuya ꞌinkꞌez sutlꞌo delhghel ꞌi hitsꞌun yuk
ꞌintꞌah.”

8Hoh boonokah ꞌuhiyulhni, “Neba neꞌdutani? Kꞌus soo degha nus
neba neꞌdutani ih?” Hoh ꞌet huwa ꞌonus nus hitsꞌudutnik, yenute ꞌinkꞌez
bughunek chah.

9 ꞌEt doochah nusuti ꞌinkꞌez boonokah ndo bulhni, “Whunulhꞌen nusiti
doochah nusiti kꞌan ꞌet sa, ꞌulhꞌek ooza, ꞌinkꞌez lanezi ꞌonus ꞌat sum ꞌi
stsꞌun yuk ꞌuhintꞌah.”

10Hoh ꞌet beꞌabá, boonokah ꞌen ndo bulhni, ꞌinkꞌez beꞌabá ꞌen yulh
hunilchꞌe ꞌinkꞌez ꞌuyulhni, “Dantꞌi nute ꞌi bunaninte? Nyeꞌama, si, ꞌinkꞌez
nyoonokah ꞌen ih mba ndi yun kꞌut ꞌet yuk mba uztenilh ih?” 11 ꞌInkꞌez

boonokah ꞌen hitsꞌun oonih hinli, ꞌet whuntsꞌih beꞌabá ꞌen budzi yuh
whudelhꞌai.

Joseph ꞌen boonokah hiyeꞌonket
12 ꞌEt hoh boonokah ꞌen hubeꞌabá bughunai yeꞌhutelhyi ka Shechem

tsꞌih whehandel. 13 ꞌEt hoh Israel ꞌen Joseph ꞌuyulhni, “ꞌAw ih nyoonokah
Shechem tsꞌih khunai yeꞌhulhyi? ꞌAnih whuz nyutoolhꞌa.” Hoh ꞌet yutsꞌun
ꞌutni, “Njan ꞌustꞌah.”

14Hoh ꞌet ꞌuyulhni, “Slaꞌineh hoh, inyalh nyoonokah soo ꞌuhintꞌah hoh,
khunai chah soo ꞌintꞌah hoh, ꞌinkꞌez khunek ꞌi whuz suba hanadoꞌalh.” ꞌEt
hoh njan Hebron whukoh ꞌet whehayalhꞌa ꞌinkꞌez Shechem tsꞌih whenya.

15Kꞌan ꞌet dune ꞌilhunah ꞌen nayilhti ꞌinkꞌez ꞌet ꞌintꞌah, tlꞌo kꞌut hoh
nuya, ꞌinkꞌez dune yoodulhkut hoh ꞌuyulhni, “Dantꞌi kuninta?”

16Hoh ꞌet ꞌutni, “Soonokah ꞌen hubukunusta. Slaineh hoh ntsꞌe khunai
yeꞌhulhyi, ꞌet ndusudini?”

17 ꞌInkꞌez dune ꞌutni, “Njan whuchꞌa hunindel, ꞌet nduhutni
huboozalhtsꞌa, ‘Dothan tsꞌih tsꞌutoodelh’.” Hoh Joseph ꞌen huboonokah
huba kꞌah whenya, ꞌinkꞌez Dothan ꞌet naoobinla.

18Kꞌan hoh yeꞌaz de uyalh hoh nkꞌa chah hubugha nichasyak da,
hituzelhghelh wheni lhahoduleh.

19 ꞌEt ꞌulhuhudutni, “Whunúlhꞌen ndunnah nute ꞌen netsꞌun úyalh!
20 ꞌAnih! Kꞌan ꞌaw ꞌet tsꞌuzoolhghelh ꞌinkꞌez tsakꞌet whuz whetsꞌooneh,
ꞌinkꞌez njan nduzdooni, ‘Tintah khunai cho yentlah!’ ꞌinkꞌez ꞌet sih yunanute
ꞌet dahoneh simba?”

21 ꞌEt whuntsꞌih Reuben, ꞌen whulh oozalhtsꞌa hoh ꞌet hubula kꞌez
hayalhti ꞌinkꞌez ꞌutni, “ꞌAw chatsꞌuzoolhghel.” 22 ꞌInkꞌez Reuben ꞌen
ꞌobulhni, “ꞌAw skai nachaduzoolhti, ꞌet whuntsꞌih njan tintah tsakꞌet
whuzꞌai ꞌet whetsꞌooneh ꞌinkꞌez ꞌaw butꞌachaghuzoohnal.” ꞌEt khun sih
hubula kꞌehanayoolhtelh ꞌinkꞌez beꞌabá tsꞌun naítoolhte.

23Hoh ꞌet ꞌuhooja, Joseph boonokah tsꞌun lhgha dinya hoh bunaih
ꞌi hitsꞌahahiyanla, budzoot lhelhtsꞌun ꞌuwhutꞌen ꞌi. 24 ꞌInkꞌez hiyilhchoot
ꞌinkꞌez njan tsakꞌet ꞌet yuk whehiyano, ꞌinkꞌez njan tsakꞌet ꞌet ꞌaw too
chahoolah.

25 ꞌInkꞌez ꞌet natlꞌahudeltsi ꞌuhuteyi ba, hoh nꞌun hitaꞌen ꞌinkꞌez
honilhꞌen, Ishmael whutꞌen ꞌen hoh hedulh hubucamel bulh Gilead tsꞌih

hahandel, soo iltsun, balm, ꞌinkꞌez myrrh, ꞌi hiyelelh hoh hedulh ntsꞌun
Egypt tsꞌih hitezdla.

26Hoh Judah, ꞌen boonokah tsꞌun ꞌutni, “Dantꞌi nuhwhugha tekulh?
Nuhwhuchistlꞌah sedulghi ꞌinkꞌez buzkai ntedulꞌi tꞌeh? 27 ꞌAnih, ꞌinkꞌez
Ishmael whutꞌen hubutsꞌun beꞌ tsꞌoket, ꞌinkꞌez ꞌaw newhula be yukꞌuz
ꞌootꞌe ghaitꞌah. ꞌEt hoh nuhwhuchístlꞌah nuhwhutstsen chah ꞌintꞌah.”
ꞌInkꞌez boonokah ꞌet hiyoozálhtsꞌa.

28Hoh Midian whutꞌen lhkꞌelhlaneꞌ hule ꞌen hoh hedulh hoh boonokah
ꞌen Joseph tsakꞌet hanahiyalhti ꞌinkꞌez Ishmael whutꞌen hubutsꞌun
hiyeꞌonket nat lanezi (20) silver, ꞌi shekel hiyulhni. ꞌInkꞌez Joseph
ꞌen Egypt tsꞌih whenahiyalhti.

29Hoh Reuben ꞌen tsakꞌet whuz lhgha nadija ꞌinkꞌez ꞌalha Joseph ꞌen ꞌaw
tsakꞌet ꞌet chahoolah, ꞌet huwa bunaih ꞌi yaídalhchꞌul. 30 ꞌInkꞌez bulhutsin
tsꞌun lhgha nadija ꞌinkꞌez ꞌutni, “Duneyaz ꞌaw chahoolah, ꞌinkꞌez si, ntsꞌe
simba toosya?”

31 ꞌEt hoh Joseph budzoot ꞌi sbaiyaz nahizelhghi ꞌinkꞌez buzkai ꞌi budzoot
be toonehíyulhchooz. 32 ꞌEt budzoot lhelhtsꞌun ꞌuwhutꞌen ꞌi nahitelhchooz
ꞌinkꞌez beꞌabá ghu nahinilhchooz hoh njan nduhutni, “Ndi naídulchooz,
ntꞌeninzun ih? Nyeꞌ budzoot kꞌus ꞌawundooh tusih?”

33 ꞌEt nayoolhutsꞌit ꞌinkꞌez ꞌutni, “Suyeꞌ budzoot ꞌi ꞌaw ꞌi ꞌintꞌah.
Tintah khunai yentlah hoh ꞌintꞌah. Whulh nat chahootꞌah hoh Joseph
yubeꞌdalhchꞌul.”

34Hoh Jacob bunaih ꞌi yaídalhchꞌul ꞌinkꞌez ꞌezdlai zuz ꞌi butsꞌi tah
yughaiwezduz. ꞌInkꞌez lhat dzin whutsꞌun buyeꞌ ka budzi nduda. 35 ꞌEt
buyeꞌkah, butseꞌkah ꞌen higha nidulh hoh soo neꞌhiyulhꞌen, ꞌet whuntsꞌih
ꞌaw soo neꞌtsꞌoolhꞌen chahootꞌi, ꞌinkꞌez ꞌet ꞌutni, “Sudzi nduda ꞌaw ꞌet
ndusda hoh tsakꞌet sutsꞌutelhtelh hoh ꞌustꞌah.” ꞌInkꞌez ꞌet yuba yukꞌetso.

36Kꞌan hoh Midian whutꞌen ꞌen Potiphar, Egypt whutꞌen, Pharaoh
hubunelhghel, ꞌen tsꞌun yeꞌonket, hubaneꞌduni ꞌen huba moodih ꞌen.

Judah ꞌinkꞌez Tamar

38 ꞌEt hukwꞌelhꞌaz Judah ꞌen bulhutsinkah hubuchꞌa ninya ꞌinkꞌez
ndunnah Adullamite whutꞌen, ꞌen ꞌastlꞌah yulh dune tele wheni,

ꞌen boozi Hirah tsꞌutni. 2 ꞌInkꞌez ꞌet Judah, Canaan whutꞌen butseꞌ boozi
ꞌi Shua tsꞌutni, ꞌen yutelhꞌen ꞌinkꞌez yughusda hoh yutꞌainte. 3Hoh buzki

hooni ꞌinkꞌez ꞌen duneyaz suli hoh boozi Er yulhni. 4Doochah buzki hooni
hoh ꞌen duneyaz ꞌen boozi Onan yulhni. 5 ꞌInkꞌez doochah buzki hooni
hoh ꞌen chah duneyaz ꞌinkꞌez boozi Shelah yulhni. ꞌEt Chezib keyah ꞌet
nuya hoh ꞌuski yuba utꞌi.

6 ꞌEt Judah ꞌen buyeꞌ ꞌudetsah ꞌen buꞌat yuba ꞌutahailhti ꞌinkꞌez boozi
ꞌen Tamar. 7 ꞌEt whuntsꞌih Judah buyeꞌ ꞌudetsah Er, ꞌenMoodihti (Yahweh)
bunalh hoh tintaꞌutꞌi ꞌinkꞌez Moodihti (Yahweh) ꞌen Er yuzelhghi.

8 ꞌInkꞌez Judah ꞌen Onan ꞌuyulhni, “Nyoono buꞌat ꞌen butsꞌinyalh ꞌinkꞌez
bughonda hoh buzki ꞌen nyoono ba ꞌuskeh tele. ꞌEt ꞌi sih bughaiyookat.”
9Hoh Onan ntꞌeooninzun ꞌet ndunnah skeh hoteleh tꞌeh, ꞌen ꞌaw didut
ba skeh chahutesdle, ꞌinkꞌez Er ndai yitꞌi ꞌi ꞌaw bugha chaíteskulh. ꞌEt
huwa ꞌet njan nduhooja hoh hukwꞌelhꞌaz boono buꞌat tsꞌun daninya hoh
yutꞌainte. ꞌInkꞌez buchꞌa ꞌuhooja, ꞌi yun kꞌuz tsꞌih whenluz boono yuba
ꞌuski tetꞌilh whuchꞌa. 10 ꞌEt njan nduja ꞌet ꞌaw Moodihti (Yahweh) ba
chahoozooh. ꞌEt huwa ꞌen chah yuzelhghi.

11 ꞌEt Judah ꞌen Tamar buyaz ꞌat ꞌen ꞌuyulhni, “ꞌAwhuz tsandelh onle
nyuꞌabá bukoo, ꞌet suyeꞌ Shelah ꞌen kꞌenteyelh whutsꞌun.” ꞌEt hoh ndutni,
“Khun sih boonokah kꞌunaꞌa daootsah sih.” ꞌInkꞌez Tamar beꞌabá bukoo
tsꞌih whenaja ꞌet dune tele wheni.

12Hoh ꞌet nduhooja hukwꞌelhꞌaz Shua butseꞌ, ꞌen Judah buꞌat, ꞌen
dazsai ꞌinkꞌez Judah kꞌunihinaꞌah. ꞌInkꞌez busheep haghas tsꞌun Timnah
ꞌet, didut ꞌinkꞌez yulh dune Hirah, ꞌen Adullam whutꞌen, ꞌen bulh.

13 ꞌInkꞌez Tamar ndi hiyulhni, “Whunilhꞌen, nzaz ꞌen nduk Timnah tsꞌih
teyalh busheep hateghuz wheni.” 14Hoh butsandelh naih ꞌi tsꞌahanayelya
ꞌinkꞌez dunen kꞌanaꞌdalhdel ꞌinkꞌez kꞌanaꞌwelhunik ꞌinkꞌez ntsꞌe tsꞌet
whuzꞌai ꞌet nitlꞌadenda Timnah whutsꞌun. ꞌEt whunalhꞌen Shelah ꞌen
kꞌenenyi ꞌinkꞌez ꞌaw buꞌat kꞌunaꞌa hitlꞌachayilhtel ꞌet huwa.

15Hoh Judah yaꞌen hoh tsꞌekoo ꞌulꞌen ꞌintꞌah ninzun, bunen ghaꞌwelhnik
ꞌet huwa. 16Hoh yugha uyalh ꞌet yugha nininya ꞌinkꞌez ꞌuyulhni, “Slaineh
hoh ngha ntꞌaooste.” ꞌAw ntꞌechaoonizun ndunnah ꞌen buyaz ꞌat ꞌet. Hoh
ꞌet ꞌutni, “Dantꞌi sgha tanlelh stꞌainte tꞌeh?”

17Hoh ꞌet ꞌutni, “Sbaiyaz sih ntlꞌaoolhtelh.” Hoh ꞌet ꞌutni, “Hoonliyaz
hoh sba ꞌotanlilh ih ndi sbaiyaz stsꞌotlꞌatalhtelh whutsꞌun?”

18 ꞌEt hoh ꞌutni, “Dantꞌi ꞌi ngha niteslelh?” ꞌEt ꞌutni, “Ntsinidelya,
nlandeꞌai, ꞌinkꞌez ntuz nla kꞌez ꞌi.” Hoh yutlꞌayanla ꞌinkꞌez yutꞌainte hoh
yubalchan.

19 ꞌEt dinadija ꞌinkꞌez ꞌun whenaja. Bunen kaꞌ delhdel ꞌi tsꞌahanayelya

ꞌinkꞌez tsandelh naih ꞌi ye soo naduja.
20 ꞌInkꞌez Judah ꞌen bulh dune Adullam whutꞌen bula kꞌez ndi sbaiyaz ꞌi

tsꞌekoo yutsꞌotlꞌayalhti, dantꞌi yuba ꞌuhoonla, ꞌi yulakꞌez yuba hanayoolelh
ka. ꞌInkꞌez ndun tsꞌekoo ꞌaw chahoolah. 21 ꞌInkꞌez dunekah ꞌet dune hinli
ꞌen huboodulhkut, “Tsꞌekoo ꞌulꞌen ti whutꞌen ꞌet hukwꞌabah usda, ꞌen
ntsꞌe ꞌintꞌah?” ꞌInkꞌez ꞌen ꞌuhutni, “Njan ꞌet ꞌaw tsꞌekoo ꞌulꞌen chahoolah
ꞌuhoontꞌah.”

22Hoh Judah yutsꞌun lhgha nadija ꞌinkꞌez ꞌutni, “ꞌAw nachaidultel.
ꞌInkꞌez dunekah ꞌet dune hinli ꞌen ꞌuhutni, ꞌaw tsꞌekoo ꞌulꞌen chahoolah
njan ꞌet.”

23Hoh Judah ꞌutni, “Whute, duba yoolhchoot, hooya nuhoolhtsilh sih,
ndi sbaiyaz ꞌi butsꞌotlꞌayalhti ꞌinkꞌez ꞌaw nachaílhtel.”

24Hoh ꞌet lhawhuzut tat sanun batꞌen hukwꞌelhꞌaz hoh Judah hiyulh
nawhelnuk hoh njan ꞌet nduhutni, “Tamar nyasꞌat ꞌen tsꞌekoo ꞌulꞌen
laꞌdudilꞌi ꞌinkꞌez ꞌonus ꞌun chah ꞌuski tetꞌi tsꞌekoo ꞌulꞌen lainle ꞌet huwa.”
Hoh Judah ꞌutni, “Whusalhtih ꞌinkꞌez dookꞌun ka ꞌoohleh!”

25Hoh ꞌet whuz hahiyalhti hoh ndi yutlꞌayanla inle ꞌi buzaz tsꞌotlꞌayanla
ꞌinkꞌez ꞌutni, “Ndi ndan beꞌildzun ꞌen ba ꞌuski ustꞌi.” ꞌInkꞌez ꞌet ꞌutni,
“Slaaneh ndi ndan beꞌildzun, landeꞌai, tsi nizdelya, ꞌinkꞌez ndi tuz ꞌi.”

26Hoh Judah ꞌen nayoolhutsꞌit hoh njan ndutni, “Ndunnah tsꞌekoo
ꞌen suchꞌa ꞌonus nus tsꞌahꞌun tsꞌekoo unli, ꞌaw suyeꞌ Shelah ꞌen bugha
chayulhtel ꞌet huwa.” ꞌInkꞌez ꞌaw whulh nat ntꞌechainízun suli.

27Kꞌan ꞌet hoh lhawhuzutbuskꞌiwhutelebanewhuninzuthohwhunulꞌen
nanah bucha dinke. 28 ꞌEt nduja buzkeh wheooninle hoh ꞌilhunah ꞌen
yutsꞌun nidelnik hoh tsꞌekoo yughunli ꞌen yubatseh dulkꞌun ꞌi yula
yeyulhchuz hoh ꞌutni, “Ndunnah choo hooni,” ni. 29 ꞌEt ꞌuja bula kꞌah
whenadelnik hoh bulhutsin ꞌen hooni ꞌaw bakatsih chahooslih hoh, ꞌet
ꞌutni, “Dainja hoh ꞌinja? Ndi whuchꞌa bukꞌuninya ꞌi be ntsꞌun ꞌuhotꞌe.”
ꞌEt huwa hoh boozi ꞌi Perez be yoozi. 30 ꞌEt hukwꞌelhꞌaz hoh buchistlꞌah
hooni bula yubatseh dulkꞌun ꞌi buschuz, ꞌinkꞌez ꞌen boozi Zerah yulhni.

Joseph ꞌen ꞌulhna suli keyah Egypt ꞌet

39 Kꞌan hoh Joseph ntsꞌun Egypt tsꞌih whehiyalhti, ꞌinkꞌez Potiphar,
ꞌen hubudayi cho Pharaoh hubunelhghel ꞌen hubaneꞌduni, ꞌen

ꞌilhunah hubamoodih unli, ꞌen Egypt whutꞌen ꞌen yonket. Ishmael whutꞌen
tsꞌun ꞌen ntsꞌun lhgha hidilhti.

2 ꞌEt Moodihti (Yahweh) ꞌen Joseph yulh ꞌintꞌah, ꞌinkꞌez ꞌet tube dunih
hoh budulaꞌwhudutꞌen, ꞌinkꞌez dubaneꞌduni Egypt whutꞌen ꞌen bukoo ꞌet
usda. 3 ꞌInkꞌez dubaneꞌduniwhunalhꞌenMoodihti (Yahweh) ꞌen yulh ꞌintꞌah
ꞌet. ꞌInkꞌezMoodihti (Yahweh) yulh ꞌintꞌah dantꞌi ꞌuyuleh ꞌi soo cho yulakꞌez
nus utꞌih. 4Hoh Joseph ꞌen yuba soo ꞌintꞌah ꞌinkꞌez yukꞌuninulhdzut, ꞌinkꞌez
bukoo ꞌet huweztan yulhtsi. ꞌInkꞌez dantꞌi yitꞌi ꞌi tsꞌiyawh yutlꞌahonla
yubaneꞌdooni ka. 5 ꞌEt nduhooja ndet bukoo haghootan ka yutlꞌahoꞌai,
ꞌinkꞌez dantꞌi tsꞌiyawh yutlꞌahonla da whutsꞌun, Moodihti (Yahweh) ꞌen
ndunnah Egypt whutꞌen bukoo ꞌet Joseph bugha hoh hoonzoo ꞌobulhni
whulhtsi. ꞌInkꞌez ndai tsꞌiyawh bukoo ꞌuhoontꞌah, ꞌinkꞌez butlꞌo kꞌuz chah,
ꞌet Moodihti (Yahweh) ꞌen hoonzoo ꞌobulhni whulhtsi. 6 ꞌEt dantꞌi yitꞌi ꞌi
tsꞌiyawh Joseph yula kꞌeyanla, ꞌinkꞌez ꞌaw hoonliyaz huwununi chanizut,
ndi lhes yeyi ꞌi zeh. ꞌInkꞌez Joseph ꞌen nzoo nulꞌen, buyustꞌe chah.

7 ꞌEt nduhooja hukwꞌelhꞌaz yubaneꞌduni buꞌat ꞌen Joseph yukaꞌninzun
hoh yunilhꞌen, ꞌet ꞌutni, “Sgha sinti.”

8 ꞌEt whuntsꞌih yuchꞌatsiꞌdesnih ꞌinkꞌez hoh yubaneꞌduni buꞌat ꞌen
ꞌuyulhni, “Whunilhꞌen sba neꞌduni ꞌen ꞌaw ntꞌechaoonizun dantꞌi njan koo
sulh ꞌintꞌah. ꞌEt ꞌinkꞌez ndi yitꞌi ꞌi tsꞌiyawh stlꞌahonla slakꞌez tsꞌih. 9 ꞌAw
ꞌilhunah whuntsꞌih schꞌa ncha chahoolah. ꞌEt ꞌaw ꞌilhukꞌi whuntsꞌih schꞌa
kꞌah chahootun, nyun zeh nyun hoh buꞌat ninli ꞌet huwa. Kꞌan daja hoh
njan tube tintaꞌ testꞌilh ꞌinkꞌez Yakꞌusda (Elohim) chꞌa lubeshi ꞌutesdlilh?”
10 ꞌEt nduhooja tsꞌekoo ꞌen dzin totsuk Joseph yulh yalhtuk, yugha whute
kꞌus yulh ꞌoote ka, hoh ꞌet ꞌaw yukꞌah tsꞌichaꞌinil.

11 ꞌEt ndoh batꞌen ꞌet nduhooja, Joseph ꞌen kooz tsꞌi whenya be ꞌutꞌen
ꞌi yugha tughena wheni, ꞌinkꞌez ꞌaw ꞌilhunah dune whuntsꞌih koo whez
tsꞌih ꞌet chahoolah. 12Hoh tsꞌekoo ꞌen yunaih be dighelchoot ꞌinkꞌez
ꞌuyulhni, “Sgha sinti,” yulhni hoh yula kꞌehallhah ꞌinkꞌez bunaih ꞌi
ꞌawhuz bula kꞌez yelhchooz ꞌinkꞌez yughu natsꞌitelhuya, ꞌinkꞌez ꞌaz yuchꞌa
whenalgai.

13 ꞌEt nduhooja njan yunaih ꞌi bula kꞌez yulhchooz ꞌinkꞌez ꞌaz tsꞌi
whenatsílya hoh, 14 ꞌet bukoo dunekah ꞌen hubuka naꞌdetni, ꞌinkꞌez ꞌet
ndo bulhni, “Whunulhꞌen, ndun Hebrew whutꞌen ꞌen neghinilhti neghu
notelyoh ba. ꞌEn sughu danininya ꞌinkꞌez sughu notelyoh ba, ꞌinkꞌez ꞌet
tube cho hoh alhudzul. 15 ꞌEt nduja suyiz ꞌi tube cho hoh haꞌadelhúdzul, ꞌet

suduztsꞌai hoh bunaih ꞌi ꞌaw ꞌet sughu naiyaꞌah hoh whenatsꞌilya ꞌinkꞌez
ꞌaz whenaja.”

16Dune bunaih ꞌi ꞌaw ꞌet kꞌut yulheya dubaneꞌduni ꞌen hanaja whutsꞌun
hoh. 17Hoh ꞌet nduyulhni, khunek ndeꞌa ꞌet ndutni, “Ndun ꞌulhna Hebrew
whutꞌen neghu nilhti, ꞌen sughu daninya ꞌinkꞌez sughu notelyoh ba. 18 ꞌEt
nduhooja tube cho hoh haꞌadelhúdzul hoh bunaih ꞌaw ꞌet sugha nayáꞌah
ꞌinkꞌez ꞌaz whenatsilya.”

19Hoh ꞌet dubaneꞌduni ꞌen buꞌat bughunek yoozalhtsꞌa hoh njan ndutni
ꞌet, “Nyeꞌ ꞌulhna ꞌen njan ndusinla,” ni hoh whuske be hunilchꞌe. 20Hoh
Joseph yubaneꞌduni ꞌen yilhchoot ꞌinkꞌez tsakꞌe yalhti, njan ꞌet hubudayi
cho ba tsakꞌe hudelhtsꞌi, ꞌet tsakꞌe usda.

21 ꞌEt whuntsꞌih Moodihti (Yahweh) ꞌen Joseph yulh ꞌintꞌah ꞌinkꞌez
yugha teꞌninzun hoh whenelhtan, ꞌet huwa ndun tsakꞌedelhtsꞌi ba neꞌduni,
ꞌen Joseph yuba dune unzoo yuninzun. 22Hoh tsakꞌedelhtsꞌi huweztan
ꞌen ndan tsakꞌedelhtsꞌi ꞌen Joseph tsꞌun bula kꞌebanla, nduhoontꞌah ꞌet
ꞌuhutꞌen, ꞌet didut ba ꞌuhoontꞌah. 23Tsakꞌedelhtsꞌi ba huweztan ꞌen ꞌaw
dahoontꞌah whuntsꞌih chaoonilhꞌen, ndai Joseph bula kꞌez ꞌuhoontꞌah ꞌet
Moodihti (Yahweh) ꞌen yulh ꞌintꞌah ꞌet huwa. ꞌInkꞌez dahoontꞌah ꞌutꞌen ꞌet
chah Moodihti (Yahweh) ꞌen tsꞌiyannah huba soo ꞌuhoontꞌah whulhtsi.

Tsakꞌedelhtsꞌi hubunute

40 ꞌEt njan nduhooja hukwꞌelhꞌaz ꞌet ndunnah Egypt whudayicho
yuba neꞌutꞌen ꞌen ꞌinkꞌez yuba ꞌulhtꞌes ꞌen chah hubumoodih

ꞌen hichꞌa ꞌutsꞌun ꞌuhuja. Hubumoodih Egypt whudayicho ꞌen. 2 ꞌInkꞌez
hubudayi cho Pharaoh ꞌen ndunnah nanah yuba neꞌutꞌen, ꞌen dayi neꞌutꞌen
ꞌinkꞌez dayi ꞌulhtꞌes ꞌen tube hoh hubulh hunilchꞌe. 3Hoh ꞌen tsakꞌedelhtsꞌi
ba neꞌduni ꞌen tlꞌabalhti tsakꞌez delhtsꞌi ba, ꞌet Joseph ꞌen chah ꞌet tsakꞌesda.
4Tsakꞌedelhtsꞌi humoodih ꞌen ndunnah nanah ꞌen Joseph huba neꞌduteni
hiyulhtsi, ꞌinkꞌez ꞌet tsakꞌe hudelhtsꞌi ꞌastlꞌiyaz whutsꞌun.

5Hoh ndunnah ꞌen Egypt whudayicho ba neꞌutꞌen ꞌinkꞌez ꞌulhtꞌes, ꞌen
njan tsakꞌe hudinke ꞌen nahuzti ꞌuhunelhtꞌet. ꞌIlhunah hinli hoh ꞌilha
ꞌulhꞌek nahuztez ꞌinkꞌez ꞌilhunah hinli hoh hedichꞌoh lhelhtsꞌun naꞌa
nahúztez.

6 ꞌInkꞌez Joseph ꞌen bundada ꞌet hubughudaninya hoh hubunilhꞌen
ꞌinkꞌez hubudzi nduda hoh hubunilhꞌen. 7Hoh Pharaoh ba neꞌduni ꞌen

hiyulh ꞌintꞌah njan humoodih bukoo netsꞌoontun ꞌet ꞌutni, “Kꞌan dzin ꞌet
dantꞌi ka stabe nuhwhudzi nduda nuhlhúꞌen?”

8 ꞌEt ꞌuhiyulhni, “ꞌIlhunah nidudli hoh nusiduti ꞌinkꞌez ꞌaw ꞌilhunah
whuntsꞌih ndi nuwhuba khunek datni ꞌi ꞌaw neba ntꞌonozin chahoolah.”
ꞌEt Joseph ꞌen ꞌobulhni, “ꞌAw ih khunek datni ꞌi ntꞌonteszin ꞌi Yakꞌusda
(Elohim) ꞌaw ꞌen zeh ba ꞌuhoontꞌah? Slaineh hoh ndusudini.”

9Dayi neꞌutꞌen ꞌen njan whunansuti ꞌi yukꞌe yulh nawhulnuk hoh
njan ndutni, “Whunilhꞌen, hanulhye ꞌi sudah ꞌintꞌah hoh bunanuste,
10ndi nunulhye ꞌi tat butsꞌuhaꞌnalhyi. ꞌAntsꞌi butꞌan whutele kꞌunaꞌa
ꞌintꞌah. Khunyaz bindak ꞌi butsꞌuhaninelhyi ꞌinkꞌez bindak ꞌi mai kꞌenentꞌai
butsꞌuhainalhyi. 11Hoh Pharaoh bulubot ꞌi slakꞌez ꞌintꞌah. Hoh mai ꞌi
nilhchoot ꞌinkꞌez Pharaoh bulubot bez tsꞌih lhbeꞌnalhnik, ꞌinkꞌez Pharaoh
bulubot bula kꞌeyákai.”

12Hoh Joseph njan ndiyulhni, “Ndi ꞌi njan ndutni hoh ꞌutni bunaninte
ꞌi. Ndi tat butsꞌuhaꞌnalhyi, ꞌi tat dzin ꞌuhoontꞌah. 13Kꞌan whulh tat dzin,
ꞌet Pharaoh ntsi ꞌi duk naitedlilh ꞌinkꞌez ndet ꞌintꞌah ꞌet ninanyutelhtꞌelh.
Hoh Pharaoh bulubot ꞌi bula kꞌetaꞌalh whutsah neꞌwhutꞌen kꞌunaꞌa nkeda
ba ndintꞌen hoh da. 14 ꞌEt whuntsꞌih sunaoolnih nyulh soo ꞌuhooja teh.
ꞌInkꞌez slaꞌineh hoh hoonzoo sutsꞌun ontꞌe Pharaoh tsꞌun sghuyaoolhtuk
ꞌinkꞌez njan koo ꞌet whehanasolhtelh. 15 ꞌEt ꞌalha hohHebrew hubuyun kꞌut
whuchꞌa stsꞌu nezꞌi ꞌinkꞌez ꞌaw njan dahoontꞌah whuntsꞌih tinta chaꞌustꞌil.
ꞌEt whuntsꞌih njan tsakꞌez ꞌet suhulhda.”

16 ꞌEt dayi ꞌulhtꞌes ꞌen njan khunek datni whunélhtan ꞌet soo ꞌutni hoh
Joseph tsꞌun ꞌutni, “Sichah nasiti ꞌinkꞌez njan ꞌet takꞌi lhuyul lhestsꞌai ꞌi
sutsi kꞌut sula. 17Degha nduk kꞌitsꞌai ꞌi tsꞌiyaini sutꞌe ꞌi be yuzdla Pharaoh
ba, ꞌinkꞌez dutꞌai ꞌi tsꞌiya yulhtsi ndi kꞌitsꞌai sutsi kꞌut sukai ꞌi.”

18Hoh Joseph ꞌutni, “Ndi njan ndutni hoh ꞌutni, kꞌitsꞌai takꞌi ꞌi tat dzin
ni hoh ꞌutni. 19Tat dzin inle ꞌet Pharaoh ntsi ꞌi nduk itelilh, ꞌinkꞌez duchun
kꞌez ꞌet nzeꞌtegus ꞌinkꞌez dutꞌai ꞌi nyustꞌe hetelhgwuz.”

20 ꞌEt hoh lhawhuzut whulh tat dzin ꞌet Pharaoh hooni da
lhenaoodughidzut ꞌet hinaneꞌhutꞌen ꞌen huba ꞌutsuyi niwhuníꞌai. ꞌInkꞌez
hiba neꞌhutꞌen hubutah ndunnah dayi neꞌule ꞌen butsi duk naꞌyidla ꞌinkꞌez
dayi ꞌulhtꞌes ꞌen chah. 21 ꞌEt hoh yuba soo ninaooniꞌai ndunnah dayi
nebaneꞌutꞌen ꞌen be ꞌutꞌen dayi nebaneꞌutꞌen ꞌet yutlꞌanahooꞌai ꞌinkꞌez
bulubot ꞌi Pharaoh bula kꞌeyankai. 22 ꞌEt whuntsꞌih ndunnah dayi ꞌulhtꞌes
ꞌen yuzeꞌuzguz, ntsꞌenaꞌa Joseph huba hukwꞌun helhya ꞌet.

23 ꞌEt nkꞌat chah ꞌaw ndunnah dayi neꞌutꞌen ꞌen Joseph yunachalhunik

ꞌet yunaoodelhunah.

Hubudayi cho Pharaoh ꞌen nusuti

41 ꞌEt hoh lhawhuzut, nat nawhudezut whegha, ꞌet Pharaoh nusuti
ꞌinkꞌez whunilhꞌen tookꞌoh whukwꞌabah ꞌet seyen. 2Khunyaz

skwunlai ꞌonus ꞌat nankoh musdus ꞌi njan tookꞌoh ꞌet tooz hailhꞌaz.
Soo nulꞌen ꞌinkꞌez nelhukꞌa hoh tlꞌo kꞌut hoh nudulꞌas. 3 ꞌEt whunilhꞌen,
skwunlai ꞌonus ꞌat nankoh musdus ꞌuyoo ꞌi chah yukꞌah tooz hailhꞌaz.
Ntsiꞌ nulꞌen ꞌinkꞌez ꞌutsꞌun zeh unli hoh ꞌet ndi musdus ꞌuyoo ꞌi yugha
nudelhúya tookꞌoh hukwꞌabah ꞌet. 4 ꞌInkꞌez ndi ntsiꞌ ꞌinkꞌez ꞌutsꞌun zeh
unli ꞌi ndi skwunlai ꞌonus ꞌat nankoh musdus soo nulꞌen ꞌinkꞌez nelhukꞌa,
ꞌi tsꞌiya yanyi. ꞌEt Pharaoh tsꞌenandzut.

5 ꞌEt nanesti ꞌinkꞌez whulh nat nasuti, ꞌinkꞌez khunyaz skwunlai ꞌonus
ꞌat nankoh tlꞌo tsih ꞌilhukꞌi duchun unli hoh dunicha ꞌinkꞌez dinzoo.
6 ꞌEt whunilhꞌen skwunlai ꞌonus ꞌat nankoh tlꞌo tsih, dindot ndaz de
nilhtsꞌi be, ꞌankwꞌus dezgi, ꞌi yukꞌah hanusdúki. 7 ꞌInkꞌez skwunlai ꞌonus
ꞌat nankoh tlꞌo tsih dindot, ꞌi skwunlai ꞌonus ꞌat nankoh tlꞌo tsih dincha
ꞌinkꞌez dinzoo, ꞌi tsꞌiyawh yudanyi. Hoh Pharaoh tsꞌenandzut, ꞌalha hoh
nusuti.

8Kꞌan ꞌet bundada hoh lhawhuzut hoh bunududeh be ndi yunansuti ꞌi
ꞌaw ba soo chahoonil, ꞌinkꞌez wheoobalhꞌa ꞌinkꞌez tsꞌiyawh ꞌet ndunnah
ndi hubulhtah ꞌet ndi bunute gha nus dawhutenilh ꞌet hukwꞌanahuhulhye,
ꞌen Egypt whutꞌen ꞌinkꞌez tsꞌiyawh dune whunih ꞌen hubukaꞌdani. Hoh
Pharaoh ꞌen njan whunanute ꞌet ndo bulhni. ꞌInkꞌez ꞌaw ꞌilhunah whuntsꞌih
yuba hukwꞌun nuchahilhyel Pharaoh ba.

9 ꞌEt ndunnah dayi neꞌutꞌen ꞌen Pharaoh ꞌuyulhni, “Kꞌan dzin hoh si
sukꞌuz ꞌet njan whunalhunik. 10Pharaoh ꞌen hinaneꞌutꞌen hubulh hunilchꞌe
da, ꞌinkꞌez si ꞌet whuz tsakꞌedelhtsꞌi koo ꞌet hughoostan ka ꞌet nisunilhti
inle ꞌinkꞌez ndunnah dayi ꞌulhtꞌes ꞌen chah. 11 ꞌAnedultꞌet hoh ꞌilha
ꞌulhꞌek ꞌet nusidutez, didut ꞌinkꞌez sichah. ꞌIlhunah nidudli hoh njan ꞌet
dawhutenilh ꞌet whunansidutez. 12 ꞌEt njan Hebrew dune ꞌet newhulh
ꞌintꞌah tsakꞌesda hoh tsakꞌedelhtsi ꞌen hubugheztan ꞌen ndudidutni. Hoh
njan whunansidutez ꞌet ꞌilhunah nidudli hoh neba hukwꞌun hélhya.
13 ꞌInkꞌez ꞌet hukwꞌelhꞌaz ntsꞌenaꞌa danwhulhni hoh hukwꞌun helhya ꞌet

soo whuz naꞌa nduhooja. Si hoh njan seꞌutꞌen ꞌet danasunilhti, ꞌinkꞌez dayi
ꞌulhtꞌes didut ꞌen buzeꞌusduguz.”

14Hoh Pharaoh ꞌen yuka whenáholhꞌa Joseph ꞌen yukaꞌdani hoh
ꞌatsꞌih whuz hahiyalhti tsakꞌet whuz ꞌinkꞌez nahinanzo, hinaih chah
lhkꞌenahidanla hoh Pharaoh tsꞌun lhgha dinya.

15 ꞌEt Pharaoh ꞌen Joseph ꞌuyulhni, “Njan whunansiti ꞌet ꞌaw ꞌilhunah
whuntsꞌih sba hukwꞌun hoolhye ghaitꞌah. ꞌEt ꞌustsꞌutni nyun ndi ba
nantsꞌutes ꞌet ntꞌeninzun hoh soo bukꞌah tsꞌih bukꞌunahilhye.”

16 ꞌEt Joseph ꞌen Pharaoh ꞌuyulhni, “ꞌAw si ilah. Yakꞌusda (Elohim) ꞌen
Pharaoh yuba soo ꞌudooni.”

17Hoh Pharaoh ꞌen Joseph ꞌuyulhni, “Whunilhꞌen, subulhtah nasiti
ꞌet tookꞌoh whukwꞌabah ꞌet siyen. 18Khunyaz skwunlai ꞌonus ꞌat nankoh
musdus ꞌi njan tookꞌoh ꞌet tooz hailhꞌaz. Soo nulꞌen ꞌinkꞌez nelhukꞌa hoh
tlꞌo kꞌut nudulꞌas. 19 ꞌEt whunilhꞌen ꞌuyoo skwunlai ꞌonus ꞌat nankoh
musdus ꞌi chah yukꞌah tooz hailhꞌaz, tube budaiyanghan. Tube chah ntsiꞌ
nulꞌen ꞌinkꞌez ꞌutsꞌun zeh unli. Egypt nduhoolhcho keyah ꞌaw ndulhtsiꞌ
chasesꞌen. 20 ꞌInkꞌez ndi ꞌutsꞌun zeh unli ꞌinkꞌez ntsiꞌ nulꞌen musdus, ꞌi
ꞌudechoo skwunlai ꞌonus ꞌat nankoh musdus ꞌi tsꞌiya hubanyi. 21 ꞌInkꞌez
tsꞌiya hubanyi hukwꞌelhꞌaz ꞌaw whe chah ntꞌetsꞌunoozeh ghaitꞌah. Tsꞌiya
hubanyi hoh ꞌet zeh ꞌuhilhtsiꞌ, soo ꞌudechoo da hunulꞌen ꞌet. ꞌEt hoh
tsꞌenanusdzut.

22 ꞌInkꞌez ꞌet doochah subulhtah ꞌet whunulhꞌen ꞌinkꞌez khunyaz
skwunlai ꞌonus ꞌat nankoh ꞌi ndi tlꞌo chun ꞌilhukꞌi kꞌut hanalhyi, kenelhyi
ꞌinkꞌez dinzoo. 23Hoh whunilhꞌen, skwunlai ꞌonus ꞌat nankoh butsi ꞌi
yudatsuz, dindot ꞌinkꞌez ndaz de nilhtsi be dintsiꞌ suli, ꞌi yukꞌah hanusduki.
24 ꞌInkꞌez ndi dindot ꞌutsi ꞌi skwunlai ꞌonus ꞌat nankoh ꞌutsi dinzoo ꞌi
tsꞌiya wheyellhah. ꞌEt ndunnah ndi hubulhtah ꞌet ndi bunute gha nus
dawhutenilh ꞌet hukwꞌanahuhulhye ꞌen ndo hubudusni. Hoh ꞌaw ꞌilhunah
whuntsꞌih stsꞌun huba nachahiyel.”

25 ꞌEt Joseph ꞌen Pharaoh ꞌuyulhni, “Pharaoh bubul ꞌi ꞌilhukꞌi zeh
ꞌintꞌah. Yakꞌusda (Elohim) ꞌen Pharaoh ꞌaw ꞌetyaz ntsꞌe daooténilh ꞌet
whenúlhtun. 26Skwunlai ꞌonus ꞌat nankoh musdus nzoo ꞌi skwunlai
ꞌonus ꞌat nankoh nawhudezut ꞌintꞌah, ꞌinkꞌez skwunlai ꞌonus ꞌat nankoh
ꞌutsi ninzoo ꞌi skwunlai ꞌonus ꞌat nankoh nawhudezut ꞌintꞌah. Ndi bulh
bunansinti ꞌi ꞌilhukꞌi zeh ꞌintꞌah. 27 ꞌInkꞌez skwunlai ꞌonus ꞌat nankoh
musdus budayanghan ꞌinkꞌez ntsiꞌ nulhꞌen ꞌi yukꞌah halhꞌaz ꞌet skwunlai

ꞌonus ꞌat nankoh nawhudezut. ꞌInkꞌez skwunlai ꞌonus ꞌat nankoh ndaz
de nilhtsi be butsi dintsiꞌ be dizgi suli, ꞌet skwunlai ꞌonus ꞌat nankoh
nawhudezut hoh dai whutele, ni hoh ꞌutni.

28Njan ꞌet Pharaoh tsꞌun hoh bulh yalhtuk, Yakꞌusda (Elohim) ꞌen
Pharaoh wheyunelhtan ntsꞌenaꞌa datenilh ꞌet ba. 29 ꞌAlha ꞌet skwunlai
ꞌonus ꞌat nankoh nawhudezut hoh Egypt keyah nduhoolhcho hoh tube
cho hoh haꞌunteyeh whutele. 30 ꞌEt whuntsꞌih skwunlai ꞌonus ꞌat nankoh
nawhudezut ꞌet hukwꞌelhꞌaz teh, tube cho dai whutele, ꞌinkꞌez tsꞌiyawh
ndi lhai njan keyah Egypt ꞌet whunahodutelnah. ꞌInkꞌez ndi tube cho dai
ꞌi be keyah tsꞌiya whutele. 31 ꞌEt ndi lhai hananyi, ꞌi ꞌaw ntꞌechantesdzin
njan keyah ꞌuhoontꞌah. Ndi dai cho ꞌi hukwꞌedutezulh ꞌet huwa ꞌinkꞌez
tube cho hoh dai whutele. 32 ꞌInkꞌez ndi Pharaoh yunansuti ꞌi nat hoh
yuba yukꞌunhelhya, Yakꞌusda (Elohim) ꞌen ꞌilhuz njan ndo whutelilh ꞌet
huwa. ꞌInkꞌez Yakꞌusda (Elohim) ꞌen ꞌaw ꞌetyaz ndo telilh.

33Kꞌan hoh Pharaoh ꞌen dune soo buna be whunooh whunilhꞌen
ꞌinkꞌez whunih ꞌen ꞌutahaitelhtelh ꞌinkꞌez Egypt yun kꞌut ꞌet ba moodih
tele. 34Pharaoh ꞌet njan ndoneh ꞌinkꞌez ndan yun kꞌut ba neꞌduteni ꞌen
ꞌutahayoolhtelh. Njan bulah skwunlai whe ꞌilhukꞌi (⅕) njan Egypt yun kꞌut
haneyeh ꞌi ꞌilhun niyoolelh skwunlai ꞌonus ꞌat nankoh lhai nawhudutezulh
whutsꞌun. 35 ꞌInkꞌez ꞌet ndi tsꞌuyi ꞌi tsꞌiyawh ꞌilhah highoollelh njan hoonzoo
nawhuduteszulh ꞌet, ꞌinkꞌezwheyunududzaih ꞌi tsꞌiyawh ꞌilhun ninoodzaih,
Pharaoh ꞌen hubaneꞌduni hoh, ꞌinkꞌez tsꞌuyi ꞌi tsꞌiyawh tsꞌuwhutꞌi whucho
lhelhdooh ꞌet nihiyoolelh. 36 ꞌInkꞌez ꞌet ndi tsꞌuyi ꞌi njan keyah huba ꞌutetꞌe
skwunlai ꞌonus ꞌat nankoh dai nawhudutezulh wheni yun kꞌut Egypt ꞌet.
Hoh sih ꞌet keyah hubudachayoosghan, dai cho whuzli tꞌeh.”

Joseph hubaneꞌduni suli
37 ꞌEt njan be bughazdani ꞌi Pharaoh buna tsꞌun ba hoonzoo ꞌinkꞌez

hilaneꞌduni ꞌen chah. 38Pharaoh ꞌen hilaneꞌduni ꞌen ꞌobulhni, “ꞌAw ih
ndunnah ꞌen naoodultelh ghaitꞌah? Dune ꞌen ndan Yakꞌusda (Elohim)
bunududeh ꞌen yulh ꞌintꞌah ꞌen?”

39Hoh Pharaoh ꞌen Joseph ndo bulhni, “Njan whunilhꞌen Yakꞌusda
(Elohim) njan tsꞌiyawh whunyunelhtan, ꞌaw ꞌilhunah whuntsꞌih soo buna
bewhunoohwhunilhꞌen ꞌinkꞌezwhunih chah hoolah, nyun zeh ndunintꞌah.
40Sukoo ꞌet huba neꞌdoni ꞌinkꞌez sudunekah ꞌen tsꞌiyawh nghunek ꞌi datni,

ꞌet hikꞌah tsꞌih ꞌuhootꞌen. Njan kwꞌusuda cho bukꞌut ꞌet zeh nghanus
ꞌutestꞌe.”

41 ꞌInkꞌez Pharaoh ꞌen Joseph ꞌulhni, “Whunilhꞌen lheꞌwhusdla, Egypt
yun kꞌut ndulhcho ꞌet nla kꞌehola.” 42Hoh Pharaoh ꞌen bulandeꞌai, ꞌi be
moodih unli, ꞌi tsꞌuhayetꞌai, ꞌinkꞌez Joseph yula nidaꞌai, hoh naih unzoo
ꞌi ye soo naididla ꞌinkꞌez tsi nizdelya gold ꞌi yutsꞌilchun nidanla. 43 ꞌInkꞌez
njan yeztli yelhbus ꞌi bukꞌah élhbus yitꞌi ꞌi yetlꞌai dalhda, ꞌinkꞌez ꞌet hitsꞌun
bubut sulyehudulhdulh, “Nuhgwut tsꞌi be nadelhúya!” ꞌEt Egypt yun kꞌut
nduhóolhcho ba ꞌet ninilhti.

44Pharaoh ꞌen Joseph ꞌuyulhni, “Pharaoh si ꞌustꞌah, ꞌet huwa ꞌaw nyun
aꞌah chadinil tꞌeh dune ꞌilhunah whuntsꞌih bula be didoolnih, ꞌinkꞌez buke
chah be ꞌaw Egypt whuyun kꞌut ꞌet nadootꞌes ghaitꞌah.” 45 ꞌEt Pharaoh
ꞌen Joseph yoozi ꞌuhoonla hoh Zaphnath-Paaneah yulhni, ꞌinkꞌez buꞌat
ba ꞌen Asenath yugha inilhti, tsꞌuwhutꞌi whutꞌen On huba nawhulnuk ꞌen
Poti-Pherah butseꞌ. ꞌEt Joseph ꞌen yun kꞌut Egypt nduhoolhcho hoh ba ꞌet
nininya.

46 Joseph ꞌen tat lanezi nawhudezut hoh Egypt whudayicho Pharaoh
ꞌen yubut seyin. ꞌInkꞌez Joseph ꞌen Pharaoh bunalh hoh ꞌun whenya ꞌinkꞌez
Egyptwhuyun kꞌut ꞌet dutsuk hainya. 47Kꞌan hoh skwunlai ꞌonus ꞌat nankoh
nawhudezut ꞌet lhai haniyeh, ꞌi njan yun kꞌut tube cho lhai hoh hanalhyi
whuzli. 48 ꞌEt hoh tsꞌiyawh tsꞌuyi, dantꞌi kꞌan hiye ndunidzit chaílah, ꞌi
ꞌilhuhighezdla skwunlai ꞌonus ꞌat nankoh nawhudezutwhutsꞌun njan Egypt
yun kꞌut ꞌet, ꞌinkꞌez tsꞌuyi ꞌi tsꞌuwhutꞌi whucho totsuk ꞌet lhkꞌehiyinla.
Tsꞌuwhutꞌi whucho totsuk ꞌet lhkꞌehiyelya whutlꞌo kꞌuz hubunat haneyeh
ꞌi. 49 Joseph tube lhai hoh wheyunududzaih ꞌi ꞌilhighezdzai, yatoo sai
kꞌunaꞌa. Oodulhtoh istleꞌ deja whutsꞌun, ꞌaw whe hoh tsꞌoodólhto ghaitꞌah.

50 Joseph buyeꞌkah nanah, dai whutele nawhudutezulh whutsah, ndun
Asenath ꞌen Poti-Pherah butseꞌ, tsꞌuwhutꞌi On hubunawhulnuk ꞌen ꞌuski
utꞌi. 51 Joseph ꞌen ꞌudetsah Manasseh yulhni, “Yakꞌusda (Elohim) ꞌen
dantꞌi be tenaꞌelhúꞌen, ꞌinkꞌez seꞌabá bukoo ꞌet tsꞌiyawh whunaoodelhúnah
sulhtsi.” 52 ꞌInkꞌez whulh nat buyeꞌ ꞌen Ephraim yulhni, “Njan yun kꞌut
dzuh nusízut inle, kꞌan hoh Yakꞌusda (Elohim) ꞌen suba whulai whulhtsi.”

53 ꞌEt skwunlai ꞌonus ꞌat nankoh ꞌunullai nawhudezut yun kꞌut Egypt
ꞌet ustle ꞌuhooja. 54 ꞌInkꞌez skwunlai ꞌonus ꞌat nankoh nawhudezut dai cho
whutele ꞌet wheꞌwhuditꞌen. Joseph ntse naꞌa ndutni inle, ꞌet ndi dai cho ꞌi
yun kꞌut dutsuk nidenzut, ꞌet whuntsꞌih Egypt yun kꞌut nduhóolhcho ꞌet

lhes hooni. 55Hoh Egypt keyah nduhoolhcho hubudayanghan, dune ꞌen
Pharaoh tsꞌun tso bulh hoh lhes ka ꞌuhutni. ꞌEt Pharaoh ꞌen Egypt whutꞌen
ꞌobulhni, “Joseph ꞌen butsꞌun ahdulh. Daja nuhwhulhni ꞌet ndohneh.”

56Ndi dai cho ꞌi yun kꞌut hukwꞌut ndulhcho nidenzut, ꞌinkꞌez Joseph
ꞌen koo uzdla totsuk ꞌet duniꞌdenla, ꞌinkꞌez Egypt whutꞌen tsꞌun yeꞌonket.
ꞌInkꞌez ndi dai cho ꞌi yun kꞌut Egypt tube be ꞌuhooja. 57Yun kꞌut totsuk
whutꞌen ꞌen Egypt yun kꞌut whuz Joseph hitsꞌun lhgha dindel haniyeh
hootekulh ka, dai cho ꞌi yun kꞌut nduhoolhcho hoh be ꞌuhooja ꞌet
huwa.

Joseph boonokah ꞌen Egypt tsꞌun whehandel

42 Jacob ꞌen Egypt ꞌet haniyeh hooni whunalhꞌen ꞌet hoh Jacob
buyeꞌkah ndo bulhni, “Dantꞌi ka lhunlhaꞌen?” 2 ꞌInkꞌez ꞌet

ꞌutni, “ꞌAlha hoh oozalhtsꞌa Egypt ꞌet haniyeh hooni. Whuz whutsꞌun
toohdelh, ꞌinkꞌez ꞌet neba ꞌohket. ꞌEt sih tsꞌukhoona ꞌinkꞌez ꞌaw
dachatsꞌoosa.”

3Hoh Joseph boonokah lanezi hinle hoh ntsꞌun Egypt tsꞌun whehandel
haniyeh hootekulh ka. 4 ꞌEt whuntsꞌih Jacob ꞌen ꞌaw Joseph buchistlꞌah
Benjamin ꞌen boonokah hubulh chaitilhꞌal, ꞌet ꞌutni, “Khun sih hoonliyaz
ꞌoneh whuchꞌa.” 5 ꞌInkꞌez Israel buyeꞌkah ꞌen haniyeh hootekulh hoh
ꞌuyoon chah hoh hedulh ꞌen hubulh whehandel, ndi dai cho ꞌi yun kꞌut
Canaan ꞌet ꞌuhoontꞌah ꞌet huwa.

6Kꞌan Joseph ꞌen keyah ndulhcho huba moodih unli, ꞌinkꞌez ꞌen yun
kꞌut whutꞌen hitsꞌun ꞌooket. Hoh Joseph boonokah whusahandel ꞌinkꞌez
hitsꞌun nachahunetez, hubunen ꞌi yun tsꞌih hunelhuya. 7 Joseph boonokah
ꞌen hubunilhꞌen ꞌinkꞌez naooboolhutsꞌit, ꞌet whuntsꞌih ꞌuyoon kꞌunaꞌa
laꞌdudilꞌi hoh khunek ulhtus be hubulh yalhtuk. ꞌEt ꞌobulhni, “Ntsꞌez de
hahdel?” ꞌEt ꞌuhutni, “Keyah Canaan whuz haídudel tsꞌuyi ootadukulh
wheni.”

8 ꞌEt Joseph ꞌen boonokah naboolhutsit ꞌinkꞌez hedidut ꞌaw
nachahiyooltsꞌulh. 9 ꞌEt Joseph ꞌen bubulhtah hubunansuti ꞌet whunalnik,
ꞌinkꞌez ꞌet ꞌobulhni, “Nunulꞌi ba ꞌahtꞌen hoꞌ ꞌudahni! Yun kꞌut ntsꞌeꞌa
dahoontꞌah whe chatsꞌílhtus ꞌet whuntelhꞌilh ba ꞌahtꞌen!”

10 ꞌEt ꞌuhiyulhni, “ꞌAwundooh, nemoodih. Nyenaneꞌhutꞌen ꞌen tsꞌuyi
hootekulh ka haidudel. 11Nuwheni tsꞌiyawh dune ꞌilhunah zeh buyeꞌkah

nidudli. Tsꞌihꞌun dune nidudli. Nyunaneꞌhutꞌen ꞌen ꞌaw nunulꞌi ba ꞌutꞌen
chailah.”

12 ꞌEt whuntsꞌih ꞌobulhni, “ꞌAwundooh, yun kꞌut ntsꞌeꞌa dahoontꞌah
whe chatsꞌílhtus ꞌet whuntelhꞌilh ba ꞌáhtꞌen ka whusahdel!”

13 ꞌEt ꞌuhutni, “Nyunaneꞌhutꞌen ꞌen lanezi ꞌonus ꞌat nanah hinli. Yun
kꞌut Canaan whudune ꞌen ꞌilhunah zeh dune ꞌen buyeꞌkah ꞌutsꞌintꞌah.
ꞌInkꞌez ꞌet ꞌudekꞌah ꞌen neꞌabá yulh ꞌintꞌah, kꞌan dzin hoh, ꞌinkꞌez ꞌihunah
ꞌen chahoolah suli.”

14 ꞌEt whuntsꞌih Joseph ꞌobulhni, “Ntsꞌenaꞌa njan danwhudusni, ꞌet ꞌun
whudusni, nunulꞌi ba ꞌahtꞌen! 15Ntsꞌenaꞌa dahtꞌen ꞌet nuhwhutsꞌootelhdzih.
Pharaoh buyiz gha, ꞌaw njan hukwꞌunatoodelh ghaitꞌah, nuhwhudekꞌah
chistlꞌah ꞌen ꞌaz hainya kꞌan zeh. 16Nuhwheꞌilhunah ꞌen whuz nalhꞌalh
ꞌinkꞌez ꞌen nuhchistlꞌah ꞌaz hayoolhtelh, ꞌinkꞌez nuhwheni ꞌawhuz
tsakꞌet delhutsi. ꞌEt nuhwhunek ꞌi tsꞌootelhdzih, dadahni ꞌet tsꞌihꞌun
tulih ꞌudahni. ꞌEt ꞌaw ilah tꞌeh, Pharaoh buyiz gha ntꞌonudzun
hoh nunulꞌi ba ahtꞌen whutele!” 17Hoh ꞌilho tsakꞌe banla tat dzin
whutsꞌun.

18 ꞌEt whulh tat dzin inle, ꞌet Joseph ꞌen ꞌobulhni, “Njan ꞌet ndohneh
ꞌinkꞌez sih khoohna, si Yakꞌusda (Elohim) ꞌen benlhújut ꞌet huwa, 19 tsꞌihꞌun
dune nahli tꞌeh, nuhwheꞌilhunah ꞌilhunah zeh ꞌen ꞌaw ꞌet tsakꞌe óoda,
ꞌet whuntsꞌih nuhwheni nahdulh ꞌinkꞌez whuyunududzaih ꞌi natoohla
nuhkoo totsuk dai whuzdli ꞌet huba. 20 ꞌInkꞌez nuhwhuchistlꞌah ꞌen
stsꞌun whusaoolhtelh. ꞌEt hoh nuhghunek ꞌi tsꞌihꞌun wule ꞌinkꞌez ꞌaw
dachatuzéhtsa.” ꞌInkꞌez ꞌet nduhuja.

21Hoh ꞌet ꞌulhahudutni, “ꞌIlhuz hoh tinta niꞌdutꞌih hoh nuwhuchistlꞌah
daidulya ꞌet. Buzul tube cho hoh newhutsꞌun datso hoh newhutsꞌun
tedudlih, ꞌinkꞌez ꞌaw oozodultsꞌai hoodutꞌi, ꞌet huwa njan nuwhulhdzah
niwhultsꞌut ꞌi nekꞌedíltsꞌut.”

22 ꞌInkꞌezReubenꞌen ꞌobulhni, “ꞌAwihnduchanwhudusnil,njanndudusni
ꞌet, ‘Dune ꞌuski tsꞌun lubeshi ꞌoohleh gunih,’ ꞌinkꞌez ꞌaw chasudahtsil? ꞌEt
huwa whunulhꞌen buzkai ꞌi kꞌan hoh ꞌet neba bukꞌelhla taoodultsꞌilh.”
23 Joseph ntꞌebuninzun ꞌet ꞌaw ntꞌechahonizun, Joseph ꞌen yuba yalhtuk
ꞌen bugha hubulh yalhtuk ꞌet huwa.

24 ꞌInkꞌez hubachꞌa ꞌun ꞌuja ꞌinkꞌez nadutse. Hoh doochah hubutsꞌun
ninanja ꞌinkꞌez hubulh yalhtuk, ꞌinkꞌez Simeon ꞌen hubuchꞌa yilhchoot
ꞌinkꞌez hubunalh yulhghel.

Boonokah Canaan whenahedel
25 Joseph ꞌen hubanaheye hoh hubuꞌezdlai ꞌi haniyeh be yuba

nahidelhbun, dune tsꞌiyawh hubuzooneya ꞌi hubuꞌezdlai be nahinaꞌai
ꞌinkꞌez nde nahutedulh ꞌet wheni dantꞌi hiyedunudli ꞌi hubutꞌanahidanla.
Njan ꞌet whuz unꞌa ndobinla. 26Hoh haniyeh ꞌi donkey ba hiyulhghel
kꞌenahiyinla ꞌinkꞌez whenahedel.

27Hoh ꞌet nihunina dune ꞌilhunah ꞌen budonkey ghaꞌ teꞌalh wheni
buꞌezdlai ꞌi lhchꞌa ꞌuyinla, duzooneya yaꞌen, ꞌinkꞌez ꞌet nezꞌai buꞌezdlai
budah ꞌet. 28 ꞌEt beꞌilhunahkah ꞌen ndo bulhni, “Suzooneya ꞌet ninaneltsꞌut
ꞌinkꞌez ꞌet nezꞌai suꞌezdlai bet.” ꞌInkꞌez hubudzi dulduz hoh yuk ꞌuhuja
ꞌinkꞌez ꞌulhahudutni, “Yakꞌusda (Elohim) ꞌenntsꞌenaꞌadanwhínlahoh ꞌuja?”

29 ꞌInkꞌez hubeꞌabá Jacob ꞌen tsꞌun whenahedel, yun kꞌut Canaan ꞌet.
ꞌInkꞌez tsꞌiyawh hiyulh nawhelnuk hubulh dahooja. ꞌEt ꞌuhutni, 30 “Dune
keyah humoodih ꞌen tube dzuh nelh yalhtuk ꞌinkꞌez yun kꞌut nunulꞌi ba
ꞌutsꞌutꞌen nesulhtsi. 31 ꞌInkꞌez ꞌet ndudidutni, ‘Tsꞌihnus dune ꞌunidutꞌah,
ꞌaw nunulꞌi chaidudlah. 32Lanezi ꞌonus ꞌat nanah nidudli. Nuwheꞌabá
buyeꞌkah, ꞌilhunah ꞌen chahoola suli, ꞌinkꞌez ꞌudekꞌah ꞌen nuwheꞌabá ꞌaw
ꞌet yugha usda yun kꞌut Canaan ꞌet’.

33 ꞌInkꞌez ndunnah dune yun kꞌut whemoodih ꞌen ꞌun whulhni, ‘Ndeꞌa
ꞌi be kꞌan zeh tsꞌihnus dune nawhutelhtsilh, nuhwheꞌilhunah ꞌen njan
ꞌaw ꞌet sgha nioolhtelh, dantꞌi tsꞌuyi dai whuchꞌa nuhkoo ba ꞌi natoola,
ꞌinkꞌez natoohdelh. 34 ꞌInkꞌez nuhwhuchistlꞌah ꞌudekꞌah ꞌen sutsꞌu toolhte,
ꞌet whuz naꞌa ntꞌeoonteszin nunulꞌi ba ꞌutꞌen chahla, tsꞌihꞌun dune ahli
ꞌet. Nuhwheꞌilhunah ꞌen nuhtlꞌanaoolhtelh ꞌinkꞌez njan yun kꞌut ꞌet
ꞌulhkꞌelhlaneꞌoohle.’”

35 ꞌEt ꞌuhuja hubuꞌezdlai hiyeha ꞌanla hoh ꞌaw hubanichaílel, ꞌilhunah
hinli hubuzooneya ꞌi hubuꞌezdlai be nezꞌai. Hoh hedidut ꞌinkꞌez hubeꞌabá
ndi sooneya lhkꞌudesduduz ꞌi hiyaꞌen. ꞌAw ꞌet whehunelhujoot. 36 Jacob
hubeꞌabá ꞌen ꞌobulhni, “Sudzi nduda suzulhtsi hole. Joseph ꞌinkꞌez Simeon
chahuhóolah suli, ꞌinkꞌez Benjamin ꞌen toolhte kaꞌ dahni! Ndi tsꞌiyawh
schꞌa ꞌuhooja.”

37 ꞌEt Reuben beꞌabá ꞌen ꞌuyulhni, “Suyeꞌkah nanah ꞌen hubuzoolhghelh,
ꞌaw mba hanachalhtel tꞌeh. Slakꞌez ꞌonleh ꞌinkꞌez mba ꞌaz hanaoolhtelh.”

38 ꞌEt whuntsꞌih ꞌutni, “ꞌAw suyeꞌ ꞌen whuz nuhwhulh tooꞌas ghaitꞌah.
ꞌIlhunah ꞌen dazsai ꞌintꞌah. Dichꞌoh zeh suli. Khun hoonliyaz bulh ꞌuhooja

ndoh yinyalh nuhwhulh ahꞌus tꞌeh, ꞌet sutsigha dulgi ꞌi yuk ꞌutehlilh, sudzi
nduda be tsakꞌez tsꞌun ꞌutesnilh.”

Joseph boonokah ꞌen Benjamin bulh whusanahedel

43 Kꞌanndidai chowhuzdli ꞌet yunkꞌut tube ꞌuhooja. 2 ꞌEthukwꞌelhꞌaz,
haniyeh Egypt whuz hahiyanla, ꞌi tsꞌiya hiyanyi hoh hubeꞌabá ꞌen

ꞌobulhni, “Kꞌah nahdulh ꞌinkꞌez tsꞌuyiyaz neba ohket.”
3 ꞌEt whuntsꞌih Judah ꞌen ꞌuyulhni, “Dune tsꞌihꞌun cho hoh neghu

dani ꞌet njan ndutni, ‘ꞌAw sunen ꞌi noolhꞌen ghaitꞌah nuhwhuchistlꞌah
nuhwhulh ꞌintꞌah kꞌan zeh.’ 4Nechistlꞌah ꞌen nuwhulhtalhꞌalh tꞌeh, ꞌet sih
ntsun uztoodelh ꞌinkꞌez tsꞌuyi mba tsꞌoket. 5 ꞌEt whuntsꞌih ꞌaw nuwhulh
tolhꞌa ghaitꞌah tꞌeh, ꞌaw ntsun chatuzadudulh, dune ꞌen njan ndunwhulhni,
‘ꞌAw sunen ꞌi noolhꞌen ghaitꞌah nuhchistlꞌah nuhwhulh ꞌintꞌah kꞌan zeh.’”

6 Israel ꞌen ꞌet ꞌutni, “Dantꞌi ka stabe ꞌutsꞌun suchꞌa ꞌuwhahla hoh ꞌahja,
dune ꞌen ndudahni, nkꞌa chah nuhwheꞌilhunah dune hooni dahni?”

7 ꞌInkꞌez ꞌet ꞌuhutni, “Dune ꞌen soo tsꞌihꞌun cho neoodulhkut, nuhwheni
ꞌinkꞌez nelh hedoh, njan ndutni, ‘Nuhwheꞌabá nkꞌa chah ih khuna?
Nuhwheꞌilhunah ꞌen ꞌuyooncha ihhooni?’ ꞌEtntsꞌenaꞌadatni, ꞌetndudidutni.
Ntsꞌenaꞌa simba ntꞌeoonodudzin njan ndutni ꞌet, ‘Nuhwhuchistlꞌah dez
toolhte’?”

8 ꞌEt Judah ꞌen beꞌabá Israel ꞌuyulhni, “Nyaz sulh tolhꞌa, ꞌaw ꞌet dukꞌiduja
ꞌinkꞌez todudelh, ꞌet sih tsukhoona ꞌinkꞌez yachatsosdla, ꞌanwhunelhtꞌet
nuwheni, nyun, ꞌinkꞌez nuwhuskehyaz chah. 9Si, sih bughosdle. Sula kꞌez
tsꞌun ꞌonleh. ꞌAw ntsꞌun hanachalhtel, ꞌinkꞌez mbut ninachalhtel tꞌeh, ꞌet
sih ntsꞌe whutsꞌun skꞌeholtsꞌit. 10 ꞌEt njan nduchaidutꞌah inle tꞌeh, ꞌudada
whulh nat whusunaidudel inle.”

11 ꞌEt hubeꞌabá Israel ꞌen ꞌobulhni, “ꞌEt ndutehnilh tꞌeh, ndi ꞌi bugha
yóohlelh. Njan yun kꞌut soo deghunla unzoo mai, ꞌi tsꞌai be dune butsꞌun
toohka, bulahyaz ꞌi balm, honey, yoo sooltsun, myrrh, pistachio nuts,
ꞌinkꞌez almond chah. 12Nla kꞌez sooneya nawh uneltsꞌuk ꞌi natoohꞌa,
ꞌinkꞌez nuhla kꞌez ndi sooneya nawheꞌezdlai budah yunezꞌai, ꞌi chah kꞌah
nantoohꞌa, ꞌaw chahiyíꞌil sih ꞌintꞌah. 13Nuhwhuchistlꞌah cha ꞌooneh, ꞌinkꞌez
didahdel ꞌinkꞌez dune tsꞌun natoohdelh. 14Yakꞌusda Degha Nus ꞌUltus
(El Shaddai), ꞌen sih ye neghateꞌninzun nuhgha hoꞌalh dune bubut ꞌet
nuhwheꞌilhunah ꞌilhunah ꞌinkꞌez Benjamin ꞌen nuhtsꞌun hubula nadootnih

sih. ꞌEt ꞌuskeh cha sustꞌih suli, ꞌen kꞌe tube cho sudzi ndesda tꞌeh, tube
cho hoh sudzi ndesda teleh.”

15Hoh dunekah ndi yugha ninla ꞌi hitezdla, ꞌinkꞌez Benjamin chah
hitelhti, ꞌinkꞌez sooneya nat hubula kꞌez, dihudindel ꞌinkꞌez njan Egypt
tsꞌun whehandel. ꞌInkꞌez Joseph hibut nudelhuya. 16 Joseph ꞌen Benjamin
hubulh ꞌintꞌah hoꞌen, ꞌaw ꞌet bukoo ba huwa ꞌaꞌaih ba neꞌduni, ꞌen
ꞌuyulhni, “Ndunnah dune ꞌen sukooz tsꞌi hubanlelh ꞌinkꞌez khunai
nasolhghelh, ꞌinkꞌez lhadonle. Ndunnah dune ꞌen sulh ꞌuhuteyi soo tsꞌetniz
ꞌet.”

17Dune ꞌen soo ntsꞌenaꞌa Joseph datni, ꞌet soo nduja ꞌinkꞌez dune
ꞌen ndunnah dunekah Joseph bukoo ꞌet dabuninla. 18Kꞌan ꞌet dunekah
whehunelhujoot Joseph bukoo dabaninla ꞌet huwa. ꞌInkꞌez ꞌet ꞌuhutni,
“Ndi sooneya ꞌi ꞌudechoo neꞌezdlai be kꞌah ninahineꞌai ꞌet huwa. Njan Dan
whutsꞌuninla, ꞌet huwa sih nekꞌehoteꞌalh ꞌinkꞌez nehutelhghel, nedonkey
bulh ꞌulhna nehutelhtsil.”

19Hoh Joseph bukoo ba aꞌaih ba neꞌduni higha ninindel hoh ꞌet koo
whudaꞌdentan kꞌah ꞌet hiyulh yalhtuk. 20 ꞌEt ꞌuhiyulhni, “O nemoodih
njan ndiduja, soo ꞌudechoo tsꞌuyi ootadukulh wheni whusaidudel da, 21 ꞌet
nduhooja, ꞌet ninantadutus hoh nuwheꞌezdlai ꞌi budah lhchꞌa ꞌuhoodulya
hoh ꞌilhunah dune totsuk hubuzooneya ꞌi bubuꞌezdlai budah, yunezꞌai
nezooneya tsꞌiyawh ꞌet ꞌintꞌah hoh nuwhula kꞌez be kꞌah hananadudzai.
22 ꞌInkꞌez sooneya ꞌuyoo chah nela kꞌez hanadutꞌai tsꞌuyi be ootadukulh
wheni. ꞌAwntꞌechawhunidudzunndansimba ꞌujanezooneya ꞌinuwheꞌezdlai
be nainaꞌai ꞌet.”

23 ꞌEt ꞌutni, “Nuhwhulh whudooghel. ꞌAw whechanuzulhujut.
NuhYakꞌusda (Elohim) ꞌen nuhwheꞌabá buYakꞌusda (Elohim) ꞌen nuhgha
ininla ꞌintꞌah ꞌezdlai bet ꞌet. Nuhzooneya ꞌi nunusꞌa.” ꞌInkꞌez Simeon
hubutsꞌun tinainilhti.

24Hoh ndunnah dune ꞌen dunekah Joseph bukoo ꞌet dabininla ꞌinkꞌez
too hubugha nílhdze ꞌinkꞌez hubuke toonahuzguz ꞌinkꞌez hubudonkey
ꞌi chah yughaꞌniꞌai. 25 ꞌEt ndi Joseph highaitelelh, ꞌi lhahiduleh, Joseph
dzetniz hateyalh wheni, ꞌet ꞌuhoozalhtsꞌa lhes hateyi ꞌet.

26 Joseph bukoo nanja hoh, ndi higha hininla ꞌi hubula kꞌez hiyelelh hoh
koo dahininla ꞌinkꞌez hiba yuk ꞌuhuja yun tsꞌih. 27 ꞌInkꞌez ꞌet huboodulhkut
dahintꞌah ꞌet, ꞌinkꞌez ꞌet ꞌutni, “Nuhwheꞌabá ꞌen soo ꞌintꞌah ih? Dune nus
uzulh ꞌen? ꞌEn bughi yalhtuk, nkꞌat chah ih khuna?”

28 ꞌEt ꞌuhutni, “Nyeꞌulhna neꞌabá ꞌen soo ꞌintꞌah, nkꞌa chah khuna.”

ꞌInkꞌez hubutsi be yuk ꞌuhuja ꞌinkꞌez nahantez.
29 ꞌEtbunabedukyutaꞌenhohbuchistlꞌahBenjamin ꞌenyutelhꞌen,beꞌama

buyaz ꞌinkꞌez ꞌutni, “Ndunnah ꞌen ih nuhchistlꞌah sutsꞌun bughuyalhtuk
ꞌen?” ꞌInkꞌez ꞌet ꞌutni, “Yakꞌusda (Elohim) ꞌen ntsꞌun wuzoo, suyeꞌ.” 30Kꞌan
hoh budzi tube cho hoh buchistlꞌah yukꞌeninli, hoh Joseph ꞌatsꞌih hoh
wheꞌiz tsꞌih whenya ꞌinkꞌez nadutse. Bukoo wheoodiꞌai, ꞌet dananja ꞌinkꞌez
ꞌet intse.

31 ꞌEt bunen niꞌnalhde ꞌinkꞌez ꞌaz tinanja, ꞌinkꞌez soo naꞌdudilya ꞌinkꞌez
ꞌutni, “Lhes huwanahꞌai.”

32Hoh dichꞌoh ba ꞌudooh hiba niꞌninla ꞌinkꞌez hedidut chah hedichꞌoh
ꞌudooh, ꞌinkꞌez Egypt whutꞌen ndan hiyulh ꞌuyi, ꞌen chah hedichꞌoh, Egypt
whutꞌen ꞌen ꞌaw Hebrew whutꞌen bulh ꞌuhooyi ba chaꞌhootꞌah. Egypt
whutꞌen huba me hoonli. 33 ꞌEt hubut natlꞌahudeltsꞌi, ꞌudetsah huhooni
hukwꞌunaꞌa, ꞌinkꞌez ꞌudekꞌah kꞌan huneyelh hukwꞌunaꞌa, ꞌinkꞌez dunekah
huba hooncha hoh lhanulꞌen. 34 ꞌEt hubunalh hubugha niꞌai, ꞌet whuntsꞌih
Benjamin ꞌen skwunlai ꞌonus ꞌun uneltsuk ꞌi yugha iniꞌai dunekah hubugha
ꞌun ꞌuneltsuk. Hoh hiyulh tahetnai ꞌinkꞌez honalhnik.

Joseph bulubot

44 ꞌEt Joseph ꞌen bukoo ba huwa ꞌaꞌaih ba neꞌduni ꞌen ꞌuyulhni,
“Dunekah hubeꞌezdlai ꞌi tsꞌiyawh tsꞌuyi be dandolhbun, daneltsꞌuk

hitelelh ꞌet ꞌinkꞌez hubuzooneya ꞌi hubeꞌezdlai totsuk budunaidunoꞌalh.
2 ꞌInkꞌez chah sulubot, silver lubot ꞌi, ndunnah ꞌudekꞌah ꞌen beꞌezdlai dah
nioonꞌalh, buhaneyeh sooneya chah ꞌet ndoh leh.” Hoh ntsꞌenaꞌa Joseph
bughunek be duyulhnni, ꞌet soo whuz naꞌa ꞌuja.

3 ꞌAw ꞌet haootelhꞌen ibulh, dunekah ꞌunwhenaoobalhꞌa, hedidut ꞌinkꞌez
hubudonkey bulh. 4Tsꞌuwhutꞌi whucho whehanahedel, ꞌaw dzuh ninza
nahedel, ꞌet Joseph ꞌen bukoo ba huwa ꞌaꞌaih ba neꞌduni, ꞌen ꞌuyulhni,
“Didinyih ꞌinkꞌez dunekah ꞌen hubukꞌah inyalh. Hubunadenya teh, ꞌet njan
ndo budoni, ‘Dantꞌi ka hoonzoo ꞌet hoontsiꞌ be kꞌelhla whuzulhtsi? 5 ꞌAw
ih ndi lubot ꞌi sumoodih ye tatnai ꞌinkꞌez ꞌi be ꞌalha hoh nus hukwꞌun
hulhye? Sa hoh hoontsiꞌ wheneꞌahtꞌen.’”

6Hoh hubuꞌaz nadinya ꞌinkꞌez ndi khunek ꞌi zeh ye hubutsꞌun yalhtuk.
7 ꞌEt ꞌuhiyulhni, “Dantꞌi ka sumoodih ꞌen njan nendudíni? Nuhwheni

mba naneꞌtsꞌutꞌen tsꞌinli. Tube nuwhuchꞌa yeꞌun hoh ꞌudíni nduztenilh
ꞌet? 8Nilhꞌen, yun kꞌut Canaan hubutsꞌun sooneya whuz hananadutꞌai,
nuwheꞌezdlai budah nanidudzai ꞌi, ꞌinkꞌez ntsꞌenaꞌa hoh nodutꞌih ndi
silver ꞌinkꞌez gold nyumoodih bukoo ꞌet? 9 ꞌEt ndan nyunaneꞌhutꞌen bugha
ineꞌai, ꞌen whute daootsah, ꞌinkꞌez nuwheni chah whute hoh nemoodih
ba ꞌulhna odudle.”

10 ꞌInkꞌez ꞌet utni, “Kꞌan ꞌet nduhotꞌe nghunek bukꞌah naꞌa, ndan bulh
neyúltsꞌut, ꞌen seꞌulhna wule. ꞌInkꞌez nuhwheni ꞌaw nuhkꞌechootelhtsꞌulh.”

11Hoh dune ꞌilhunah hinli hoh hubuꞌezdlai ꞌi yuníhininla ꞌinkꞌez hidaꞌ
dutezdla. 12Hoh ꞌet nunuta. Soo ꞌudechoo uzulh choo, ꞌinkꞌez ꞌudekꞌah
ꞌen udekꞌelhꞌaz, ꞌinkꞌez Benjamin beꞌezdlai bet ꞌet lubot nayiꞌai. 13Hoh
hubunaih ꞌi kꞌehidutelhuchꞌul ꞌinkꞌez hubudonkey kꞌenahiyinla ꞌinkꞌez
kꞌah tsꞌuwhutꞌi whucho tsꞌih whenahedel.

14Hoh Judah ꞌinkꞌez bulhutsinkah ꞌen Joseph bukoo tsꞌih dahuníndel.
ꞌInkꞌez nkꞌah cha ꞌaw ꞌet ꞌintꞌah, ꞌinkꞌez hibut yun nchahunelya. 15 ꞌEt
Joseph ꞌobulhni, “Kꞌan daja hoh ahja? ꞌAw ih ntꞌeoonuzahzun ntsꞌenaꞌa
dune ꞌustꞌah? Dusyun cha usli hoh ꞌustꞌah!”

16 ꞌEt Judah ꞌutni, “Sumoodih ntsꞌenaꞌa dadutadutni? Ntsꞌenaꞌa
yatadultuk? Ntsꞌenaꞌa hoh soo ninaootadutꞌalh? Yakꞌusda (Elohim) ꞌen
nuwhulh ntꞌoninzun ntsꞌenaꞌa hoontsiꞌ ꞌutsꞌuja nyunaneꞌhutꞌen tsꞌun ꞌet,
njan ꞌet idutꞌah. Sumoodih be ꞌulhna ꞌun whunelhtꞌet, nuwheni ꞌinkꞌez
didut cha lubot bulh natsꞌiꞌai ꞌen.”

17 ꞌEt whuntsꞌih ꞌutni, “Suchꞌa yeꞌun ꞌuhoontꞌah ꞌet ndutesnilh ꞌet.
Dune ndan lubot bulh natsiꞌai ꞌet, ꞌen seꞌulhna wule ꞌinkꞌez nuhwheni ꞌen
nuhwheꞌabá tsꞌun nuhdzi dooghel hoh butsꞌun natoohdelh.”

Judah ꞌen Benjamin yuba tedudlih
18 ꞌEt Judah ꞌen Joseph yughuh ninínya ꞌinkꞌez ꞌuyulhni, “O sumoodih,

slaineh hoh nyunaneꞌutꞌen ꞌen khunek ꞌi sumoodih yudootsꞌo ꞌinkꞌez
ꞌaw nyuwhuske ꞌi ꞌaw nyunaneꞌutꞌen tsꞌun chanuzolchꞌe, Pharaoh ꞌen
bulh lhulhugha ꞌunintꞌah ꞌet huwa. 19Sumoodih ꞌen hubunaneꞌutꞌen
huboodulhkut hoh ꞌutni, ‘Nuhwheꞌabá hooni hoh, kꞌus nuhwhulhutsin
chah ih hooni?’ 20 ꞌEt nemoodih ꞌen ndudidutni, ‘Newheꞌabá hooni ꞌinkꞌez
teszut hoh ꞌuski utꞌi, ꞌen kꞌan uzulh. Boono ꞌen dazsai ꞌinkꞌez ꞌen dichꞌoh zeh
beꞌamabuzki, ꞌinkꞌezbeꞌabá ꞌen tubeyukꞌensiꞌ.’ 21 ꞌInkꞌez ꞌet nyunaneꞌhutꞌen

ꞌen ꞌobudini, ‘Ndez ulhtelh, ꞌet sih suna be noolhꞌen.’ 22 ꞌEt sumoodih
ꞌen njan ndudidutni, ‘Duneyaz ꞌaw beꞌabá yuchꞌaooya ghaitꞌah, khun
beꞌabá chꞌa ninya tꞌeh, beꞌabá datetsah.’ 23 ꞌEt whuntsꞌih nyunaneꞌhutꞌen
ꞌen dobudini, ‘Nuhwhechistlꞌah halhti kꞌan zeh, ꞌaw ꞌilhuteh, ꞌaw sunen
naoohtꞌen ghaitꞌah.’ 24Hoh ꞌet nduhooja, nyunaneꞌhutꞌen seꞌabá ꞌen butsꞌun
lhgha didudel hoh njan sumoodih datni, ꞌet ndudidutni.

25 ꞌInkꞌez newheꞌabá ꞌen ꞌun whulhni, ‘Kꞌah nahdulh ꞌinkꞌez tsꞌuyiyaz
neba óhket.’ 26 ꞌEt ndudidutni, ‘ꞌAw whe ntsꞌun todudelh ghaitꞌah.
Newhuchistlꞌah ꞌen newhulh teꞌus, kꞌan zeh ntsꞌun tadudulh, dune
bunen ꞌaw ꞌodutꞌen ghaitꞌah, nuhwhechistlꞌah nuhwhulh áꞌus kꞌan zeh
nelhni.’

27 ꞌInkꞌez nyunaneꞌutꞌen seꞌabá ꞌen ꞌun whulhni, ‘Ntꞌonahzun suꞌat ꞌen
nanah suyeꞌ suba utꞌi, 28 ꞌet ꞌinkꞌez ꞌilhunah ꞌen ꞌun schꞌawhenya ꞌinkꞌez
ꞌet ꞌudusni, “ꞌIlhuz sih yabeꞌdalhchꞌul,” ꞌinkꞌez ꞌaw whuz dakꞌez chasesꞌen.
29 ꞌEt whuntsꞌih ndunnah ꞌen cha suchꞌanilhti tꞌeh, ꞌinkꞌez hoonli hoontsiꞌ
bulh ꞌuhooja tꞌeh, sutsigha dulgi ꞌi tube sudzi nduda hoh tsꞌun kꞌut
nisutelhtelh.’

30Kꞌan ꞌet hohnyunaneꞌutꞌen seꞌabá ꞌen bughunnanusja ꞌinkꞌez ndunnah
duneyaz buꞌet tꞌeh, ꞌet ndun ꞌuski ꞌaw ꞌen zeh yutꞌat ꞌintꞌah hoh ꞌintꞌah.
31 ꞌEt ndo tenilh ꞌuski ꞌen buꞌet nanwhetꞌen tꞌeh, datetsah. ꞌEt hoh nuwheni
nuwhukꞌuz, nyunaneꞌhutꞌen butsigha dulgi ꞌi yuk ꞌuyinla ꞌet nyunaneꞌutꞌen
neꞌabá ꞌen butsigha dulgi ꞌi tube budzi nduda hoh tsꞌun kꞌuz hitelhtelh.
32Nyunaneꞌutꞌen ꞌen ꞌilhuz tsꞌihꞌun whutsꞌun beꞌabá butsꞌun yuba nahezya
hoh ꞌuski ꞌen yulakꞌeyalhti. ꞌEt huwa njan ndudusni, ‘Hoh ꞌaw nghu
nachalhtel tꞌeh, ꞌet sih seꞌabá ntsꞌe whutsꞌun sih skꞌeholtsꞌit,’ sula kꞌez
tsꞌih ꞌet huwa.

33Kꞌan ꞌet hoh slaineh nyunaneꞌutꞌen ꞌen njan ꞌaw ꞌet ootꞌe, ꞌuski ꞌen
yekꞌedooya smoodih ba ꞌulhna tele ꞌet, ꞌinkꞌez ꞌuski ꞌen nduk boonokah
hubulh natootꞌas. 34Ntsꞌenaꞌa hoh seꞌabá butsꞌun natesdalh ꞌuski dune
buꞌet tꞌeh, ꞌet sih whunóolhꞌen ndi ntsiꞌ ꞌi seꞌabá bunen kꞌedoodeh?”

Joseph bubulhutsinkah bunalh hahoꞌai

45 Joseph ꞌen ꞌaw ꞌudodutun ghainil, ndunnah tsꞌiyawh hibut
nudelhuya ꞌet khunekti be yaihtuk, “Tsꞌiyannah schꞌa ꞌun toodelh!”

ni hoh ꞌaw ꞌilhunah whuntsꞌih yulh chandilyah. Hoh Joseph ndan ꞌintꞌah

ꞌet bulhutsinkah ꞌen ndo bulhni. 2Hoh tube cho ꞌutso hoh ꞌinkꞌez Egypt
whutꞌen ꞌinkꞌez Pharaoh bukoo hudelhtsꞌi ꞌet hiduztsꞌai.

3 ꞌEt Joseph bubulhtsinkah ꞌen ndo bulhni, “Si Joseph ꞌustꞌah. Seꞌabá
nkꞌa chah ih khuna?” ꞌEt whuntsꞌih bubulhutsinkah ꞌaw wheꞌ hidoni
hooyal. Tube hubachꞌa chailel ꞌet huwa ndunnah hubulh ꞌintꞌah ꞌet.

4 Joseph bubulhutsinkah ꞌen ꞌobulhni, “Sla ahneh, sugha ninahdelh.”
Hoh higha ninindel, ꞌet ꞌutni, “Si ꞌustꞌah Joseph nuhwhuchistlꞌah, ꞌen Egypt
butsꞌun be seꞌóhket ꞌen. 5Kꞌan ꞌet ꞌaw dulh chanzoolhúchꞌe, kꞌus nuhwhudzi
ndooda gunih, njan seꞌóhket huwa. Yakꞌusda (Elohim) ꞌen sba nduhoonla,
nuhtsuhda dune hudoojih ka. 6Njan nat nawhudezut keyah tube cho hoh
dai whuzdli ꞌinkꞌez nkꞌa chah skwunlai ꞌi naoodutezulh whutsꞌun ꞌaw
yun tsꞌoogaz kꞌus haꞌtsꞌunoodzaih ghaitꞌah. 7 ꞌEt Yakꞌusda (Elohim) ꞌen
nuhtsꞌun hasalhꞌa hoh hudoohjih ka, ꞌinkꞌez yun kꞌut dune niz de hedoh
ꞌen chah huba. ꞌInkꞌez nuhwhutelhyih njan hooncha whehanwhutesdlelh.

8Hoh kꞌan ꞌet ꞌaw nuhwheni ilah ndez sutelhꞌa, ꞌet whuntsꞌih Yakꞌusda
(Elohim) ꞌen ꞌusinla. Pharaoh beꞌabá sulhtsi ꞌinkꞌez bukoo chah ba
tsꞌiyawh whumoodih sili, ꞌinkꞌez Egypt yun kꞌut nduhoolhcho hoh huba
neꞌdusni sulhtsi. 9 ꞌA tsꞌih hoh ꞌinkꞌez seꞌabá butsꞌun nahdulh. ꞌInkꞌez njan
ndudoohni, ‘Joseph ꞌen nyeꞌ njan ndi nyulhni, “Yakꞌusda (Elohim) ꞌen
Egypt nduhoolhcho ba moodih sulhtsi. Ndez sutsꞌun inyalh, ꞌaw tsodilnik
chaílah. 10Goshen keyah ꞌet nioonásih, ꞌinkꞌez ꞌet sih sugha ontꞌe, nyun,
nyuzke, nyuzke hubuzke, nghunai, nuwhumusdus, ꞌinkꞌez dantꞌi uhtꞌi, ꞌi
chah tsꞌiyawh. 11 ꞌEt sih nuhwhula ꞌoosneh, khun teh nyun ꞌinkꞌez nkoo
hudelhtsꞌi, ꞌinkꞌez dantꞌi ahtꞌi, ꞌi bulh nawhulh tewhúlꞌen whuzdli tꞌeh,
nkꞌa chah skwunlat nawhudutezulh whutsꞌun, tube cho hoh dai whutele
hoh ꞌuhoontꞌah.”’

12 ꞌInkꞌez whunulhꞌen, nuhwhuna ꞌinkꞌez Benjamin suchistlꞌah buna
be whunulꞌen, suzek be nuhwhulh yalhtuk hoh. 13Hoh ꞌet seꞌabá njan
tsꞌiyawh ndudoohni, dahoolhcho whudézti hoh Egypt ꞌet ꞌustꞌen, tsꞌiyawh
whunelhꞌen ꞌet. ꞌInkꞌez ꞌa tsꞌih ꞌoohneh, seꞌabá ꞌen ndez toolhte.”

14 ꞌEt hoh buchistlꞌah Benjamin ꞌen yutsꞌilchun kꞌeltsꞌut, ꞌinkꞌez nadutso.
Benjamin ꞌen chah yutsꞌilchun kꞌut nadutso. 15 ꞌEt ꞌonus ꞌun chah
bulhutsinkah tsꞌiyawh nabutdunantsꞌooz ꞌinkꞌez hubughunadutse, ꞌet
hukwꞌelhꞌaz bulhutsinkah hiyulh yalhtuk.

16Kꞌan hoh Pharaoh bukoo hudelhtsꞌi whulh uduztsꞌai njan nduhutni,
“Joseph bulhutsinkah ꞌen whusahandel.” Hoh Pharaoh ba soo ꞌuhooja

ꞌinkꞌez yunaneꞌhutꞌen ꞌen cha huba hoonzoo. 17Pharaoh ꞌen Joseph
ꞌuyulhni, “Nyulhutsinkah njan ndo budoni, ‘Nuhghunai soo cho hoh
bukꞌenaꞌoohlelh ꞌinkꞌez natoohdelh yun kꞌut Canaan tsꞌun. 18Nuhwheꞌabá
ꞌen ꞌinkꞌez nuhkoo delhtsꞌi chah, ꞌen stsꞌun hatoohdelh. Egypt whuyun
kꞌut soo deghunla hoonzoo ꞌet nuhgha whutesꞌalh, ꞌinkꞌez keyah whukꞌo
ꞌi tehyi.

19Kꞌan nuhba nuhtsꞌuhezya, ꞌet ndóhneh, Egypt whuyun kꞌut bunulbas,
ꞌi be ꞌutoolhbas, nuhwhuzkehkah ꞌinkꞌez nuhꞌatkah be, nuhwheꞌabá ꞌudez
toolhte ꞌinkꞌez dez toohdelh. 20 ꞌInkꞌez ꞌaw dantꞌi be neꞌahtꞌen ꞌi ꞌaw huwuni
chanuzáhzut. Egypt whuyun kꞌut kꞌus hoonzoo ꞌet nuhwheꞌhooldzun
whutele.’”

21 ꞌEt hoh Israel buyeꞌkah ꞌet nduhúja. Joseph nulbas hubutlꞌainla
ntsꞌenaꞌa Paraoh ꞌobulhni, whuz naꞌa, ꞌinkꞌez tsꞌuyi chah hubutꞌunaidanla
hutedulh wheni. 22 ꞌEt tsꞌiyawh hubughaꞌ ninla, ꞌilhunah dune hinli hoh,
naih lhkꞌenahedutellelh ꞌi, ꞌet whuntsꞌih Benjamin 300 kꞌah silver ꞌinkꞌez
skwunlat ye soo nadutetnilh, ꞌi yugha ininla. 23 ꞌInkꞌez beꞌabá ꞌen ndi ꞌi
yutsꞌotlꞌayanla: lanezi donkey soo yuntsih ꞌelhdulh dantꞌi unzoo, Egypt
tsꞌun hooni ꞌi, ꞌinkꞌez lanezi donkey tsꞌekoo ꞌi haniyeh, lhes ꞌinkꞌez tsꞌuyi
beꞌabá títeyalh yuteyi wheni. 24Hoh ꞌet bulhutsinkah whenaoobalhꞌa
ꞌinkꞌez whenáhedel. ꞌInkꞌez ꞌobulhni, “Whuz nahdulh hoh lhedoohdulh
gunih.”

25 ꞌEt Egypt huwanchꞌa duk whenahedel ꞌinkꞌez Canaan yun kꞌut whuz
hubeꞌabá Jacob butsꞌun lhgha nahudidel. 26 ꞌEt njan nduhiyulhni, “Joseph
nkꞌa chah khuna ꞌinkꞌez Egypt whuyun kꞌut tsꞌiyawh huba moodih unli.”
ꞌInkꞌez Jacob budzi ꞌilhun ꞌuja, ꞌaw hiba ꞌalha chaꞌdinil ꞌet huwa. 27 ꞌEt
whuntsꞌih Joseph dabudani ꞌet tsꞌiyawh hiyulh nawhelnuk, ꞌinkꞌez ndi
nulbas ꞌi yunalhꞌen Joseph yutsꞌotlꞌayantan ye hitoolhbas ba, hoh kꞌan zeh
hubeꞌabá Jacob buzul naghutnah nasli. 28Hoh Israel ꞌutni, “ꞌAw ꞌet soo
ꞌuhooja, Joseph suyeꞌ nkꞌa chah khuna. Butsꞌun tesyalh ꞌinkꞌez ntelhꞌilh
datesah whutsah.”

Jacob ꞌen Egypt yun kꞌut tsꞌun tezya

46 Hoh ꞌet Israel, ꞌen dantꞌi yitꞌi, ꞌi tsꞌiyawh dulh ꞌuyilya, ꞌinkꞌez
whuchꞌa ninya, Beersheba keyah ꞌet lhgha dinya. ꞌEt beꞌabá Isaac

buYakꞌusda (Elohim) ꞌen tse kꞌut ꞌudézkꞌun ꞌet yutsꞌeꞌ dalhkꞌun.

2 ꞌEt Yakꞌusda (Elohim) ꞌen hoh ꞌulhꞌek Israel bunalh hawheltsꞌut

whunilhꞌen hoh njan ndiyulhni, “Jacob, Jacob!” ꞌInkꞌez ꞌutni, “Njan
ꞌustꞌah.”

3 ꞌEt ꞌutni, “Si Yakꞌusda (El) ꞌustꞌah, nyeꞌabá buYakꞌusda (Elohim). ꞌAw
Egypt tsꞌun tanyalh, ꞌet whechanuzoljut. ꞌEt intesdlilh tube hoh hooncha
tsꞌuhainde nyutelhtsilh. 4Egypt tsꞌun nyulh ꞌoosneh sih, ꞌinkꞌez soo tsꞌihꞌun
hoh sih whuz hananyoolhtelh doocha, ꞌinkꞌez Joseph bula be sih nyuna
kꞌedoolnih dawhenintsai ꞌet.”

5Hoh ꞌet Jacob ꞌen Beersheba ꞌet dindinya, ꞌinkꞌez Israel whuyeꞌkah
ꞌen hubeꞌabá whuz hitelhti, hubuzkeyaz chah, ꞌinkꞌez hubuꞌatkah chah,
ꞌen ndi nulbas be buhanla, ꞌi Pharaoh hubutsꞌotlꞌayanla, ꞌi. 6Hoh
hubughunai, ꞌinkꞌez dantꞌi hiye neꞌutꞌen, ꞌi njan yun kꞌut Canaan
hiyitꞌi tsꞌiyawh, ꞌinkꞌez Egypt tsꞌun whehandel, Jacob, ꞌen ꞌinkꞌez
ndan tsꞌiyawh hiyulh hedoh ꞌen dulh ꞌobilya. 7Buyeꞌkah, ꞌinkꞌez
hubuyeꞌkah kꞌah chah, ꞌinkꞌez butseꞌkah, ꞌinkꞌez buyeꞌkah hubutseꞌkah
chah, ꞌinkꞌez tsꞌiyawh ndan hiyulh hedoh, ꞌen Egypt tsꞌun lhgha
hudindel.

8 ꞌEt ndun ꞌen Israel hubuzkeh boozi ꞌuhintꞌah, Jacob ꞌinkꞌez buyeꞌkah
ꞌen Egypt tsꞌun whehandel,

Reuben ꞌen Jacob buyeꞌ ꞌudetsah antꞌe.
9Reuben buyeꞌkah ꞌen Hanoch,

Pallu, Hezron, ꞌinkꞌez Carmi.
10Simeon buyeꞌkah ꞌen Jemuel,

Jamin, Ohad, Jachin, Zohar,
ꞌinkꞌez Shaul, Canaanite whutꞌen tsꞌekoo buyaz.

11Levi buyazkah ꞌen Gershon,
Kohath, ꞌinkꞌez Merari.

12 Judah buyeꞌkah ꞌen Er,
Onan, Shelah, Perez,
ꞌinkꞌez Zerah (ꞌet Er ꞌinkꞌez Onan ꞌen keyah Canaan ꞌet dahuzsai).

Perez buyeꞌkah ꞌen
Hezron ꞌinkꞌez Hamul.

13 Issachar buyeꞌkah ꞌen Tola,
Puvah, Job, ꞌinkꞌez Shimron. 14Zebulun buyeꞌkah ꞌen Sered,
Elon, ꞌinkꞌez Jahlee.



103 Genesis 46
15 ꞌEt ndunnah ꞌen Leah buyazkah ꞌen Jacob yuba buyazkah, keyah

Padan Aram ꞌet ꞌen butseꞌ Dinah chah. ꞌEn tsꞌiyawh buyeꞌkah ꞌinkꞌez
butseꞌkah, ꞌen tat lanezi ꞌonus ꞌat tat (33) hinli hoh ꞌuhintꞌah.

16Gad buyeꞌkah ꞌen Ziphion,
Haggi, Shuni, Ezbon, Eri,
Arodi, ꞌinkꞌez Areli.

17Asher buyeꞌkah ꞌen Jimnah,
Ishuah, Isui, Beriah,
ꞌinkꞌez Serah, hubudestlꞌah.
ꞌInkꞌez Beriah buyeꞌkah ꞌen Heber ꞌinkꞌez Malchiel.

18Zilpah ꞌen ꞌuja,
Laban ꞌen butseꞌ Leah ꞌen yagha inilhti, ꞌinkꞌez Zilpah ꞌen

ndunnah Jacob yuba uskeh utꞌi, ꞌen ꞌilho hoh
lanezi ꞌonus ꞌat lhkꞌutakꞌi (16) hinli.

19Rachel, ꞌen Jacob buꞌat, ꞌen buyazkah,
ꞌen Joseph ꞌinkꞌez Benjamin.
20 ꞌEt Joseph butsꞌun keyah Egypt hooni,
ꞌen Manasseh ꞌinkꞌez Ephraim,
ꞌen Asenath Poti-Pherah whutseꞌ,
keyah On hubunawhulnuk, ꞌen ba ꞌuski utꞌi.

21Benjamin buyeꞌkah ꞌen Belah,
Becher, Ashbel, Gera, Naaman,
Ehi, Rosh, Muppim, Huppim, ꞌinkꞌez Ard.

22Rachel buyazkah ꞌen Jacob ba uskeh utꞌi, lanezi ꞌonus
ꞌat dinah (14) ꞌuhintꞌah.

23Dan buyeꞌ ꞌen
Hushim huyulhni.

24Naphtali buyeꞌkah,
ꞌen Jahzeel, Guni, Jezer, ꞌinkꞌez Shillem.

25Ndunnah ꞌen Bilhah buyeꞌkah ꞌuhantꞌe, ꞌen Laban butseꞌ Rachel
yugha inilhti ꞌinkꞌez ꞌen Jacob yuba uskeh utꞌi, lhukꞌalti (7) ꞌuhuneltsꞌuk
ꞌuhintꞌah.

26Tsꞌiyawh dunekah Jacob hiyulh whendel Egypt tsꞌun, ꞌen buyustꞌe
tsꞌun hahande, ꞌinkꞌez whuzih ꞌet Jacob buyeꞌkah hubuꞌatkah, ꞌen ꞌilho hoh
lhkꞌutat lanezi ꞌonus ꞌat lhkꞌutat (66) dune ꞌuhintꞌah. 27 Joseph buyeꞌkah

ꞌen Egypt huhooni ꞌen nanah ꞌuhintꞌah. Tsꞌiyawh Jacob bukoo dune hinli
ꞌen Egypt tsꞌun whehandel, ꞌen ꞌilho lhukꞌalti lanezi (70) ꞌuhintꞌah.

Jacob ꞌen yun kꞌut Goshen ꞌet ninina
28 ꞌInkꞌez Judah ꞌen tsuh wheyélꞌa Joseph butsꞌun, butsah whenoolhtun

ka, ꞌinkꞌez keyah Goshen ꞌet lhgha hudindel. 29 Joseph bunulbas ꞌi lhaídinla
ꞌinkꞌez nduk Goshen tsꞌih whenya. ꞌEt beꞌabá Israel duduteyalh, ꞌet dichꞌoh
yunalh hainya, ꞌinkꞌez yutsꞌilchun kꞌeltsꞌut, ꞌinkꞌez yutsꞌilchun kꞌut sa hoh
nadutse.

30 ꞌInkꞌez Israel, ꞌen Joseph ꞌuyulhni, “Kꞌan hoh whute daoosah sih, ꞌaw
ꞌet nyunen nanalhuꞌen, nkꞌa chah ꞌaw ꞌet khina ꞌet huwa.”

31 ꞌEt Joseph ꞌen beꞌilhunahkah ꞌinkꞌez beꞌabá bukoo dune hinli, ꞌen
ndo bulhni, “Nduk tesyalh. Pharaoh ndudutesnilh, njan ndudutesnilh,
‘Seꞌilhunahkah ꞌinkꞌez seꞌabá bukoo dune hinli, ꞌen yun kꞌut Canaan
hudaltsꞌi, ꞌen stsꞌun lhgha hudindel. 32 ꞌInkꞌez dunekah ꞌen sheep gha
gheztanwheneꞌhutꞌen ꞌihube ꞌutꞌenkhunaiyeꞌhulhyi ꞌet. ꞌInkꞌezhubughunai
ꞌi chah hahiyanla, hubumusdus ꞌinkꞌez dantꞌi hiyitꞌi ꞌi chah whusahíyanla.’
33 ꞌEt huwa Pharaoh ꞌen nuhoodulhkut teh, dahoontꞌah hoh nuhwheꞌutꞌen
be neꞌahtꞌen, nuhwhulhni teh, 34 ꞌet njan ndudoohni, ‘Nyunaneꞌutꞌen
nuwheꞌutꞌen, ꞌi khunai nidulyeh, ꞌuski nidudli dakꞌez, njan whutsꞌun ꞌun
whunélhtꞌet nuwheni ꞌinkꞌez nuwheꞌabá hubeꞌabákah chah.’ ꞌEt sih njan
keyah Goshen doolhútsꞌi. ꞌEt Egypt whutꞌen, ꞌen ndan Sheep gheztan
wheneꞌutꞌen, ꞌen ꞌaw chabahootꞌi ꞌet huwa.”47 Hoh Joseph ꞌen whenya ꞌinkꞌez Pharaoh ꞌen nduyulhni, “Seꞌabá,

ꞌinkꞌez seꞌilhunahkah, hubusheep, hubumusdus, ꞌinkꞌez dantꞌi
hiyitꞌi ꞌi bulh keyahCanaanwhuz hahandel. ꞌInkꞌez ꞌalha hoh keyahGoshen
ꞌet nihunindel.” 2 ꞌInkꞌez skwunlatnahbeꞌilhunahkah ꞌen ꞌutahabanla ꞌinkꞌez
ꞌen Pharaoh tsꞌun lhgha budinla.

3 ꞌEt Pharaoh ꞌen beꞌilhunahkah ꞌobulhni, “Danhoontꞌah ꞌet
wheneꞌahtꞌen?” ꞌEt Pharaoh ꞌen ꞌuhiyulhni, “Nyunaneꞌhutꞌen ꞌen sheep
gheztan ꞌutsꞌintꞌah, ꞌanedultꞌet nuwheni ꞌinkꞌez nuwheꞌabákah chah.”

4 ꞌEt hoh Pharaoh ꞌen ꞌuhiyulhni, “Keyah ꞌet nitadutnilh, nyenaneꞌhutꞌen
ꞌen ꞌaw khunai whenudelhuya chahootꞌih bughunai ba. Keyah Canaan ndi
dai cho ꞌi be tube ꞌuhooja. Kꞌan ꞌet hoh nelaꞌineh nyunaneꞌutꞌenkah ꞌen
keyah Goshen ꞌet nihoona ka bugha hoꞌalh.”



105 Genesis 47
5Pharaoh ꞌen Joseph yulh yailhtuk hoh njan ndutni, “Nyeꞌabá ꞌinkꞌez

nyeꞌilhunahkah ꞌen ntsꞌun hunindel. 6Egypt whuyun kꞌut ꞌet nuhbut
whuzꞌai, nyeꞌabá ꞌinkꞌez nyeꞌilhunahkah, keyah ndet kꞌus hoonzoo ꞌet
nihoona kaꞌ ꞌobonleh, keyah Goshen ꞌet nihoona. ꞌInkꞌez ndan soo khunai
gheztan ntꞌeooninzun hubutah, ꞌen sughunai ba degha nus neꞌduni
huboolhtsilh.”

7Hoh Joseph ꞌen beꞌabá Jacob ꞌen Pharaoh yebut ninilhti, ꞌinkꞌez
Jacob ꞌen Pharaoh hoonzoo ꞌobulhni yulhtsi. 8Pharaoh ꞌen Jacob ꞌuyulhni,
“Dahoolhdzah hoh yinkak inda?”

9 ꞌEt Jacob ꞌen Pharaoh ꞌuyulhni, “Súnawhudezut whe dzin hoh lhusiya
ꞌet 130 nawhudezut. ꞌAw whulai ilah ꞌinkꞌez hoontsiꞌ hoh nawhudezut
whudzin hoh suyustꞌe ꞌantꞌe, ꞌinkꞌez ꞌaw chahahoolil budzin seꞌabákah
lhusiya bunawhudezut ꞌet.” 10 ꞌEt hoh Jacob ꞌen Pharaoh hoonzoo ꞌobulhni
yulhtsi, ꞌinkꞌez yuchꞌa ꞌun whenaja.

11 Joseph ꞌen beꞌabá ꞌinkꞌez beꞌilhunahkah ꞌen soo tsꞌih nibuninla,
ꞌinkꞌez Egypt whuyun kꞌut ꞌet hubutlꞌahoꞌai, keyah kꞌus hoonzoo ꞌet,
Rameses keyah, Pharaoh ꞌen hubaꞌhoonla hoh. 12Hoh Joseph ꞌen beꞌabá,
beꞌilhunahkah, ꞌinkꞌez tsꞌiyawh beꞌabá bukoo dune hinli, ꞌen chah ꞌen ndi
lhes huba dahuneltsꞌuk hinli hukwꞌunaꞌa hubughaꞌ niꞌai.

Joseph dai cho whuzli ꞌet hukwꞌun nuhulhye
13Kꞌan keyah nduhoolhcho hoh lhes chahoolel. Ndi dai cho whuzdli,

ꞌi tube ꞌuhooja hoh Egypt whuyun kꞌut ꞌinkꞌez Canaan whuyun kꞌut ꞌet
ꞌantsꞌi hoh nahukat liꞌhutꞌen suli, ndi dai cho nadanzut ꞌet huwa. 14 Joseph
ꞌen sooneya tsꞌiyawh ꞌilhinighezꞌai, Egypt whuyun kꞌut nainiꞌai, ꞌi ꞌinkꞌez
Canaan whuyun kꞌut ꞌet chah. Haneyeh hiyóoket ꞌi ꞌinkꞌez Joseph sooneya
ꞌi Pharaoh bukoo tsꞌun dainendzai. 15Hoh ꞌet ndi sooneya tsꞌiya suli, Egypt
whuyun kꞌut ꞌinkꞌez Canaan whuyun kꞌut chah. Egypt whutꞌen Joseph
tsꞌun lhgha hudindel ꞌinkꞌez ꞌuhutni, “Lhes neghaniꞌaih, dantꞌi ka nyunalh
ꞌet yatsꞌodlah? Nezooneya tsꞌiya suli.”

16 ꞌEt Joseph ꞌutni, “Nuhghunai ꞌi stlꞌahle, ꞌinkꞌez ꞌet lhes nugha oosdlelh
nuhghunai kꞌelhla, nuhzooneya tsꞌiya suli tꞌeh.” 17Hoh hubughunai Joseph
tsꞌun lhghahidinla ꞌinkꞌez Joseph ꞌen tsꞌun lhes ꞌi hubuyeztli kꞌelhlahitezdla,
sheep chah, musdus chah, ꞌinkꞌez hubudonkey chah. ꞌEt lhes huteyi ꞌet
ꞌilhah naoodezut whutsꞌun hubughunai kꞌelhla.

18 ꞌEt nawhudezut whulatah suli hoh, whulh nat nawhudezut ꞌet hitsꞌun

lhgha hudindel ꞌinkꞌez ꞌuhutni, “ꞌAw nemoodih chawhuntodulꞌih ghaitꞌah.
Nezooneya tsꞌiya suli ꞌet, nemoodih ꞌen chah neghunai butlꞌayadulya,
ꞌaw dantꞌi ntsꞌih chasidutꞌih suli nemoodih banalh hoh. Neyustꞌe ꞌinkꞌez
nuwhukeyah ꞌaw ꞌi zeh idutꞌi. 19Dantꞌih ka nyuna nalh yatsꞌodlah,
ꞌanedultꞌet nuwheni ꞌinkꞌez nuwheyun kꞌet? Nehoonket ꞌinkꞌez nuwheyun
kꞌet chah, lhes kꞌelhla, ꞌinkꞌez ꞌet nuwheni ꞌinkꞌez nuwheyun kꞌet ꞌet
Pharaoh ba neꞌhutꞌen odudle. Whuyunududzai ꞌi neghanondzaih, ꞌet
sih hodutna ꞌinkꞌez ꞌaw yachasodudla, ꞌet sih yun kꞌut ꞌaw ꞌuhoolah
chahosdle.”

20Hoh Joseph ꞌen Egypt whuyun kꞌut nduhoolhcho Pharaoh yuba
honket. Egypt whutꞌen ꞌilhunah hinli hoh hubutlꞌo kꞌut, ndi dai cho ꞌi tube
hubukꞌedinzut ꞌet huwa. ꞌInkꞌez ndi yun kꞌut tsꞌiyawh Pharaoh bubeꞌildzun
suli. 21 ꞌInkꞌez ꞌet whudunekah ꞌen ntsꞌe whutꞌi whucho ꞌet nibuninla,
Egypt whe ꞌudechoo whenaoodezꞌa ꞌinkꞌez soo ꞌudekꞌelhꞌaz whenaoodezꞌa
whutsꞌun. 22Nawhulnuk hubukeyah ꞌet zeh ꞌaw chahookulh. Pharaoh ꞌen
soo uneltsꞌuk hubugha yuꞌaih, ꞌinkꞌez hubughaíyutꞌaih ꞌi huyeyi, ꞌet huwa
ꞌaw hubukeyah whechaꞌhookulh.

23 Joseph ꞌen dunekah tsꞌun ꞌutni, “ꞌAlha hoh kꞌan dzin Pharaoh ba
nuhoket, nuhwheni ꞌinkꞌez nuhkeyah chah. Whunulhꞌen njan nuhba
wheyunududzaih ꞌintꞌah, ꞌinkꞌez ꞌi be yun kꞌut wheyunoohdzaih. 24 ꞌInkꞌez
hukwꞌelhꞌaz hanahyi tꞌeh, ꞌet skwunlai whe ꞌilhuki (⅕) ꞌi Pharaoh
butlꞌainoohdzaih. Bulh dit be skwunlai (⅘) ꞌi nuhwheniꞌoh baꞌoolhdzin,
tlꞌo kꞌut wheyunududzaih ba, ꞌinkꞌez tehyi chah ba, nuhkoo delhtsꞌi ꞌinkꞌez
nuhwhuzkeh ba tsꞌuyi chah.”

25 ꞌEt njan nduhutni, “Nuwhezilhyih hoh khutadutna, nemoodih tsꞌun
hoonzoo bunalh odutꞌe wule, ꞌinkꞌez Pharaoh ba neꞌhutꞌen ꞌodudle.”

26Hoh Joseph ꞌen Egypt whuyun kꞌut ba nahezya kꞌan dzin whutsꞌun,
ꞌet nduhoontꞌah, Pharaoh ꞌen skwunai whe ꞌilhukꞌi (⅕) ꞌi butsꞌun ꞌootꞌe.
Nawhulnuk hubukeyah ꞌet whuꞌet, ꞌet ꞌaw Pharaoh be ꞌuhooldzun
chaílah.

Joseph ꞌen Jacob tsꞌun tsꞌihꞌun nahezya
27Hoh Israel ꞌen Egypt whuyun kꞌet ꞌet whutꞌi, Goshen whukeyah ꞌet,

ꞌinkꞌez ꞌet ꞌuhítꞌi ꞌinkꞌez hunézyi ꞌinkꞌez lhkꞌuz teh hoh hulai suli.

28 ꞌEt Jacob ꞌen Egypt whuyun kꞌet lanezi ꞌonus ꞌat lhkꞌalti (17)

nawhudezut hoh ꞌet dune inle. Jacob ꞌen 147 nawhudezut ꞌet yinkak inda.
29 ꞌAw ꞌet Jacob datetsah whegha suli hoh, buyeꞌ Joseph yukanaꞌdetni
ꞌinkꞌez ndiyulhni, “Kꞌan hoh hoonzoo nyulh niooniꞌai tꞌeh, slaineh nyula ꞌi
be sukechun yuh nidolnih ꞌinkꞌez hoonzoo tsꞌih ꞌinkꞌez sladontnih gunih.
Slaꞌinja hoh ꞌaw Egypt ꞌet wheyuchasuzolhtel. 30Suꞌabákah hubutah
ꞌet nisolhtelh. Egypt ꞌet whehanasolhtelh ꞌinkꞌez ntsꞌe whuyahudinla
ꞌet whuyusolhtelh.” ꞌInkꞌez ꞌet ndiyulhni, “Ntsꞌenaꞌa ndusudini, ꞌet sih
ndosneh.”

31 ꞌInkꞌez ꞌet ꞌutni, “Sutsꞌun tsꞌihꞌun nahinyeh.” Hoh ꞌet yutsꞌun tsꞌihꞌun
nahezya hoh Israel butsi be yuk ꞌuja, bukwꞌusuti tsi tꞌah ꞌaw ꞌet.

Jacob ꞌen Joseph buyeꞌkah hoonzoo tsꞌih ꞌobinla

48 ꞌEt njan Joseph ndi dani, hukwꞌelhꞌaz sayaz inle hoh, “ꞌAlha
nyeꞌabá nduda.” Buyeꞌkah nanah Manasseh ꞌinkꞌez Ephraim ꞌen

dulh ba telhaꞌaz. 2 Jacob ndi hiyulhni, “Whunilhꞌen nyeꞌ Joseph ꞌen ntsꞌun
tezya.” ꞌEt Israel nduk naꞌdudilya ꞌinkꞌez kwꞌusuti kꞌut ꞌet duk nitlꞌadenda.

3Hoh Jacob ꞌen Joseph ꞌuyulhni, “Yakꞌusda Degha Nus ꞌUltus (El
Shaddai), ꞌen sunalh hainya Canaan whuyun kꞌet Luz ꞌet, ꞌinkꞌez hoonzoo
ꞌobulhni sulhtsi. 4 ꞌInkꞌez ꞌet ꞌusulhni, ‘Whunilhꞌen nahlan ꞌinkꞌez ꞌulhkꞌuz
teh hoh nyutelhtsilh, ꞌinkꞌez dunekah hulan nuhwhutelhtsilh, ꞌinkꞌez ndi
yun kꞌut ꞌi nkꞌelhꞌaz ntsꞌuhainde ꞌen hubugha hoꞌalh, ꞌet ntsꞌe whutsꞌun
hubeꞌhoolhtsꞌun wule.’

5Kꞌan nyeꞌkah Ephraim ꞌinkꞌez Manasseh, ꞌen yun kꞌet Egypt ꞌet ntsꞌun
huhooni. Egypt ntsꞌun tesyalh whutsah, ꞌen seꞌilhdzun ꞌuhintꞌah, Reuben
ꞌinkꞌez Simeon kꞌunaꞌa seꞌilhdzun tele. 6 ꞌInkꞌez ndan ꞌen hubukꞌelhꞌaz
mba huhooni, ꞌen nyeꞌilhdzun wule. ꞌEn huboonokah huboozi be nabodzi
ꞌet ndi hubutsꞌun hostꞌi ꞌet huba. 7 ꞌEt si sba keyah Padan hayada, Rachel
ꞌen suzih dazsai yun kꞌut Canaan ꞌet, keyah Ephrath wheghayaz, Ephrath
whutsꞌun ꞌet wheyílhti, (Bethlehem ꞌet ꞌuhoontꞌah).”

8 ꞌEt Israel ꞌen Joseph buyeꞌkah ꞌen hubaꞌen hoh ꞌutni, “Ndan hoꞌ
hintꞌah?”

9 Joseph beꞌabá ꞌuyulhni, “Suyeꞌkah ꞌuhintꞌah. Yakꞌusda (Elohim) ꞌen
njan sgha buninla.” ꞌEt hoh ꞌutni, “Sutsꞌun hubalhtelh, ꞌet sih hoonzoo
ꞌobulhni huboolhtsilh.”

10Kꞌan hoh Israel buna ꞌaw soo chaízooh, tube hoonyan ꞌet huwa.

Joseph ꞌen hegha nibunilhya ꞌinkꞌez nabudunantsꞌooz ꞌinkꞌez shih beꞌ
naꞌbilchoot.

11 ꞌEt Israel ꞌen Joseph ꞌuyulhni, “ꞌAw nyunen naoostꞌen ghaitꞌah
nuszun inle, ꞌet whuntsꞌih Yakꞌusda (Elohim) ꞌen nyuzkeh whuntsꞌih
sunalh nobulhti.”

12 ꞌEt Joseph bugwut gha nibunilhti, ꞌinkꞌez yuk ꞌuja bunen ꞌi yun
tsꞌi. 13 Joseph ꞌen ꞌahunelhtꞌet hubilhchoot ꞌinkꞌez Ephraim bula nalhnih
tsꞌun Israel bula ꞌintlꞌas tsꞌih, ꞌinkꞌez Manasseh bula ꞌintlꞌas tsꞌun Israel
bula nalhnih tsꞌih, ꞌinkꞌez yughayaz nibunilhti. 14Hoh Israel bunalhnih be
lhkꞌudelhunik, ꞌinkꞌez Ephraim butsi kꞌedilnik, ꞌen ꞌudekꞌah ꞌintꞌah, ꞌinkꞌez
bula ꞌintlꞌas be Manneseh yutsi kꞌedilnik, bula be ntꞌeoninzun Manasseh
ꞌen ꞌudetsah ꞌet.

15 ꞌInkꞌez Joseph ꞌen hoonzoo ꞌobulhni yulhtsi ꞌinkꞌez ꞌuyulhni,
“Yakꞌusda (Elohim),

bunalh ꞌen seꞌabákah Abraham
ꞌinkꞌez Issac dune hinli.

Yakꞌusda (Elohim), ꞌen ꞌintꞌah,
ꞌen seꞌulhyi ntsꞌe yun kꞌut sida hoh kꞌan dzin whutsꞌun.

16Ndun Lizas ꞌen tsꞌiya hoontsiꞌ whuchꞌa seꞌonket,
ꞌen ndunnah dunekah,
ꞌen hoonzoo ꞌobulhni hoole.

Soozi ꞌi hubukꞌedooltsꞌit,
ꞌinkꞌez seꞌabákah huboozi Abraham ꞌinkꞌez Issac.

ꞌInkꞌez ꞌet ndi yun kꞌut ꞌet hitsꞌu hainde ꞌen hulan wule.”
17 ꞌEt Joseph whunilhꞌen beꞌabá ꞌen bula nalhnih tsꞌih Ephraim yutsi

kꞌut delhunik, ꞌet chahootꞌi hoh beꞌabá yula ilhchoot ꞌinkꞌez Ephraim yutsi
kꞌenaidutelhnik ꞌinkꞌez Manasseh yutsi kꞌenaidilhnik. 18 Joseph beꞌabá
ꞌuyulhni, “ꞌAw ꞌilah seꞌabá. Ndunnah ꞌen ꞌudetsah, nyula nalhnih be butsi
kꞌedolnih.”

19 ꞌEt beꞌabá chahootꞌi ꞌinkꞌez ꞌutni, “Ntꞌeoonuszun suyeꞌ, ntꞌeoonuszun
ꞌen chah dunekah hutele hoh ꞌintꞌah, ꞌinkꞌez dune ncha tele, ꞌet whuntsꞌih
hoh ꞌalha yuchistlꞌah ꞌen ꞌonus nus yuchꞌa ncha tele ꞌinkꞌez hitsꞌu hainde
ꞌen tube lhkꞌuz teh hoh hulan hutele.” 20 ꞌEt dzin hoh hoonzoo ꞌobulhni
hubulhtsi hoh njan ndo bulhni,

“Nuhwheni nuhgha Israel hoonzoo ꞌobulhni hutele ꞌutni,

‘Yakꞌusda (Elohim) ꞌen Ephraim
ꞌinkꞌez Manasseh kꞌunaꞌa ꞌun hooleh’.”

ꞌInkꞌez lheꞌuja Ephraim ꞌen Manasseh yutsah nínilhti.
21HohIsrael ꞌenJoseph ꞌuyulhni, “Whunilhꞌendawhenitsai, ꞌetwhuntsꞌih

Yakꞌusda (Elohim) nyulh ꞌootꞌe ꞌinkꞌez nyeꞌabákah hubukeyah whuz
nanyutoolhte. 22 ꞌOnus ꞌun chah, njan ꞌilhun whegha ꞌet ngha ooniꞌai,
nyeꞌilhunahkah hubugha nduk ꞌet susoh cho ꞌinkꞌez sukꞌaza be Amor
whutꞌen hubula kꞌez hahoꞌai.”

Jacob buyeꞌkah tsꞌun bughunek dekꞌelhꞌaz

49 Jacob buyeꞌkah hubuka naꞌdetni ꞌinkꞌez ꞌobulhni, “ꞌIlhun
ninanahdelh, ꞌet ndun whudutesnilh ꞌet nuhkꞌewhuteltsꞌulh

dekꞌelhꞌaz dzin ꞌet.
2 ꞌIlho ninanahdelh ꞌinkꞌez oozelhtsꞌai,

nuhwheni Jacob buyeꞌkah,
ꞌinkꞌez nuhwheꞌabá Israel ꞌen oozelhtsꞌai.

3Reuben nyun seꞌdetsah whuzinli.
Seꞌiltus ꞌinkꞌez sunutꞌuk be wheꞌwhuditꞌen.
Suyeꞌkah hubutah nyun degha nus whudezti
ꞌinkꞌez soo whuchꞌa tube hoolhtus ꞌet whulh ꞌunintꞌah.

4Too kꞌunaꞌa ꞌaw ꞌilhun ontꞌe ghaitꞌah,
ꞌaw whuchꞌa hoolhtus onle ghaitꞌah.

Nyeꞌabá bukwꞌusuti tsꞌun whenya ꞌet huwa,
ꞌinkꞌez hoontsiꞌ whuzilhtsi.
Seꞌbukꞌuzdelhtsi tsꞌi whenya.

5Simeon ꞌinkꞌez Levi,
ꞌen lheꞌilhunahkah hudli.

ꞌEt ntsꞌe huzke whuz,
hoontsiꞌ zeh hubeni tsꞌun ꞌintꞌah.

6 ꞌAw suzul ꞌi teh ntsꞌe nehuduni
ꞌet teh daooya gunih.

ꞌAw be tsꞌihꞌun ninezul ꞌi teh hubulh ꞌooneh gunih,
ntsꞌe ꞌuhutꞌen ꞌet.

Hubuwuske be dune huzelhghi,
ꞌinkꞌez hubeni be moodih ba naꞌdadilꞌi hoh

ndi ox ꞌi chah nukai hiyulhtsi.

7Ndi hubuwuske ꞌi be hubukꞌeholtsꞌit,
ꞌi tube be whunujut.

ꞌInkꞌez hiye hoontsiꞌ ꞌi tube ntsiꞌ,
Jacob hubutah ꞌet lhkꞌebutesdlelh
ꞌinkꞌez Israel hoh dutsuk ꞌuhootꞌe.

8 Judah nyun nyeꞌilhunahkah yudoolhti.
Nyula ꞌi be nchꞌahudetni hubutsꞌilchun kꞌut dolnik.
Nyeꞌabá buzkehkah ꞌen mbut yuk ꞌuhootꞌe.

9 Judah ꞌen khunaiti lion buyaz ꞌintꞌah.
ꞌEt suyeꞌ ꞌukaꞌutꞌen tsꞌih hainzut.

ꞌEt huwa ꞌen lion kꞌunaꞌa yuk utꞌih
ꞌinkꞌez yun usti.
Lion kꞌunaꞌa ndan simba kꞌenayoolhdzit?

10Hubudayi cho butuz ꞌi Judah
ꞌaw bula kꞌez haholtsꞌit ghaitꞌah.

ꞌInkꞌez ꞌaw ndun neba dustlꞌus ba neꞌduni,
ꞌen ꞌaw Judah bukechun kꞌuz kꞌet haholtsꞌit ghaitꞌah,
Shiloh hateyalh whutsꞌun,
ꞌinkꞌez dunekah ꞌen bukꞌah tsꞌi ꞌoohtꞌe.

11Budonkey ꞌi duchun nudunúlhye ꞌi yedutegus.
ꞌInkꞌez budonkeyaz ꞌi soo kꞌus dinzoo duchun

nudunulhye ꞌi yedutegus.
ꞌInkꞌez butlꞌas ꞌi mai too be toonaiyugus

ꞌinkꞌez bunaih ꞌi mai too bumai buzkai be toonaiyugus.
12Buna ꞌi mai too chꞌa ꞌonus nus dulhgus,

ꞌinkꞌez bughoo ꞌi ꞌutsꞌoo chꞌa ꞌonus nus lheyul.
13Zebulun ꞌen yatoo kꞌut taba ꞌet whutetꞌi.
ꞌEt tsꞌi cho too kꞌut nukat ꞌi yuba huba soo yahúkih whuzꞌai.

ꞌInkꞌez bunawhudezꞌa ꞌi keyah Sidon butꞌaoodinla.
14 Issachar ꞌen donkey ulhtus ꞌet be lhchꞌaz tsꞌih

hoondaz hoh yun usti.
15 ꞌEt whunilhꞌen nalyiz ꞌet hoonzoo,

ꞌinkꞌez yun kꞌut ꞌet hoonzoo.
Buwhus ꞌi yuk ꞌuyinla,

hoondaz ꞌet nawhutelhyis

ꞌinkꞌez hulan hoh ꞌulhna huzdli.

16Dan ꞌen sih budunekah ba nahooyeh,
ꞌet hoh Israel ꞌilhunah whudune kꞌunaꞌa ꞌintꞌah ꞌet huwa.

17Dan ꞌen ti nutsudelh ba tlꞌughus tele.
Ti hoh huboogas tele.

ꞌEt yeztli yukelantsul hooghas,
ꞌet hikꞌusda ꞌen kꞌah tsꞌun hitsa haooltsꞌit ba.

18O Moodihti (Yahweh)
netalhyis ba mba tsꞌilhꞌi
O Moodihti (Yahweh).

19Gad ꞌen dune hulai ꞌen hikꞌut nutédulh,
ꞌet whuntsꞌih nkꞌatlih hoh ꞌet hubuchꞌaꞌnilhde.

20Asher bules ꞌi tube unzoo
ꞌinkꞌez ꞌet huwa ndi lhes,
ꞌi hubudayi cho huba, soo degha nus unzoo whutele.

21Naphtali ꞌen yeztsꞌe bula whudetnik.
Bughunek dinzoo be yalhtuk.

22 Joseph ꞌen butsꞌuhainulhyeh
ꞌi bumai lhai butsꞌuhainulhyeh,
bumai lhai ꞌen ꞌintꞌah.
ꞌI njan tsakꞌet ba too hainli ꞌet ꞌintꞌah.
Butsꞌuhainulhyeh ꞌi whenꞌun whuz whunalhyi.

23Kꞌaza be neꞌhutꞌen,
ꞌen tube cho hoh chꞌa hiyootꞌi.
Hiyootseh ꞌinkꞌez hitsꞌudutnik.

24 ꞌEt whuntsꞌih bukꞌaza ꞌi ꞌawhuz ꞌulhtus.
ꞌInkꞌez bugan ꞌi tube ꞌulhtus ꞌulhtsih.

Jacob buYakꞌusda (Elohim) be whunujut ꞌen bula be ꞌuhoonla.
(ꞌEt ndun ꞌen ꞌintꞌah Sheep gheztan, Israel whutse ꞌintꞌah).

25Nyeꞌabá be Yakꞌusda (El)a gha ꞌen nlaꞌtenilh.
ꞌInkꞌez Yakꞌusda Degha Nus ꞌUltus (El Shaddai),

a 49:25 Ndi boozi El, ꞌi “Yakꞌusda ꞌen Tsꞌiyaini chꞌa Degha nus Ulhtus,” ni hoꞌ ꞌutni.
Jesus Christ ꞌen cha tsꞌiyaini chꞌa degha nus ulhtus. Whuz naꞌa Jesus Christ dantꞌah unli.
ꞌEt Jesus Christ, ꞌen dune ba tsꞌet hahónla 1:8 neMoodihti Jesus Christ njan ndutni, “Si
ꞌustꞌah Alpha ꞌinkꞌez Omega usdli. ꞌUdechoo wheꞌwhuditꞌen ꞌinkꞌez ꞌustlꞌeꞌ ꞌuwhuténilh,
ꞌen ꞌustꞌah. Kꞌus ndan usdli ꞌinkꞌez estꞌe, ꞌinkꞌez whusatéyalh ꞌustꞌah, ꞌinkꞌez tsꞌiyaini chꞌa
degha nus ulhtus, ꞌen ꞌustꞌah.” Mt 3:11; Rev 4:8; 11:17; 16:5-7.

ꞌen mba hoonzoo ꞌobulhni nyutelhtsilh.

Nduk yakꞌuz tsꞌun ꞌet ꞌi be hoonzoo ꞌobulhni whutele.
Nyuk yeyuk whutsꞌun ꞌet ꞌi be hoonzoo ꞌobulhni whutele.

Hubutsꞌoo ꞌinkꞌez hubuchan ꞌet ꞌi be hoonzoo ꞌobulhni
whulhtsih whutele.

26Nyeꞌabá ꞌen hoonzoo ꞌobulhni yulhtsi,
seꞌabákah ꞌen ꞌonus nus hubuchꞌa hoonzoo ꞌobulhni sulhtsi inle.

ꞌEt njan nodestꞌai ꞌet ꞌilhuz ꞌuhoontꞌah,
ꞌet ndi hoonzoo ꞌobulhni,
ꞌet ꞌonus nus whutele,
ꞌi Joseph butsi nideꞌai.
ꞌEn beꞌilhunahkah chꞌa hinilhti inle,
ꞌen butsi kꞌut saꞌai ꞌi bukꞌut ootꞌe.

27Benjamin ꞌen yus kꞌunꞌa ꞌuka ꞌutꞌen hoontꞌi.
Bundada ꞌet ꞌuka nioodiꞌaih
ꞌinkꞌez ꞌulhꞌek ꞌet ndai yughan ꞌi lhtahayullih.”

28 ꞌEt njan lanezi ꞌonus ꞌat nanah Israel whudunekah ꞌuhintꞌah ꞌinkꞌez ꞌet
hubeꞌabá whuz naꞌa hubulh yalhtuk, ꞌinkꞌez hoonzoo ꞌobulhni hubulhtsi.
ꞌIlhunah hinli hoh ntsꞌe dahintꞌah hukwunaꞌa hoh hedichꞌoh hoonzoo
ꞌobulhni hubulhtsi.

Jacob dazsai ꞌinkꞌez wheyihiyalhti
29 ꞌEt njan hubutlꞌahoꞌai ꞌinkꞌez ꞌobulhni, “Sulh dunekah ꞌutsꞌun

ninasoolhtelh, seꞌabákah hubutah ꞌet wheyasoolhtelh. Ephron ꞌen
Hitt whutꞌen, ꞌen whutlꞌo kꞌut tseꞌan whuzꞌai ꞌet. 30Tseꞌan yah
ꞌet Machpelah tlꞌo kꞌut, Mamre whutsah whuzꞌai, Canaan yun
kꞌut ꞌet. Abraham ꞌen Ephron, ꞌen Hitt whutꞌen, ꞌen whutlꞌo kꞌut
honket ꞌuhoontꞌah inle. ꞌEt wheyulh lhahulye ba hubeꞌhoolhdzun.
31 ꞌEt Abraham ꞌinkꞌez buꞌat Sarah whuyehiyalhti. ꞌEt Isaac ꞌinkꞌez
buꞌat Rebekah ꞌet whuyehiyalhti, ꞌinkꞌez ꞌet Leah wheyílhti. 32Heth
buyeꞌkah ꞌen njan tlꞌo kꞌut ꞌinkꞌez tseꞌan ꞌen hubutsꞌun honket
antꞌe.”

33 ꞌInkꞌez njan khunekti be hubulh yanaltuk ꞌistleꞌ deja hoh, buke kwꞌusti
kꞌut ninadelꞌez ꞌinkꞌez ꞌaw ꞌet dekꞌelhꞌaz hanáji, ꞌinkꞌez bulh dunekah tsꞌun
whenya.

50 ꞌEt hoh Joseph beꞌabá bunen kꞌechanitno ꞌinkꞌez yughutso ꞌinkꞌez
naidunutsꞌoos. 2 ꞌEt Joseph ꞌen hinaneꞌhutꞌen ꞌinkꞌez ndunnah yoo

be duyun ꞌen ꞌobulhni beꞌabá buyustꞌe hichꞌaꞌ danla, hoh yoo be duyun
ꞌen Israel buyustꞌe ꞌi soo tsꞌih ꞌuhiyinla. 3Dit lanezi dzin (40) ꞌet wheni ba
ꞌuhoontꞌah, ꞌet dzin ndoneltsuk dzin huba ꞌuhoontꞌah ndan soo buyustꞌe
hichꞌaꞌ danla. ꞌInkꞌez Egypt whutꞌen ꞌen lhukꞌati lanezi dzin (70) whutsꞌun
hoh hiba teniꞌhunalhdzin.

4 ꞌEt hukwꞌelhꞌaz teniꞌhunalhdzin wheghoh hoozut hoh Joseph ꞌen
Pharaoh bukoo dune hinli, ꞌen ꞌobulhni, “Kꞌan nuhna soo tsꞌihꞌun
sulh niwhunaꞌaih tꞌeh, Pharaoh soo nahoozelhtsꞌai, ꞌet ndudoohni,
5 ‘Seꞌabá ꞌen butsꞌun tsꞌihꞌun nahuziye sulhtsi hoh sudani, “Whunilhꞌen
dawhenitsai. Njan newheyutsꞌule, ꞌet sichꞌoh duba hahóla, Canaan
yun kꞌut ꞌet wheyuhsóolhtelh.” Kꞌan ꞌet huwa slaꞌaneh hoh nduk
toosya ꞌinkꞌez seꞌabá wheyolhtelh, ꞌinkꞌez ꞌet ꞌaz teh hanaoosja
sih.’”

6Pharaoh ꞌet ꞌutni, “Nduk inyalh ꞌinkꞌez nyeꞌabá wheyilhtih, ntsꞌenaꞌa
butsꞌun nahuzinya nyulhtsi ꞌet.”

7 ꞌEt Joseph nduk whenya beꞌabá wheyitelhtelh wheni. Pharaoh
hinaneꞌhutꞌenkah ꞌen cha tsꞌiyawh, ꞌinkꞌez bukoo ba huwhunih ꞌen chah
hiyulh whendel, ꞌinkꞌez Egypt dunekah huwhunih ꞌen chah tsꞌiyawh
ꞌuhuja. 8 Joseph bukoo hudelhtsꞌi chah tsꞌiyawh beꞌilhunahkah ꞌinkꞌez
buꞌabá bukoo hudelhtsꞌi ꞌen chah. Hubuzkehyaz, hubusheep, ꞌinkꞌez
hubumusdus, ꞌi zeh yun kꞌut Goshen nibuninla. 9 ꞌEt nduk hiyulh whendel,
nulbas chah ꞌinkꞌez yeztli be neꞌhutꞌen ꞌen chah, ꞌinkꞌez tube hoh nelhan
ꞌilhughezdel.

10 ꞌEt njan Atad ꞌet lhtahaꞌnukat hugwut, nihunindel, Jordan koh huwan
tsit tsꞌih, ꞌet tube cho hoh tsꞌihꞌun hubudzi nduda hoh tenihunildzun.
ꞌEt lhukꞌailti dzin whutsꞌun hoh beꞌabá gha tube budzi nududa. 11 ꞌEt
ndunnah yun kꞌut hudelhtsꞌi, Canaan whutꞌen, ꞌen hahoꞌen njan Atad ꞌet
lhtahaꞌnukat hugwut, ꞌet tube cho hoh hubudzi nduda be teniꞌhunilhdzun,
ꞌet ꞌuhutni, “Egypt whutꞌen huba teniꞌhunilhdzun ꞌuhoontꞌah.” ꞌEt huwa
be hoodzi, Abel Mizram tsꞌuwhutni, Jordan koh huwan tsit tsꞌih.

12Hoh buyeꞌkah ntsꞌenaꞌa Israel daoobulhni, ꞌet nduhiyinla. 13Buyeꞌkah
ntsꞌenaꞌa yun kꞌut Canaan whuz whenahiyalhti. ꞌInkꞌez Machpelah tlꞌo kꞌut
tseꞌan ꞌet wheyihiyalhti, Mamre whutsuh, ꞌet Abraham honket. Ephron
ꞌen Hitt whutꞌen butlꞌo kꞌut bulh ꞌet newhuyutsꞌule wheni. 14Beꞌabá

wheyihiyalhti hukwꞌelhꞌaz, Joseph ꞌen Egypt tsꞌun whenaja. Didut ꞌinkꞌez
beꞌilhunahkah ꞌen tsꞌiyawh nduk hiyulhwhendel hubeꞌabáwheyihitelhtelh
wheni inle.

Joseph beꞌilhunahkah soo naꞌbudutni
15 Joseph beꞌilhunahkah ꞌen hubeꞌabá dazsai ꞌet ꞌuhutni, “Khun sih

Joseph netsꞌudutetnik ꞌinkꞌez ꞌet netsꞌun kꞌutetnilh dahooltsiꞌ daidulya inle
ꞌet.” 16Hoh khunek nudaꞌai ꞌen hitsꞌo wheyalhꞌa njan nduhutni, “Nyeꞌabá
datetsahwhutsuh njan ndutni, 17 ‘Joseph njan ndudoohni, “Ntsꞌutedusdlih,
slaꞌineh hoh nyeꞌilhunahkah nyenah ꞌuhuja inle ꞌinkꞌez hubulubeshi ꞌi
huba whenaóodolnah, hoontsiꞌ ntsꞌun ꞌuhuhoonla inle.”’ Kꞌan nelaꞌineh
hoh neba whunaoodolnah njan ntsꞌun tinkꞌus tsꞌun ꞌutsꞌuja inle. ꞌEt
nyeꞌabá buYakꞌusda (Elohim) nuwheni naneꞌtsꞌutꞌen.” ꞌInkꞌez Joseph intse
whehiyulh yalhtuk ꞌet.

18 ꞌEt beꞌilhunahkah ꞌen hitsꞌun whendel ꞌinkꞌez hinen gha ꞌet yuk
ꞌuhuja ꞌinkꞌez ꞌuhutni, “Whunilhꞌen nyenaneꞌhutꞌen hidudli.”

19 Joseph ꞌobulhni, “Whenlhujut ilah. Yakꞌusda (Elohim) ꞌen ba ꞌet
sida ih? 20 ꞌEt nuhwheni ꞌen hoontsiꞌ sutsꞌun ahja, ꞌet whuntsꞌih Yakꞌusda
(Elohim) ꞌen hoonzoo tsꞌih subaꞌ ꞌuhoonla ꞌet ndez naꞌa nduhoneh huba
njan dzin, dune lhanah doojih huba. 21Kꞌan hoh ꞌaw whenulhujut ilah.
Nuhghu tesdle ꞌinkꞌez nuhwhuzkeh chah.” Kꞌenobunahꞌah ꞌinkꞌez soo tsꞌi
hubulh yalhtuk.

Joseph dazsai
22 Joseph ꞌen Egypt ꞌet dune unli, didut ꞌinkꞌez beꞌabá bukoo dune

hinli ꞌen chah. ꞌInkꞌez Joseph 110 nawhudezut yinkak inda. 23 Joseph ꞌen
Ephraim buzkehkah whulh tat hedoh hubunalhꞌen. Machir buzkeh ꞌen
Manasseh buyeꞌ, ꞌen chah Joseph bugwut kꞌuz nezyi.

24 ꞌEt Joseph beꞌilhunahkah ꞌen ꞌobulhni, “ꞌAw ꞌet dawhenitsai, ꞌet
whuntsꞌih Yakꞌusda (Elohim) ꞌen sih nuhghoya ꞌinkꞌez njan yun kꞌut
whehananhoolelh. Ndi yun kꞌut ꞌet Abraham, Isaac, ꞌinkꞌez Jacob hubutsꞌun
tsꞌihꞌun ꞌutni inle da.” 25Hoh Joseph, ꞌen Israel buzkehkah tsꞌun tsꞌihꞌun
hubutsꞌun nahezya hoh njan ndutni, “Yakꞌusda (Elohim) ꞌen tsꞌihꞌun hoh
nuhtsꞌun nuteya, ꞌinkꞌez njan sutsꞌun ꞌi nduk nadutoohla.”

26Hoh Joseph dazsai, 110 be nawhudezut ꞌinkꞌez buyustꞌe i soo hicháꞌ

danla ꞌinkꞌez Egypt ꞌet be neꞌsulhti be hiyalhti.



Yakꞌusda Bughunek Unzoo ꞌI
Matthew Yukꞌunéꞌuzguz

(Matthew)

Jesus Christ ndunnah hube dínzut

1 Ndi dustlꞌus ꞌukꞌeꞌeduguz ꞌet ndutni, ꞌi be Jesus Christ ꞌen hube
dínzut ꞌen ꞌuhíntꞌah, ꞌi Jesus ꞌen David yutsꞌuhainzut ꞌintꞌah. David

ꞌen Abraham yutsꞌuhainzut ꞌintꞌah.
2Abraham ꞌen Isaac buꞌabá ꞌintꞌah.
Isaac ꞌen Jacob buꞌabá ꞌintꞌah.
Jacob ꞌen Judah ꞌinkꞌez bulhutsinkah buꞌabá ꞌintꞌah.
3 Judah ꞌen ndun tsꞌeke Tamar ꞌen be Perez ꞌinkꞌez Zerah buꞌabá

ꞌintꞌah.
Perez ꞌen Hezron buꞌabá,
ꞌinkꞌez Hezron ꞌen Ram buꞌabá ꞌintꞌah.
4Ram ꞌen Amminadab buꞌabá.
Amminadab ꞌen Nashon buꞌabá,
ꞌinkꞌez Nashon ꞌen Salmon buꞌabá ꞌintꞌah.
5Salmon buꞌat Rahab ꞌen be Boaz buꞌabá.
Boaz ꞌen Ruth ꞌen be Obed buꞌabá.
ꞌInkꞌez Obed ꞌen Jesse buꞌabá ꞌintꞌah.
6 Jesse hubudayi cho David buꞌabá.

ꞌEt hubudayi cho David, ndun Uriah buꞌat inle, ꞌen be Solomon buꞌabá
ꞌintꞌah.

7Solomon ꞌen Rehoboam buꞌabá.
Rehoboam ꞌen Abijah buꞌabá,
ꞌinkꞌez Abijah ꞌen Asa buꞌabá ꞌintꞌah.
8Asa ꞌen Jehoshaphat buꞌabá.
Jehoshaphat ꞌen Joram buꞌabá,
ꞌinkꞌez Joram ꞌen Uzziah buꞌabá ꞌintꞌah.

116

9Uzziah ꞌen Jotham buꞌabá.
Jotham ꞌen Ahaz buꞌabá,
ꞌinkꞌez Ahaz ꞌen Hezekiah buꞌabá ꞌintꞌah.
10Hezekiah ꞌen Manasseh buꞌabá.
Manasseh ꞌen Amon buꞌabá,
ꞌinkꞌez Amon ꞌen Josiah buꞌabá ꞌintꞌah.
11Hoh dawheghahwhudezulh, tsꞌiyannah dune keyahwhuti Babylon

tsꞌih wheoobuhanla, ꞌet Josiah ꞌen Jeconiah ꞌinkꞌez bulhutsinkah
ꞌen buꞌabá ꞌintꞌah.

12Keyah whuti Babylon whuz whebuhanla hukwꞌelhꞌaz ꞌet Jeconiah
ꞌen Shealtiel buꞌabá ꞌintꞌah.

Shealtiel ꞌen Zurubbabel buꞌabá ꞌintꞌah.
13Zerubbabel ꞌen Abiud buꞌabá.
Abiud ꞌen Eliakim buꞌabá,
ꞌinkꞌez Eliakim ꞌen Azor buꞌabá ꞌintꞌah.
14Azor ꞌen Zadok buꞌabá.
Zadok ꞌen Achim buꞌabá,
ꞌinkꞌez Achim ꞌen Eliud buꞌabá ꞌintꞌah.
15Eliud ꞌen Eleazor buꞌabá.
Eleazor ꞌen Matthan buꞌabá,
ꞌinkꞌez Matthan ꞌen Jacob buꞌabá ꞌintꞌah.
16 Jacob ꞌen Joseph buꞌabá ꞌintꞌah. ꞌEn Mary buki ꞌinkꞌez Mary ꞌen be

Jesus whuzdli. ꞌEn Christ hiyulhni.
17 ꞌEt Abraham ꞌen David whutsꞌun, ꞌen tsꞌiyawh lanezi ꞌonus ꞌat dit (14)

bubé hudinde ꞌuhintꞌah. ꞌInkꞌez David hoh da whudezulh hoh tsꞌiyannah
keyah whutꞌen Babylon tsꞌih whebuhanla whutsꞌun, ꞌen tsꞌiyawh lanezi
ꞌonus ꞌat dit (14) bubé hudinde hinli. ꞌInkꞌez hoh da whudezulh hoh
tsꞌiyannah keyah Babylon tsꞌih whebuhanla ꞌet hukwꞌelhꞌaz dichꞌoh
bukeyah yun kꞌut Judah, whuz whenáhedel, Christ ꞌet whutsꞌun, ꞌen
tsꞌiyawh lanezi ꞌonus ꞌat dit (14) bubé hudinde hinli hoꞌ hintꞌah.

Jesus Christ whuzdli
18 ꞌAw ꞌet Jesus Christ whuzdli, ndez naꞌa ꞌuhooja. ꞌAma Mary ꞌen

Joseph ꞌen yughu tedalh ka lhahódinla, ꞌinkꞌez yughu tedalh whutsuh
hoh ꞌet nahooꞌai ꞌuda ꞌuski bulh ꞌintꞌah. Ndoni, ꞌi be ꞌuja. 19 ꞌEt ndun

Joseph ꞌen tsꞌahꞌun dune unli, ꞌet huwa lhgho hutedukelh tsꞌiyannah
tah yooya yoolhtselh whuchꞌa bubeni lhaidinla. ꞌInkꞌez whuꞌiz yuchꞌa
natedalh hukwaꞌninzun.

20 ꞌEt howu nuninuzut hoh ꞌet huwu nusúti hoh neMoodihti bulizas ꞌen
ꞌuyulhni, “Joseph nyun David butsꞌuhainzut inli hoꞌ ꞌintꞌah. Wheniljut ilah
Mary nꞌat wule. Ndun ꞌuski Ndoni be chainya hoꞌ ꞌintꞌah. 21 ꞌAw ꞌet ꞌen
duneyaz tele. Nyunchꞌoh boozi bugha ídonꞌalh. Jesus dóni. ꞌEn ꞌutenilh
tsꞌiyannah lubeshi chꞌa hubutelhyih.”

22 ꞌEt ndez naꞌa ꞌuhooja, neMoodihti ndun nus whunilhꞌen, ꞌen be daja
ni, ꞌet nduhoolcho hoh túneꞌwhustꞌen. ꞌEt ndun nus whunilhꞌen ndez naꞌa
njan ndutni, 23 “Soo zulhtsꞌai ndun tsꞌeke ꞌaw dune tꞌenizun ꞌet whuntsꞌih
khunyaz ꞌuski ba ꞌuja, ꞌinkꞌez buyaz dune tele, boozi Emmanuel hiduténilh,
Yakꞌusda nelh ꞌintꞌah, ni ho ꞌutni.”

24 ꞌEt Joseph tsꞌenanzut hoh neMoodihti bulizas daja yulhni, hoh
tuneꞌustꞌen ꞌinkꞌez ꞌaw ꞌet Mary yilhchoot buꞌat tele ka. 25 ꞌUdechoo buyaz
whutele tꞌeoonanzin ꞌet whutsꞌun ꞌaw yutꞌáchaghesnak. ꞌAw ꞌet buyeꞌ
whuzdli, ꞌet kꞌan zeh soo yughusda. ꞌEt boozi yugha ídenꞌai Jesus yulhni.

Dune whunih, Maji hubuhútni, ꞌen ꞌet Jerusalem tsꞌih hunindel

2 ꞌAw ꞌet yun kꞌut Judea, keyah Bethlehem whuzꞌai, ꞌet Jesus whuzdli.
Hoh da whuz naꞌa Herod hubudayi cho unli hoh ꞌet ꞌuhooja. ꞌAw ꞌet

whuzdli hukwꞌelhꞌaz khunyaz ndawhutꞌen keyah Jerusalem tsꞌih hunindel.
ꞌEn whunih Maji hubuhútni, ꞌen ꞌuhintꞌah. 2 ꞌInkꞌez dune hoodulhkut,
“Lizwif hubudayi cho kꞌan whuzdli, ꞌen ntsꞌe whuzdli? ꞌEt ndi sum cho
tsꞌaꞌen, ꞌi bugha lhutsꞌúzdel. ꞌEt huwa ndaz de ndun ꞌuski ꞌen butsꞌun
teniꞌtsꞌuntelhdzilh ka whusatsꞌándel.”

3 ꞌEt whuntsꞌih hubudayi cho Herod whulh ꞌudúztsꞌai hoh buba dzuh
ꞌuhutni. Jerusalem whutꞌen, ꞌen chah whuz naꞌa zeh huba dzuh ꞌuhutni.
4 ꞌInkꞌez tsꞌiyannah ba náwhulnuk hubumoodih ꞌinkꞌez Moses beꞌ dustlꞌus
ꞌukꞌununaꞌúsduguz chah, ꞌen tsꞌiyawh Herod ꞌanih hubudani. ꞌEt ꞌen
hubutsꞌun nahootéꞌalh Christ ndet whutele. 5 ꞌInkꞌez ꞌuhiyulhni, “Yun
kꞌut Judea, keyah Bethlehem whuzꞌai, ꞌet whutele. Nus whunilhꞌen ꞌet
ꞌukꞌeꞌedúguz, ꞌet ndutni,

6 ‘Yun kꞌut Judea tsꞌih keyah Bethlehem whutꞌen,
ꞌet nuhkeyah hoontsolyaz hoonli,

ꞌet whuntsꞌih tube whudezti tele.

Nuhkeyah ꞌet whutsꞌun ꞌilhunuh moodih ncha, ꞌen
whusateyalh. ꞌInkꞌez sudune,

Israel hitsꞌuhainde,
ꞌen sheep ghunli kꞌunaꞌa bughutele.’ ”

7 ꞌEt Herod whuꞌiz hoh dune whunih ꞌen ꞌanih hubudáni. ꞌEn hubutsꞌun
naootéꞌalh ka ndet dzin ntsꞌoh whudezulh ndi sum be hóoduteltsilh. 8 ꞌEt
hukwꞌelhꞌaz keyah Bethlehem tsꞌih whebalhꞌa ꞌinkꞌez ndobúlhni, “Ahdulh
ꞌinkꞌez soo cho hoh ꞌuski naoolhteh. ꞌEt nawhahꞌai tꞌeh, ntsꞌe ꞌintꞌah ꞌet
stsꞌótlꞌa khunek wahꞌalh. Sichah whuz tesyalh butsꞌun teniꞌntelhzilh ka.”

9 ꞌEt hubudayi cho ndobúlhni hoh whehándel. Hedulh hoh khunyaz
ndi sum ndaz de tsꞌun hitelhꞌen ꞌinkꞌez hubutsuh ꞌultsꞌulh. ꞌEt ntsꞌe ꞌuski
usda ꞌet bugha nduk, ꞌet lhghá diltsꞌut. 10 ꞌEt ndet sum hinalhꞌen da tube
huhóontꞌi. 11 ꞌEt ꞌinkꞌez koo dahuníndel hoh ꞌuski hitelhꞌen, ꞌama Mary
ꞌen bulh. Hibut nachánelya ꞌinkꞌez hitsꞌun teniꞌnalhdzin. Huye ꞌúzdla, ꞌi
hidah lhchꞌaz hiyílhchoot hoh ꞌi hiyéhaꞌanla ꞌinkꞌez hitsꞌu hítelhdel. Gold,
yoo sooltsun, ꞌi Frankincense hiyulhni, ꞌinkꞌez yoo Myrrh hiyulhni chah,
ꞌi tsꞌiyawh hitsꞌu hítelhdel. 12 ꞌInkꞌez Yakꞌusda bubul be bugha dáni, ꞌaw
Herod bukꞌunaoohdelh gunih hubudáni. ꞌEt huwa ꞌutsꞌun tsꞌun hubukeyah
tsꞌih whenáhedel.

Joseph, Mary teh, ꞌinkꞌez Jesus bulh yun kꞌut
Egypt tsꞌuwhútni, whuz whehándel

13 ꞌAw ꞌet whenáhedel hukwꞌelhꞌaz neMoodihti bulizas Joseph nute
hoh beghah hódiltsai. ꞌEt ndi yúlhni, “Didinyaih, ndun ꞌuski ꞌama
bulh hubilhchoot ꞌinkꞌez yun kꞌut Egypt ꞌa tsꞌih whuz hubalhtelh! ꞌEt
nuhwhudutésnilh ꞌet whutsꞌun ꞌet doolhútsꞌi! ꞌEt ꞌáho Herod ꞌuski yuka
itꞌéꞌilh yutuzelhghelh ka!” 14 ꞌEt ꞌulhꞌek dinadeja ꞌinkꞌez ꞌuski ꞌama bulh
hubilhchoot ꞌinkꞌez yun kꞌut Egypt whuz whehandel. 15 ꞌEt Herod datetsah
whutsꞌun ꞌet hudutéltsꞌilh. ꞌEt ndúhutꞌen hoh neMoodihti ndun nus
whunilhꞌen, ꞌen be daja ni ꞌet ndoneltsuk tuneꞌwhustꞌen hoh njan ndutni,
“Suyeꞌ ꞌanih dáni yun kꞌut Egypt whuchꞌa naooja ka.”

Hubudayi cho Herod nehughan ꞌen ndobúlhni, “Keyah Bethlehem
tsꞌih duneyaz nat naoodezulh be suli, ꞌen tsꞌiyawh huboohghan”
16 ꞌAw ꞌet Herod tꞌeoonanzin ndunnah whunih, Maji hiyulhni, nahinaꞌa,

ꞌet huwa tube hunilchꞌe. ꞌEt ntsꞌoh huwawhezulh Maji hidáni hoh bulunah
nehughan keyah Bethlehem tsꞌih whebalhꞌa. ꞌEt ndobúlhni, ꞌet keyah
whutꞌen tsꞌiyawh ꞌinkꞌez whunat whutꞌen chah ndunnah duneyaz nat
naoodezulh be suli ꞌinkꞌez whutsꞌun whudelhdzulh chah, ꞌen tsꞌiyawh
huboohghan. 17 ꞌEt whuz naꞌa ndun nus whunilhꞌen Jeremiah hiyulhni,
daja ni ꞌet tsꞌiyawh nduhóolhcho tuneꞌwhustꞌen hoh njan ndutni,

18 “ꞌEt keyah Ramah hódantsꞌo hoh tso yahalhtuk
ꞌinkꞌez hubuzkeh kꞌehúnentai.

Rachel buzkehyaz hubukꞌetso yahalhtuk.
ꞌAw budzi nduk naꞌootneh ghaítꞌah,

bubuzkehkah hoolah huzdli ꞌet huwa.”

Joseph, Mary, Jesus chah, keyah Nazareth huwhútni hudutéltsꞌilh
19 ꞌAw ꞌet Herod dazsai hoh Egypt tsꞌih neMoodihti bulizas Joseph

huwunute hoh beghah níwhultsꞌut. 20 ꞌEt ndiyulhni, “Didinyih! ꞌUski
buꞌama bulh naoobilchoot. Israel yun kꞌut whuz nahdulh. ꞌEt whutsuh da
ndunnah ꞌuski híkuneztai hituzelhghelh ka, ꞌen tsꞌiyawh yahadla.”

21 ꞌEt dudinya. ꞌUski buꞌama bulh nabílchoot ꞌinkꞌez Israel yun kꞌut
tsꞌih whenáhedel. 22 ꞌEt whuntsꞌih Joseph whulh uduztsꞌai Herod buyeꞌ
Archelaus hiyulhni, ꞌen buꞌabá kꞌedanya ꞌinkꞌez kꞌan Judea yun kꞌut
hubudayi cho unli. ꞌEt whuz teyalh whénuljut hoh howu nusúti ꞌet
Yakꞌusda yugha dáni. ꞌEt huwa Galilee yun kꞌut tsꞌih whuz whehándel.
23Whuz hunindel keyah Nazareth huwhútni, ꞌet hudutéltsꞌilh. ꞌEt whuz
naꞌa nus whunilhꞌen daja hutni, hoh túneꞌwhustꞌen njan nduhútni, “ꞌEn
Nazareth whutꞌen hiduténilh.”

John dune too be ꞌulhꞌen tsꞌiyannah ndobúlhni, “Ndun Yakꞌuz
kꞌuneꞌwhulꞌen, ꞌaw ꞌet nilhdukw netah ꞌutetꞌilh”

3 ꞌEt whezulh hoh John dune too be ꞌulhꞌen ꞌen Judea yun kꞌut
dune chahóotꞌih tsꞌih, whuz whinya ꞌinkꞌez dune bulh yalhtuk. 2 ꞌEt

ndobúlhni, “Nuhwhulubeshi chꞌa nuhwhubeni náhandunoohlelh. ꞌAw ꞌet
nilhdukw suli hoh ndun yakꞌuz kꞌuneꞌwhulꞌen, ꞌen nuhwhutah ꞌutetꞌilh.”
3Ndun ꞌen nus whunilhꞌen Isaiah yughu yalhtuk hoh njan ndutni,

“Dune chahóotꞌih tsꞌih dune yiz dusdutsꞌai soo ꞌultus
hahuyih hoh njan ndutni,

‘NeMoodihti buti lhaoodahleh!
Buti soo lhtsꞌodezꞌa buba whulhtsi.’ ”

4 ꞌInkꞌez John dichꞌoh khunai bugha, camel hiyulhni, ꞌi ye dune unli
ꞌinkꞌez ꞌukulh se be sudelhúꞌoo. Tulkꞌus cho ꞌinkꞌez honey, ꞌi yaꞌalh.
5 ꞌEt hoh da dune tsꞌiyawh ndunnah Jerusalem whutꞌen, Judea yun kꞌut
whutꞌen, ꞌinkꞌez dune ꞌet tookꞌoh Jordan whutꞌen, ꞌen tsꞌiyawh John
highu nindel. 6 ꞌInkꞌez bulubeshi hubugha hunahuwhélnuk hoh ꞌet nyo ꞌet
tookꞌoh Jordan, John ꞌen too beꞌ balhꞌen.

7 ꞌEt whuntsꞌih lhanah Pharisee ꞌinkꞌez Sadducee chah, ꞌen too beꞌ
hutelnilh ka highu nindel. ꞌEt hubunilhꞌen hoh ndobúlhni, “Nuhwheni
poison tlꞌughus buzkehkah líꞌahtꞌah! Ndan ꞌún whulhni Yakꞌusda
huntelchꞌoh whuchꞌa lhúwus? 8Lubeshi chꞌa nuhwheni nahandunihla tꞌeh,
ndahtꞌen tsꞌiyannah tꞌehonóozin ndahtꞌah. 9 ꞌInkꞌez khun teh naꞌdudoohtni
gunih, nuwheni Abraham butsꞌuhatsꞌánde ꞌutsꞌintꞌah. Tsꞌahꞌun naꞌa ꞌún
whudusni Yakꞌusda soo ꞌultus hoꞌ ꞌintꞌah, tse be ꞌi whuntsꞌih Abraham
butsꞌuhahánde hubutelhtsilh. 10Nuhwheni duchun líꞌahtꞌah. ꞌAw ꞌet
tsetsilh lhadíntꞌah. Duchun bumai hoolah, bughih tubulh tsuhídantsel
ꞌinkꞌez hidutélhkꞌun.

11Nuhwheni nahunduníhla ꞌet huwa too zai be too beꞌ nuhwhúsdla.
ꞌEt whuntsꞌih skꞌelhꞌaz ndun whusatéyalh, ꞌen sughanus dezti hoꞌ ꞌintꞌah.
ꞌAw bukegwun buba nutésdle huba soo chaꞌlhúdzooh. Ndun Ndoni ꞌinkꞌez
kwun bulh ꞌi be too beꞌ nuhwhutelhꞌilh. 12Be tlꞌonuldzeh ꞌi tlꞌo mai be
tahawhúlhtsꞌih, ꞌi niyútun. ꞌInkꞌez ndi tlꞌo mai yutahawhúlhtsꞌih, ꞌi ꞌinkꞌez
yukꞌut ꞌutꞌen, ꞌi chah yukꞌut lhadútꞌih tꞌeh, ꞌinkꞌez yunaꞌulhdoh. ꞌInkꞌez
ndi mai ndai lhaduja, ꞌi deínudzih ꞌinkꞌez mai koo tsꞌih wheyúlih. Ndi
kwun ꞌaw nachanusne, be butꞌooz, dutékꞌun,” ndobúlhni.

John, Jesus too be ꞌuyínla
13 ꞌEt Jesus Galilee yun kꞌut tsꞌih hainya. Jordan tookꞌoh ninya John

too beꞌ yutelilh ka. 14 ꞌEt whuntsꞌih John dah yúlhni. “Nyun too beꞌ sonleh
hubaꞌ hoontꞌah. ꞌInkꞌez di ka si sutsꞌútenya too beꞌ nyoosdleh ka?”

15 ꞌEt whuntsꞌih Jesus ndi yúlhni, “Whute ndoh hotꞌe, be tsꞌahꞌun
ꞌuhoontꞌah, ꞌi ꞌet tsꞌiyawh lhaoodutenilh hoꞌ hoontꞌah.” ꞌAw ꞌet whute ꞌet
ndúyinla.

16 Jesus too beꞌ yinla hoh tooz hanája ibulh ꞌet ꞌahoh yakꞌuz
whudaꞌdutézkez ꞌinkꞌez Yakꞌusda buyégha yunilhꞌen hoh ndus de dutꞌai, ꞌi
dove hiyúlhni, ꞌi kꞌunaꞌa Jesus bukꞌédinde. 17Khunyaz ndus de ꞌuwhutni,
“Ndun ꞌen suYeꞌ bukꞌesiꞌ ꞌen ꞌintꞌah, ꞌinkꞌez tube ꞌen bulh hoonústꞌi,” ni.

Netsudule Jesus tinkꞌus yunóolhtꞌuk hukwaꞌyulhꞌen

4 Jesus dune chahóotꞌih tsꞌih Ndoni Jesus whuz wheyálhꞌa netsudule
yootélhdzih ka. 2Dit lanezi dzin (40) saháꞌdelya, ꞌet hukwꞌelhꞌaz

buyeꞌéltsꞌul. 3 ꞌEt ndun yootélhdzih ka, ꞌen yughu ninya ꞌinkꞌez ndi yúlhni,
“ꞌAlha Yakꞌusda buYeꞌ ninli tꞌeh, ndi tse lhes wule dini.”

4 ꞌEt Jesus ꞌuyúlhni, “Yakꞌusda bughunek kꞌut ꞌukꞌuneꞌúsduguz, ‘ꞌAw
lhes zeh ilah dune yugha khuna, ꞌet Yakꞌusda bughunek tsꞌiyawh, ꞌi be
chah higha khuna.’ ”

5 ꞌEt netsudule keyahwhudezti tsꞌih yulhwhinꞌaz, ꞌinkꞌez luglez whucho
degha ndoh hukwꞌut, ꞌet hukwꞌabah ninilhya. 6 ꞌInkꞌez ndi yúlhni, “ꞌAlha
Yakꞌusda buYeꞌ ninli tꞌeh, njan wheghaꞌ dudintneh! ꞌAlha ꞌukꞌeꞌedúguz
hoh njan ndutni,

‘Yakꞌusda bulizas butlꞌahoꞌai hoh ꞌen nyun nka huwuhinli,
ꞌinkꞌez hubula be nyoohóotetun,

ꞌet ꞌaw nke tse tꞌaoonalh ghaítꞌah.’”
7 ꞌEt Jesus nduyulhni, “Doochah zeh njan ꞌukꞌeꞌéduguz hoh ndutni,

‘Khun teh Moodihti nYakꞌusda ꞌen nantanꞌah hukwa ólhdzih gunih!’ ”
8 ꞌEt doochah zeh netsudule ndi dzulh yédoh hadetꞌai tsꞌih whuz yulh

whinꞌaz. ꞌEt ndi yun kꞌut ndulhcho hoh whenulhtun hubudayi cho bube
ꞌutꞌen kꞌah ꞌinkꞌez huyé dezti, ꞌi chah. 9 ꞌInkꞌez ndi yúlhni, “Ngwutsi be
nininyih ꞌinkꞌez sutsꞌu téniꞌ nilhdzun tꞌeh, ꞌet sih tsꞌiyawh, nyeꞌildzun
wule!”

10 ꞌInkꞌez Jesus ndi yúlhni, “Satan naindalh! ꞌEt ꞌukꞌeꞌéduguz hoh njan

ndutni, ‘Moodihti nYakꞌusda, ꞌaw ꞌen zeh bubut negwutsi be nitsꞌuyih,
ꞌinkꞌez butsꞌuténiꞌuznilhdzun, ꞌinkꞌez ꞌen zeh buba néꞌtsꞌootꞌen hubaꞌ
hoontꞌah.’ ”

11 ꞌEt netsudule whenaja ꞌinkꞌez lizas whusahándel ꞌinkꞌez hiba neꞌutꞌen.

Jesus dune hubulh yawhénilhtuk
12 John tsakꞌehiyanꞌa Jesus whulhúdantsꞌo hoh Galilee yun kꞌut tsꞌih

whinya. 13Nazareth whuchꞌa séya ꞌinkꞌez keyah Capernaum whuz ninya
ꞌet tedalh ka. Keyah ꞌet taba whuzꞌai. Yun kꞌut Zebulun ꞌinkꞌez Naphtali
lhodinꞌai. 14 Isaiah nus hoꞌen, ꞌet howu yailhtuk lhaóodotneh hoh njan
ndutni,

15 “Yun kꞌut Zebulun ꞌinkꞌez yun kꞌut Naphtali,
bun kꞌuz wheti ꞌet whuzꞌai.

Galilee ꞌi ꞌudun yun kꞌut whutꞌen,
huwhutꞌi.

16Tsahólhgus yuh hudelhtsꞌi,
ꞌen be whétꞌen cho ꞌi hitelhꞌen.

Hoh huwhutꞌen dahutetsah tsagwustsꞌit huba liꞌhoontꞌah,
ndunnah ꞌen huba hoolhꞌen.”

17 ꞌEt whutsꞌun Jesus dune hubulh yawhénilhtuk hoh ndobúlhni,
“Nuhwhulubeshi chꞌanuhwhubeni náhandunoohleh!Yakꞌuz kꞌuneꞌwhulꞌen
ꞌaw ꞌet nilhdukw suli.”

Dinah lhook ka ꞌuhutꞌen Jesus, “ꞌAnih,” hubúlhni
18 ꞌAw ꞌet bun kꞌut Galilee taba Jesus hoh wheghah uyalh ꞌet nanah

dune lhulhutsinkah hubutelhꞌen. ꞌIlhunuh ꞌen Simon hiyulhni, Peter chah
hiyulhni, ꞌet ꞌilhunuh bulhutsin ꞌen Andrew hiyulhni. ꞌEn lhoombilh
tahíyalhdel lhook ka ꞌuhutꞌen hinli. 19 ꞌInkꞌez ndobúlhni, “Sunehꞌus. Dune
ka ꞌutꞌen nuhwhutelhsilh.” 20 ꞌAhoh hubuloombil hiladetnik ꞌinkꞌez hikꞌah
tsꞌih ꞌuhootꞌen ka hiyuntezꞌaz.

21 ꞌEt ꞌonus ꞌun hedulh nanah dune hubutelhꞌen. ꞌEn chah lhulhutsinkah
Zebedee buyeꞌkah. ꞌIlhunuh James ꞌinkꞌez ꞌilhunuh ꞌen John hiyulhni.
Buꞌabá bulh tsꞌi cho be húdelhtsꞌi ꞌinkꞌez hubuloombil nahuyutlꞌoo. ꞌEt

Jesus hubukahunih. 22 ꞌEt ꞌahoh buꞌabá highu dehaínꞌaz ꞌaw ꞌet ye usda
hoh ꞌinkꞌez Jesus hikꞌah tsꞌih ꞌuhootꞌen ka hiyuntezꞌaz.

Jesus lhanah dune hunduda soo náꞌubalhꞌen
23Galilee yun kꞌut Jesus ndulhcho nuya. Lizwif hubuluglez dune hubulh

yálhtuk. Yakꞌuz kꞌuneꞌwhulꞌen, ꞌen hubugha khunek unzoo, ꞌi be hubulh
yálhtuk. Ndan nduda ꞌinkꞌez buyustꞌe telꞌen, ꞌen tsꞌiyawh soo naꞌbulhꞌen.
24 ꞌEt Syria huwhutꞌen, tsꞌiyawh hiyulh úditsꞌo. Ndunnah lhenyoo dada bé
hunduda, ꞌinkꞌez ndan ꞌonus nus bulh ꞌúltsꞌulh chah, ndan ntsiꞌ nudúde
buyudínda chah, ꞌinkꞌez hubukaootuzuk ꞌinkꞌez nuchahúsyah chah, ꞌen
Jesus tsꞌun lhgha budinla hoh tsꞌiyawh soo náꞌbinla. 25Galilee, ꞌinkꞌez
Decapolis yun kꞌut whutꞌen chah, ꞌinkꞌez Jerusalem whutꞌen, Judea
whutꞌen, ꞌinkꞌez Jordan tookꞌoh ꞌonghoh whughah whutꞌen chah, ꞌet
ꞌahuneltsuk ꞌilhunahuwésdel ꞌen tsꞌiyawh hiyuntezdel.

Jesus ndobúlhni, “Dawhuldzoo ꞌet hubughá whultsꞌut”

5 ꞌIlhunahuwésdel Jesus hubunilhꞌen. Dzulh yenun tsꞌih whenya,
ꞌinkꞌez ꞌet nátlꞌadeda hoh yugha hódulꞌeh, ꞌen highu nindel. 2 ꞌEt

wheoobudunilhꞌi, ꞌet njan ndobúlhni,
3 “Lubeshi ꞌulhꞌen, ꞌen budzi telꞌen unli,

ꞌen yakꞌuz kꞌuneꞌwhulꞌen bubeꞌildzun huzdli,
ꞌet huwa degha nus hoonzoo hubugha whultsꞌut.

4Hubulubeshi ghu ni hinli, ꞌen degha nus kꞌenánetꞌa hutele.
ꞌEn ꞌuhuja degha nus hoonzoo hubugha whultsꞌut.

5Yuh údudildzun,
ꞌen ndi yun kꞌut bubeꞌildzun whutele, ꞌet huwa degha

nus hoonzoo hubugha whultsꞌut.
6Ndan ye be tsꞌahꞌun ꞌuhoontꞌah, ꞌi tube hukwa buyeꞌéltsꞌul ꞌinkꞌez

taꞌoosde líꞌhintꞌah, ꞌet hubugha óoteltsꞌulh.
ꞌEn degha nus hoonzoo hubughá whultsꞌut.

7Bugha teꞌhuninzun, Yakꞌusda chah hubugha teꞌuntezilh,
ꞌet tꞌeh degha nus hoonzoo hubughá whultsꞌut.

8Hubudzi dutsun chailah,

ꞌen kꞌat le Yakꞌusda huteꞌilh ꞌet huwa ꞌen degha nus

hoonzoo hubughá whultsꞌut.
9Ndan tsꞌahꞌun naꞌa lhulh ꞌuhintꞌah hubulhtsi, ꞌen Yakꞌusda

buzkeh ubahudaténilh.
ꞌEt huwa degha nus hoonzoo hubughá whultsꞌut.
10Ndunnah ye be tsꞌahꞌun ꞌuhoontꞌah gha dzuh nobuhulhdeh, ꞌen

yakꞌuz kꞌuneꞌwhulꞌen, ꞌet bubeꞌildzun hinli.
ꞌEt huwa degha nus hoonzoo hubughá whultsꞌut.

11Dune nuhwheni chꞌa yahutelhtuk ꞌinkꞌez dzuh nunohotelhdzut,
ꞌinkꞌez tsꞌiyaitsuk whutsꞌit khunek dutsun, ꞌi be nuhwheni chꞌa ꞌutsꞌun
naꞌa yahutelhtuk, ꞌet si sugha whuz naꞌa dune dzuh nunwhahulhdzut tꞌeh,
ꞌet degha nus hoonzoo hubughá whultsꞌut. 12Whunélhnik ꞌinkꞌez degha
nus hoonáhtꞌi! Yakꞌuz hooncha hoh nuhwhuba kꞌelhla whutele. Nuhtsuh
nus whunilhꞌen inle, ꞌen chah whuz naꞌa zeh bube huzula inle.

Huba ꞌalha ꞌuhoontꞌah ꞌen lusel ꞌinkꞌez be whétꞌen líꞌhintꞌah
13Lubeshi ꞌuhulhꞌen huba lusel liahtꞌah. ꞌEt whuntsꞌih lusel ꞌaw

buzachahóolkih suli tꞌeh, ntsꞌenaꞌa simba doochah lusel buzahóolki
naoodle? ꞌAw hoonli ba chaízooh hoꞌ ꞌintꞌah. ꞌI ꞌantsꞌih dune ti híyulhkuk
ꞌinkꞌez hikꞌunúdelh.

14Ndi yun kꞌut dune huba be whétꞌen, ꞌi liꞌahtꞌah. Keyah whuti
dzulh kꞌut whuzꞌai tꞌeh, ꞌaw whuntoolꞌih ghaítꞌah. 15Dune too dezkꞌun
naidulhkꞌan ꞌinkꞌez ꞌaw kꞌitsꞌai yutꞌah niyóoꞌalh ghaítꞌah. Kꞌus kwꞌuzdai
kꞌeíteꞌalh ꞌinkꞌez kwun ꞌi bugha tsꞌiyannah huwhuntelhꞌilh. 16Dune ba
be whétꞌen ahli. ꞌI be nuhwheꞌutꞌen unzoo, ꞌi dune yuntelhꞌilh ꞌinkꞌez
nuhwheꞌaBá yakꞌuz usda, ꞌen degha nus hidutélhti.”

Jesus ndobúlhni, “Moses beꞌ dustlꞌus ꞌinkꞌez nus
whunilhꞌen bube dustlꞌus tsꞌiyawh lhadutésdlih”

17 “Moses beꞌ dustlꞌus ꞌinkꞌez nus whunilhꞌen bubeꞌ dustlꞌus ꞌi hoolah
natelhtsilh ka whusaíya noohzin gunih. ꞌI tsꞌiyawh lhaoodutesdlih ꞌet
wheni whusaíya. 18 ꞌAlhaꞌ dusni ndun whudusni, Moses beꞌ dustlꞌus
Hebrew bughunek kꞌunaꞌa hoonsolyaz hoh ꞌukꞌeꞌedúguz ꞌinkꞌez hoonsolyaz
ꞌukꞌeꞌedúsgus, ndet ꞌuwhulhni, ꞌet tsꞌiyawh ꞌet ndúhooja tꞌeh, ꞌet whutsꞌun

ꞌaw ndi yun ꞌinkꞌez yatꞌah chah ꞌustlꞌeꞌ ꞌuhóneh ghaítꞌah. 19Ndai khunek
neghaltsꞌut, hoontsolyaz whuntsꞌih dune kꞌuhinínyuz tꞌeh, ꞌinkꞌez ꞌuyoon
whuz naꞌa zehwheoobodutelhꞌeh tꞌeh, ꞌet sih yakꞌuz kꞌúneꞌwhulꞌen, ꞌen ꞌaw
hoonli chailah hiduténilh. ꞌEt ndi khunek netlꞌadéltsꞌut, ꞌi dune tsꞌiyawh
hikꞌuneꞌutꞌen tꞌeh, ꞌinkꞌez ꞌuyoon chah whuz naꞌa ꞌaz whebodutelhꞌeh,
yakꞌuz kꞌúneꞌ whulꞌen be ncha ꞌintꞌah hiduténilh. 20Ndun whudusni
ndunnah Moses beꞌ dustlꞌus ꞌukꞌununaꞌúsduguz ꞌinkꞌez Pharisee chah, ꞌen
hiye be tsꞌahꞌun ꞌuhoontꞌah, ꞌinkꞌez nuhwheni ye be tsꞌahꞌun ꞌuhoontꞌah,
ꞌi be huba nus hoonzoo tꞌeh, ꞌaw ꞌet zeh ntsꞌe yakꞌuz kꞌuneꞌwhulꞌen tsꞌih
téhdulh.”

Nyulh dune hoonliyaz hoh nchꞌa detni tꞌewhunínzun
tꞌeh, bughuninya ꞌinkꞌez nyulh dune naooltsilh

21 “Whulh udahtsꞌo netsuhda hubuhutni, ‘Dune solhghelh gunih,’ ꞌinkꞌez
ndan dune selhghi tꞌeh, ꞌet hukwꞌunaꞌa huba nahuteyeh hoꞌ hoontꞌah.
22Ndun whuhdúsni, ndunnah ꞌantsꞌih dulh dune bulh hunilchꞌe tꞌeh, ꞌen
hubanahutedeh. ꞌEt ndan dudulh dune ‘Raca’ ꞌulhni tꞌeh, khunek dakelh
kꞌunaꞌa ‘Ntsiꞌ’ ni hoh ꞌutni, ꞌi bugha naheyelh hububut huteyin. ꞌInkꞌez
chah zeh ndun dune, ‘Whuzinik dune inli hoꞌ ꞌintꞌah!’ yulhni tꞌeh, ꞌen tube
whewhúnujut kwuncho yuh tsꞌih buhutenoh.

23 ꞌEt huwa hoonliyaz Yakꞌusda bukwꞌuzdai kꞌut howaꞌ téꞌalh, ꞌinkꞌez
nyulh dune hoonli nchꞌahudetni whunailnih tꞌeh, 24 ꞌet whutsuh nyulh
dune bulh lhkꞌenahoodutseh. Hukwꞌelhꞌaz kꞌan zeh Yakꞌusda bukwꞌuzdai
kꞌut huwaꞌ tanꞌalh, ꞌet huwa níoonꞌalh.

25 ꞌEt khun dune hoonli nchꞌahudetni tꞌeh, ꞌahoh butsꞌun tsꞌahꞌun
naꞌhotneh. ꞌEt naheyelhbutnínyutelhtelhwhutsuhndóneh. ꞌAwndúchainel
tꞌeh, nchꞌahudetni, ꞌen naheyelh but nínyutelhtelh. Naheyelh, ꞌen nélhghel
tlꞌanyutelhtelh ꞌinkꞌez nchꞌa dánaꞌduteꞌalh. 26Tsꞌahꞌun ꞌun whudúsni,
tsꞌiyaitsuk bukꞌelhla whutelhtsilh whutsꞌun, ntsꞌenaꞌa simba whuchꞌa
naoohja?”

Ndun tsꞌeke yunilhꞌen ꞌinkꞌez budzi yuh hoh duninzun, “Bulh tíntaꞌ
testꞌilh hukwaꞌnuszun,” ꞌet ꞌuda yulh tintaꞌ ꞌantꞌen hoꞌ ꞌintꞌah
27 “Whulh udahtsꞌo netsuhda hubuhutni, ‘ꞌUyoon tsꞌeke bulh tintaꞌ

ontꞌen gunih.’ 28Sichꞌoh ꞌun whudúsni, dune tsꞌeke yunilhꞌen ꞌinkꞌez budzi
yuh hoh duninzun tꞌeh, ‘Bulh tíntaꞌ testꞌilh hukwaꞌnuszun,’ ꞌuda budzi yuh
bulh tintaꞌ ꞌantꞌen hoꞌ ꞌintꞌah. 29 ꞌEt nalhnih tsꞌih nyuna be lubeshi inla
tꞌeh, hanónꞌalh ꞌinkꞌez ꞌun ntolhꞌis. ꞌEt ndáhja tꞌeh nuhyustꞌe ndulhcho
chadutéskꞌun hoh whanus sooꞌ hoontꞌah. 30 ꞌInkꞌez nalhnih tsꞌih nla be
tíntaꞌ nintꞌen tꞌeh, kꞌontꞌas ꞌinkꞌez ꞌun tolhꞌis. Nuhyustꞌe ndulhcho ꞌaw
kwuncho yuh tsꞌih chadutéskꞌun, ꞌet ꞌonus nus sooꞌ hoontꞌah.”

Dune tsꞌeke bulh lhgho delhtsꞌi, ꞌilhuz wheni ꞌuhoontꞌah
31 “ꞌOnus ꞌun chah nduhútni ‘Ndun buꞌat ꞌustlꞌeꞌ ꞌutelilh, yeꞌ dustlꞌus

ꞌistlꞌeꞌ itelilh, ꞌi yutlꞌayóolhchoos hubaꞌ hoontꞌah.’ 32 ꞌEt whuntsꞌih ꞌun
whudúsni, buꞌat ꞌuyoon dune bulh tintaꞌ ꞌantꞌen ꞌet huwa zeh dustlꞌus yeꞌ
ꞌustlꞌeꞌ itelilh, ꞌi yutlꞌayóolhchoos. Ndúchainel hoh buꞌat ꞌustlꞌeꞌ ꞌuyínla
tꞌeh, dichꞌoh buꞌat tintaꞌ ꞌantꞌen yulhtsi. ꞌInkꞌez ndun tsꞌeke ꞌuyoon dune
ghu nasda tꞌeh, dune ꞌen chah tintaꞌ ꞌutꞌih unli hoꞌ ꞌintꞌah.”

Khun nyunchꞌoh nghunek kꞌónyis gunih
33 “ꞌEt doochah niz de whudezulh da tsꞌiyawh tꞌeoonáhzun ꞌuda dune

daja hutni hoh njan duhutni, ‘Khun nyunchꞌoh nghunek kꞌónyis gunih.
ꞌEt neMoodihti butsꞌunahizínya ꞌet nduhoolcho hukwꞌunaꞌa ꞌontꞌen hubaꞌ
hoontꞌah.’ 34 ꞌEt whuntsꞌih sichꞌoh ꞌun whudúsni, khun whuz naꞌa teh
ndudóohtni gunih. Khun ‘Yakꞌuz whunalh ꞌudusni,’ doohtni gunih. ꞌAlha
yakꞌuz tsꞌih Yakꞌusda bukwꞌusda cho dezti, ꞌi ꞌet suꞌai. 35 ꞌInkꞌez, ‘Ndi yun
kꞌut whunalh ꞌudusni,’ doohtni gunih. Yakꞌusda duke yukꞌudelhúꞌez, ꞌi
ꞌintꞌah ꞌet huwa. ꞌInkꞌez khun teh, ‘Keyah Jerusalem whunalh ꞌudusni,’
doohtni gunih. Hubudayi cho kꞌus dezti bukeyah whucho ꞌuhoontꞌah ꞌet
huwa. 36 ꞌInkꞌez khun teh, ‘Sutsi be ꞌalhaꞌ dusni,’ doni gunih. ꞌAw ntsigha
ꞌilhukꞌi whuntsꞌih dulyul kꞌus dulhgus ꞌólhtsilh hoolah. 37 ꞌEt ndez naꞌa
njan dúdoohtni, ꞌAw ꞌet ‘A,’ dahtni, ‘A,’ ꞌintꞌah. ꞌInkꞌez ‘ꞌAwundooh,’ dahtni

tꞌeh chah, ‘ꞌAwundooh,’ ꞌuhoontꞌah. ꞌEt ꞌutsꞌun naꞌa ꞌudutéhnilh tꞌeh, ꞌet
sih ntsiꞌ tsꞌih hadutédoh hoꞌ ꞌintꞌah.”

Dune ntsiꞌ, ꞌen buchꞌa nóntꞌuk
38 “ꞌEt whutsuh da whulh udahtsꞌo ntsꞌenaꞌa dune daja hutni inle

njan duhutni, ‘Dune buna chawhésꞌen silhtsi tꞌeh, nyunchꞌoh nyúna be
chawhésꞌen tanle. ꞌI be kwꞌelha whutelhtsilh. ꞌEt bughoo habeꞌalhchus
tꞌeh, nyunchꞌoh nghoo be kꞌelhla whutelhtsilh,’ hutni inle. 39 ꞌEt whuntsꞌih
ꞌun whuhdúsni, dune ntsiꞌ kꞌólꞌen gunih. ꞌEt kꞌus ndan nalhnih tsꞌih
nuhnezkuk tꞌeh, ꞌet ꞌintlꞌas tsꞌih butsꞌun nándunontꞌah. 40Khun ndan
ntsꞌooztꞌan naheyelh but ntsꞌu yuka ꞌutni tꞌeh, ndzoot ꞌi chah bughá
yólhchoos. 41Dune ꞌet nduhóolhdzah sulh ti ínyalh nyulhni tꞌeh, nat
ꞌuwhuldzah tsꞌih bulh neóonya. 42Ndan hoonli ntsꞌun hukwaꞌutni tꞌeh,
hubugha yóꞌalh. Hoonli bughusinla yulhni tꞌeh, buchꞌa naoolꞌah gunih.”

Nuhchꞌaz detni, ꞌen bukꞌeoohtsiꞌ
43 “ꞌEt whulhúdahtsꞌo hubuhútni, ‘Nyeghah whutꞌi bukꞌeoonsiꞌ ꞌinkꞌez

nchꞌahudetni, ꞌen butsꞌudontnik.’ 44Ndun whúdusni, nuhchꞌa hudetni,
ꞌen bukꞌeoohsiꞌ. Ndunnah denwhútdule, ꞌen khunek unzoo, ꞌi be hubulh
yaóolhtuk. Ndunnah nuhtsꞌu dutnik, ꞌen butsꞌun wahzoo. ꞌEt ndunnah
hoontsiꞌ nuhtsꞌun neꞌhutꞌen ꞌinkꞌez dzuh nunwhahulhdzut, ꞌen chah buba
tenadoohdli. 45 ꞌEt ndez naꞌa nuhꞌaBá yakꞌuz usda, buzkeh wahle. Yakꞌusda
ndunnah hintsiꞌ ꞌinkꞌez hinzoo ꞌen ndi sa lhulhúgha bukꞌeidindi. Tsꞌahꞌun
ꞌuhintꞌah ꞌinkꞌez tsꞌahꞌun chaꞌhítꞌah, en chah lhulhúgha bukꞌut nawhúlhtih.
46Ndunnah nuhkꞌentsiꞌ, ꞌen zeh hubukꞌehsiꞌ tꞌeh, di simba nuhgha óokat?
Sooneya nalhdzooh chah whuz naꞌa zeh nduhútꞌen. 47Nuhwhulhutsinkah
zeh dahooja hubudahni tꞌeh, ꞌuyoon degha nus ahzoo naꞌdunáhzun ih?
Hoolah! Sooneya nalhdzooh, ꞌen chahwhuz naꞌa zeh nduhútꞌen. 48NuhꞌaBá
yakꞌuz usda dantꞌah hoh tsꞌahꞌun ꞌintꞌah, nuhwheni chah whuz naꞌa zeh
ndóhtꞌe hubaꞌ hoontꞌah.”

ꞌUtꞌen unzoo, ꞌi ꞌulhꞌen tꞌeh, khun tsꞌiyannah nalh
tube cho whe ꞌududoolhúti gunih

6 “Huwahli! Khun telꞌen ghaꞌ tehꞌalh tꞌeh, tsꞌet whucho ndóhtꞌen
gunih. ꞌEt whuz naꞌa ndahtꞌen tꞌeh, nuhwheꞌaBá yakꞌuz usda, ꞌen ꞌaw

nuhwhuba kꞌelhla holhtselh ghaítꞌah.
2 ꞌEt huwa telꞌen ghaꞌ tehꞌalh tꞌeh, khun tsꞌiyannah nalh tube cho

ꞌududoolhúti gunih. Ndunnah duba nahudzoo, ꞌen ꞌet whuz naꞌa ꞌet
duhútꞌen. Lizwif hubuluglez kꞌus ti whulheguz ꞌet tsꞌiyannah hubunoolhꞌen
ka, ꞌet nduhútꞌen. ꞌAlhaꞌ dusni, ndunnah ba ꞌukꞌelhla whutele, ꞌuda huba
ꞌukꞌelhla whuzdli hoꞌ hoontꞌah. 3 ꞌEt whuntsꞌih telꞌen ghaꞌ tehꞌalh tꞌeh,
nyula ꞌintlꞌas tsꞌih ꞌaw tꞌewhunozin nyula nalhnih tsꞌih datꞌen ꞌet. 4 ꞌEt
whuz naꞌa ꞌuyoon tꞌehoníszun ꞌet ndahtꞌen hoh telꞌen bugha ꞌáhꞌaih. ꞌInkꞌez
nuhwheꞌaBá yakꞌuz usda, ꞌen dahoontꞌah huwa ꞌet ndahtꞌen, ꞌet tsꞌiyawh
nuhwhunílhꞌen hoꞌ ꞌintꞌah. ꞌEt huwa dichꞌoh tsꞌiyannah but hoonzoo hoh
nuhwhuba kꞌelhla whutelhtsilh.”

Ndez naꞌa tenadoohdli hubaꞌ hoontꞌah
5 “ꞌEt tenadahdli tꞌeh, khun ndunnah duba nahudzoo kꞌah tsꞌih

tenadoohdligunih.NdunnahLizwifhubulugleznahudelhúya,kꞌus tiwheguz
chah, ꞌantsꞌih tsꞌiyannah hubunoolhꞌen ka tenahududli. Ndun whudúsni
ꞌuda huba kꞌelhla whuzdli hoꞌ hintꞌah. 6 ꞌEt nuhwheni tenadutehdli tꞌeh,
nuhwhenichꞌohwhahtꞌi,datidánaꞌdehtan ꞌinkꞌeztenadoohdli.NuhwheꞌaBá,
ꞌaw be chaoodéstꞌen, ꞌen tsꞌiyannah nalh nuhwhuba kꞌelhla whutelhtsilh.
7 ꞌEt tenadahdli tꞌeh, lhat cho lhtanahoohdeh gunih. Whuz naꞌa ndunnah
ꞌaw Yakꞌusda tꞌechahunízun tenahududli. Lhai khunek be tenahududli
tꞌeh, ꞌet sih Yakꞌusda hubudutétsꞌo huninzun. 8 ꞌEn hubukꞌunaꞌa ꞌudoohni
gunih. NuhwheꞌaBá dantꞌi be ndunahdzit ꞌuda tꞌewhunínzun hoꞌ ꞌintꞌah.

9 ꞌEt ndez naꞌa tenadoohdli,
‘NeꞌaBá yakꞌuz sinda.
Nyoozi dóoti.
10Hoh hubudayi cho inli,

whusahóoltsꞌit.
Hukwaꞌninzun tꞌeh, ndoh honeh,
ndi yun kꞌut ꞌinkꞌez yakꞌuz chah.

11Kꞌan dzin uzteꞌalh,

ꞌi neghainíꞌai.
12 ꞌUyoon bulh tinkꞌus tsꞌuwhulhꞌai tꞌeh, buba whunatsꞌodoolnah.

ꞌEt whuz naꞌa zeh tinkꞌus ꞌutsꞌutꞌih ꞌet neba whunaoodolnah.
13Ntsꞌe tinkꞌus tsꞌunintꞌuk, whuchꞌa neghinli.
ꞌInkꞌez ndun ntsiꞌ, ꞌen chah buchꞌa neghinli.
ꞌEt yakꞌuz kꞌuneꞌintꞌen ꞌintꞌah, ꞌinkꞌez be ilhtus,

be dénti, ꞌi chah, ꞌi ꞌilhuz wheni, ꞌi tsꞌiyawh nyeꞌildzun ꞌintꞌah.
ꞌEt ndoh honeh.’

14Dune nuhwhudulhyah néꞌhutꞌen tꞌeh, buba whunaoodelhúnah
tꞌeh, nuhwheꞌaBá yakꞌuz usda, ꞌen chah nuhwhuba whunaoodutelnah.
15 ꞌEt whuntsꞌih dune nuhwhudulhyah néꞌhutꞌen tꞌeh, ꞌinkꞌez buba
whuchanaooduzulhunah tꞌeh,nuhwheꞌaBáyakꞌuzusda, ꞌenchahnuhwhuba
whunaoodoolnah ghaítꞌah.”

Saháꞌdelhuya tꞌeh, ꞌonghunnah hubuchꞌa nonoolhꞌi
16 “Ndet saháꞌdelhuya tꞌeh, ndan duba nahudzoo, ꞌen hubukꞌunaꞌa

ꞌoohtꞌe gunih. ꞌEn hubudziyuh ꞌuhilhdzun naꞌhududilꞌi hoꞌ hintꞌah.
Dunen ꞌutsꞌun ꞌoonintꞌen hiyúlhtsih, whuz naꞌa teꞌhududilꞌen ꞌinkꞌez dzuh
nuhuzut naꞌhududilꞌi, ꞌuyoon húbonoolhꞌen ka. ꞌAlha ndun whudusni,
ndan nduhútꞌen, ꞌuda huba kꞌelhla whuzdli hoꞌ hintꞌah. 17 ꞌEt nuhwheni
saháꞌdelhúya tꞌeh, soo cho nuhwhunen chah naꞌóolhdeh ꞌinkꞌez nuhtsigha
chah naoolhlho. 18 ꞌEt whuz naꞌa saháꞌdelhúya tꞌeh, ꞌet ꞌonghunnah
hubuchꞌa nonahꞌi. ꞌEt whuntsꞌih nuhwheꞌaBá chaꞌwhéstꞌen tsꞌih whuntsꞌih
whunilhꞌen, tsꞌiyannah nalh nuhwhuba kꞌelhla whutelhtsilh.”

Yakꞌuz be hoonzoo ꞌuhoontꞌah, ꞌi be yakꞌuz tsꞌihwhuz ꞌilho neóohlelh
19 “Ndi yun kꞌut hoonáhtꞌi, ꞌi ꞌilho ꞌoohleh gunih. Ndulhꞌen tꞌeh,

ꞌantsꞌih kꞌenadidutsih ꞌinkꞌez muszoombaiyaz chah hoolah yutelhtsilh.
ꞌUndunutꞌih, nuhghu dáꞌduteyus ꞌinkꞌez hiduntetꞌih. 20 ꞌEt yakꞌuz be
hoonzoo ꞌuhoontꞌah, ꞌi whuz ꞌilho wéhla. ꞌAw bukꞌenaꞌdoodutsih ghaítꞌah.
ꞌInkꞌez muszoombaiyaz chah ꞌaw hoolah yoolhtselh ghaítꞌah. ꞌAw nuhghu
daꞌhooyis ꞌinkꞌez nuhgheꞌ hudunootꞌih ghaítꞌah. 21 ꞌEt ndet be hoonzoo
ꞌuhoontꞌah, ndet sáhla, nuhdzi chah ꞌet dutéꞌalh.”

Dune buna too dezkꞌun liꞌintꞌah
22 “Nena neyustꞌe ba too dezkꞌun liꞌintꞌah. Nuhna soo ꞌintꞌah tꞌeh,

nuhyustꞌe be whétꞌen, ꞌi dezbun. 23 ꞌEt whuntsꞌih dune buna tinkꞌus ꞌutꞌen
be untsiꞌ tꞌeh, ꞌet buyustꞌe ndulhcho tsahólhgus be dutébun. ꞌEt huwa be
whétꞌen nohwhulh ꞌintꞌah tsahólhgus kꞌunaꞌa be hoodetꞌen tꞌeh, dáhoolcho,
ꞌi be simba tsahólhgus wule?”

Yakꞌusda kꞌuneꞌintꞌen tꞌeh, sooneya chah kꞌuneꞌontꞌen ghaítꞌah
24 “ꞌIlhunuh dune nanahmoodih ba ꞌootꞌen ghaítꞌah. ꞌIlhunuh ꞌen yutsꞌu

dutetnik ꞌinkꞌez ꞌilhunuh yukꞌetesiꞌ. Kꞌus ꞌilhunuh yukꞌúneꞌtetꞌen ꞌinkꞌez
ꞌilhunuh yuchꞌa dutetni. ꞌAw Yakꞌusda kꞌuneꞌintꞌen ꞌinkꞌez sooneya chah
kꞌuneꞌontꞌen ghaítꞌah.”

Yinkak delhútsꞌi huwuni wahle gunih
25 “ꞌEt huwa njan ndunwhudusni, yinkak delhútsꞌi huwuniwahle gunih.

Tehꞌalh, ꞌi ꞌinkꞌez tehnilh, ꞌi chah, ꞌinkꞌez nuhyustꞌe be soo nadutehnilh,
ꞌi chah, ꞌi tsꞌiyawh khun bugha ni wahle gunih. Tehꞌalh, ꞌi be kháhna,
ꞌi degha nus dezti nahzun ih? Kꞌus naih ꞌi nuhuyustꞌe degha nus dezti
nahzun ih? 26Nduk dutꞌai núdelh, ꞌi nulhꞌen! ꞌAw hachaꞌnusdle ꞌinkꞌez
ꞌaw khi huba ilhuchaꞌwesdle ilah. ꞌEt whuntsꞌih nuhwheꞌaBá yakꞌuz usda,
ꞌen bugha ꞌáꞌaih. Nuhwheni ꞌen ilah ꞌonus nus huba déhti. 27Nuhtah ndan
dalcho tele howuni unli? ꞌAw ꞌet huwa ꞌonus nus ꞌulyez wule ghaítꞌah!

28Di ka be dune tehleh wuni ahli? ꞌIndakyaz ntsꞌenaꞌa haniyeh, ꞌet
howu nuni nahzut. ꞌAw chaꞌhustꞌen ꞌinkꞌez ꞌaw naih chah chaꞌhulhꞌen
hiye dune tele ka. 29Ndun whudusni Solomon ꞌen whuntsꞌih soo nadutꞌih
teh, ꞌaw ꞌindakyaz yuchꞌa degha nus chaꞌildzooh. 30Yakꞌusda tlꞌo unzoo,
ꞌi yilhꞌi. ꞌI kꞌan dzin tlꞌo kꞌut haniyeh ꞌinkꞌez buntꞌah ꞌi tsehidutelhkulh
ꞌinkꞌez dutékꞌun. ꞌEt dáhoolcho ꞌi be nuhwheni ꞌonus nus soo nanohdutele?
Nuhwheni ꞌaw soo cho nuhwhuba ꞌalhaꞌ chaꞌhootꞌah hoꞌ ꞌahtꞌah! 31 ꞌEt
huwa di simba tsꞌooꞌalh, kꞌus di simba tsꞌootnai, kꞌus di simba be dune
tsꞌoole, noohzin gunih. 32 ꞌAlha ꞌudun yun kꞌut whutꞌen ꞌet zeh hukwa
hitésꞌen. ꞌInkꞌez ꞌalha ꞌi be nuhwheꞌaBá yakꞌuz usda, ndai hoonliyaz
be tsꞌudunudli, ꞌi tsꞌiyawh tꞌeooninzun. 33Ndet Yakꞌusda nuhwhuba

hubudayi cho tele ꞌinkꞌez ye tsꞌahꞌun naꞌa ꞌuhoontꞌah, ꞌi nuhbeꞌildzun tele,
ꞌet zeh hukwaꞌnahzun tꞌeh, ꞌonus ꞌun, ꞌi chah tsꞌiyawh nuhgha tékulh
hoꞌ hoontꞌah. 34 ꞌEt huwa buntꞌah dawhútenilh, ꞌet howuni wahle gunih.
Buntꞌah dawhuténilh, ꞌet ndoh honeh. Dzin totsuk sooꞌ hoolcho howun ni
hoonli ꞌet huwa.”

ꞌUyoon ba nahoohyeh gunih

7 “ꞌUyoon ba nahoohyeh gunih. Dooka sih nuhwhuba nahoodeh.
2Ntsꞌenaꞌa ꞌuyoon ba nahahyeh, ꞌet whuz naꞌa nuhwhuba nahutedeh.

ꞌInkꞌez ntsꞌenaꞌa ꞌuyoon ghu nuni nahdzut, whuz naꞌa zeh nuhghu nuní
huntezut.

3 ꞌEt di ka nyulhutsin lhusyaz buna kꞌet deztan, ꞌi nilhꞌen, nyunchꞌoh
duchun cho nyuna kꞌet deztan ꞌinkꞌez? 4Ntsꞌenaꞌa nyulhutsin ꞌuduténilh,
‘Nyuna kꞌeltsꞌut, ꞌi nyuna kꞌehanaóosꞌalh,’ ꞌinkꞌez nyunchꞌoh lhiꞌílcho, ꞌi
nyuna kꞌet suꞌai, ꞌi ꞌaw chanílhꞌen? 5Buba naindzoo! ꞌUdechoo lheꞌílcho,
ꞌi nyuna kꞌéltsꞌut, ꞌi choo nyuna kꞌéhanainꞌaih. ꞌEt sih soo whunilhꞌen hoh
buna kꞌéltsꞌut, ꞌi buna kꞌehanáyoꞌalh.

6Yakꞌusda bughunek lubeshi bughuh hoolah, ꞌi khun teh lhikah ndultꞌah
hubugha yóohꞌalh gunih. Kꞌus Yakꞌusda ye whúneodulhꞌeh, ꞌi kwꞌusul
dezti, ꞌi pearl hiyulhni, ꞌet dultꞌah, ꞌi khun teh goso dultꞌah butayóolhdelh
gunih. ꞌEt ndahja tꞌeh, ndulhcho hikꞌunutélhꞌus ꞌinkꞌez ꞌahoh nuhtsꞌun
nahulhúya ꞌinkꞌez yanohodutélhchꞌulh.”

Yakꞌusda nuhtsꞌo hukwaꞌninzun, ꞌet Yakꞌusda
hukwa ꞌoodolhkut ꞌinkꞌez nuhgha whúteꞌalh

7 “Yakꞌusda buka yoodulhkut, ꞌi nuhgha íteꞌalh. Bukunáhta ꞌinkꞌez
nahootéhꞌalh. Ndati whudúlhghalh ꞌinkꞌez nuhwhuba daꞌdutékwus. 8Ndan
ꞌoodulhkut, Yakꞌusda hubugha whúteꞌalh. Hoonliyaz hukunúta, ꞌen
nahahootéꞌalh. ꞌInkꞌez ndati hodulhghalh ꞌen Yakꞌusda huba dáꞌdutetꞌilh.

9Ndunnah nuhbákah nuhtah, buyeꞌ lhes yutsꞌu ka ꞌutni tꞌeh, tse
yughándunóoꞌalh ghaítꞌah. 10Kꞌus lhook yutsꞌu ka ꞌutni tꞌeh, hoh tlꞌughus
yugha óolelh ghaítꞌah. 11Nuhwheni lubeshi ꞌulhꞌen ahli, ꞌet whuntsꞌih
tꞌeoonahzun ntsꞌenaꞌa unzoo, ꞌi nohwuzkeh hubughaitéhꞌalh. Dáwhulcho,
ꞌi be ꞌonus nus nduk yakꞌuz nuhwheꞌaBá, ndunnah yoodulhkut, unzoo, ꞌi

hubughaitéꞌalh. 12 ꞌEt huwantsꞌenaꞌa hukwaꞌnahzundunedanohhotelhꞌilh,
ꞌet whuz naꞌa zeh nuhwheni ꞌet ndúboolhꞌen. ꞌAlha Moses beꞌ dustlꞌus,
ꞌinkꞌez nus whunilhꞌen bubeꞌ dustlꞌus chah, ꞌet nawhultꞌah ꞌet nduwhútni.”

Ndi hukwuti hoondot
13 “Njan hukwuti hoondot ꞌet hukohdelh hubaꞌ hoontꞌah. ꞌEt hukwuti

hoontel, ꞌet hoontsiꞌ tsꞌun whuzꞌai, whuz whéti ꞌuhoontꞌah ꞌinkꞌez lhanah
whuz whehúdelh. 14Njan ꞌet huwa ꞌet nduhútꞌen, njan hukwuti hoondot,
ꞌi ꞌilhuz be tsꞌukhuna ꞌuhoontꞌah ꞌinkꞌez howa whulna hoꞌ hoontꞌah. ꞌAw
lhanah ilah nahuhóoꞌaih.”

Dune dahútꞌen, ꞌet ꞌi be dahintꞌah tꞌeoobuntehzeh
15 “Ndunnah whutsꞌit be nus whunilhꞌen naꞌdudilꞌi, ꞌen buka huwahli!

Sheep zuz be soo dintꞌah, ꞌen buyuh tsꞌih yus soo degha nus ntsiꞌ ꞌen
líꞌhintꞌah. 16 ꞌEt huwa dahútꞌen, ꞌet ꞌi be tꞌeoobuntehzeh. ꞌEt mai cho whus
chuntah ih oonahye? Kꞌus ndi mai, figs hiyulhni, chuntah whudutsꞌul
whutah oonahye ih? ꞌAwundooh! 17 ꞌEt whuz naꞌa zeh duchun unzoo, ꞌi
mai unzoo, ꞌi bugha haniyeh. 18 ꞌInkꞌez duchun dalhjut, ꞌi ꞌaw mai unzoo,
ꞌi bugha hanóoyeh ghaítꞌah. 19Tsꞌiyai, ꞌi duchun ꞌaw mai unzoo, ꞌi bugha
hanooyeh ghaítꞌah, ꞌi nánuhidutselh ꞌinkꞌez hidelhkꞌun. 20 ꞌEt huwa dune
chah whuz naꞌa ndúhintꞌah. ꞌEt huwa tꞌeoobunoohzin.”

Yakꞌusda kꞌúnuchaꞌustꞌen, ꞌen Jesus Christ bubeꞌildzun chahilah
21 “ꞌAw tsꞌiyannah, ‘SMoodihti, sMoodihti,’ sulhni, ꞌaw ntsꞌe yakꞌuz

kꞌuneꞌtsꞌuwhulꞌenwhuzhutooyaghaítꞌah.NdanseꞌaBábutsꞌohukwaꞌninzun
tuneꞌutꞌen, ꞌaw ꞌen zeh yakꞌuz tsꞌun hutedulh. 22 ꞌEt ndunnah njan dzin
whusawhéltsꞌut tꞌeh, ‘SMoodihti sMoodihti, ꞌalha nyoozi be nus tsꞌúhooꞌen.
ꞌInkꞌez nyoozi be ntsiꞌ nududeh, ꞌi ꞌuyoon bughuwhe nátsꞌinanyoot! ꞌInkꞌez
nyoozi ꞌi be huwa ꞌétꞌen tuneꞌtsꞌutꞌen,’ hutni. 23 ꞌEt nduntꞌah dune tsꞌiyawh
hubudutésnilh, ‘ꞌAw tꞌenwhunuzúszun. Suchꞌa nasahdel! Nuhwheni ꞌaw
sukꞌunuchaꞌahtꞌil ahtꞌah!’ ”

Jesus Christ bughunek soo cho whulh tsꞌooyin
24 “ꞌEthuwandunnahsughunekyoozilhtsꞌai, ꞌinkꞌezdajadusnihukwꞌuneꞌ

hutꞌen, ndun dune whunih bukoo tse kꞌut niooniꞌai, ꞌen kꞌunaꞌa ꞌuhintꞌah.
25 ꞌAw ꞌet nawheóonilhtan ꞌinkꞌez too ꞌaw ꞌet ulhtus suli, ꞌi njan bukoo
whutꞌagheznai. Nilhtsi ulhtus, ꞌi chah whudelhtsꞌut. ꞌEt whuntsꞌih njan
bukoo ꞌaw dachahóonil. Njan bukoo tse kꞌut whuzꞌai ꞌet huwa. 26 ꞌEt
whuntsꞌih ndan sughunek huditsꞌo ꞌinkꞌez ꞌaw hikꞌunuchaꞌustꞌen tꞌeh,
ndun dune whusnik, ꞌen bukoo ꞌantsꞌih sai kꞌut niooniꞌai, ꞌen duhúltꞌah.
27 ꞌAw ꞌet nawhéoonilhtan ꞌinkꞌez too ꞌaw ꞌet ulhtus suli, ꞌi njan bukoo
whutꞌagheznai. Nilhtsi ulhtus, ꞌi chah whudilhtsꞌuk. ꞌInkꞌez njan bukoo
nawhéltsꞌut. ꞌInkꞌez wheóonujut hoh nahwéltsꞌut.”

28 ꞌEt Jesus ndi khunek ye hubulh yailhtuk, ꞌi lhaduja hoh
ꞌilhunahuwésdel tube huba hooncha. 29Khunek be butlꞌa whéltsꞌut
hoh wheoobudalhꞌi. Ndunnah Moses beꞌ dustlꞌus kꞌut ꞌukꞌununaꞌúsduguz,
ꞌaw whuz naꞌa hubuchaoodílhꞌil.

Dune hubukak whulhjut ꞌen Jesus soo naꞌbinla

8 ꞌAw ꞌet Jesus ndus de dzulhyaz kꞌuz hanaja hoh lhanah dune
hinantesdel. 2 ꞌEt hoh dune bukak whulhjut, ꞌi leprosy hiyúlhni,

ꞌen yududezya, yubut nachaniti ꞌinkꞌez ndi yúlhni, “SMoodihti nyun
hukwaꞌninzun tꞌeh, ndi ndai be ilhtus, ꞌi ꞌintꞌi, ꞌi be sunaꞌilhdeh.”

3 ꞌEtJesusbulabeyutꞌaghéznai ꞌinkꞌez,“A,hukwaꞌnuszun.Nyunaꞌalhde!”
yúlhni. ꞌEt bukak whulhjut, ꞌet ꞌahoh soo naꞌuja. 4 ꞌEt Jesus ndi yúlhni,
“Khun teh ꞌuyoon doni gunih! ꞌEt náwhulnuk butsꞌinyalh ꞌinkꞌez tsꞌahꞌun
naꞌa díni nyustꞌe ntsꞌenaꞌa hoh soo naꞌuja ꞌinkꞌez nyunoolhꞌen. ꞌEt Moses
beꞌ dustlꞌus yukꞌuyaoolhtuk. ꞌI bugha ndai huwa taꞌalh, ꞌi nyudóoni. ꞌEt
whuz naꞌa tsꞌiyannah whubuntalhtun dainja hoh soo naꞌinja.”

ꞌIlhunuh Rome whutꞌen nehughan
bumoodih, ꞌen buyeꞌ Jesus soo naꞌyinla

5 ꞌAw ꞌet Jesus keyah Capernaum tsꞌih huwhutni ninya hoh ꞌilhunuh
Rome whutꞌen nehughan bumoodih, ꞌen yududezya hoh yutsꞌu tedudlih,

6 “SMoodihti seꞌustlenyaz, ꞌen njan koo yun sulhti ꞌaw dechadusnik hoh
tube dzuh nuzut.”

7 ꞌEt Jesus ꞌuyulhni, “Butsꞌu tesyalh ꞌinkꞌez soo naꞌtesdlilh.”
8 ꞌEt whuntsꞌih ndun nehughan bumoodih ꞌuyulhni, “SMoodihti sukoo

tsꞌih tanyalh huba ꞌaw soo chaꞌlhúdzooh. ꞌAntsꞌih nghunek be ꞌet ndudénja
tꞌeh, ꞌetwhuntsꞌih seꞌustlenyazsoonaꞌootnelhsih. 9 ꞌAlhasichah ꞌonghunnah
sugha ndoh ꞌuhintꞌah hoh hukwaꞌhuninzun tuneꞌsuhulhꞌen. ꞌEt sichah
whuz naꞌa zeh nehughan huba ndoh ꞌustꞌah. ꞌEt ꞌilhunuh, ‘Inyalh!’ dusni
tꞌeh, ꞌet ꞌaho wheyih. ꞌEt ꞌuyoon ‘ꞌAnih,’ dúsni tꞌeh, ꞌet ꞌahoh sughuyih.
ꞌEt seꞌulhna, ‘Njan dineh!’ dúsni tꞌeh, ꞌet ꞌahoh ꞌet ndútꞌih.”

10 Jesus ndun dune ndet ꞌuwhúlhniwhulhúdantsꞌo hoh tube ba hooncha.
ꞌEt huwa ndunnah yunedulh ndobúlhni, “Israel whuyun kꞌut ndulhcho
hoh, ꞌaw ndun dune whuz naꞌa buba ꞌalha ꞌuhoontꞌah nachalhtel. 11 ꞌEt
ndun whudusni ndaz de ꞌinkꞌez nus de lhanah whusatedulh hoh yakꞌuz
kꞌuneꞌwhulꞌen tsꞌih ꞌet Abraham, ꞌinkꞌez Isaac, ꞌinkꞌez Jacob chah, ꞌen
ꞌilho lhula naꞌhutetꞌalh. 12 ꞌEt whuntsꞌih ndunnah yakꞌuz kꞌuneꞌhoolꞌen
huba ꞌintꞌah inle, ꞌen ꞌaz tsahólhgus tsꞌih hubotelhdulh. ꞌEt tsꞌiyawh hutso
ꞌinkꞌez hubughoo lhehídutelhkꞌus.”

13 ꞌEt Jesus ndun nehughan bumoodih ꞌen ndi yúlhni, “ꞌAw ꞌet inyalh!
ꞌEt ntsꞌe whula mba ꞌalha ꞌustꞌah, whuz naꞌa zeh mbaꞌ whuténilh.” ꞌEt soo
ꞌet ꞌuhunetꞌoh hoh be ꞌustlꞌenyaz soo naꞌuja.

Peter bubez, ꞌen chah Jesus soo naꞌyinla
14 ꞌEt Jesus, ꞌen Peter bukoo daninya hoh bubez yunilhꞌen. ꞌEt kwꞌusti

kꞌut sulhti dada nézul be nduda. 15Yuzih ninínya ꞌinkꞌez yula tꞌagheznai.
ꞌEt ꞌahoh ndi nézul nduda butsꞌuhanaidede. ꞌEt ꞌahoh dinadija ꞌinkꞌez
bugha náꞌuntꞌai.

Lhanah ntsiꞌ nududeh hubuyidélhtsꞌi, Jesus
bughunek be butsꞌah haóobunanyoot

16 ꞌAw ꞌet sa yuk tezꞌai hoh lhanah ntsiꞌ nududeh hubuyidélhtsꞌi, ꞌen
Jesus highu bunínla. Bughunek be ntsiꞌ nududeh, ꞌi hubuyáh hanaínanyoot.
ꞌEt tsꞌiyawh ndan nduda, ꞌen tsꞌiyawh soo naꞌubinla. 17 ꞌEt whuz naꞌa

Isaiah nus hoꞌen hoh ndutni, ꞌet tsꞌiyawh ꞌet ndúhooja. ꞌEt huwa njan
ndutni,

“Ndai laitꞌah neilhꞌi, ꞌi tsꞌiyawh neghu yílhchoot.
ꞌInkꞌez nedada chah ꞌi netsꞌu hanáhonla.”

Ndun Jesus Christ ba neꞌtétꞌen hukwaꞌninzun tꞌeh, ꞌet tꞌeh ndai ndi
yun kꞌut hukwꞌentsiꞌ, ꞌet tsꞌiyawh whuladootni hubaꞌ hoontꞌah
18 ꞌEt ꞌilhunahuwésdel tsꞌiyawh hinasdúguz. ꞌEt Jesus whunalhꞌen hoh

ꞌet ndunnah yulh ꞌutꞌen, ꞌen tsꞌiyawh ndobúlhni, “Nyan uztooke.” 19 ꞌEt
ꞌilhunuh Moses beꞌ dustlꞌus ꞌukꞌununaꞌusdúguz, ꞌen yughu ninya hoh ndi
yúlhni, “Nehodulhꞌeh ntsꞌoh tula nutányalh, ꞌet ndulhcho nyun tesyalh
hukwaꞌnuszun.”

20 ꞌEt Jesus ndi yúlhni, “Soo cho howu nuní ninzut! Nanguz ꞌen chah
ꞌan whutꞌi hoꞌ ꞌintꞌah ꞌinkꞌez dutꞌaiyaz chah utꞌo utꞌi. ꞌEt whuntsꞌih yinkak
dune yeꞌ, ꞌaw hukwꞌut tsin telꞌalh ꞌet whuntsꞌih chahóotꞌih.”

21 ꞌEt ꞌuyoon yugha hoodulꞌeh, ꞌen ndi yúlhni, “SMoodihti subailhꞌi.
Seꞌabá wheyutelhtelh choo.”

22 ꞌEt whuntsꞌih Jesus ndi yúlhni, “Sunanyalh! Dudulh yaidla dichꞌoh
wheyunalhuhoolyelh.”

Nilhtsi ꞌinkꞌez tatsi bulh ꞌi whuntsꞌih Jesus hikꞌuneꞌutꞌen
23 ꞌAw ꞌet tsꞌi be inya ꞌinkꞌez yugha hoodulꞌeh, ꞌen tsꞌiyawh hiyulh ꞌúja.

24Ni huzki ibulh hubulh taoodeltsꞌut ꞌinkꞌez ꞌaw ꞌet tsꞌi be tawhenduniteh,
ꞌetwhuntsꞌih Jesus ꞌennanisti. 25 ꞌInkꞌezyughahoodulꞌeh, ꞌenhitsꞌuwhendel
tsꞌenahiyulhdzit. “NeMoodihti netalhyis! ꞌAw ꞌet too tsꞌuteghan!”

26 ꞌEt ndobúlhni, “Di ka whénlhujut? ꞌAw bé ꞌalhaꞌ whutꞌen, ꞌi soo
ꞌúltus, ꞌi chahtꞌih hoꞌ dahni.” Didinya hoh khunekti be hukwaꞌyudáni too
ꞌinkꞌez nilhtsi bulh yatelhtuk, ꞌinkꞌez ꞌaw ꞌet dinghel.

27 ꞌEt ndunnah dune huba hooncha hoh ꞌulhódutni, “Ndun dantꞌah
dune simba ꞌintꞌah? Nilhtsi ꞌinkꞌez tatsi bulh ꞌi whuntsꞌih hikꞌuneꞌutꞌen.”

Nanah dune ntsiꞌ nududeh, ꞌi hubuyudínda, ꞌen
Jesus ntsiꞌ nududeh, ꞌi butsꞌah hanaóobunanyoot

28 ꞌAw ꞌet nyan nisúki ndunnah Gergese hubuyun kꞌut huwhutni,
whuz lhghuhudindel. ꞌEt nanah dune highu ninꞌaz. ꞌEn ntsiꞌ nududeh, ꞌi
buyudínda. Ndet neyustꞌe ꞌahule, ꞌet whuz de haháꞌaz. Soo chaꞌhunízun kꞌet
ꞌaw dune buyustꞌe ghah lhoya ghaítꞌah. 29 ꞌEt khunyaz tube cho ꞌuhutni,
“Jesus nyun Yakꞌusda buYeꞌ inli hoꞌ ꞌintꞌah! Ndai netsꞌu hukwaꞌninzun?
Nketꞌah neba whusaóoteltsꞌulh whutsuh, dzuh nunetalhdzut ka ꞌinja
whusainya?”

30 ꞌEt njan howu nilhdza, ꞌet goso lhai hoh ahúꞌalh. 31 ꞌEt ntsiꞌ nududeh,
ꞌen hitsꞌutedudlih hoh hiyulhni, “Whusanáneuntanyulh tꞌeh, ꞌet nyooz
goso yúzdoodeh netlꞌahóꞌalh.”

32 ꞌEt “Ahdulh!” ndobúlhni. ꞌAw ꞌet ntsiꞌ nududeh, ꞌi ndunnah dune
hubutsꞌuhaídande hoh goso yídande. ꞌAw ꞌi bulh goso wheghah helghaz
ꞌinkꞌez too hubanghan. 33 ꞌEt ndunnah goso ghuhinli, tsꞌiyawh ꞌahoh keyah
tsꞌih whehélghaz. ꞌInkꞌez keyah whutꞌen tsꞌiyawh ndo badáni dahooja ꞌet.
Ndunnah nanah ntsiꞌ nududeh, ꞌi hubuyidande inle, ꞌet dahúja nduhóolcho
ndo badáni. 34 ꞌAw ꞌet keyah whutꞌen, tsꞌiyawh ꞌaz whehélghaz ꞌinkꞌez
Jesus hidudezdel. Hitelhꞌen ibulh njan buyun kꞌut whuchꞌa naóoja, ꞌet
hukwa hitsꞌutedudlih.

Jesus ndun dune ꞌet ndiyulhni, “Nlubeshi tsꞌiyawh mba hoolah suli”

9 Jesus ꞌaw ꞌet tsꞌi benya ꞌinkꞌez nyan whehánki dichꞌoh dukeyah tsꞌih.
2 ꞌAw ꞌet ndun dechadusnik, ꞌen kwusuti be whusahíyankai. Jesus

hubunilhꞌen ꞌinkꞌez tꞌeooninzun huba ꞌalhaꞌ hoontꞌah. ꞌEt dechadusnik
ꞌuyúlhni, “Dahooja ꞌuski, nduk ꞌun duniltꞌuk! Nyulubeshi tsꞌiyawh mba
hoolah suli!”

3 ꞌEt ꞌahoh bulunah Moses beꞌ dustlꞌus ꞌukꞌununaꞌúsduguz ꞌulhódutni,
“Ndun dune Yakꞌusda chꞌa yalhtuk hoꞌ ꞌutni!”

4 ꞌEt daja huninzun Jesus ꞌet tsꞌiyawh tꞌeooninzun. ꞌEt ndobúlhni, “Di
ka nuhdzi yuh ntsiꞌ ghu nuni nahzut? 5Ntsꞌenaꞌa simba huwa chahoolnah
kꞌunaꞌa uzdooni? ‘Lubeshi mba hoolah suli,’ kꞌus, ‘Didinyih ꞌinkꞌez inyalh’?
6 ꞌEt njan tꞌeoonóhzin yinkak dune yeꞌ, ꞌen ndi yun kꞌut hubaꞌ hoontꞌah
hoꞌ ꞌintꞌah lubeshi ꞌun toolhdelh ka hubaꞌ hoontꞌah hoꞌ ꞌintꞌah,” hubúlhni.

ꞌInkꞌez ndun dechadusnik, “Didinyih ꞌinkꞌez kwꞌusinti, ꞌi nailchoot ꞌinkꞌez
nkoo tsꞌih naindalh!” yulhni. 7 ꞌEt ꞌahoh dinadija ꞌinkꞌez bukoo tsꞌih
whenája. 8 ꞌEt ꞌilhunahuwésdel tsꞌiyawh huba hooncha ꞌinkꞌez Yakꞌusda
hidálhti, dune, ꞌen chah butlꞌahoꞌai hoh hubaꞌ hótꞌe ka.

Matthew ꞌen sooneya nalhdzooh
9 ꞌEt hukwꞌelhꞌaz Jesus wheghah lhuseya hoh ndet sooneya nalhdzooh,

ꞌet ꞌilhunuh dune Matthew hiyulhni, ꞌet usda yunilhꞌen. “Sunanyalh,”
yulhni. ꞌEt didinya ꞌinkꞌez yukꞌah tsꞌih ootꞌen ka yuntezya.

10 Jesus yukoo tsꞌih daninya ꞌinkꞌez buzih usda bula naꞌutetꞌalh. Sooneya
ꞌilhunanowezꞌaih ꞌinkꞌez lubeshi ꞌulhꞌen, ꞌen chah koo dahuníndel ꞌinkꞌez
Jesus ꞌinkꞌez yugha hoodulꞌeh hubulh hubulanaꞌhutꞌalh. 11 ꞌInkꞌez ndunnah
Pharisee hinilhꞌen hoh yugha hoodulꞌeh hubuhoodulhkut, “Nuhodulhꞌeh,
ꞌet di ka sooneya ꞌilhunanowezꞌaih ꞌinkꞌez lubeshi ꞌulhꞌen chah hubulh
naꞌutꞌalh?”

12 ꞌEt Jesus bubulh údantsꞌo daja hiyulhni ꞌet ndobúlhni, “Ndunnah soo
ꞌíntꞌah ꞌaw yoo be duyun ka chaꞌhunízun. Nduda, ꞌen zeh yoo be duyun
kaꞌ huninzun. 13 ꞌEt huwa ahdulh ꞌinkꞌez ndet ꞌukꞌeꞌwheꞌedúguz hoh ꞌet
hodoolhúꞌeh, ‘ꞌUyoon hubugha teꞌntehzilh ꞌet nuhtsꞌuh hukwaꞌnuszun.
Ndai Yakꞌusda bukwꞌuzdai kꞌut hidutelhkꞌun, ꞌi bukaꞌchaꞌnúszun,’ ni.
Sichah whuz naꞌa, ꞌaw dune tsꞌahꞌun ꞌuhintꞌah, ꞌaw hubuka ilah whusáya.
ꞌEt lubeshi ꞌuhulhꞌen, ꞌen bulubeshi chꞌa bubeni naháhundunooleh ka, ꞌet
huba whusáya.”

John yugha hoodulꞌeh, ꞌen saháꞌdelya ꞌet Jesus hukwa hiyoodulhkut
14 ꞌAw ꞌet John yugha hoodulꞌeh, ꞌen Jesus tsꞌun hunindel hoh

hiyoodulhkut, “Dáhoontꞌahhuwawheni chah ꞌinkꞌezPharisee, ꞌen chah lhat
hohsaháꞌdelya. ꞌInkꞌeznyunnghahoodulhꞌeh, ꞌen ꞌawsaháꞌchahudulhuye?”

15 ꞌEt Jesus ndobúlhni, “Ndun buꞌat whutele, ꞌen bulh dunekah ꞌawhuz
hiyulh ꞌintꞌah, ꞌen chah ih soo saháꞌhudutelyih? ꞌAwundooh! ꞌEt whuntsꞌih
dubulh dunekah buchꞌa nahítelhtelh, ꞌet tꞌeh zeh saháꞌhudutelyelh.

16 ꞌInkꞌez chah, ꞌaw ꞌuda, ꞌi dzoot ꞌaw kꞌandit, ꞌi naih be naoolhkut
ghaítꞌah. ꞌEt nyoo kꞌandit, ꞌi naih naootéltsulh ꞌinkꞌez butsꞌuhanaitechꞌulh,
ꞌet ꞌonus nus hootétsiꞌ. 17 ꞌEt doochah, ꞌaw kꞌan mai too, ꞌi ꞌaw ꞌujut, ꞌi ꞌuzus

be yóolhdzeh ghaítꞌah. ꞌEt nduyínla tꞌeh, ꞌet sih bukóltalh. ꞌEt nyoo kꞌan,
ꞌi mai too tsꞌiyawh nadutejulh, ꞌinkꞌez ndi ꞌuzus ꞌi chah tintaꞌ tetꞌilh. ꞌEt
kꞌan mai too, kꞌan ꞌuzus ꞌi be híyalhdze tꞌeh, ꞌaw tintaꞌ ꞌootꞌen ghaitꞌah.”

Jesus ꞌuski yula ilhchoot hoh dinadija
ꞌinkꞌez ꞌilhunuh tsꞌeke soo naꞌyinla

18 ꞌEt njan dahooja ꞌawhuz howu yalhtuk khunyaz ꞌilhunuh moodih
yughu ninya ꞌinkꞌez yubut nachániti. ꞌEt ndiyulhni, “Sutseꞌ kꞌan ꞌahoh
dazsai. ꞌEt whuntsꞌih soo tulih sukoo tsꞌih tónya, ꞌinkꞌez nla be bukꞌédolnih,
ꞌet sih nakhóotna!” 19 ꞌEt Jesus didinya ꞌinkꞌez yuntezya. Yugha hoodulꞌeh,
ꞌen chah tsꞌiyawh hiyulh ꞌutꞌen.

20 ꞌEt wheghah hedulh hoh khunyaz ꞌilhunuh tsꞌeke, ꞌen lanezi ꞌonus
ꞌat nat (12) naooduzuk inle hoh ꞌuskai ꞌuyulhꞌen. Ndun tsꞌeke Jesus
yutꞌak tsꞌih yugha ninya ꞌinkꞌez nayitsꞌuz, ꞌi yus tsꞌih yutꞌagheznai. 21 ꞌEt
ndutenilh whutsꞌuh dichꞌoh ndunaꞌdudútni, “ꞌAntsꞌih bunaih butꞌaghénai
tꞌeh, ꞌet sih soo naꞌoosneh.”

22 Jesus yutsꞌu nálhaꞌa ꞌinkꞌez yunilhꞌen ꞌinkꞌez ndi yúlhni, “Stseꞌ, nduk
ꞌun duniltꞌuk! Be ꞌalhaꞌ hoontꞌah, ꞌi mba ꞌalhaꞌ ꞌintꞌah ꞌet huwa soo naꞌinja.”
ꞌEt whutsꞌun soo naꞌuja.

23 ꞌAw ꞌet Jesus ndun moodih bukoo tsꞌih daninya hoh ndi be tsꞌujun,
ꞌi flute hiyulhni, ꞌi hiye ujun hoh hubunilhꞌen. ꞌEt ꞌonghunnah tube
tahúdetnik hoh tso yahalhtuk, ꞌinkꞌez ndobúlhni, 24 “ꞌAz náhdulh! Ndun
tsꞌekeyaz ꞌaw dáchaitsal, ꞌantsꞌih nanisti hoꞌ ꞌintꞌah.” ꞌEt highudloh. 25 ꞌEt
dune tsꞌiyawh ꞌaz whenaóobahalhꞌa. Jesus bukoo tsꞌih daninya hoh ꞌuski
yula ilhchoot ibulh dinadija. 26 ꞌEt dahooja, ꞌet yun kꞌut ndulhcho ꞌet
hukwꞌunahuwhulnuk.

Nanah dune chawhésꞌen, ꞌen Jesus soo naꞌbinla
27 ꞌAw ꞌet Jesus natesja hoh nanah dune chawhésꞌen hiyuntezꞌaz ꞌinkꞌez

hikazulh, “NeMoodihti David butsꞌuhainzut neghateꞌnenzeh!”
28 ꞌEt Jesus koo tsꞌih daninya hoh ndunnah chawhésꞌen highudaniꞌaz.

ꞌEt Jesus ndobúlhni, “Nuhwhuba ꞌalhaꞌ hoontꞌah ih njan ꞌet dutésnilh
huba?” ꞌEt ꞌuhiyulhni, “A, neMoodihti!”

29Buna yutꞌagheznai ꞌinkꞌez ndobúlhni, “Ntsꞌenaꞌa nuhwhuba ꞌalhaꞌ

hoontꞌah, whuz naꞌa ꞌuhóneh.” 30 ꞌEt ꞌahoh nahitátꞌen ꞌinkꞌez honilhꞌen.
Jesus khunek ulhtus, ꞌi be ndobúlhni, “Khun ꞌuyoon dóohni gunih!” 31 ꞌEt
whuntsꞌih tináhuntꞌaz ꞌinkꞌez ndi keyah ndulhcho tsꞌiyannah ndo badáni.

Huba ꞌalhaꞌ chaꞌhootꞌah, ꞌen ꞌuhutni, “Jesus
ꞌen netsudule ye ulhtus, ꞌi be ꞌutꞌen”

32 ꞌEt tinahúndel ꞌilhunuh dune ꞌaw yachalhtuk, ntsiꞌ nududeh, ꞌi
buyidínda ꞌet huwa. ꞌEn Jesus highu hínilhti. 33 ꞌEt ndun ntsiꞌ nududeh, ꞌi
ye yáhanainanyoot. Ndun dune ꞌaw ꞌet yawhénilhtuk. ꞌEt ꞌilhunahuwésdel
ꞌulhódutni, “Israel yun kꞌut nduhoolhcho hoh ꞌaw ndez naꞌa chaꞌwhúsne,
ꞌet kꞌan tsꞌiyai ꞌet ꞌudechoo ndúhooja!”

34 ꞌEt ndunnahPharisee nduhútni, “ꞌAntsꞌih ntsiꞌ nududeh, ꞌen bumoodih
ye ulhtus, ꞌi bugha ndi nududeh ntsiꞌ yutsꞌu hanaínanyoot!”

Jesus ꞌen dune hubugha teꞌninzun
35 ꞌAw ꞌet Jesus njan keyah whuti ꞌinkꞌez keyah whuyaz chah

nduhóolhcho nusiya. ꞌInkꞌez Lizwif hubuluglez ndi khunek unzoo, ꞌi
be yakꞌuz kꞌúneꞌ whulꞌen, ꞌen hubugha wheboodulhꞌeh. ꞌEt dune ndunnah
buyustꞌe nduda, ꞌen tsꞌiyawh soo naꞌbulhꞌen. 36 ꞌInkꞌez ꞌilhunahuwésdel
hubunilhꞌen. ꞌEn tsꞌiyawh nihunentsai kꞌah hanulꞌen, ꞌaw ꞌuhooneh
ghaítꞌah. ꞌInkꞌez tsꞌiyaintsuk ladetnik liꞌhutꞌen. ꞌAntsꞌih sheepyaz lhanah
ꞌawhubughunli hoolah liꞌhintꞌah. 37 ꞌInkꞌezyughahoodulꞌeh, ꞌenndobúlhni,
“ꞌAlha ꞌaw ꞌet haꞌnukat newhúninzut ꞌinkꞌez tlꞌo mai lhai suli, ꞌet whuntsꞌih
ndunnah ꞌuhutꞌen, ꞌen ꞌaw soo chaꞌhuniltsuk. 38 ꞌEt huwa Yakꞌusda
haꞌnukat whumoodih, ꞌen ꞌuyoon ꞌuhutꞌen chah whusáboolhꞌa, ꞌet huba
tenadoohdli,” hubúlhni.

Lanezi ꞌonus ꞌat nanah (12) whelꞌa huboozi yukꞌeꞌtegus

10 ꞌEt lanezi ꞌonus ꞌat nanah (12) Jesus yugha hoodulꞌeh, ꞌen ꞌilho
ꞌanih hubudáni. Ntsiꞌ nududeh, ꞌi ꞌen tsꞌiyawh ndet whehílhtus

chah, ꞌinkꞌez kꞌuneꞌboolꞌen ka, ꞌet chah, ꞌinkꞌez ndet hukwꞌe húndudá

chah, ꞌet tsꞌiyawh ꞌet whuchꞌa soo naꞌbotelilh, ꞌet chah tsꞌiyawh butlꞌa
hóꞌai.

2Njan ꞌet lanezi ꞌonus ꞌat nanah whelꞌa huboozi yukꞌeꞌtegus; ꞌudechoo
Simon, ꞌen Peter chah hiyulhni; ꞌen bulhutsin ꞌen Andrew hiyulhni; ꞌet
doochah James chah Zebedee buyeꞌ, ꞌinkꞌez John ꞌen chah ꞌen bulhutsin
ꞌintꞌah; 3Philip ꞌinkꞌez Bartholomew; Thomas ꞌinkꞌez sooneya nalhdzooh
Matthew hiyulhni; James ꞌen chah Alphaeus buyeꞌ ꞌintꞌah, ꞌinkꞌez Lebbaeus
ꞌen buboozi ꞌudekꞌelhꞌaz Thaddaeus hiyulhni; 4 ꞌet Simon chah, ꞌen Canaan
yun kꞌut whutꞌen ꞌintꞌah, ꞌinkꞌez Judas Iscariot ꞌen ꞌuja Jesus be ꞌonket
ꞌintꞌah.

Ndunnah lanezi ꞌonus ꞌat nanah, ꞌen Jesus hubutelhꞌalh
5 ꞌAw ꞌet ndunnah lanezi ꞌonus ꞌat nanah, ꞌen ntsꞌe ꞌuhutetꞌilh, Jesuswhuz

hubutelhꞌalh. ꞌEt khunek ulhtus, ꞌi hubutlꞌaidaꞌai hoh ndobúlhni, “Khun
ꞌudun yun kꞌut whutꞌen hubuti tsꞌih teh toohdelh gunih. ꞌInkꞌez Samaria
hubukeyah tsꞌuti whuz teh toohdelh gunih. 6 ꞌEt Israel butsꞌuhainde, ꞌen
ꞌantsꞌih sheep tinta nilhꞌaz, ꞌi líꞌhintꞌah, ꞌen zeh hubutsꞌun toohdelh. 7 ꞌAw
ꞌet ahdulh hoh hubutah lhohdelh, njan ꞌet hubudutéhnilh, ‘Ntsꞌenaꞌa
yakꞌuz dune kꞌúneꞌ whulꞌen, ꞌaw ꞌet nilhdukw suli.’ 8Nduda ꞌinkꞌez buka
whulhjut, leprosy hiyúlhni, ꞌen chah tsꞌiyawh soo naꞌboolhꞌen. Yaidla
chah dinábudóohlelh. Ntsiꞌ nududeh, dune hubutsꞌah hanábunoohyukw.
Ndai ꞌantsꞌih nuhgha nkat, ꞌi chah ꞌantsꞌih huwaóohle. 9Khun teh sooneya
nuhsooneya zus be óohdzaih gunih! 10Khun téhdulh tꞌeh hoonliyaz toohla
gunih. ꞌEzdla ꞌinkꞌez kesgwut, ꞌi chah ꞌinkꞌez nankoh tsꞌooztꞌan ꞌinkꞌez
nuhtuz. ꞌAlha ndan ꞌutꞌen, ꞌen ntsꞌenaꞌa neꞌutꞌen, ꞌen huba soo ꞌúlzoo dantꞌi
hiye ndunidzit ꞌi hubutlꞌahóꞌalh hubaꞌ hoontꞌah.

11Ndet keyah tsꞌih téhdulh ꞌet keyah whuyaz kꞌus keyah whuti,
ꞌet ndunnah keyah whutꞌen, ꞌen hukwa boodolhkut kꞌus ndan simba
dune budzi unzoo, ꞌen bukoo doolhútsꞌi. 12 ꞌEt hubugha danáhdel tꞌeh,
ndunnah bukoo hudelhtsꞌi ꞌi tsꞌiyawh hoonzoo nuhghá holtsꞌit, nuhwhuba
hukwaꞌnídudzun, ꞌet whuz naꞌa ꞌet ndubudóohni. 13 ꞌEt ndunnah bukoo
ꞌet hudelhtsꞌi, ꞌen huhóontꞌi hubughudanáhdel tꞌeh, ꞌet nuhdzi dantꞌah,
tsꞌiyawh hubutsꞌun be óolhnih. ꞌAw ꞌet nduchahitꞌah tꞌeh, daja hubudáhni,
ꞌaw nuhwhulaꞌhooneh ghaítꞌah. 14 ꞌEt ndunnah ꞌaw nuhghun nuchahiyal
ꞌinkꞌezchanohuhoozilhtsꞌai tꞌeh, ꞌetbukoo tinaoohdelh ꞌetnyohkeyahwhuti

ꞌet chah whuchꞌa naoohdelh. ꞌInkꞌez nuhke tsꞌiyawh lhez chꞌa naoohghat.
15 ꞌAlha ndun whudusni ndet dzin dune ba nahutedeh whusawhéltsꞌut
tꞌeh, ndunnah Sodomwhutꞌen ꞌinkꞌez Gomorrah whutꞌen chah, njan keyah
whutꞌen ndunnah nuhghu núchayal, ꞌen ꞌonus nus ꞌuwhultsiꞌ hubugha
óoteltsꞌulh.”

Jesus ꞌutni, “Si soozi bugha tsꞌiyannah nuhtsꞌu dutetnih”
16 “Njan whunulhꞌen, ꞌantsꞌih sheep yus yugha wélhꞌaz liꞌhoontꞌah tsꞌih

whuz nuhwhutelhꞌa. ꞌEt huwa tlꞌughus kꞌunaꞌa whunih wáhle, ꞌinkꞌez
dutꞌaiyas, dove hiyulhni, ꞌi kꞌunaꞌa ꞌaw dune ndóolhdah gunih.

17Bulunah dune buchꞌa kháhdli. ꞌEn Lizwif naheyelh, ꞌen hububut
nenóhotelelh. ꞌInkꞌez Lizwif luglez húbez tsꞌih ꞌet nuhohóotelhtsus. 18 ꞌEt
ꞌantsꞌih yun kꞌut whumoodih ꞌinkꞌez hubudayi cho chah si sugha ꞌen
hububut nenóhotelelh. ꞌInkꞌez si sugha wheoobuntelhtun. ꞌUdun yun kꞌut
whutꞌen, ꞌen chah si sugha wheoobuntelhtun. 19 ꞌAw ꞌet whutlꞌanohuhanla
tꞌeh, ntsꞌenaꞌa daja dutehnilh, ꞌet huwuni wahle gunih. Ntsꞌoh howa
whudezulh whe ndai be yátelhtuk, ꞌi ꞌet tꞌewhunoohzeh. 20 ꞌAlha ꞌaw
nuhwhenichꞌoh ilah yatelhtuk. NuhwheꞌaBá buyégha ꞌi ꞌuduténilh.

21 ꞌEt dune dulhutsin datétsah ka whutlꞌaítelhtelh. Buꞌabá ꞌen buzkeh
chahwhuzhubutelilh. Bubuzkehbudusnekah chahhubuchꞌa nehúdutedulh
ꞌet dahutetsah huwá botelelh. 22 ꞌInkꞌez si soozi bugha tsꞌiyannah nuhtsꞌu
dutetnik. ꞌEt whuntsꞌih ndunnah ꞌudekꞌelhꞌaz whutsꞌun ꞌet whechahítsaz,
ꞌaw ꞌen zehhudutejih. 23 ꞌEtwhuntsꞌih njan keyah ꞌen dzuhnanóhahulhdzut
tꞌeh, ꞌet ꞌudun keyah tsꞌih hubuchꞌa tóohdelh. ꞌEt keyah whuti ꞌet chah
dzuh nunohohulhdeh tꞌeh, doochah ꞌonus ꞌun keyah hubuchꞌa tóohdelh.
ꞌAlhaꞌ dusni ꞌet yinkak dune yeꞌ whusateyalh whutsuh, ꞌaw njan Israel
hitsꞌuhainde, ꞌen hubukeyah tsꞌiyawh whutah lhóhdelh ghaítꞌah.

24Dune yugha hoodulꞌeh, ꞌen ꞌaw yuba dune hoodulhꞌeh hubugha
ndoh chaꞌitꞌah. ꞌInkꞌez be ꞌulhna, ꞌen chah ꞌaw dumoodih bugha ndoh
chaꞌitꞌah. 25Dune yugha hoodulꞌeh, whuyodulhꞌeh kꞌunaꞌa ꞌootꞌe hubaꞌ
hoontꞌah, ꞌinkꞌez be ꞌulhna, ꞌen dumoodih kꞌunaꞌa ꞌootꞌe hubaꞌ hoontꞌah.
ꞌEt si Beelzebula suhútni tꞌeh, ꞌet nuhwheni sugha hoodulꞌeh, nuhwheni
chah whuz naꞌa zeh ꞌet ndunohoduténilh!

a 10:25 Ndunnah buboozi, Beelzebul, ꞌen ntsiꞌ hubumoodihti ꞌintꞌah, ni hoh ꞌutni.

26 ꞌEt huwa ꞌen bube noolhújut gunih! Tsꞌiyaitsuk lubeshi whuꞌiz

ꞌintꞌah ꞌinkꞌez ntelhꞌi, ꞌi tsꞌiyawh tsꞌet haóotekulh ꞌinkꞌez tsꞌiyannah ꞌet
tꞌehontezeh.”

Yakꞌusda ꞌen zeh be noolhújut
27 “Njan daja nuhwhudusni tsahólhgus tsꞌet whucho howu yaoolhtuk.

Ndet whuꞌiz whudahtsꞌo, ꞌet bun kꞌut whutsꞌun khunekti be howu
yaoolhtuk. 28Ndun neyustꞌe hughan ꞌet ꞌaw nezul ꞌi hizoolhghelh ghaítꞌah,
ꞌet nduntꞌah, ꞌen bube noolhújut gunih. ꞌEt whuntsꞌih Yakꞌusda ndun
nuhzul nuhyustꞌe bulh kwuncho yuh tsꞌih nuhtenoh, ꞌen zeh be noolhújut.
29 ꞌAlha ih ndi nankoh ꞌuschas, ꞌi ꞌilho sooneya chadíti, ꞌi ꞌet ꞌultsuk ꞌi be
oohket? A, ꞌalha ꞌuhoontꞌah. ꞌEt whuntsꞌih neꞌaBá ꞌaw hukwa chaꞌnizun
tꞌeh, ꞌaw ꞌilhunuh ndi yun kꞌut naooltsꞌit ghaítꞌah. 30 ꞌInkꞌez nuhtsigha, ꞌi
tsꞌiyawh ꞌilhukꞌi hoh tꞌeininzun. 31 ꞌEt huwa khun whenoolhujut gunih.
Nuhwheni ꞌuschas buchꞌa degha nus déhti hoh ahtꞌah.”

Dune nalh Jesus ꞌen zeh neulhyis ꞌintꞌah uzdooni
32 “ꞌEt huwa ndun dune nalh ꞌet ndutni, Jesus, ꞌen zeh si sulhyis ꞌintꞌah,

ndun ꞌet ndutni, seꞌaBá yakꞌuz usda, ꞌen dutesnilh, ndun ꞌen seꞌildzun
ꞌintꞌah. 33 ꞌEt whuntsꞌih ndunnah dune nalh si hubulhyis ilah hutni tꞌeh,
sichah seꞌaBá yakꞌuz usda ndunnah, ꞌen ꞌaw seꞌildzun chahilah dóosni.”

Ndan si sugha dichꞌoh ye khuna, ꞌi
whuladetnik, ꞌen ndai ye khuna, ꞌi nayitéꞌalh

34 “Tsꞌiyannah lhtsꞌun tsꞌahꞌun ꞌuhootꞌe, ꞌet hukwa ndi yun kꞌut whusáya
noohzin gunih! ꞌAw lhtsꞌun tsꞌahꞌun ꞌuhootꞌe hubugha ootésꞌalh hukwa
ilah whusáya. ꞌEt soh cho liꞌintꞌah, ꞌi hubughaitésꞌalh ꞌet huba whusáya.

35Dune buꞌabá chꞌa nidúteyalh ꞌinkꞌez butseꞌ ꞌen
beꞌama chꞌa nidúteyalh.

ꞌInkꞌez ꞌen buyasꞌat ꞌen dubez chꞌa nidúteyalh,
ꞌet hukwa whusáya.

36Ndunnah dune bukoo huwhutꞌi,
ꞌen chah hichꞌa nidutédulh.

37Ndan buꞌabá kꞌus buꞌama, si sughanus hubukꞌensiꞌ tꞌeh, nduntꞌah,

ꞌen ꞌaw suba soo chaꞌhildzooh! ꞌInkꞌez ndan buyeꞌ ꞌinkꞌez butseꞌ bulh,
si sughanus hubukꞌentsiꞌ tꞌeh, ꞌen ꞌaw suba soo chaꞌildzooh. 38 ꞌInkꞌez
chah ndunnah bulhdulalhgus chadestil, ꞌinkꞌez suchahunesdulh tꞌeh, ꞌen
tsꞌiyawh suba soo chaꞌhildzooh. 39Ndan dichꞌoh ye khuna, ꞌet hoolhyih
hukwaꞌutꞌen, ꞌen ye khuna tsꞌiyawh tinta ootéꞌalh hoꞌ hoontꞌah. ꞌEt
whuntsꞌih ndan si sugha dichꞌoh ye khuna, ꞌi tinta ooníꞌai, ꞌen ye khuna,
ꞌi nayitéꞌalh.”

Ndan hoontꞌi hoh danyunilhti, ꞌen sichah
hoontꞌi hoh dasunílhti hoꞌ ꞌintꞌah

40 “Ndan hoontꞌi hoh danyunilhti, ꞌen sichah hoontꞌi hoh dasunílhti
liꞌhoontꞌah. Ndan whesalhꞌa, ꞌen chah hoontꞌi hoh daínilhti hoꞌ hoontꞌah.
41Ndan nus whunilhꞌen, ꞌen ꞌet huwa dune hoontꞌi hoh dainílhti. ꞌEt
ntsꞌenaꞌa buba kꞌelhla whutele, ꞌet ndan chah whuz naꞌa zeh buba kꞌelhla
whutele. ꞌEt whuz naꞌa zeh ndan tsꞌahꞌun dune, ꞌen ꞌet huwa dune hoontꞌi
hoh dainílhti, ꞌen ndet buba kꞌelhla whutele, ꞌet whuz naꞌa zeh ndunnah
chah ba kꞌelhla whutele. 42 ꞌInkꞌez ndunnah si sugha hoodulꞌeh, ꞌinkꞌez
ndun hubutah kꞌus hukwꞌelhꞌih ꞌintꞌah, ꞌen sugha hoodulꞌeh ꞌintꞌah ꞌet
huwa dune too nezkꞌuz yubainkai tꞌeh, ꞌalha ꞌún whudusni, ꞌen whuntsꞌih
buba kꞌelhla whutale hoꞌ hoontꞌah.”

Nanah John yugha hoodulꞌeh, ꞌen John Jesus tsꞌun
whebalhꞌa John dune too be ꞌulhꞌen, ꞌen nanah
yugha hoodulꞌeh, ꞌen Jesus tsꞌun wheóobalhꞌa

11 ꞌAw ꞌet Jesus lanezi ꞌonus ꞌat nanah yugha hoodulꞌeh, ꞌen
tsꞌiyaintsuk ndo budáni ꞌustlꞌeꞌ ꞌudeja, ꞌet bughuwhénya. ꞌUtsꞌun

keyah tsꞌun whenya dune hodutelhꞌeh ꞌinkꞌez hubulh yatelhtuk wheni.
2 ꞌAw ꞌet John ndaltsꞌut ꞌet Christ be ꞌutꞌen kꞌah whulh uduztsꞌai. ꞌEt

huwa nanah yugha hoodulꞌeh, ꞌen John Jesus tsꞌun wheóobalhꞌa. 3 ꞌEt
hiyoodulhkut, “Nyun ih whusatéyalh inli, kꞌus ꞌuyoon tulih ka tsꞌitóoꞌen?”

4 ꞌEt Jesus njan ndobúlhni, “John bugha nanahtꞌaz tꞌeh, ndetwhunélhꞌen
ꞌinkꞌez ndet whudáhtsꞌo, ꞌet tsꞌiyawh ndudóohni. 5 ꞌEt chawhésꞌen chah
ꞌet honilhꞌen nasdli. Dzuh nuhudelh, ꞌen soo nahudelh nahúsdli. Hubuka

whulhjutchahleprosyhiyúlhni,butsunhoolahnasdli, ꞌinkꞌezchaꞌhudustsꞌuk
chah ꞌahuditsꞌo nasdli. Yaidla chah dináhudidel ꞌinkꞌez telꞌen chah khunek
unzoo, ꞌi be hubulh yaintuk hoꞌ hintꞌah. 6 ꞌEt ndunnah si sugha ꞌaw buba
dzuh chailel tꞌeh, ꞌen degha nus hoonzoo bughá whultsꞌut.”

7 ꞌEt ndunnah nanah wheháꞌaz, Jesus ndunnah ꞌilhunahuwésdel, ꞌen
njan John bugha hubulh yawhenilhtuk hoh ndobúlhni, “Di tehꞌilh ka dune
chahóotꞌih tsꞌih whéhdel? Tlꞌoghazilh nonulhtsꞌi, ꞌi tulih tehꞌilh nahzun
ih? 8Ndet simba hukwa tsi hoohli whutehꞌilh? Dune naih duchut, ꞌi be soo
naduja, ꞌen tulih tehꞌilh nahzun ih? Sih soo zelhtsꞌai, ndunnah naih duchut,
ꞌi be dune unli, ꞌaw ꞌen zeh hubudayi cho bukoo hudelhtsꞌi. 9 ꞌEt ndet
whutehꞌilh hukwa tsi hóohli? Nus whunilhꞌen tulih? A, ꞌalhaꞌ hoontꞌah. ꞌEt
ꞌun whudúsni, nus whunilhꞌen degha nus hoonzoo whunalhꞌen! 10Ndun
ꞌen bugha ꞌukꞌuneꞌúsduguz, ꞌi ꞌet ndutni,

‘Sih soo zelhtsꞌai ꞌuyoon khunek suba naꞌa, ꞌen ntsuh telhꞌalh.
Ntsꞌoh lhutéyalh mba lhaoodutelilh ka.’

11Tsꞌahꞌun naꞌa ꞌúnwhudusni, tsꞌiyannahwhuzdli, ꞌaw John dune too be
ꞌulhꞌen degha nus dezti hoolah. ꞌEt whuntsꞌih ntsꞌe yakꞌuz kꞌúneꞌ whulꞌen,
ndan degha nus dezti chailah, ꞌen degha nus uncha hoꞌ ꞌintꞌah. 12 ꞌEt hoh
da John dune too be ꞌulhꞌen be wheꞌwhuditꞌen, ꞌet kꞌan dzin whutsꞌun,
yakꞌuz ntsꞌe kꞌúneꞌ whulꞌen, ꞌet yakꞌuz huhoolhdel, ꞌinkꞌez huhoolhdel,
ꞌen tsꞌiyawh yakꞌuz daꞌhudutóoyis hukwaꞌhutꞌen. 13 John whusateyalh
whutsꞌun, nus whunilhꞌen hubeꞌ dustlꞌus, ꞌinkꞌez Moses beꞌ dustlꞌus chah,
ndet daóotenilh hubudani, ꞌet ꞌuwhulhni. 14 ꞌEt daja nuhwhudúsni, soo
nuhwhuba ꞌalhaꞌ whutetꞌilh tꞌeh, ndun nus whunilhꞌen Elijah whusateyalh,
John ꞌen ꞌintꞌah, ꞌet huwa. 15Ndan budzo hooni, ꞌen ꞌahoozólhtsꞌa hubaꞌ
hoontꞌah.

16 ꞌEt yukꞌedíndeh ntsꞌenaꞌa simba nuhwhuba lhuzih neooboosdlelh?
Ndez naꞌa njan duhíntꞌah hoh ꞌuskehyaz nduhúltꞌah ꞌinkꞌez ntsꞌe tsꞌuyi,
ꞌi be ꞌooket ꞌet hudelhtsꞌi. ꞌEn dudulh dunekah butsꞌuhahuyih hoh ndó
buhútni,

17 ‘Be tsꞌujun, ꞌi nuhwhuba be tsꞌujun,
ꞌet whuntsꞌih neba chanuzahdak.

ꞌInkꞌez nuhwheni nuhwhuba tso tsꞌinli,
ꞌet whuntsꞌih ꞌaw wáhtso ghaítꞌah!’

18 ꞌEt John dune taninya hoh ꞌaw chaꞌusꞌal ꞌinkꞌez ꞌaw tachasnai. ꞌEt
highu yalhtuk hoꞌ hutni, ‘Nududeh, ꞌi ntsiꞌ buyudínda,’ dahni. 19 ꞌEt yinkak

dune yeꞌ, ꞌen dune hubutaninya hoh hubula whéꞌniꞌal ꞌinkꞌez hubula
tawhénitnai, ꞌet ꞌuhutni, ‘Ndun ꞌen bucha hooncha ꞌinkꞌez mai too chah
ꞌutnai. Sooneya nalhdzooh ꞌinkꞌez lubeshi ꞌulhꞌen, ꞌen hubulh dunekah
ꞌintꞌah,’ dáhni. ꞌEt whuntsꞌih ndunnah Yakꞌusda bugha whunih suli, ꞌen
tsꞌiyawh ndi hiye whunih, ꞌi be tsꞌahꞌun ꞌuhintꞌah suli.”

Ndunnah hubeni lhtꞌanahádunoolelh hukwa
chaꞌhunízun, ꞌen dawhultsiꞌ hubugha óoteltsꞌulh

20 ꞌEt hukwꞌelhꞌaz ntsꞌe keyah whuti totsuk ꞌutꞌen ncha, ꞌi baꞌ yílya, ꞌi
ndutꞌenhukwaꞌbudáni. ꞌAwhubeni lhtꞌanahádunoolelhhukwachaꞌhunízun.
21 ꞌEthuwa ꞌutni, “NuhwheniChorazinwhutꞌen, ꞌinkꞌeznuhwheniBethsaida
whutꞌen chah, dawhultsiꞌ ꞌet nuhtsꞌu whéltsꞌulh! Soo cho soozélhtsꞌai
ꞌuda ndet nduhóolcho hoolhtus nuhnat neꞌwhustꞌen, ndunnah Tyre
ꞌinkꞌez Sidon whutꞌen, ꞌen chah bunat ꞌet ndúhooja tꞌeh, ꞌudada hubeni
lhtꞌanahádunoolelh, ꞌinkꞌez doso naih be húdelhtsꞌi ꞌinkꞌez lhez tsi la
hidudzih wule da. 22 ꞌEt whuntsꞌih ndun whudusni, ndet dzin nuhwhuba
whusawhuteltsꞌulh ntsꞌenaꞌa nuhwhuba nahutedeh ka, ꞌet ndunnah hubulh
dawhutenilh, ꞌet nuhwheni ꞌonus nus ꞌuwhultsiꞌ ꞌet nuhtsꞌu wheltsꞌulh.
23 ꞌInkꞌez nuhwheni Capernaum whutꞌen nduk yakꞌuz huba soo áhtꞌah
nahzun ih? ꞌAwundooh! ꞌEt kwuncho yuh tsꞌih nuhotelhdulh! ꞌAlha ꞌuda
ndethoolhtusnuhnatneꞌwhustꞌen,ndunnahSodomwhutꞌen, ꞌenchahbunat
ꞌet ndúhooja tꞌeh, ꞌawhuz da bukeyah ꞌet whuzꞌai wule da. 24 ꞌEt whuntsꞌih
tsꞌahꞌun ꞌunwhudúsni, dahoontꞌahnuhwhubawhusawhuteltsꞌulh, ntsꞌenaꞌa
nuhwhubanahutedehka, ꞌet ndunnahSodomwhutꞌenhubulhdawhutenilh,
ꞌet nuhwheni ꞌonus nus ꞌuwhultsiꞌ ꞌet nuhtsꞌu whéltsꞌulh.”

Jesus ndobúlhni, “Nuhwheni tsꞌiyawh dez ahdulh
ꞌinkꞌez natelhuyis nuhgha óotesꞌalh”

25 Jesus ꞌawhuz hubulh yalhtuk ꞌet ndutni, “ꞌABá nyun nyudélhti.
Yakꞌuz ꞌinkꞌez yun kꞌut huMoodihti inli. Whunih ꞌinkꞌez hoodulꞌeh, ꞌen ndi
ꞌi tsꞌiyawh buchꞌa whunteꞌi. ꞌEt whuntsꞌih ꞌuskiyaz liꞌintꞌah, ꞌen bunalhtsꞌet
hahóꞌai. 26 ꞌEt whuntsꞌih ꞌaBá ndet ꞌuhóonla hooníntꞌi. Ndoh honeh.

27SeꞌaBá tsꞌiyawh stlꞌahónla, ꞌinkꞌez ꞌen buYeꞌ ndan unli tsꞌiyannah
tꞌehonízun. BaꞌaBá ꞌaw ꞌen zeh tꞌeininzun. ꞌInkꞌez ndan beꞌaBá unli,

buYeꞌ ꞌaw ꞌen zeh tꞌeininzun. ꞌInkꞌez ndan buYeꞌ ꞌonghun tsꞌiyawh
wheoobuntelhtun hukwaꞌninzun tꞌeh, ꞌen zeh hubaꞌ hoontꞌah.

28Nuhwheni tsꞌiyawh ndan ꞌutꞌen ulhtus, ꞌi ꞌulhꞌen ꞌinkꞌez ndan ndaz,
ꞌi nuhle liꞌahtꞌah, nuhwheni tsꞌiyawh dez ahdulh ꞌinkꞌez natsꞌulyis nuhgha
óotesꞌalh. 29Ndai seꞌ ꞌutꞌen, ꞌi ulhchoot ꞌinkꞌez nedúhtꞌaih liꞌahleh ꞌinkꞌez
si sugha hoodulhúꞌeh. ꞌAw dune chꞌa nuchaꞌzustꞌen ꞌinkꞌez tsꞌiyannah tah
teꞌdudulhúꞌen ꞌet huwa. ꞌEt whuz naꞌa nuhzul nátelyis huba nahóhꞌalh.
30Ndi úlhchoot, ꞌi ꞌaw nuhwhuba hubugha chahóolnah tele, ꞌinkꞌez seꞌutꞌen
kꞌah chah hoondzak tele.”

Jesus ꞌen natsꞌulyis dzin whuntsꞌih huMoodihti hoꞌ ꞌintꞌah

12 ꞌAw ꞌet ꞌilhut dzin ꞌet Lizwif huba nalyis dzin huhoolhꞌi. Hoh da
Jesus tlꞌo kꞌut íyalh, ꞌinkꞌez yugha hoodulꞌeh, ꞌen chah hiyulh

hudulh hoh buyeꞌéltsꞌul. ꞌEt tlꞌo mai huyoonuye ꞌinkꞌez hiyaꞌalh. 2 ꞌEt
ndunnah Pharisee hiyaꞌen ibulh, Jesus hiyoodulhkut, “Ngha hoodulꞌeh
dahútꞌen hubunilhꞌen ih? Kꞌan dzin natsꞌulyis dzin ꞌuhoontꞌah. ꞌAw ꞌet
nduhóotꞌen hubachaꞌhootꞌah!”

3 ꞌEt Jesus ndobúlhni, “ꞌEt hubudayi cho David daja ꞌaw ih hukwꞌe
yachasulhtuk? ꞌEt hoh da David ꞌinkꞌez hiyulh ꞌutꞌen hubuyeꞌéltsꞌul? 4 ꞌAw
ꞌet Yakꞌusda bukoo daninya ndi lhes ndai Yakꞌusda hubugha itꞌaih, ꞌi
yuꞌalh ꞌinkꞌez hiyulh ꞌutꞌen, ꞌen chah hiyanꞌal. Nawhulnuk ꞌaw ꞌen zeh
huyooꞌalh hubaꞌ hoontꞌah, ꞌet whuntsꞌih David ꞌinkꞌez hiyulh ꞌutꞌen ꞌen
chah nduhuja. 5 ꞌInkꞌezMoses beꞌ dustlꞌus chah, ꞌaw bukꞌeyáchasulhtuk hoh
ih dahni? Ndez naꞌa njan ndutni, náwhulnuk natsꞌulyis dzin luglez whucho
dahuníndel ꞌinkꞌez ꞌet ꞌuhutꞌen. Ntsꞌenaꞌa ꞌuhuhoolhdzun, ꞌet kꞌuhoninyuz,
ꞌet whuntsꞌih ꞌaw bukꞌechahooltsꞌulh. 6Whuz naꞌa ndun whudusni, njan
nuhwhutah, ꞌet ꞌilhunuh ꞌen njan luglez whucho whuchꞌa degha nus ꞌilcho
ꞌintꞌah. 7 ꞌEt ꞌukꞌeꞌwhusdúguz ꞌet ndutni, ‘ꞌUyoon bugha teꞌuntezilh, ꞌet
nuhtsꞌuh hukwaꞌnuszun. Ndai Yakꞌusda bukwꞌuzdai kꞌut hidutelhkꞌun, ꞌi
buka chaꞌnuszun,’ ni. ꞌEt ndi njan ndutni, ꞌet tꞌeoonahzun tꞌeh, ꞌet sih ndan
bukꞌecháwhulhtsꞌit, ꞌen ꞌaw bukꞌehohꞌalh hukwa ahtꞌen ilah! 8 ꞌEt huwa
yinkak dune yeꞌ natsꞌulyis dzin ꞌet whuntsꞌih ꞌen huMoodihti hoꞌ ꞌintꞌah.”

Natsꞌulyis dzin ꞌutꞌen unzoo, ꞌi ꞌutsꞌoolhꞌen
9 ꞌAw ꞌet hukwꞌelhꞌaz bughuh whinya hoh ndunnah Lizwif hubuluglez

tsꞌih daninya. 10 ꞌIlhunuh dune ꞌen ꞌet usda ꞌinkꞌez ꞌaw bula ꞌaw ye
nuchaꞌustꞌen. ꞌEt Jesus hiyoodulhkut, “ꞌEt natsꞌulyis dzin soo naꞌuztetnilh
hubaꞌ hoontꞌah ih?” ꞌEt hoonliyaz highu nahootéꞌalh hukwaꞌhutꞌen.

11 ꞌEt ndobúlhni, “Ndan nuhtah ꞌutenilh sheepyaz tsakꞌet ꞌáltsꞌut hoh
hanaítelhtelh natsꞌulyis dzin ꞌet whuntsꞌih? 12 ꞌEt dawhulcho, ꞌi be dune
sheep degha nus dezti hoꞌ ꞌintꞌah? ꞌEt huwa netlꞌawhéltsꞌut natsꞌulyis dzin
ꞌutꞌen unzoo, ꞌi ꞌutsꞌulhꞌen whuba.”

13 ꞌEt ndun dune nduyúlhni, “Nyla lhkꞌunadíntsih!” ꞌAw ꞌet lhkꞌunaidezsi
hoh ílhkꞌuz tsꞌih kꞌunaꞌa sóo naꞌuja. 14 ꞌEt Pharisee ꞌaz whuhandel ꞌinkꞌez
huwu yahalhtuk ntsꞌenaꞌa hituzelhghelh hukwa.

Jesus ndan unli, ꞌaw whebuntelhtun hukwa chaꞌnínzun
15 ꞌEt Jesus hituzelhghelh huwu yahalhtuk, ꞌet tꞌewhunanzin ibulh

bughuhwhenaja. Lhanahndudahiyuntezdel, ꞌen tsꞌiyawh soonaóoꞌbalhꞌen.
16Khunek ulhtus, ꞌi be ndobúlhni, “ꞌUyoon tsꞌun sughu yaoolhtuk gunih.”
17 ꞌEt nus whunilhꞌen Isaiah, daja ni, hoh tunéꞌwhustꞌen. Ndi khunek njan
ndutni,

18 “Ndun suYeꞌ seꞌustlen,
ꞌen ꞌutahaílhti ꞌintꞌah.

ꞌEn bukꞌesiꞌ.
ꞌEn bugha suzul tube yé hoontꞌi.

Suyéghah bukꞌeidutelhdoh.
ꞌEt ntsꞌenaꞌa dahoontꞌah dune ba nahesyelh,

suYeꞌ whuz naꞌa zeh ꞌudun
yun kꞌut whutꞌen ndo buduténilh.

19 ꞌAw dune budulhyah ꞌudooni ghaítꞌah.
ꞌAw hububúlh ꞌaooldzul ghaítꞌah.
Ti nuya tꞌeh, ꞌaw hubulh dóoltul ghaítꞌah.

20 ꞌAw tlꞌoghazilh lhbe néꞌdujut, ꞌi whuntsꞌih kꞌudóojis ghaítꞌah.
ꞌAw too dezkꞌun ꞌaw ꞌet nanutneh, ꞌi whuntsꞌih, ꞌaw

nainoolhneh ghaítꞌah.



149 Matthew 12
ꞌAw ꞌet Yakꞌusda lubeshi ba naheyeh ꞌet whuchꞌa nilhde

tꞌeh, whuz naꞌa zeh suYeꞌ ꞌutetꞌilh.
21 ꞌInkꞌez ꞌudun yun kꞌut whutꞌen ndun suYeꞌ seꞌustlen,
ꞌen boozi, ꞌi be ꞌet whutꞌanihíntetan.”

Ndunnah lhchꞌa nihudendel, ꞌen chah hoolah hutele
22Njan ꞌilhudzin ꞌet ꞌilhunuh ntsiꞌ nududeh buyudínda, ꞌen chawhésꞌen

ꞌinkꞌez yaoolhtuk chah ghaítꞌah. ꞌEn Jesus butsꞌun lhgha hidílhti hoh soo
náꞌyinla. ꞌEn ꞌahoh yutáꞌen ꞌinkꞌez yawhenilhtuk. 23 ꞌEt ꞌilhunahuwésdel
tsꞌiyawh tube huba hooncha ꞌinkꞌez dichꞌoh lhulh yáhaltuk, “ꞌEn ꞌalha
David butsꞌuhainzut tulih ꞌintꞌah.”

24 ꞌEt Pharisee whulhódantsꞌo hoh ꞌet ꞌuhiyulhni, “Ndun Jesus, ꞌen
Beelzebul, ntsiꞌ nududeh bumoodih ꞌintꞌah, ꞌen be zeh ntsiꞌ nududeh, ꞌi
dune tsꞌuh hanahinuyukw,” hutni.

25Daja huninzun Jesus tꞌeooninzun ꞌet ndobúlhni, “Yun kꞌut
kꞌuneꞌhuwhulꞌen, ꞌen lhchꞌa nehúdindel tꞌeh, ꞌen tsꞌiyawh hoolah hutele.
ꞌInkꞌez keyah whuti whudune kꞌus bukoo hudelhtsꞌi chah, tsꞌiyawh lhchꞌa
nehúdindel tꞌeh, ꞌen chah huhoolah hutele. 26Whuz naꞌa Satan dichꞌoh
dune tsꞌuh hanainuyukw tꞌeh, ꞌet ꞌalha dichꞌoh lhchꞌa detni hoꞌ ꞌintꞌah.
ꞌInkꞌez ntsꞌenaꞌa hubudayi cho unli, ꞌilhuz whutetꞌilh? 27 ꞌEt si Beelzebul
ꞌen be ꞌustꞌen tꞌeh, ꞌet tꞌeh sudahni nuhwheni nuhyeꞌkah, kꞌus ndan simba
ntsiꞌ nududeh, ꞌi dune tsꞌuh hanaóobunooyukw? ꞌEt huwa ꞌen hubugha
tꞌewhuntehzeh tinkꞌus údahni! 28 ꞌEt whuntsꞌih Yakꞌusda buyégha be ntsiꞌ
nududeh dune tsꞌuh hanánusyukw tꞌeh, ꞌet ꞌalhaꞌ hoontꞌah, ntsꞌe Yakꞌusda
hubudayi cho unli, ꞌaw ꞌet nuhghu whultsꞌut hoꞌ hoontꞌah.

29 ꞌEt ntsꞌenaꞌa ꞌutenilh ꞌilhunuh dune ꞌet dune ulhtus bukoo daninya
ꞌinkꞌez hoonliyaz yegho telhchulh? ꞌAw ꞌooneh ghaítꞌah. Ndun dune
ꞌudechoo yulhghel tꞌeh, ꞌet tꞌeh zeh tsꞌiyaitsuk yegho telhchulh.

30Ndunnah sulh chaꞌitꞌah, ꞌen schꞌa hudetni hoꞌ hintꞌah. ꞌInkꞌez ndunnah
ꞌaw dune sula ꞌilhuchahowesdle ꞌen tsꞌiyawh ꞌantsꞌih yahutedúkulh
liꞌhutenilh.”

Ndunnah Ndoni chꞌa detni be yalhtuk,
ꞌaw buba whunaoodootnah ghaítꞌah

31 “ꞌEt huwa ꞌun whuhdúsni, lubeshi tsꞌiyawh ꞌinkꞌez Yakꞌusda chꞌa
yalhtuk, ꞌet tsꞌiyawhnuhwhubawhunaoodutelnah. ꞌEtwhuntsꞌihNdoni chꞌa
detni be yalhtuk, ꞌaw buba whunaoodootnah ghaítꞌah. 32 ꞌInkꞌez ndunnah
yinkak dune yeꞌ chꞌa yalhtuk, daja hutni, soo buba ꞌun whutelhdulh. ꞌEt
whuntsꞌih ndunnah Ndoni chꞌa yahalhtuk, ꞌaw buba ꞌun whutoolhdelh
ghaítꞌah. Kꞌan dzin kꞌus nus de whuntsꞌih ꞌaw ꞌuhoneh ghaítꞌah.”

Duchun bumai gha dantꞌi duchun ꞌi tꞌenahzun
33 “Mai chun unzoo, ꞌi hanúlhyeh tꞌeh, bumai unzoo tele. ꞌEt mai chun

untsiꞌ, ꞌi hanálhyeh tꞌeh, bumai ntsiꞌ tele. ꞌEt bumai whuzdli tꞌeh, dantꞌi
duchun ꞌintꞌah, ꞌi bumai bugha tꞌentedzeh. 34Nuhwheni tsꞌiyawh poison
tlꞌughus buzkeh liꞌahtꞌah! Ntsꞌenaꞌa ahtsiꞌ ꞌinkꞌez khunek unzoo, ꞌi be
yalhtuk? Nuhdzi ndai be dezbun, ꞌi be zeh yalhtuk. 35Dune unzoo ꞌen
ndai unzoo, ꞌi budzi tuz ꞌilhunayoole, ꞌaw ꞌi zeh butsꞌuhaídukat. ꞌEt dune
untsiꞌ, ꞌen ndai untsiꞌ, ꞌi budzi tuz ꞌilhunayoole, ꞌaw ꞌi zeh butsꞌuhaídukat.
36 ꞌEt ndun whudusni ndunnah ꞌaw khunek chaꞌitꞌah, ꞌi be yalhtuk, dune
ba nahedelh dzin whusawhéltsꞌut tꞌeh, ntsꞌenaꞌa khunek ꞌi be yalhtuk,
whuz naꞌa buba nahutedeh. 37 ꞌEt huwa nuhghunek bugha Yakꞌusda nalh
tsꞌahꞌun dune tehle, kꞌus nuhghunek bugha kwuncho yuh tsꞌih téhdulh
kꞌunaꞌa, whuz naꞌa nuhwhuba nahutedeh.”

Jesus buba ꞌalhaꞌ chaꞌítꞌah, ꞌen hoonliyaz hooncha
tuneꞌwhutꞌen, ꞌet zeh huhóꞌen hukwaꞌhuninzun

38 ꞌAw ꞌet bulunah Moses beꞌ dustlꞌus ꞌukꞌununaꞌúsduguz, ꞌinkꞌez
Pharisee, ꞌen chah ꞌuhiyulhni, “Dune hoodulhꞌeh neba huwa ꞌetꞌen
tuneꞌtantꞌen ntsꞌuh hukwaꞌuzninzun.”

39 ꞌEt ndobúlhni, “Kꞌan ndohwhudezulh dune hintsiꞌ, ꞌinkꞌez ꞌahoolhyez
dune tsꞌeke bulh tintaꞌ hutꞌih. Hoonliyaz hooncha tuneꞌwhutꞌen, ꞌet zeh
hukwa hitésꞌen. ꞌI bugha tꞌehonózin. ꞌEt whuntsꞌih honilhꞌen bughá holtsꞌit
ghaítꞌah. Ntsꞌenaꞌa nus whunilhꞌen Jonah bulh dahooja, ꞌet zeh hoteꞌilh.
40Njan dúhooja, tat dzin ꞌinkꞌez tat ꞌulhꞌek Jonah lhook cho chadánda. ꞌEt

whuz naꞌa zeh yinkak dune yeꞌ ꞌen tat dzin ꞌinkꞌez tat ꞌulhꞌek yun yuh tsꞌih
tédalh. 41 ꞌInkꞌez wheghah whezulh dzin dune ba nahutedeh tꞌeh, Nineveh
whutꞌen, nuhwheni kꞌandoh whudezulh, ꞌen nuhwhutah di hudutédulh
ꞌinkꞌez nuhwhuba nahoteyeh. Soo cho whunulhꞌen, hoh da Jonah hubulh
yailhtuk da, tsꞌiyawh hububeni lhtꞌanahádunezdla. ꞌAw ꞌet soozélhtsꞌai,
ꞌilhunuh ꞌen Jonah degha nus ꞌintꞌah kꞌan nuhtah siyin. 42 ꞌEt wheghah
whezulh dzin dune ba nahutedeh tꞌeh, ꞌet nyaz de hubudayi cho tsꞌeke ꞌen
nuhtah didutéyalh, ꞌet nuhkꞌehóoteltsꞌulh. Ndi yun kꞌut nilhdza hainya,
Solomon ye whunih, ꞌi yudutétsꞌo ka ꞌet huwa. ꞌEt whuntsꞌih ꞌilhunuh
Solomon degha nus whunih kꞌan nuhtah siyin.”

Dahooja hoh ntsiꞌ nududeh, ꞌi doochah zeh dune buyunaídede tꞌeh
43 ꞌInkꞌez ndobúlhni, “ꞌEt ntsiꞌ nududeh dune tsꞌuh hanádide hoh yun

whudezgih, ꞌet whuz nududeh natelyis hukwunúta. ꞌEt ꞌaw nduhóontꞌah
nachahóoꞌal. 44 ꞌEt dichꞌoh naꞌdudútni, ‘ꞌEt ndun buyudúsda, ꞌen butsꞌun
zeh natóosja,’ ni. ꞌEt whuz lhghu nadija hoh ꞌaw hoonli hoolah. ꞌEt
ndun dune budzi yuh chadítsun nawhulhtsi ꞌinkꞌez tsꞌahꞌun naꞌa ꞌuja, ꞌet
nahooꞌai. 45 ꞌInkꞌez ꞌet ꞌutsꞌun whedande ꞌinkꞌez skwunlai ꞌonus ꞌat nanah
ntsiꞌ nududeh, ꞌi ꞌen degha nus ꞌultsiꞌ, ꞌen ꞌet dune hiyaíndel ꞌinkꞌez ꞌet
nihunina. ꞌEt ndun dune ndun hiyudaltsꞌiꞌ, ꞌen ꞌet whutsuh da ꞌonus nus
ꞌultsiꞌ suli. Nuhwheni kꞌan ndoh nuhwheghah whudezulh, nuhwheni dune
tube untsiꞌ ahtꞌah, ꞌet whuz naꞌa zeh nuhwhuba ꞌuwhuténilh!”

Jesus beꞌama ꞌinkꞌez bulhutsinkah teh
hiyulh yatelhtuk hukwaꞌhuninzun

46 Jesus ꞌawhuz ꞌilhunahuwésdel hubulh yalhtuk hoh beꞌama ꞌinkꞌez
bulhutsinkah teh, ꞌaz nahudelhúya. ꞌEt hiyulh yatelhtuk hukwaꞌhuninzun.
47 ꞌEt ꞌilhunuh dune ꞌuyulhni, “Nilhꞌen! Nyuꞌama ꞌinkꞌez nyulhutsin ꞌaz
nahudelhúya nyulh yahutelhtuk hukwaꞌhuninzun!”

48 ꞌEt Jesus ndi yúlhni, “Ndan suꞌama, ꞌinkꞌez ndan sulhutsinkah?” 49 ꞌEt
Jesus ndunnah yugha hoodulꞌeh, ꞌen butuneꞌúlhge, “Nilhꞌen ndunnah,
ꞌen suꞌama ꞌinkꞌez sulhutsinkah ꞌuhintꞌah. 50SeꞌaBá ꞌen yakꞌuz usda, kꞌus
ndan hikꞌuneꞌutꞌen, ꞌen sulhutsin, sulhtus, ꞌinkꞌez suꞌama teh ꞌuhintꞌah!”

Khunek be whutsꞌodulꞌeh, ꞌi ꞌaꞌnule bugha

13 ꞌEt dzin Jesus koo tininya, ꞌinkꞌez bun taba natlꞌadeda. 2 ꞌAw ꞌet
dune lhanah highawézdel ꞌet tsꞌi be inya, ꞌinkꞌez tsꞌi bet natlꞌadeda.

ꞌEt tsꞌiyawh taba ꞌet nahudelhúya. 3Ndai khunek be whutsꞌodulꞌeh, ꞌi
ꞌet lhelhdun huwa hubulh yalhtuk hoh ndobúlhni, “Sih soozélhtsꞌai,
ꞌilhunuh ꞌaꞌnule, ꞌen ꞌaꞌntelelh tsꞌih whinya. 4 ꞌEt ꞌaꞌnule bulah ti nanánkat.
ꞌI dutꞌaiyaz whusahándel ꞌinkꞌez tsꞌiyawh hineldel. 5 ꞌEt bulah tse tah
nanánkat, ꞌet huwa ꞌi ꞌahoh hanusdúki, ꞌankwꞌus yun hoolah huwa.
6Bughih hoolah ꞌet huwa hasainꞌai hoh tsꞌiyawh yanúdezgi ꞌinkꞌez hoolah
suli. 7 ꞌEt bulah chah whus tah nanánkat. ꞌI chah whuscho whutah bulh
tanenyi ꞌinkꞌez bulh lhéwhuntlah. 8 ꞌEt ꞌonghoh, ꞌi yun unzoo, ꞌi kꞌut
nanánkat hoh soo hananyi. Bumai buluh lanezi lanezi (100) bumai suli,
buluh lhkꞌutat lanezi (60) bumai suli, ꞌinkꞌez buluh tat lanezi (30) bumai
suli. 9Ndan budzo hoonli, ꞌen soo cho hiyoozólhtsꞌa hubaꞌ hoontꞌah.”

Khunek be whutsꞌodulꞌeh, ꞌi be zeh Jesus hubulh yalhtuk
10 ꞌAw ꞌet yugha hoodulꞌeh highu nindel, ꞌet hiyoodulhkut, ꞌinkꞌez

ꞌuhiyúlhni, “Di ka ndi khunek be whutsꞌodulꞌeh, ꞌi be zeh hubulh
yaílhtuk?”

11 ꞌEt ndobúlhni, “Yakꞌuz be kꞌúneꞌ whulꞌen ꞌaw be wheꞌ hoontꞌah
hooyah, ꞌi daja ni, nuhwheni zeh nuhghá whuntꞌai. ꞌEt ꞌonghun ꞌaw
hubugha chahóoltsꞌulh. ꞌEt huwa whuz naꞌa zeh hubulh yalhtuk. 12 ꞌEt
huwa njan duhoontꞌah, ndunnah hoontsoolyaz tꞌehonínzun, ꞌen ꞌonus nus
lhat tꞌehonínzun, ꞌet hubughawhúteltsꞌulh. ꞌEt ndunnah hoonli tꞌehonízun,
hoontsoolyaz, hoditsꞌo ndai ꞌaw ꞌi hiyitꞌi, ꞌi whuntsꞌih bughunayitélchulh.
13 ꞌEt huwa ndi khunek be whutsꞌodulꞌeh, ꞌi be zeh hubulh yalhtuk.

ꞌEt dooka honalhꞌen ꞌet whuntsꞌih ꞌaw chahonilhꞌen.
ꞌInkꞌez hiditsꞌo ꞌet whuntsꞌih ꞌaw chahodústsꞌo, ꞌaw

tꞌehonoozeh chah ghaítꞌah.
14 ꞌEt Isaiah nus hoꞌen daja ni ꞌen bugha tsꞌiyawh lhaóodulya. Njan

ndutni,
‘ꞌAhoolhyez whudahtsꞌo ꞌet whuntsꞌih ꞌaw tꞌechanuzéhze.

ꞌAhoolhyez whunulhꞌen ꞌet whuntsꞌih ꞌaw tsꞌahꞌun
nechaóozahꞌai.

15Ndunnah dune budzi ꞌantsꞌih bubaꞌ hoontꞌah suli ꞌet huwa,

ꞌinkꞌez ꞌaw hoonli hodótsꞌo hoolah,
ꞌinkꞌez ndai be ꞌalhaꞌ hoontꞌah,
ꞌi ꞌaw hinoolhꞌen hukwa chaꞌhunízun.

ꞌEt huwa chawhésꞌen líꞌhintꞌah.
ꞌEt huwa ꞌaw honóolhꞌen ghaítꞌah,
ꞌinkꞌez budzo be ꞌaw hodótsꞌo ghaítꞌah.
ꞌInkꞌez budzi be ꞌaw tꞌehonoozeh hoolah.

ꞌEt whuz naꞌa nducháhitꞌah tꞌeh,
ꞌudada hubulubeshi chꞌa nahulhya wule da,
ꞌinkꞌez da Yakꞌusda huboolhyih,’

ni Isaiah.
16 ꞌEt whuntsꞌih nuhwheni ndai nuhna be whunulhꞌen, tsꞌahꞌun naꞌa

whunulhꞌen. ꞌInkꞌez nuhdzeh hoh soo whúdahtsꞌo, ꞌet huwa degha nus
hoonzoo nuhghá whultsꞌut. 17Tsꞌahꞌun ꞌun whúdusni, hoh da lhanah nus
whunilhꞌen ꞌinkꞌez ndunnah tsꞌahꞌun ꞌuhintꞌah, ndai nulhꞌen, ꞌi hiyuntelhꞌilh
hukwaꞌhuninzun, ꞌet whuntsꞌih ꞌaw chahiyíꞌil! Ndet whudahtsꞌo, ꞌet soo
tsꞌahꞌun hodutétsꞌo hukwaꞌhuninzun, ꞌet whuntsꞌih ꞌaw chahodítsꞌil.”

Khunekbewhutsꞌodulꞌeh, ꞌibe ꞌaꞌnule, ꞌenbughanjanndutnihoh ꞌutni
18 “ꞌEt huwa ndi khunek be whutsꞌodulꞌeh, ꞌi be ꞌaꞌnulih, ꞌen bugha,

njan ndutni, 19ndunnah yakꞌuz ntsꞌenaꞌa ꞌuhuhoolhdzun whulh ꞌúhuditsꞌo
ndi khunek daja ni hoh ꞌutni ꞌet whuntsꞌih bubeni be ꞌaw tꞌehonuszun.
Ndai dune budzi tuz ꞌahinanla, ꞌi ndun ntsiꞌ whusayih ꞌinkꞌez budzi be
hanaídaꞌaih! Ndi ꞌi ꞌintꞌah, ti ꞌanélya, ꞌi ꞌintꞌah. 20Ndi ndai da tse tah
ꞌanilya, ꞌi ndunnah ꞌi kꞌunaꞌa ꞌuhintꞌah. Ndi khunek hiditsꞌo tꞌeh, ꞌinkꞌez
soo ꞌahoh huhóontꞌi hoh hiyilhchukw. 21 ꞌEt whuntsꞌih dichꞌoh ꞌaw bughih
hoolah liꞌhintꞌah. ꞌEt huwa ꞌastlꞌiyaz zeh huba ꞌalhaꞌ hoontꞌah. ꞌInkꞌez
ndi khunek ꞌi bugha dzuh nuhudeh ꞌinkꞌez ꞌonghunnah buchꞌa hudetni.
ꞌEt huwa ꞌahoh whulahudutnih. 22Ndai whus tah ꞌanankat, ꞌi liꞌintꞌah,
ꞌen ndez naꞌa ꞌuhintꞌah. ꞌEn khunek hiditsꞌo, ꞌet whuntsꞌih ndi yun kꞌut
huwuni tsꞌinli, ndi yun kꞌut soo uzdeꞌa ꞌuhoontꞌah, ꞌet ꞌi tsꞌiyawh whuscho
ꞌi be bulh lheyúllhuk ndultꞌah. ꞌEt huwa ꞌaw lhahúdulya hoole ghaítꞌah.
23 ꞌEt whuntsꞌih ndet yun unzoo, ꞌi kꞌéninkat, ꞌi liꞌíntꞌah, ꞌen ndez naꞌa
njan ndúhintꞌah. Ndi Yakꞌusda bughunek hiditsꞌo, ꞌi tꞌehinuzih teh daja ni

hoh ꞌutni. ꞌEt huwa bumai lhai lhih liꞌhintꞌah. Bulah lanezi lanezi (100)
suli. ꞌEt doochah bulah lhkꞌutat lanezi (60) suli. ꞌEt doochah bulah tat
lanezi (30) suli.”

ꞌUyoo khunek be whutsꞌodutelꞌeh, ꞌi ntsꞌenaꞌa
yakꞌuz hubudayi cho ꞌuhuhoolhdzun

24Doochah ꞌuyoo khunek be nawhutnuk, ꞌi be whutsꞌodulꞌeh, ꞌi be
hubulh yalhtuk ꞌet njan ndobúlhni, “Ntsꞌenaꞌa yakꞌuz hubudayi cho
ꞌuhuhoolhdzun, ꞌet dez naꞌa njan nduhoontꞌah. Dune ndi yun bukꞌut
ꞌaꞌnukat. Unzoo, ꞌi ꞌanukat, ꞌi ꞌainanla. 25 ꞌAwhuz huztez hoh dune yuchꞌa
detni whusainya. ꞌEt ndi ꞌainanla, ꞌi unzoo, ꞌi tah, ndi ꞌanukat, ꞌi ꞌutꞌantsiꞌ
tsꞌutni, ꞌi yutah ꞌainanla, ꞌinkꞌez whenaja. 26 ꞌEt tsꞌiyawh hanányi hoh ndi
ꞌutꞌantsiꞌ, ꞌi chah bulh hainanyi.

27 ꞌEt bukoo whumoodih be ꞌulhna highu nindel ꞌinkꞌez ꞌuhiyulhni,
‘Dahooja nemoodih, di hoh inla ndi unzoo, ꞌi hanuyeh butah ꞌanánla? Di
hoꞌ ꞌintꞌah ndi ꞌutꞌantsiꞌ ndultꞌah?’

28 ꞌEt ndobúlhni, ‘Schꞌa detni ꞌuja.’ ꞌEt be ꞌulhna hiyulhni, ‘Ndi ꞌutꞌan
untsiꞌ, ꞌi butah hananyi, ꞌi hatsꞌúntelelh hukwaꞌninzun ih?’

29 ꞌEt ndobúlhni, ‘ꞌAwundooh! Whute ꞌintꞌah dooka sih ndi unzoo, ꞌi
chah bulh ꞌóohneh. 30Whute ndulhdzun haꞌ untekulh whutsꞌun. ꞌAw ꞌet
haꞌnukat neooninzut tꞌeh, haꞌ untelelh, ꞌen si budóosni, ꞌudechoo ꞌutꞌantsiꞌ
hanáhle ꞌinkꞌez ulhghel dutékꞌun huba. ꞌInkꞌez ndai unzoo, ꞌi tsꞌiyawh
hanáhle ꞌinkꞌez haníyeh, ꞌi ba bukoo whuz danáhle.’ ”

Ntsꞌenaꞌa yakꞌuz hubudayi cho ꞌuhuhoolhdzun, ndi
mai, mustard hiyulhni, ꞌi kꞌunaꞌa ꞌuhoontꞌah

31Doochah ꞌuyoo khunek be nawhutnuk, ꞌi be whutsꞌodulꞌeh, ꞌi
be hubulh yalhtuk ꞌet njan ndobúlhni, “Ntsꞌenaꞌa yakꞌuz hubudayi cho
ꞌuhuhoolhdzun, ꞌet ndez naꞌa njan nduhoontꞌah. Ndimai,mustard hiyulhni,
ꞌi kꞌunaꞌa ꞌintꞌah. ꞌI dune yílhchoot ꞌinkꞌez haꞌnulhyeh kꞌet wheyínanla.
32Ndi mai soo degha nus ninsol, ꞌi hanányi ꞌinkꞌez buchun degha nus
dincha suli. Ndi mustard hiyulhni buchun, ꞌi ndai mai chun tsꞌiyawh ꞌutꞌan
hanúlhyeh bugha ndoh suli. ꞌEt ꞌi dutꞌaiyaz buyooschun tah ꞌutꞌo ninínla.”

Ntsꞌenaꞌa yakꞌuz hubudayi cho ꞌuhuhoolhdzun,
ꞌet lhes ntuldoh, ꞌi ndultꞌah

33Doochah ꞌuyoo khunek be nawhutnuk, ꞌi be whutsꞌodulꞌeh, ꞌi be
hubulh yalhtuk ꞌet njan ndobúlhni, “Ntsꞌenaꞌa yakꞌuz hubudayi cho
ꞌuhuhoolhdzun, ꞌet ndez naꞌa njan nduhoontꞌah, lhes ntuldoh, ꞌi ndultꞌah.
Tsꞌeke yílhchoot ꞌinkꞌez lhes nudzaih, ꞌi tat testsꞌai be lhtayudzih, ꞌi dezbun.
ꞌEt yunélhus, ꞌinkꞌez ꞌudun ninínkai hoh untéldoh.”

Khunek be nawhulnuk, ꞌi be whutsꞌodulꞌeh, ꞌi ꞌet whuz naꞌa
zeh Jesus ꞌilhunahuwúdulh hubulh yailhtuk

34Ndi tsꞌiyai, ꞌi khunek be nawhutnuk, ꞌi be whutsꞌodulꞌeh, ꞌi ꞌet
whuz naꞌa zeh Jesus ꞌilhunahuwúdulh hubulh yailhtuk. ꞌAw ꞌutsꞌun naꞌa
chaꞌbudínil. ꞌEt ndez naꞌa zeh hubudáni. 35 ꞌEt whuz naꞌa ndun nus
whunilhꞌen daja dani, ꞌet tsꞌiyawh lhaóoduja hoh njan ndutni,

“Khunek be nawhutnuk, ꞌi be whutsꞌodulꞌeh, ꞌi be hubulh yatelhtuk.
Ntsꞌoh huwa whudezulh hoh ndi yun ꞌuyínla ꞌet whutsꞌun,
ndai buchꞌa yuntezꞌai, ꞌi bugha hubudutésnilh.”

Ndi haniyeh, ꞌi tah ꞌutꞌan ntsiꞌ hanányi, ꞌi wheoobuntelhtun daja ni
36 ꞌEt Jesus ꞌilhohuwezdel, ꞌen tsꞌiyawhwhenábalhꞌa ꞌinkꞌez koodanínya.

ꞌEt yugha hoodulꞌeh highu nindel ꞌinkꞌez ꞌuhiyúlhni, “Ndi khunek be
nawhutnuk, ꞌi be whutsꞌodulꞌeh, ꞌi tsꞌahꞌun naꞌa nedini ndi haniyeh, ꞌi
unzoo, ꞌi tah ꞌutꞌan ntsiꞌ hananyi, ꞌi ꞌet daja ni hoh ꞌutni?”

37 ꞌEt ndobúlhni, “Ndai unzoo, ꞌi hanányi bumai ꞌi, ndun ꞌainanla, ꞌen
yinkak dune yeꞌ ꞌen ꞌintꞌah. 38Haniyeh kꞌet, ꞌet ndi yun kꞌut nduwhúltꞌah hoꞌ
hoontꞌah. Ndi mai unzoo, ꞌi yakꞌuz hubudayi cho buzkeh, ꞌen nduhúltꞌah.
ꞌEt whuntsꞌih ndi ꞌutꞌan ntsiꞌ, ꞌi ntsiꞌ buzkeh nduhúltꞌah. 39 ꞌInkꞌez ndun
yuchꞌa detni, ndi ꞌutꞌan ntsiꞌ ꞌainanla, ꞌen netsudule. Njan haꞌnukat ꞌet
ndóh yun kꞌut tsꞌudelhtsꞌi whulatah ꞌet ꞌuhóontꞌah. Ndunnah haꞌ úntelelh,
ꞌen lizas nduhultꞌah.

40 ꞌEt huwa ntsꞌenaꞌa ndi ꞌutꞌan ntsiꞌ nahidulhdzooh ꞌinkꞌez hidelhkꞌun,
whuznaꞌazehnjankꞌanndohwhudezulhwhulatahtꞌehchah,nduwhutenilh.
41 ꞌInkꞌez yinkak dune yeꞌ, ꞌen bulizas nduhóolcho tsꞌih whutlꞌabutelelh.

Ntsꞌe hubudayi cho unli, ndunnah hukwaya hoonli tuneꞌústꞌen, ꞌen ꞌinkꞌez
yukꞌunuchaꞌustꞌen, ꞌen tsꞌiyawh ꞌilhunaoobotélelh. 42Ntsꞌe kwun dezkꞌun
hubaꞌ hoontꞌah, ꞌet whuz hubatelhdulh. ꞌInkꞌez tso yahutelhtuk ꞌinkꞌez
hubughoo lhuhidutekꞌus. 43 ꞌEt dzin ntsꞌenaꞌa sa hadánat, ndunnah tsꞌahꞌun
naꞌa ꞌintꞌah, ntsꞌe beꞌaBá hubudayi cho unli, ꞌen chah whuz naꞌa zeh sa
kꞌunaꞌa butsꞌuhaíteduz hoꞌ hoontꞌah. Ndunnah budzo hoonli, ꞌen soo cho
hiyoozólhtsꞌa hubaꞌ hoontꞌah.”

Yakꞌuz kꞌuneꞌwhulꞌen, daóodelti, ꞌet ndez naꞌa njan ndúhoontꞌah
44 “Doochah zeh ꞌún whudusni, yakꞌuz kꞌúneꞌ whulꞌen, daóodelti, ꞌet

ndez naꞌa njan ndúhoontꞌah. Ndun dune njan yun kꞌut hoonzoo, ꞌet nunúta
hoonliyaz dezti, i nayíꞌai. ꞌInkꞌez ꞌonghoh nayuntelhꞌi. ꞌEt hoontꞌi kꞌet
ndun dune ndai hoonli yitꞌi, ꞌi tsꞌiyawh ye ꞌónket ꞌinkꞌez ndi yun yukꞌut
nayiꞌai, ꞌi yun ndulhcho whe yonket.”

Doochah zeh yakꞌuz kꞌúneꞌ whulꞌen
daoodelti, ꞌet ndez naꞌa njan nduhoontꞌah

45 “Doochah zeh ꞌún whudusni, yakꞌuz kꞌúneꞌ whulꞌen, daoodelti, ꞌet
ndez naꞌa njan nduhoontꞌah. ꞌEt doochah ꞌuyoon dune, ꞌen hoonliyaz ꞌi
tsꞌiyawh yooket. ꞌEt ꞌonus ꞌun doochah ye náꞌoonket. ꞌEn kwꞌusul kꞌus
dunezti, ꞌi hikunuta. 46 ꞌEn ꞌilho kwꞌusul kꞌus dunezti, ꞌi nainiꞌai. Ndun
dune ndai hoonli yitꞌi, ꞌi tsꞌiyawh ye ꞌónket hoh ndi kwꞌusul kꞌus dunezti,
ꞌi yoonanket.”

Yakꞌuz kꞌuneꞌwhulꞌen, ꞌet lhoombilh
tahíyalhdel, ꞌet whuz naꞌa njan nduhoontꞌah

47 “ꞌEt doochah zeh ꞌún whudusni, yakꞌuz kꞌúneꞌ whulꞌen, ꞌet ndez
naꞌa njan ndúhoontꞌah. Ndez naꞌa ꞌuhutꞌen, lhoombilh tahíyalhdel ꞌinkꞌez
yanáhiyigus lhawh dédowh ꞌi hiyuzdlooh. 48 ꞌEt yahíyuzguz tsꞌiyawh
lhtahahíyule. Ndai lhook untsiꞌ, ꞌi tsꞌiyawh ꞌun whehíyulhdelh. ꞌInkꞌez
ndai unzoo, ꞌi tsꞌiyawh ntsꞌe ꞌuhitelhꞌilh tsꞌúwhehiyulhdelh. 49 ꞌAw ꞌet
ntsꞌoh whúdezulh hoh huba neóoniꞌai, ꞌet huba whusawhéltsꞌut tꞌeh, ꞌet
hukwꞌunꞌa zeh ꞌuwhuténilh. Lizaswhusahutedulh, ꞌen tsꞌiyawhdunehinzoo

ꞌinkꞌez dune hintsiꞌ lhtahábotelelh. 50Ndunnah hintsiꞌ, ꞌen ntsꞌe kwun
dezkꞌun hubaꞌ hoontꞌah, ꞌet whuz hubotelhdulh. ꞌInkꞌez tso yahutelhtuk
ꞌinkꞌez hubughoo lhuhidutekꞌus.”

51 ꞌAw ꞌet Jesus ndobúlhni, “Njan ndun whudusni, ꞌet tsꞌiyawh ih
tꞌeoonáhzun?” ꞌEt ꞌuhiyúlhni, “A, neMoodihti, tsꞌiyawh tꞌetsꞌoninzun.”

52 ꞌEt ndobúlhni, “ꞌEt huwa ndan Yakꞌusda bughunek ꞌukꞌeꞌeduguz, ꞌi
ꞌinkꞌez yakꞌuz kꞌuneꞌwhulꞌen ꞌet hubugha wheyodalhꞌi, ndun dune ꞌen
bukoo whumoodih, ꞌen ndultꞌah. ꞌInkꞌez ndai yitꞌi, ꞌi tah tsꞌiyawh tsꞌet
hayúle, kꞌan, ꞌi ꞌinkꞌez ꞌuda, ꞌi chah. ꞌEt whuz naꞌa dune hoodulhꞌeh.”

Keyah Nazareth tsꞌih ndunnah Jesus buba ꞌalhaꞌ
chaꞌhootꞌah, ꞌen tsꞌiyawh hitsꞌu desnih

53 ꞌEt ndi khunek be nawhutnuk, ꞌi be whutsꞌodulꞌeh, ꞌi ꞌaw ꞌet Jesus
tsꞌiyaintsuk lhaoodinla hoh njan usda ꞌet whuchꞌa nanja. 54 ꞌInkꞌez dichꞌoh
bukeyah tsꞌih whénaja hoh Lizwif hubuluglez ꞌet wheóobudunilhꞌi. Et
tsꞌiyannah huba hooncha suli, ꞌinkꞌez ꞌulhódutni, “Ndun dune ntsꞌez de
hahóꞌai ndi khunek whunih, ꞌi be yalhtuk? ꞌInkꞌez hooncha tuneꞌutꞌen
ntsꞌenaꞌa datꞌen hoh ꞌutꞌen? 55 ꞌAlha ilah bukoo ꞌuwhulhꞌen, ꞌen buyeꞌ
ꞌintꞌah? ꞌInkꞌez ꞌen ilah beꞌama Mary? Kꞌus bulhutsinkah ꞌen James, Joses,
Simon, ꞌinkꞌez Judas? 56 ꞌEt bulhtuskah ꞌaw tsꞌiyawh nelh chaꞌhitꞌah?
ꞌEt ndun dune ndi tsꞌiyawh ntsꞌez de hahónla hoh ꞌutni?” 57 ꞌEt huwa
tsꞌiyawh hitsꞌu desnih. ꞌEt Jesus ndobúlhni, “Ndun nus whunilhꞌen unli,
ꞌen tsꞌiyannah yudelhti. ꞌEt whuntsꞌih dichꞌoh bukeyah whutꞌen ꞌinkꞌez
dichꞌoh bukoo, ꞌen chah ꞌaw chahidílhti.”

58 ꞌEt Jesus ꞌen ꞌaw buba ꞌalhaꞌ chaꞌyítꞌah. ꞌEt huwa dichꞌoh bukeyah
ꞌaw lhat hooncha tunuchaꞌítꞌil.

John dune too be ꞌulhꞌen, ꞌen hizelhghi

14 ꞌEt hoh da wheghah whudezulh hoh hubudayi cho Herod ꞌen
Jesus yulh údantsꞌo. 2 ꞌEt Herod bube ꞌustlꞌen ndobúlhni, “Ndun

John dune too be ꞌulhꞌen, ꞌen ꞌintꞌah. Yaidla tah nakhitna. ꞌEt huwa ꞌutꞌen
hoolhtus tuneꞌútꞌen.”

3Ndez naꞌa ꞌuhooja hoh da Herod John hiyílhchoot, hiyulhghel ꞌinkꞌez
tsakꞌe híyaꞌai. Bulhutsin Philip hiyulhni, ꞌen buꞌat Herodias hiyulhni,

ꞌen bula gha tsꞌih ꞌuhiyínla. 4 ꞌEt John ꞌen Herod ndiyulhni, “ꞌAw nyun
mba tsꞌahꞌun naꞌa chaꞌhootꞌah hoh ꞌuyoon buꞌat buzih sinda.” 5 ꞌEt Herod
yutuzelhghelh hukwaꞌninzun. ꞌEt whuntsꞌih tsꞌiyannah dune John ꞌen nus
whunilhꞌen ꞌintꞌah huninzun, ꞌet huwa Herod whenelhújoot.

6 ꞌEt ꞌilhudzin ꞌet Herod whuzdli dzin ꞌuhoontꞌah hoh Herodia butseꞌ ꞌen
hububut nunúdaih. Herod tube buba hoonzoo. 7 ꞌEt ꞌahoh hitsꞌu náhezya
hoh ndi yúlhni, “Ndet stsꞌo hukwaꞌninzun stsꞌo hukwaꞌdini.” 8 ꞌEt ndun
tsꞌeke beꞌama, ꞌen, “Herod oodílhkut John dune too be ꞌulhꞌen butsi lusyet
be stlꞌainkaih dóni,” yulhni. 9 ꞌEt hubugha hubudayi cho budzi únduda suli.
ꞌEt tsꞌiyannahndunnahyuzihhudelhtsꞌi, ꞌen tsꞌiyawhhidántsꞌo, ꞌet tsꞌekeyaz
bughunek yutlꞌaidaꞌai. ꞌEt huwa whuz naꞌa ꞌuhiyooleh hubaꞌ hoontꞌah.
10 ꞌAw ꞌet ntsꞌe tsakꞌesda tsꞌih whuz wheyálhꞌa, ꞌinkꞌez tsakꞌesda ghuhinli,
ꞌen John hitsi kꞌunéntsel. 11 ꞌInkꞌez lusyet be whusahíyankai, ꞌinkꞌez
ndun tsꞌekeyaz tlꞌahíyankai. ꞌInkꞌez beꞌama yughah níninkai. 12Yugha
hoodulꞌeh, ꞌen whusahandel. Hiyustꞌe hiyilhchoot ꞌinkꞌez whuyihiyalhti.
ꞌEt hukwꞌelhꞌaz Jesus tsꞌun whehandel ꞌinkꞌez nduhídani.

5,000 dune Jesus híteꞌalh, ꞌi hubugha iníꞌai
13 ꞌEt Jesus whulh uduztsꞌai hoh buchꞌa nanja ꞌinkꞌez tsꞌi be inya

ꞌinkꞌez ntsꞌe dune nuchasyah tsꞌih whuz whénki. ꞌEt whuntsꞌih lhanah
dune tꞌehonanzin ibulh ntsꞌe whénki tsꞌih, whuz lhelhdun keyah whutꞌen
whehínandel. 14 ꞌEt Jesus tsꞌi bé hainya hoh dune soo tsꞌahꞌun hulai ꞌaw
ꞌuzdooni ghaítꞌah, ꞌen bunilhꞌen. ꞌEt ꞌahoh hubugha téꞌnanzin ꞌinkꞌez
nduda chah tsꞌiyawh soo naꞌbinla.

15Kꞌan ꞌaw ꞌet hulhgha ꞌuhoontꞌah ꞌet huwa yugha hoodulꞌeh, ꞌen highu
nindel ꞌinkꞌez ꞌuhiyúlhni, “Njan dune nuchasyah ꞌuhoontꞌah. ꞌAw ꞌet yeꞌun
whezulh. Ndunnah tsꞌiyawh ꞌutsꞌun keyah tsꞌih naoobélhꞌalh, ꞌet whuz
hiteꞌalh, ꞌi hiyoket.”

16 ꞌEt whuntsꞌih Jesus ndobúlhni, “ꞌAw nahutoodelh huba chaꞌhóotꞌah.
Nuhwhenichꞌoh hubugha náꞌnuhtꞌaih.”

17 ꞌEt ꞌuhiyúlhni, “ꞌAw hoonliyaz chatsꞌitꞌih. Lhes skwunlai ꞌinkꞌez lhook
nankoh, ꞌaw ꞌi zeh tsꞌitꞌi.”

18 ꞌEt ndobúlhni, “Deꞌ sugháh ninahle!” 19 ꞌEt ndunnah ꞌilhunahuwésdel,
ꞌen tsꞌiyawh tlꞌoyaz kꞌut natlꞌahudooltsꞌilh hubúlhni. ꞌEt ndi skwunlai lhes
ꞌinkꞌez nankoh lhook chah, ꞌi hitlꞌahíyanla, nduk yetáꞌen hoh suchanailya

ni tenadedli. Lhes taidalhkut ꞌinkꞌez lhook ꞌi chah ndíyinla ꞌinkꞌez yugha
hoodulꞌeh butlꞌayánla, ꞌilhohuwezdel hubugha híyooꞌalh ka. 20 ꞌEt tsꞌiyawh
ꞌuhanꞌal ꞌinkꞌez ꞌuhunesdai. Ndai tsꞌih tezkat ꞌi tsꞌiyawh ꞌilhunahiwezdla
hoh lanezi ꞌonus ꞌat nankoh (12) tsꞌitsꞌai dezbun. 21 ꞌEt ndunnah dune, ꞌen
ꞌankwꞌus 5,000 ꞌuhaꞌal. ꞌEt ꞌuskeh ꞌinkꞌez tsꞌekoo ꞌen chah ꞌuhaꞌal.

Jesus too kꞌut nuya
22 ꞌAw ꞌet Jesus yugha hoodulꞌeh tsꞌi tuz whenaóobalhꞌa hoh, “Sutsuh

nyan ahkelh,” hubúlhni. ꞌInkꞌez ꞌilhunahuwésdel, ꞌen chah dukeyah tsꞌih
whenaóobalhꞌa. 23 ꞌAw ꞌet ndunnah tsꞌiyawh whenaóobalhꞌa hoh dichꞌoh
ndoh dzulh kꞌuz whinya tenadutedli ka. Dichꞌoh únli hoh bé nadalhghel.
24 ꞌAw ꞌet tsꞌi bun kꞌut taniz hoh wheghah tatsi cho be nilhtsꞌi be
hubududeztsꞌi. ꞌI be tsꞌi hoh nudúlduz.

25 ꞌAw ꞌet bundada haootélhꞌen hoh Jesus too kꞌut butsꞌutezya. 26 ꞌEt
khunyaz yugha hoodulꞌeh hitelhꞌen hoh whehunelhújoot, “Dune tsen
ꞌutꞌen!” hutni ibulh tsoya whehúnilhtuk.

27 ꞌEt ꞌahoh Jesus hubulh yatelhtuk, “Nuhdzi ulhtus úlhtsi! Si ꞌustꞌen!
Whenulhujut ílah!”

28Peter ndez naꞌa yoodulhkut, “SMoodihti ꞌalha nyun ꞌintꞌen tꞌeh, too
kꞌut ntsꞌu toosya stlꞌahóoꞌaih.”

29 ꞌEt ꞌahoh ndi yúlhni, “ꞌAnih!” ꞌAw ꞌet Peter tsꞌi be hainya ꞌinkꞌez
Jesus too kꞌut yutsꞌu teyalh ka.

30 ꞌEt nyo whunilhꞌen hoh nilhtsi tube ulhtus ꞌinkꞌez whenelhújoot
ꞌinkꞌez yuk tezdlat hoh, “SMoodihti, sulaꞌineh!” yulhni.

31 ꞌEt ꞌahoh Jesus yula dughélchoot hoh ndiyulhni, “ꞌAw soo ꞌultsuk, ꞌi be
ꞌalhaꞌ hoontꞌah, ꞌi chaintꞌih. ꞌEt dahoontꞌah huwa mba nawh ꞌuhoontꞌah?”

32 ꞌEt tsꞌi be nahétꞌaz hoh ꞌahoh nilhtsꞌi kꞌah naꞌja. 33 ꞌEt ndunnah tsꞌi
be hudelhtsꞌi, tsꞌiyawh hibut nachánilya ꞌinkꞌez ꞌuhiyulhni, “ꞌAlha nyun
Yakꞌusda buYeꞌ ꞌuníntꞌah!”

Gennesaret whutꞌen nduda Jesus soo naꞌbulhꞌen
34 ꞌAw ꞌet nyan Gennesaret tsꞌih yahuzki hoh, 35 ꞌet keyah whutꞌen Jesus

hitelhꞌen ibulh, nahiyoolhútsꞌit hoh lhtunahunek hustꞌai. ꞌInkꞌez tsꞌiyawh
nduda, ꞌen hitsꞌún lhgha hobodinla. 36Hitsꞌutédudlih, “Ndai nyunaih

naintsꞌuz, ꞌi ꞌantsꞌih yus tsꞌih butꞌátsꞌughoonalh,” hiyulhni. Tsꞌiyawh ndan
hitꞌaghéznai, ꞌen tsꞌiyawh tsꞌahꞌun naꞌa soo náꞌhuja.

Ndai nedzi be yatsꞌulhtuk, ꞌi bugha tsꞌintsiꞌ ꞌulhih

15 ꞌAw ꞌet Jerusalem keyah whutsꞌun ndunnah Moses beꞌ dustlꞌus
ꞌukꞌununaꞌúsduguz ꞌinkꞌez Pharisee, ꞌen chah tsꞌiyawh Jesus highu

nindel ꞌinkꞌez ꞌuhutni, 2 “ꞌEt di ka ngha hoodulꞌeh, netsuh whudelhdzulh
ꞌuda neꞌwhustꞌen hukwꞌunaꞌa ꞌaw hukwꞌunuchaꞌhustꞌen? Whunilhꞌen,
ndunnah ngha hoodulꞌeh, ꞌaw lanachaꞌhulhúde ꞌuhuteꞌalh whutsuh!”

3 ꞌEt ndobúlhni, “ꞌEt di ka nuhwhenichꞌoh nuhkꞌah tsꞌih huwa
Yakꞌusdabughunekbukꞌunuchaꞌzahtꞌen?4Whunulhꞌen,nuhwhenintsꞌenaꞌa
ndahtꞌen! Yakꞌusda bughunek nuhtlꞌaidaꞌai hoh njan ndutni, ‘Nyuꞌabá
ꞌinkꞌez nyuꞌama bulh hubudóolhti.’ ꞌEt doochah ꞌudun ꞌet njan ndutni,
‘Ndan beꞌama ꞌinkꞌez beꞌabá bulh dzuh tsꞌih bughuyatelhtuk, ꞌen daootsah
hubaꞌ hoontꞌah.’ 5 ꞌEt whuntsꞌih nuhwheni ndez naꞌa ꞌudahni, ‘Ndan beꞌabá
kꞌus beꞌama njan ndobúlhni, ndai ꞌustꞌi, ꞌi be da nuhla ꞌoostꞌen wule, ꞌet
whuntsꞌih ꞌi tsꞌiyawh Yakꞌusda bugha iníla.’ 6 ꞌEt whuz naꞌa nuhwheꞌutꞌen
kꞌah be ꞌaw beꞌama ꞌinkꞌez beꞌabá bulh chabudílhti. ꞌI be Yakꞌusda
bughunek nuhtlꞌaidaꞌai, ꞌi ꞌaw hoonliyaz chailah sulhtsi! 7Nuhwheni duba
náhdzoo ahli! Ndun nus whunilhꞌen Isaiah, ꞌen ꞌuda hoꞌen ꞌinkꞌez tsꞌahꞌun
naꞌa ꞌutni nuhwheni nuhwhugha. Njan ꞌet njan ndutni,

8 ‘Ndunnah dune bughunek be buzek be sudélhti.
ꞌEt whuntsꞌih budzi sughun nilhdza ꞌintꞌah.

9Ndunnah dooka ꞌantsꞌi ꞌet sutsꞌun teni ꞌuhunoolhzin.
ꞌInkꞌez ndet dune bube ꞌutꞌen kꞌah,
ꞌi Yakꞌusda bughunek netlꞌaidaꞌai, ꞌi kꞌunaꞌa ꞌuyoon

hubuhoodoolhꞌeh kaꞌ ꞌuhutꞌen.’ ”
10 ꞌEt Jesus ꞌilhunahuwésdel ndobúlhni, “ꞌAnih! Ndez áhdulh!” ꞌEt

ndobúlhni, “Soozélhtsꞌai ꞌinkꞌez soo cho ntꞌeoonahzeh! 11Ndai dune buzai
yúkat, ꞌi ꞌaw ꞌet ílah hintsiꞌ hulhih. ꞌEt whuntsꞌih ndai khunek ꞌaw chaizooh,
ꞌi dune ye yalhtuk, ꞌi be dune hintsiꞌ ꞌulhih.”

12 ꞌEt yugha hoodulꞌeh highun nindel hoh ꞌuhiyúlhni, “Tꞌeoonínzun
ih ndunnah Pharisee nyudántsꞌo daja dini, ꞌet nduhóolcho huba dzuh
ꞌúdenja?”

13 ꞌEt Jesus ndobúlhni, “ꞌABá yakꞌuz usda, ndai ꞌaw whuyuchaínilel,

ꞌi bughih tubulh hahítelhchꞌulh. 14Whute! Ndunnah ꞌaw
butsꞌáhachaoozahꞌaih! ꞌEn moodih chawhésꞌen liꞌhintꞌah. ꞌEt ndez naꞌa
njan nduhoontꞌah, ꞌilhunuh chawhésꞌen ꞌinkꞌez ꞌilhunuh chawhésꞌen ghunli
tꞌeh, nahúltꞌah tsakꞌet huteltsꞌulh.”

15 ꞌEt Peter yoodulhkut, “Ndi be nawhutnuk ꞌi be whutsꞌodulꞌeh, ꞌi
ntsꞌenaꞌa daja ni, ꞌet tsꞌiyawh whenénilhtun.”

16 ꞌEt ndi yúlhni, “ꞌAw ih nuhwheni tachaoodulhtsꞌit hoh ih dahni?
17 ꞌAwhuz ih tsꞌahꞌun nechaóozahꞌak? Dune ndai buzai yúkat, ꞌi tsꞌiyawh
bubut zeh be yukat. ꞌInkꞌez buyustꞌe tsꞌih hanádukat. 18 ꞌEt ndai dune
khunek be yailhtuk, ꞌi budzi tsꞌih hayúkat ꞌi ꞌintꞌah, ꞌinkꞌez ꞌi dune dilhtsiꞌ.
19Soo cho whunulhꞌen, ndi ꞌet nduntꞌah, ꞌi dune budzi tuz hayúkat, be
ne-eni untsiꞌ, ꞌi dune hutuzelhghelh, ꞌuyoon dune buꞌat kꞌus ꞌuyoon tsꞌeke
buki bulh tintaꞌ ꞌantꞌen, ꞌinkꞌez ꞌaw lhughudelhútsꞌi whuntsꞌih whuz naꞌa
zeh neꞌhutꞌen. ꞌUhudunutꞌih, ꞌuyoon ba huwhutsꞌit, ꞌinkꞌez Yakꞌusda chꞌa
yahulhtuk chah. 20 ꞌEt njan ꞌet ndúhoontꞌah, nduhoolhchoh dune hintsiꞌ
hulhih. ꞌEt ꞌaw lanachaꞌzulhude hoh ꞌahꞌalh, ꞌaw ꞌet huwa ilah hintsiꞌ
ꞌulhih.”

Ndun tsꞌeke, ꞌudun yun kꞌut whutꞌen, ꞌen buba
ꞌalhaꞌ hoontꞌah hooncha hoꞌ hoontꞌah

21 ꞌAw ꞌet Jesus njan usda whuchꞌa nanja hoh Tyre keyah ꞌinkꞌez Sidon
keyah wheghah nánja. 22 ꞌEt whutsꞌun ꞌilhunuh tsꞌeke, ꞌen Canaan whutꞌen
ꞌintꞌah, ꞌen yughu ninya. Tso bulh yalhtuk ho ꞌuyulhni, “SMoodihti sugha
teꞌninzeh, tꞌenyunúszun David butsꞌuhainzut ꞌunintꞌah! Sutseꞌ, ꞌen ntsiꞌ
nududeh, ꞌi buyídinda!”

23 ꞌEt ꞌaw daja chaidínil. ꞌEt yugha hoodulꞌeh highu nindel ꞌinkꞌez
ꞌuhiyúlhni, “ꞌUn nailhꞌalh, ꞌet tso bulh yalhtuk ꞌustlꞌeꞌ ꞌudóoneh sih.”

24 ꞌEt Jesus, ꞌen ndun tsꞌeke ꞌuyúlhni, “Ndunnah Israel bukoo whutꞌi,
ꞌen ꞌantsꞌih sheep tinta nílhꞌaz, ꞌi liꞌintꞌah, ꞌen zeh butsꞌun whestsꞌalhꞌa.”

25Ndun tsꞌeke ꞌen yughu ninya hoh yubut nachaneti ꞌinkꞌez, “SMoodihti,
sulaꞌineh!” yulhni.

26 ꞌEt Jesus ꞌuyúlhni, “ꞌUskehkah lhes híyuꞌalh, ꞌi lhiyazkah hubugha
tsꞌiyaꞌaih tꞌeh ꞌaw chahóozooh.”

27 ꞌEt tsꞌeke ndi yúlhni, “SMoodihti ꞌalhaꞌ dini. ꞌEt whuntsꞌih ndai

moodihti bukwꞌuzdai kꞌut tukat, ꞌi lhiyazkah hiyeldel.”
28 ꞌEt Jesus ndi yúlhni, “O tsꞌeke ndi mba be ꞌalhaꞌ hoontꞌah, ꞌet hooncha

hoꞌ hoontꞌah. ꞌEt huwa hukwaꞌninzun kꞌunaꞌa ꞌuhoneh.” ꞌEt soo ndoh
wheghah whezulh, butsꞌeꞌ soo naꞌuja.

Lhanah hunduda, ꞌen Jesus usda highu
nindel ꞌinkꞌez tsꞌiyawh soo náꞌbalhꞌen

29 ꞌAw ꞌet Jesus bughunatesja Galilee bun ghah lhunásja hoh, ndoh dzulh
kꞌuz whenya, ꞌet natlꞌadeda. 30 ꞌEt khunyaz lhanah dune, ꞌen highu nindel.
Ndunnah nuchahúsdel, chawhésꞌen, yachahulhtuk, buyustꞌe hubodiꞌai,
ꞌinkꞌez ꞌuyoon chah, ꞌen tsꞌiyawh hitsꞌun hubuninla. Hibut nebaninla
ꞌinkꞌez tsꞌiyawh soo náꞌhubínla. 31Yachahulhtuk chah yawhehunilhtuk,
buyustꞌe hubodiꞌai, ꞌen chah soo naꞌhuja. Nucháhsdel chah nahúdelh
nahusdli, chahuwhésꞌen chah honilhꞌen nahusdli. Tsꞌiyannah bunalhꞌen
hoh tube huba hooncha ꞌinkꞌez Israel budune, ꞌen buYakꞌusda ꞌen ꞌonus
nus hidálhti.

Jesus 4,000 dune gháꞌ níꞌai
32 Jesus yugha hoodulꞌeh, ꞌen ꞌanih hubúlhni ꞌinkꞌez ndobúlhni,

“Tsꞌiyawh ndunnah dune hubugha téꞌnuszun. Tat dzin whutsꞌun njan
suzih hudelhtsꞌi ꞌinkꞌez ꞌaw huyaꞌalh, ꞌi chahítꞌih. ꞌEt ꞌaw chaꞌhusꞌal hoh
bukeyah tsꞌih nabutoolhꞌa ghaítꞌah. ꞌEt ndúbusdla tꞌeh, nahedulh hoh sih
bukaootoozit.”

33Yugha hoodulꞌeh hiyulhni, “Njan keyah ꞌaw dune hoolah ꞌuhoontꞌah.
Ntsꞌez de simba soo ꞌúltsuk, ꞌi tetꞌalh, ꞌi natsꞌóolelh dune lheꞌhuneltsuk
lah?”

34 ꞌEt Jesus ndobúlhni, “Daltsuk lhes sutꞌe ahtꞌi?” “Skwunlai ꞌonus at
nankoh ꞌi lhes sutꞌe ꞌinkꞌez lhook nsolyaz bulh,” hiyulhni.

35 ꞌEt ꞌilhuhowezdel, ꞌen natlꞌadulhútsꞌih hubúlhni. 36 ꞌEt ndi lhes
skwunlai ꞌonus at nankoh (7) lhook bulh yílhchoot ꞌinkꞌez suchanailya ni
hoh tenadidli. Taidalhkut ꞌinkꞌez yugha hoodulꞌeh butlꞌayánkai. ꞌI tsꞌiyawh
natlꞌahudeltsꞌi, ꞌen butahíninik. 37Tsꞌiyawh naꞌhetꞌal ꞌinkꞌez ꞌuhunesdai.
ꞌEt yugha hoodulꞌeh skwunlai ꞌonus at nankoh kꞌitsꞌai dezbun ꞌi higháꞌ

wezꞌal, ꞌi ꞌilhunahiwezdla. 384,000 dune batꞌen ꞌuhaꞌal. ꞌUskiyaz ꞌinkꞌez
tsꞌekoo ꞌen chah ꞌuhaꞌal. 39 ꞌAw ꞌet Jesus ꞌilhunahuwésdel bukeyah tsꞌih
whuz whenaóobalhꞌa, ꞌet tsꞌi be naja ꞌinkꞌez yun Magdala huwhutni tsꞌih
whuz whehánki.

Pharisee ꞌinkꞌez Sadducee chah, ꞌen huwa ꞌétꞌen
hubaꞌ hooleh hukwa hiyoodulhkut

16 ꞌAw ꞌet ndunnah Pharisee ꞌinkꞌez Sadducee chah, ꞌen highu nindel
ꞌinkꞌez hiyóolhdzih hoh hiyoodulhkut, “ꞌAw ih yakꞌuz whutsꞌun

hooncha tuneꞌwhutꞌen, whunénolhtun ghaítꞌah?”
2 ꞌEt ndobúlhni, “ꞌEt hulhgha tsꞌih nduk whunulhꞌen. ꞌEt whudulkꞌun

tꞌeh, ꞌet dzin hoonzoo tele dahni. 3 ꞌEt bundada kwꞌus bulh dulkꞌun
suli whunulhꞌen tꞌeh, ꞌaw ꞌet zeh whudutetsiꞌ dahni. Nuhwheni duba
nahdzoo ahli! ꞌEt nduk dawhutꞌen, ꞌet tꞌeoonáhzun. ꞌEt whuntsꞌih ndoh
whugha whudezulh dawhutꞌen, ꞌet ndet ꞌuwhulhni, ꞌaw tꞌeoonuzáhzun!
4Njan kꞌan ndoh whudezulh, ꞌen lubeshi tsꞌun neꞌhutꞌen ꞌuhintꞌah. ꞌInkꞌez
ꞌahoolhyez dune tsꞌeke bulh tintaꞌ hutetꞌilh, ꞌet zeh whutsꞌun hunintꞌuk.
ꞌInkꞌez hooncha huwa ꞌétꞌen whuntelhꞌilh hukwaꞌnahzun. ꞌEt whuntsꞌih
ꞌaw hoohꞌen nuhghu hóltsꞌit ghaítꞌah. ꞌEt ntsꞌenaꞌa Jonah bulh dáhooja
inle, ꞌet zeh whutehꞌilh hoꞌ hoontꞌah!” hubúlhni, ꞌinkꞌez bughuwhenája.

Pharisee ꞌinkꞌez Herod bules untuldoh, ꞌi chꞌa hughohle hubúlhni
5 ꞌAw ꞌet nyan yahuzki hoh yugha hoodulꞌeh lhes nahodelhúnah. 6 ꞌEt

Jesus ndobúlhni, “ꞌAhoolhyez wheni khahdli ndunnah Pharisee ꞌinkꞌez
Sadducee chah, ꞌen bules untuldoh, ꞌi chꞌa.”

7 ꞌEt ꞌahoh lhulh yawhehunilhtuk, “ꞌEt ꞌaw lhes chatsꞌítꞌih ꞌet huwa
ꞌutni.”

8 ꞌEt Jesus tꞌeoonanzin, ꞌet ndobúlhni, “Nuhwheni be ꞌalhaꞌ hoontꞌah,
ꞌi unsol! ꞌEt huwa ꞌudahni. ꞌAw lhes whusachahꞌal, ꞌet huwa ih ꞌet howu
yalhtuk? 9 ꞌAwhuz ih ꞌaw tsꞌahꞌun tꞌeoonuzahzun? ꞌAw whunachazulhunik
hoh ih skwulai lhes ꞌi be 5,000 hubugha náhꞌai, ꞌinkꞌez daltsuk kꞌitsꞌai
tsꞌutezkat, ꞌi ꞌilhunawehla? 10 ꞌEt doochah skwunlai ꞌonus at nankoh
lhes ꞌi be 4,000 hubugha ináhꞌai, ꞌet daneltsuk kꞌitsꞌai tsꞌuhtézkat, ꞌi
ꞌilhunawehla? 11 ꞌEt ntsꞌenaꞌa ahtꞌah tꞌeoonuzahzun, ꞌaw lhes hubugha

nohwhulh yachasulhtuk? ꞌUda ndun whudúsni, ndunnah Pharisee ꞌinkꞌez
Sadducee chah, ꞌen bules untuldoh, ꞌi bughohle, ꞌi bughi yálhtuk hoꞌ
dusni.” 12 ꞌEt ꞌahoh tꞌehoninzun ndunnah Pharisee ꞌinkꞌez Sadducee chah,
dune huhodulhꞌeh, ꞌet whuchꞌa buchꞌa huwahli, ꞌet ꞌuwhulhni. Ndi lhes
bulh untuldoh, ꞌi chꞌa huwahli ni ilah hoh ꞌutni.

Jesus ꞌen Christ ꞌintꞌah ꞌet Peter howu yalhtuk
13 ꞌEt Jesus Caesarea Philippi buyun kꞌuz whinya hoh yugha hoodulꞌeh,

ꞌen huboodulhkut, “Si yinkak dune yeꞌ ꞌustꞌah. ꞌEt whuntsꞌih nꞌawh dune,
ndan hoh ꞌustꞌah hutni?”

14 ꞌEt ꞌuhiyúlhni, “Bulunah, ꞌen nyun John dune too be ꞌulhꞌen ꞌintꞌah
hutni. ꞌEt bulunah chah, nyun Elijah ꞌintꞌah hutni. ꞌEt ꞌonghunnah chah,
nyun Jeremiah ꞌintꞌah hutni. ꞌInkꞌez bulunah nyun nuswhunilhꞌen ꞌilhunuh
ꞌintꞌah hutni.”

15 ꞌEt ndobúlhni, “Nuhwheni do, ndan ꞌustꞌah dahni?”
16 ꞌEt Simon Peter yatelhtuk hoh ndi yúlhni, “Nyun ndun Christ,

Yakꞌusda khuna, ꞌen buYeꞌ ꞌunintꞌah.”
17 ꞌEt Jesus ndi yúlhni, “Simon Jonah buyeꞌ, degha nus hoonzoo nghá

whultsꞌut! Ndet sudini, ꞌet ꞌaw ndi yun kꞌut dune, ꞌen ilah nyunalhtsꞌet
hahóꞌai. SeꞌaBá yakꞌuz usda, ꞌen nyunalhtsꞌet hahoꞌai. 18 ꞌInkꞌez nyun
Peter ꞌintꞌah. ꞌEt ndi tse ꞌi kꞌut suluglez neootesꞌalh. Njan ndun kwuncho
ulhtus, ꞌi yuh tsꞌih haindel, ꞌen whuntsꞌih ꞌaw whuchꞌaꞌ hoolhdeh ghaítꞌah.
19Ntsꞌe yakꞌuz hubudayi cho usda, whuz be daꞌdututꞌaih, ꞌi ntlꞌatesꞌalh.
ꞌEt ndi yun kꞌut ndai whedinguz, ꞌi ꞌet ꞌuda yakꞌuz chah whuz naꞌa zeh
whedintꞌuk. ꞌEt ndai ndi yun kꞌut kꞌunadaꞌuk, ꞌi ꞌet yakꞌuz chah ꞌuda whuz
naꞌa zeh kꞌunaꞌtetꞌuk.” 20 ꞌEt yugha hoodulꞌeh khunekti be ndobúlhni,
“Khun teh ꞌuyoon dóohni gunih, si Jesus ndun Christ, ꞌen ꞌustꞌah.”

Dzuh nutezut ꞌinkꞌez datétsah, ꞌet Jesus huwu yalhtuk
21 ꞌEt wheghah whezulh whutsꞌun Jesus yugha hoodulꞌeh, ꞌen

wheóobunulhtun nus daootenilh ꞌet. Ntsꞌenaꞌa Jerusalem tsꞌih teyalh. ꞌEt
keyah ndunnah dune netsuh whudelhdzulh, ꞌinkꞌez náwhulnuk bumoodih,
ꞌinkꞌez Moses beꞌ dustlꞌus ꞌukꞌununaꞌúsduguz chah, ꞌen bube lhat hoh dzuh
nuhítelhdzut, ꞌinkꞌez hituzelhghelh. ꞌEt whulh tat dzin, ꞌet dinadutédalh.

22 ꞌEt Peter, ꞌen Jesus yílhchoot, ꞌudun neínilhti ꞌinkꞌez hukwaꞌyudáni,

“SMoodihti nyun Yakꞌusda ngha teꞌuntezeh! ꞌAw nyulh ꞌet ndúhoneh
ghaítꞌah!”

23Peter yutsꞌun nalhúꞌa ꞌinkꞌez ndi yúlhni, “Satan sutꞌak ninínyih! Nyun
yooya suzilhtsꞌi! Yakꞌusda ntsꞌenaꞌa datꞌen, ꞌet ꞌaw howu nuni chanuzinzut.
Ndi yun kꞌut dune ntsꞌoh tunéꞌhutꞌen, ꞌet hukwꞌunaꞌa zeh nuni ninzut!”

Ndan Jesus Christ yuntooya hukwaꞌninzun, ꞌen
ye dulhdulalhgus yóolhchoot ꞌinkꞌez yuntooya

24 ꞌEt Jesus yugha hoodulꞌeh ndobúlhni, “Ndan dune seꞌutꞌen kꞌah ootꞌen
ka sunteyalh hukwaꞌninzun tꞌeh, ndi yun kꞌut datsꞌíntꞌah, ꞌet tsꞌiyawh
whuladootnih, ꞌinkꞌez dulhdulalhgus yóolhchoot ꞌinkꞌez suntooya. 25 ꞌEt
huwa ndan ye khuna hotelhyih hukwaꞌninzun tꞌeh, ꞌen tinta hóteꞌalh.
ꞌEt whuntsꞌih ndan ye khuna si sugha tinta ooníꞌai tꞌeh, ꞌen ye khuna ꞌi
nahíteꞌalh. 26 ꞌEt huwa dune ndi yun ꞌi ndulhcho bubeꞌildzun yúzdli tꞌeh,
ꞌinkꞌez duzul ꞌi tinta iníꞌai tꞌeh, ndet buba whutézoo? ꞌInkꞌez dichꞌoh duzul
nayitélcholh hukwaꞌninzun tꞌeh, di kꞌelhla simba duzul nahíyoket? 27 ꞌEt
huwa yinkak dune yeꞌ whusateyalh, ndai beꞌaBá yedezti, ꞌi ꞌinkꞌez bulizas,
ꞌen hubulh, ꞌet whusainya tꞌeh, ntsꞌenaꞌa tsꞌiyannah dahétꞌen, whuz naꞌa
ꞌilhunah hoh buba kꞌelhla whutele. 28Soo tsꞌahꞌun naꞌa ndun whudusni,
bulunah njan nuhudelhúya, ꞌen dahutetsah whutsuh ꞌet whutsꞌun yinkak
dune yeꞌ ntsꞌenaꞌa hubudayi cho tele, ꞌen whuz de úyalh huyuntelhꞌilh.”

Jesus ꞌutsꞌun onentꞌen suli

17 ꞌAw ꞌet whulh lhkꞌutat dzin inle hoh Jesus ꞌen Peter, James, ꞌinkꞌez
dulhutsin John chah, ꞌen ndoh dzulh kꞌuz dulh hobélya. 2Khunyaz

hubunalh ꞌutsꞌun oonentꞌen suli. Bunen ꞌantsꞌih sa kꞌunaꞌa butsꞌuhaꞌánduz,
ꞌinkꞌez bunaih ꞌi chah khunyaz lhiyul suli, ꞌinkꞌez ꞌi chah butsꞌuhaꞌánduz.
3 ꞌEt khunyaz Moses ꞌinkꞌez Elijah hubunalh hube whédiltsꞌai ꞌinkꞌez Jesus
hubulh yawhénilhtuk.

4Peter, ꞌen Jesus ꞌuyulhni, “NeMoodihti njan uzdelhtsꞌi hoonzoo.
Hukwaꞌninzun tꞌeh, tat whutꞌah ꞌutsꞌotelilh. ꞌIlhunuh nyun mba, ꞌet
ꞌilhunuh Moses ba, ꞌilhunuh chah Elijah ba.”

5Peter yalhtuk hoh khunyaz kwꞌus be tídetꞌen hoh bukꞌeyínde. Kwꞌus

tah tsꞌih khunyaz ꞌuwhutni, “Ndun suYeꞌ degha nus bukꞌesiꞌ ꞌintꞌah. ꞌEn
bulh hóonustꞌi. ꞌEn zeh ꞌoozélhtsꞌai!”

6Yugha hoodulꞌeh hídantsꞌo hoh hibut nacháneldel, ꞌinkꞌez tube
whehunelhújoot. 7 Jesus bughuninya ꞌinkꞌez butꞌagheznai hoh ndobúlhni,
“Dinadahdelh ꞌinkꞌez whenlhújut ilah!” 8 ꞌEt nduk nahítatꞌen, ꞌaw ꞌuyoon
hoolah. Jesus dichꞌoh zeh hiyaꞌen.

9Ndet dzulh kꞌutwhenahedidel, ꞌet yuk nahidulh, Jesus khunekulhtus, ꞌi
be hubulh yalhtuk ꞌet ndobúlhni, “Yinkak dune yeꞌ yaidla tah dinadutédalh
whutsꞌun ndet whunelhꞌen, ꞌet khun ꞌuyoon ndudóohtni gunih!”

10 ꞌEt yugha hoodulꞌeh, ꞌen hiyoodulhkut, “Ndunnah Moses beꞌ dustlꞌus
ꞌukꞌununaꞌúsduguz, ꞌet di kaꞌ hutni, Elijah ꞌen choo whusateyalh hubaꞌ
hoontꞌah hutni?”

11 ꞌEt Jesus ndobúlhni, “ꞌEt ꞌalhaElijah ꞌen choowhusateyalh ꞌinkꞌez ndai
hoonliyaz tsꞌiyawh lhanaidutedlilh. 12 ꞌEt whuntsꞌih ndunwhudusni, Elijah
ꞌuda whusainya hoꞌ ꞌintꞌah. ꞌInkꞌez ꞌen ꞌaw tꞌehinízun. ꞌEt hukwaꞌhuninzun
kꞌunaꞌa ꞌuhiyinla. ꞌEt whuz naꞌa zeh ꞌen hubula be yinkak dune yeꞌ dzuh
nutezut.” 13 ꞌEt yugha hoodulꞌeh, ꞌen tsꞌiyawh John dune too be ꞌulhꞌen,
ꞌen yughu yalhtuk tꞌehonanzin.

ꞌUski, ꞌen ntsiꞌ nudúdeh, ꞌi buyudínda, ꞌen Jesus soo náꞌyinla
14 ꞌAw ꞌet ꞌilhohuwezdel ꞌen butanahundel hoh ꞌilhunuh dune yughu

ninya ꞌinkꞌez yubut dugwútsi be nenínya. ꞌInkꞌez ꞌutni, 15 “SMoodihti
suyeꞌ ꞌen bugha teꞌnonzeh! Bukaootuzuk ꞌinkꞌez tube dzuh nuzut. Lhat
tsudúltsꞌuk ꞌinkꞌez taltsꞌuk chah ꞌutꞌi. 16 ꞌEt ngha hoodulꞌeh bughi nílhti
ꞌet whuntsꞌih ꞌaw soo naꞌhiyooleh ghaítꞌah.”

17 ꞌEt Jesus ndobúlhni, “Nuhwheni kꞌan ndohwhudezulh, nuhwheni ꞌaw
be ꞌalhaꞌ hoontꞌah, ꞌi chahtꞌih, ꞌinkꞌez tinkꞌus zeh ꞌehtꞌilh. ꞌEt dawhuldzah
nuhwhutah tesdalh? ꞌInkꞌez dawhuldzah nuhwhuba ꞌet ndutestꞌilh? Deꞌ,
nyeꞌ ꞌen sugha nínilhtih!” 18 ꞌEt ntsiꞌ nududeh, ꞌi buyudínda, Jesus ꞌen
tsꞌun khunek ulhtus, ꞌi be hukwaꞌyudáni. ꞌEt whulh hulhgha zeh yutsꞌu
hanája ꞌinkꞌez ndun ꞌuski soo naꞌuja.

19 ꞌEt Jesus yugha hoodulꞌeh, ꞌen dune hoolah tsꞌih highu nindel hoh
ꞌuhiyulhni, “ꞌEt dahoontꞌah huwa ndun ꞌuski, ꞌen ntsiꞌ nududeh, ꞌi ꞌaw
butsꞌuhanátsꞌinooyoot ghaítꞌah?”

20 ꞌEt Jesus ndobúlhni, “ꞌAw nuhwhuba ꞌalhaꞌ chaꞌhootꞌah ꞌet huwa ꞌaw

ꞌoohleh ghaítꞌah. ꞌAlha ꞌún whudusni ndi ꞌanukat, ꞌi lheꞌniltsol, ꞌi mustard
hiyulhni, ꞌi kꞌunaꞌa be nuhwhuba ꞌalhaꞌ hoontꞌah, ꞌi ꞌet ꞌulcho tꞌeh, ꞌet
ndez ꞌunaꞌa da ꞌudoohni. Ndi dzulh njan whutsꞌun, ꞌet nguz nailtsꞌut dahni
tꞌeh, ꞌahoh ꞌet ndutenilh. ꞌEt whuz naꞌa tsꞌiyaitsuk whuz naꞌa ꞌudahni tꞌeh,
ꞌet ndutétꞌilh.

21 ꞌEt whuntsꞌih ndi ntsiꞌ nududeh, ꞌi netenadudli, ꞌi ꞌinkꞌez saháꞌdelya,
ꞌet tꞌeh zeh dune butsꞌuhanátsꞌiyunteyolh hoꞌ hoontꞌah.”

Jesus datetsah, ꞌet doochah huwu yalhtuk
22 ꞌAw ꞌet Jesus ꞌinkꞌez yugha hoodulꞌeh, ꞌen Galilee yun kꞌut

hudelhtsꞌi ꞌet ndobúlhni, “ꞌAw ꞌet nilhdukw yinkak dune yeꞌ, ꞌen ꞌuyoon
dune tlꞌahítelhtelh. 23Hituzelhghelh ꞌinkꞌez whulh tat dzin inle tꞌeh,
dinadutédalh.” ꞌEt hodántsꞌo hoh tsꞌiyawh tube tso huzdli.

Jesus ꞌen chah luglez whucho whuzooneya yukꞌelhla hoolhꞌi
24 ꞌAw ꞌet keyah Capernaum whuz hunindel hoh ꞌilhunuh sooneya

ꞌilhunanowesꞌaih, ꞌen Peter yughu ninya ꞌinkꞌez yoodulhkut, “Nuhwheni
whunohodulhꞌeh ꞌen chah ilah luglez whucho whuzooneya yukꞌelhla
hoolhꞌi?”

25 ꞌEt, “A,” ni. ꞌEt Peter koo danínya. ꞌEt Jesus ꞌahoh yulh yatélhtuk
ꞌinkꞌez ndiyulhni, “Simon, daja ninzun?Ndi ndai sooneya dune buba kꞌelhla
yutele, ꞌi ndi yun kꞌut hubudayi cho ꞌen ndi sooneya ꞌilhunanowesꞌaih?
Dichꞌoh buzkehkah tulih kꞌus nꞌawh whutꞌen tulih?”

26 ꞌEt Peter ndiyulhni, “ꞌAw nꞌawh whutꞌen, ꞌaw ꞌen zeh.” Jesus ndi
yúlhni, “ꞌEt ꞌalhaꞌ dini. Hubudayi cho dichꞌoh bubuzkehkah ꞌen ꞌaw huba
kꞌelhla hole ghaítꞌah.

27 ꞌEt whuntsꞌih ndunnah Capernaum whutꞌen, ꞌen nelh hánilchꞌe
hukwꞌunaꞌa hubutsꞌoolhꞌen ghaítꞌah. ꞌEt huwa ndi luglez whucho
whuzooneya, ꞌi huba kꞌelhla tsꞌiyoolhtsilh. ꞌAw ꞌet, bun kꞌuz tsꞌinyalh ꞌinkꞌez
oolhjas. Soo ꞌudechoo lhook silhjus, ꞌi buzek lhchꞌa ꞌuhoonleh. ꞌEt sooneya
naitéꞌalh. ꞌI ilhchoot ꞌinkꞌez si ꞌinkꞌez nyun bulh neba bughaíyoꞌalh.”

Yakꞌuz hubudayi cho dilhtsꞌi ndan simba degha nus dezti?

18 ꞌEt hoh da zeh Jesus yugha hoodulꞌeh, ꞌen highu nindel ꞌinkꞌez
hiyoodulhkut, “Yakꞌuz hubudayi cho delhtsꞌi ndan simba kꞌus

dezti?”
2 ꞌEt Jesus ndun ꞌuskiyaz ꞌanih yulhni, ꞌinkꞌez hubutah neínilhti.

3 ꞌInkꞌez ndobúlhni, “ꞌEt soo tsꞌahꞌun naꞌa ꞌun whudúsni, ꞌaw ꞌutsꞌun naꞌa
nahchaꞌahnil, ꞌinkꞌez ꞌuskehyaz kꞌah tsꞌih sahli tꞌeh, ꞌaw ꞌet zeh huwa,
ntsꞌe yakꞌuz hubudayi cho unli whuz toohdelh ghaitꞌah. 4 ꞌEt huwa ndun
ꞌuskiyaz, ndan yukꞌah tsꞌih ꞌintꞌah, whuz naꞌa dichꞌoh teꞌdudilꞌen, ꞌet
nduntꞌah, ꞌen ntsꞌe yakꞌuz kꞌuneꞌwhulꞌen, ꞌen hubutah kꞌus hidelhti tele
hoꞌ ꞌintꞌah.

5 ꞌInkꞌez ndun dune ꞌuskiyaz, ndan yukꞌah tsꞌih ꞌintꞌah huhóontꞌi, ꞌi bulh
highu nuseya, sichah whuz naꞌa zeh ꞌusuhinla.” 6 “ꞌEt ndunnah ꞌuskehyaz
huba ꞌalhaꞌ ꞌustꞌah, ꞌuskehyaz hoontsiꞌ tsꞌih hubonilhtꞌuk, ndun dune ꞌet
ndúja, ꞌen tse cho butsꞌilchun yehudinguz ꞌinkꞌez kꞌus takhulh ꞌet tábuhano
tꞌeh, ꞌet ꞌonus nus whútezoo.

Dune ꞌen bugha ꞌuyoon lubeshi yutélhcholh tꞌeh,
ndun dune nduja, ꞌet dahóoltsꞌiꞌ ꞌet whuteꞌilh

7Ndi yun kꞌut hudelhtsꞌi, ꞌen ndunnah hukwaya hoonli tuneꞌuhutꞌen,
ꞌen dawhultsiꞌ, ꞌet butsꞌuwhéltsꞌulh hoꞌ hintꞌah. ꞌAlha njan hukwaya hoonli
tuneꞌhutetꞌen hoꞌ hoontꞌah. ꞌEt whuntsꞌih ndan bugha ꞌet ꞌúhooja, ꞌen
dawhultsiꞌ, ꞌet hoteꞌilh hoꞌ hoontꞌah! 8 ꞌEt nla kꞌus nke ꞌi be hukwaya
hoonli tuneꞌíntꞌen tꞌeh, kꞌunintꞌas ꞌinkꞌez ꞌun tilhꞌis! ꞌEt dzuh ninya kꞌus
nyustꞌe bodinꞌai, ꞌet whuz naꞌa ꞌilhuz be tsꞌukhuna, ꞌi nghaltsꞌut tꞌeh, ꞌet
whuz naꞌa degha nus mba whútezoo. ꞌEt whuntsꞌih nke ꞌanelhtꞌet ꞌinkꞌez
nla ꞌanelhtꞌet chah bulh ꞌíntꞌah hoh kwun nachanusne, ꞌi tanyaníno tꞌeh,
degha nus mba whutétsiꞌ. 9 ꞌInkꞌez nyuna be hukwaya hoonli tuneꞌwhutꞌen
whunilhꞌen tꞌeh, nyuna hanóꞌalh ꞌinkꞌez ꞌun ntolhꞌis! ꞌEt nyuna ꞌilho bulh
zeh, ꞌet whuz naꞌa ꞌilhuz be tsꞌukhuna, ꞌi ngha nínzut tꞌeh, degha nus
mba whútezoo. ꞌEt whuntsꞌih nyuna ꞌanelhtꞌet bulh kwun nachanusne, ꞌi
tanyaníno tꞌeh, degha nus mba whutétsiꞌ.”

Ndunnahtintahuninkat, ꞌenJesushubutelhyihka, ꞌethubawhusainya
10 “ꞌEt ndunnah ꞌuskehkah khun buka chaꞌnuzoohzin gunih! ꞌAlha lizas

yakꞌuz hudelhtsꞌi, ꞌen bughuhinli ꞌinkꞌez seꞌaBá yakꞌuz usda, bulizas ꞌen
ꞌahoolhyez hinalh neꞌutꞌen.

11 ꞌEt huwa ndunnah tinta huninkat, ꞌen yinkak dune yeꞌ hubutelhyih
ka, ꞌet huba whusainya. 12Ntsꞌenaꞌa daja nahzun? ꞌEt dune ꞌen lanezi
lanezi (100) sheep ꞌutꞌi hoh ꞌen hubutah ꞌilhunuh tinta nínya ꞌet bulah ꞌet
nébuninla ꞌinkꞌez ndai lhukꞌi tinta nínya, ꞌen dzulh kꞌuz yukawhenántai.
13 ꞌEt nayilhti tꞌeh, tsꞌahꞌunnaꞌa ꞌunwhudusni, ndunnahbulah ꞌetnébuninla,
ꞌen bugha whunelhnik. ꞌEt whuntsꞌih ndai lhukꞌi tinta nínya, nayilhti tꞌeh,
ꞌen bugha dahoolcho ꞌi be simba ꞌonus nus whuntélhnik! 14 ꞌEt whuz naꞌa
zeh ndunnah ꞌuskehkah ꞌet ꞌilhunuh whuntsꞌih kwuncho yuh tsꞌih teyalh
tꞌeh, nuhwheꞌaBá yakꞌuz usda, ꞌen ꞌaw hukwa chaꞌnizun.”

Nyulhutsin lubeshi be dulya ꞌuja tꞌeh, datánlilh?
15 “ꞌEt nyulhutsin lubeshi be nchꞌani tꞌeh, ꞌet buzih nininya ꞌinkꞌez di

ka schꞌadini, ꞌet dóni. ꞌEt nyun ꞌinkꞌez nyulhutsin bulh nuhwhenichꞌoh
lhanaóodoohle. ꞌEt nghunek yílhchoot tꞌeh, nyulhutsin whuchꞌa nanilde
hoꞌ hoontꞌah. 16 ꞌEt ꞌaw chanyoozílhtsꞌai tꞌeh, ꞌilhunuh kꞌus nanah teh
ilhchoot ꞌinkꞌez ꞌet bukoo tsꞌih natoohdelh. Nanah kꞌus tanah teh mba
lhgha ꞌúhudeja tꞌeh, ꞌet whuz naꞌa ꞌuhótꞌe. ꞌEt ꞌi be daja hutni, tsꞌiyai ꞌi
khunek tsꞌahꞌun naꞌa ꞌuhoneh. 17 ꞌEt whuntsꞌih ꞌet chah ꞌaw chanhozílhtsꞌai
tꞌeh, ꞌet Yakꞌusda ba ꞌilhunahuwésdel, ꞌen chah budóohni. ꞌEt ꞌen chah
ꞌaw chaboozílhtsꞌai tꞌeh, ꞌet ndan ꞌaw huba ꞌalhaꞌ chaꞌhootꞌah kꞌus ndan
sooneya ꞌilhunanowesꞌaih, ꞌet ndun lubeshi be nchꞌani, ꞌet ꞌen bukꞌunaꞌa
noolhꞌen.

18 ꞌAlhaꞌ dusni hoꞌ dusni, nuhwheni ndai ndi yun kꞌut whuladehtnik
tꞌeh, ꞌet nduk yakꞌuz chah bulaoodutetnih. ꞌEt ndi yun kꞌut ndai lhgha
ꞌúhudeja tꞌeh, ꞌet ndoh yakꞌuz chah lhgha ꞌúwhutenilh.

19Doochah ꞌún whudusni, ndai buka yoodutelhkut, ꞌi ꞌinkꞌez nanah
kꞌus tanah ndi yun kꞌut lhgha nuhwhuba sooꞌ hoontꞌah tꞌeh, ꞌet seꞌaBá
yakꞌuz usda, ꞌen nuhwhuba ꞌuwhutelilh. 20 ꞌEt huwa ntsꞌe soozi bugha
nanah kꞌus tanah ꞌilhunahuwésdel tꞌeh, ꞌet sih sichah nuhtah ꞌustꞌah hoꞌ
hoontꞌah.”

Lhba whunatsꞌodoolnah
21 ꞌEt Peter yughu ninya ꞌinkꞌez yoodulhkut, “SMoodihti ndun sulhutsin

ꞌen lubeshi be schꞌa ꞌuja. Dawhultsuk whe lubeshi be schꞌa ꞌutetꞌilh
ꞌinkꞌez buba whunaoodutelhúnah? Skwunlai ꞌonus ꞌat nankoh (7) tulih ꞌet
ꞌuwhuneltsuk?”

22 ꞌEt Jesusndiyulhni, “ꞌAwskwunlai ꞌonus ꞌat nankoh (7) ꞌi chaduzúsnih.
ꞌEt skwunlai ꞌonus ꞌatnankohlanezi (70)kꞌus ꞌonus ꞌuntulih ꞌet ꞌuwhuneltsuk
dusni hoꞌ dusni.

23 ꞌEt yakꞌuz kꞌúneꞌ whulꞌen, ꞌet ndez naꞌa njan duhoontꞌah. ꞌIlhunuh
hubudayi cho unli da, ꞌet be ꞌulhna, ꞌen daneltsuk be butsꞌúwhulhꞌai, ꞌi
tsꞌiyawhyebubúlh lhanaoodutélilh, ꞌet hukwaꞌninzun. 24 ꞌEt hoꞌwhunilhꞌen
ꞌilhunuh be ꞌulhna dahinilhti. Ndai ye yutsꞌú whulhꞌai, ꞌi 10,000 sooneya
dezti, ꞌi ꞌet uneltsꞌuk. 25Hoolah! Yukꞌelhla yoolhtsilh, ꞌi hoolah. ꞌEt ndun
hubudayi cho bughunek be ꞌet ndiyulhni, ꞌet ndun dune, buꞌat, bubuzkeh,
ꞌinkꞌez ndai yitꞌi, ꞌi chah, ꞌi tsꞌiyawh ye ꞌóket. ꞌEt tꞌeh soo suba kꞌelhla
whutelhtsilh.

26 ꞌEt huwa ndun be ꞌulhna yubut nacháneti ꞌinkꞌez yutsꞌun tedudlih hoh
ndi yúlhni, ‘Sumoodih kꞌat, subailhꞌi! Tsꞌiyawh mba kꞌelhla whutelhsilh!’
27Bumoodih tube yugha teꞌnanzin. ꞌEt ndai ye yutsꞌu whulhꞌai, ꞌi tsꞌiyawh
yuba whunaoodelhunah, ꞌinkꞌez whenayalhꞌa.

28 ꞌEn ꞌulhna zeh ꞌaz whinya hoh doochah ꞌilhunuh dudulh ꞌulhna, ꞌen
nayilhti. ꞌEn lanezi lanezi (100) sooneya chꞌadíti, ꞌi ꞌet uneltsꞌuk yutsꞌu
whulhꞌai. Yuzool ílhchoot hoh ndi yúlhni, ‘Daneltsuk ngunelhꞌai, ꞌi suba
bukꞌelhla hoolhtsi!’

29Ndun yubut dugwútsi be nininya ꞌinkꞌez yutsꞌu tedudlih hoh ndi
yúlhni, ‘Kꞌat, subailhꞌi. Tsꞌiyawh mba kꞌelhla whutelhsilh!’

30 ꞌEt whuntsꞌih ꞌaw chayoozilhtsꞌai. ꞌEt whuntsꞌih ꞌayanꞌai ndai yughi
nelhꞌai, ꞌi tsꞌiyawh yuba kꞌelhla whutelhtsilh ꞌet whutsꞌun. 31 ꞌEt ꞌonghoh
ꞌulhna, ꞌen tsꞌiyawh honalhꞌen ꞌet dahooja. ꞌEt tsꞌiyawh howuni huzdli.
ꞌEt huwa hubumoodih tsꞌun whehandel ꞌinkꞌez tsꞌiyawh nduhidani.

32 ꞌEt ndun ꞌet ndúja, ꞌen bumoodih ꞌanih yudani ꞌinkꞌez ꞌet ndobúlhni,
‘Nyun ꞌulhna kꞌus ntsiꞌ zeh ꞌintꞌah! Sutsꞌun tedindlih ka ꞌet huwa ndai
be stsꞌo zilhꞌai, ꞌi tsꞌiyawh mba whunaoodelhúnah! 33Ntsꞌenaꞌa ngha
teꞌnazin, ꞌet whuz naꞌa ꞌoneh mbaꞌ hoontꞌah, nyulh ꞌulhna tsꞌun!’ yulhni.
34 ꞌEt bumoodih yulh hunilchꞌe. ꞌEt ndunnah dune dzuh nuhulhdeh, ꞌen

butlꞌayálhti. ꞌEt ndai yughi nelhꞌai, ꞌi tsꞌiyawh yuba kꞌelhla whutelhtsilh
whutsꞌun.

35 ꞌEt nuhwheni chah nuhwhulhutsinka tintaꞌ hantꞌen, ꞌinkꞌez nuhdzi
ndulhcho, ꞌi be ꞌaw buba whunachaooduzulhúhnah tꞌeh, ꞌet sih seꞌaBá
yakꞌuz usda, ꞌen chah whuz naꞌa zeh ꞌaw nuhwhuba whunaoodoolnah
ghaítꞌah.”

Dune lhghu delhtsꞌi lhchꞌá nahusdel, ꞌet huwa Jesus hubodulhꞌeh

19 ꞌAw ꞌet Jesus hubulh yalhtuk ꞌustlꞌeꞌ ꞌudeja hoh njan Galilee yun
kꞌut whuchꞌa nanja. ꞌEt Judea yun kꞌut Jordan koh whuchꞌaz

whuz ninya. 2Lhanah dune ꞌet whuz hahínandel. ꞌEt soo naꞌbalhꞌen.
3 ꞌEt ndunnah Pharisee, ꞌen chah highu nindel hiyootélhdzih ka. ꞌEt

hiyoodulhkut, “ꞌEt ndet huwa neꞌatkah ꞌantsꞌih hoh hubugha buchꞌa
naztedalh tꞌeh, ꞌet Moses khunek netlꞌaidaꞌai, ꞌi bukꞌunaꞌa ih ꞌuhoontꞌah?”

4 Jesus ndobúlhni, “ꞌEt ndi dustlꞌus kꞌut ꞌukꞌeꞌeduguz, ꞌi ꞌaw ih
bukꞌeyáchasulhtuk? Njan ꞌet ndutni, ꞌudechoo hoꞌ whewhuditꞌen da ndun
dune inla, ꞌen dune ꞌinkꞌez tsꞌeke bulh ꞌobínla da. 5 ꞌInkꞌez ꞌet ndutni, ‘Njan
huwa dune beꞌabá ꞌinkꞌez beꞌama bulh buchꞌa ooya hubaꞌ hoontꞌah, ꞌinkꞌez
buꞌat bulh lhulh zeh ꞌuhootꞌe hubaꞌ hoontꞌah. ꞌEt whuz naꞌa nahúltꞌoh ꞌilho
hutele.’ 6 ꞌEt whuz naꞌa ꞌaw ꞌonus ꞌun nanah chahilah, ꞌilho zeh hinli suli.
ꞌEt huwa ndun Yakꞌusda lhgha hubunilhti, ꞌaw dune lhchꞌa nabóolhtelh
hubachaꞌhootꞌah.”

7 ꞌEt hiyulhni, “ꞌEt di ka Moses hoh da whuz naꞌa netlꞌahóꞌai ꞌinkꞌez
dustlꞌus chah neba inla inle hoh dune, ꞌen buꞌat tlꞌayóolhchoos ꞌinkꞌez
naitoolhꞌa.”

8 ꞌEt ndobúlhni, “Nuhwhenichꞌoh nuhdzi dulhtsꞌun, ꞌet huwa Moses
nuhꞌat whuchꞌa naoohja nuhtlꞌahóꞌai. ꞌEt whuntsꞌih wheꞌwhuditꞌen
whutsꞌun, ꞌaw ꞌet duchahootꞌah. 9 ꞌEt ꞌun whudúsni, dune buꞌat ꞌen
ꞌuyoon dune bulh tintaꞌ ꞌantꞌen tꞌeoonanzin tꞌeh, ꞌet sih zeh ndi dustlꞌus
ndai ye ꞌustlꞌeꞌ itelilh, ꞌi buꞌat tlꞌayóolhchoos. ꞌEn buꞌat ꞌaw tinta chaꞌitꞌil
tꞌeh ꞌet whuntsꞌih ndi dustlꞌus yutlꞌayálhchooz, ꞌinkꞌez ꞌuyoon tsꞌeke yughu
nasda tꞌeh, ꞌet sih dune tsꞌeke bulh tintaꞌ ꞌantꞌen suli. ꞌInkꞌez ndun dune
buꞌat ꞌustlꞌeꞌ ꞌuyínla ꞌinkꞌez ꞌuyoon dune yughu nasda tꞌeh, ndun dune ꞌen
chah dune tsꞌeke bulh tintaꞌ ꞌantꞌen tele.”

10 ꞌEt Jesus yugha hoodulꞌeh, ꞌen ꞌuhiyulhni, “ꞌEt dune buꞌat bulh whuz

naꞌa ꞌuhutetꞌilh tꞌeh, ꞌaw lhghu chahíkah tꞌeh, ꞌet ꞌonus nus sooꞌ hoontꞌah.”
11 ꞌEt ndobúlhni, “Ndi khunek, ꞌi ꞌaw tsꞌiyannah ba chaꞌitꞌah. Ndan

bughá whuntꞌai, ꞌaw ꞌen zeh bubaꞌ hoontꞌah. 12 ꞌEt bulunah dune ꞌaw
bughez hoolah hoh huwhuzdli. ꞌEt ꞌonghunnah ꞌet whuz naꞌa dune ꞌubinla.
ꞌInkꞌez ntsꞌe yakꞌuz hubudayi cho, bulunah ꞌen ba whuz naꞌa soo whulh
ꞌutetꞌilh, ꞌen whuz naꞌa whulh ꞌúhootꞌe.”

Jesus ꞌuskehyaz bula be hubukꞌedalnik
13 ꞌAw ꞌet ꞌuskehyaz highu bunínla. Khun teh bukꞌédolnih ꞌinkꞌez buba

tenadoodli ka. ꞌEt whuntsꞌih yugha hoodulꞌeh, ꞌen dah hubuhútni.
14 ꞌEt Jesus ndobúlhni, “Whute ꞌuskehyaz stsꞌun hutoodelh. Khun

teh dah budóohni gunih! Ndunnah Yakꞌusda hubudayi cho unli whuz
delhtsꞌi, ꞌen ndunnah ꞌuskehyaz hubunduhúltꞌah hoꞌ hintꞌah.” 15Bula be
hubukꞌedilnik, ꞌinkꞌez buchꞌa nanja.

Dune soodeꞌa ꞌintꞌah
16 ꞌAw ꞌet ꞌilhunuh dune Jesus yughu ninya ꞌinkꞌez yoodulhkut, “Dune

hoodulhꞌeh unzoo, ntsꞌenaꞌa hoonzoo kꞌunaꞌa ꞌutestꞌilh ꞌilhuz khutenalh
whuchꞌa ootélhdoh?”

17 ꞌEt Jesus ndiyulhni, “ꞌEt di ka nuszoo sudini? ꞌAw ꞌilhunuh unzoo
hoolah. Yakꞌusda ꞌaw ꞌen zeh unzoo hoꞌ ꞌintꞌah. ꞌEt whuntsꞌih ꞌilhuz be
hukhutenalh hukwaꞌninzun tꞌeh, ndai Yakꞌusda khunek dune tlꞌaidaꞌai, ꞌi
bukꞌuneꞌintꞌen da.”

18 ꞌEt ndi yúlhni, “ꞌEt kꞌus ndai hoꞌ dini?” ꞌInkꞌez Jesus ndi yúlhni,
“Dune sóolhghelh gunih! Tsꞌekoo bulh tintaꞌ ꞌontꞌen gunih! ꞌUndunontꞌih
gunih! ꞌUyoon ba hontsꞌit gunih!

19Nyeꞌabá ꞌinkꞌez nyeꞌama bulh hubudólhti! Ntsꞌenaꞌa nyunchꞌoh
kꞌenaindusiꞌ, whuz naꞌa zeh nyulh dune bukꞌeontsiꞌ!”

20 ꞌEt ndun chilh ndiyulhni, “Nusol da whutsꞌun, ndi tsꞌiyawh
bukꞌuneꞌzustꞌen. Ntsꞌenaꞌa ꞌonus ꞌun datéstꞌilh?”

21 Jesus ndiyulhni, “Lhadulya ꞌutantꞌilh hukwaꞌninzun tꞌeh, ndai ꞌintꞌi,
ꞌi tsꞌiyawh be ꞌónket, ꞌinkꞌez telꞌen butaininle. ꞌEt sih nduk yakꞌuz ndai

ꞌilhuwenla, ꞌi ꞌet mba telalh. ꞌInkꞌez ꞌanih seꞌutꞌen kꞌah tuneꞌóntꞌen ka
sunanyalh.”

22 ꞌEt ndun chilh ndi khunek yudántsꞌo hoh tube budzi nduda hoh
yuchꞌananja. Tube soodeꞌa ꞌintꞌah ꞌet huwa.

Dune ꞌuhuhooleh ghaítꞌah, ꞌet whuntsꞌih Yakꞌusda
ba huwa chahoolnah hoꞌ hoontꞌah

23 ꞌEt Jesus yugha hoodulꞌeh ndobúlhni, “Ndi ꞌi be soo tsꞌahꞌun naꞌa ꞌún
whudusni, yakꞌuz tsꞌih, ntsꞌe hubudayi cho unli, tube howa whulna hoh
dune soodeꞌa ꞌet whuz teyalh. 24Doochah zeh ꞌun whudúsni, ndi khunai
ncha, ꞌi camel hiyulhni, ꞌi buba howa whulna hoh ughabatsoh bula tah
bukoniꞌa hukwa téyalh. ꞌEt whuntsꞌih ꞌonus nus howa whulna hoh dune
soodeꞌa, ꞌen Yakꞌusda hubudayi cho unli whuz dateyalh.”

25 ꞌEt yugha hoodulꞌeh, ꞌen hidantsꞌo hoh buba hooncha ꞌinkꞌez ꞌet
nduhutni, “Ndan zeh dutejih hoꞌ ꞌudini?”

26 Jesus hubunilhꞌen ꞌinkꞌez ndobúlhni, “Dune, ꞌaw ndet ꞌuhuhooleh
ghaítꞌah, ꞌet whuntsꞌih Yakꞌusda ba huwa chahoolnah hoꞌ hoontꞌah.”

27 ꞌEt Peter yatelhtuk hoh Jesus njan ndiyulhni, “Whunilhꞌen, ndai
tsꞌutꞌi, ꞌi tsꞌiyawh bulazdetnik, ꞌinkꞌez nyeꞌutꞌen kꞌah tsꞌih tsꞌootꞌen ka
nyutsꞌun tsꞌutezdel. ꞌEt huwa ndai neghanínkat?”

28 ꞌEt Jesus ndobúlhni, “Tsꞌahꞌun naꞌa ꞌún whudusni, ntsꞌoh whuye
whudezulh tsꞌiyaintsuk kꞌan, ꞌi natedleh, ꞌet wheghah whudezulh hoh
yinkak dune yeꞌ, yukꞌusda cho dezti, ꞌi yukꞌetlꞌadutedalh. ꞌEt nuhwheni
suntehdel inle, nuhwheni chah lanezi ꞌonus ꞌat nankoh kwꞌutsꞌuzda, ꞌi
dune huba nahuteyeh ka, ꞌet dutelhútsꞌilh. ꞌEt Israel butsꞌuhainde, ꞌen
lanezi ꞌonus ꞌat nanah (12) lhendoh dédowh, ꞌen huba nahutehyeh.
29 ꞌInkꞌez ndan bukoo huwu tezya, kꞌus dulhutsinkah, kꞌus dulhtuskah,
kꞌus buꞌabá ꞌinkꞌez beꞌama, kꞌus buꞌat, kꞌus buzkehkah, kꞌus dukeyah
chah, njan si soozi bugha huwu tezya tꞌeh, ꞌen lanezi lanezi (100) ꞌet
ꞌuwhuneltsuk butlꞌanaootedúkulh. ꞌInkꞌez ꞌilhuz be tsꞌukhuna, ꞌet chah
hubugha óoteltsꞌulh. 30 ꞌEt whuntsꞌih lhanah ꞌudechoo ꞌuhintꞌah, ꞌen
ꞌudekꞌelhꞌaz nahutedleh. ꞌInkꞌez lhanah ꞌudekꞌelhꞌaz hinli, ꞌen ꞌudetsah
nahutedleh.”

Khunek be nawhutnuk, ꞌi be whutsꞌodulꞌeh,
Yakꞌusda ntsꞌenaꞌa be nekꞌuneꞌ whulꞌen

20 “Yakꞌuz tsꞌe Yakꞌusda hubudayi cho, ꞌen tsꞌiyawh kꞌuneꞌwhulꞌen,
ꞌet ndez naꞌa njan nduhoontꞌah, ꞌilhunuh dune ꞌen ndi yun kꞌut yun

utꞌi. ꞌEt mai too chun haniyeh kꞌet, ꞌet huba ꞌutetꞌilh kaꞌ ninzun. Bundada
ꞌuda ꞌet dune telhꞌalh ka whuz whinya. 2 ꞌEt ndunnah hubalhꞌa ꞌilhukꞌi
sooneya chaditi ꞌi dzin nduhóolyez hoh hikꞌelhla utetꞌilh, huhóostꞌet. ꞌEt
huwa mai too chun haniyeh kꞌez whebalhꞌa.

3 ꞌEt hukwꞌelhꞌaz 9:00 batꞌen, tsꞌuyi be ꞌóoket daninya dune bunilhꞌen,
ꞌantsꞌih hoh nahudelhúya. 4 ꞌEt njan ndobúlhni, ‘Nuhwheni chah whuzmai
too chun haniyeh tsꞌih ahdulh. ꞌInkꞌez ntsꞌenaꞌa sooneya tsꞌahꞌun ꞌintꞌah,
ꞌi nuhwhuba kꞌelhla telhsilh.’ ꞌInkꞌez whuz whehándel. 5 ꞌEt doochah
hukwꞌelhꞌaz dzetniz batꞌen kꞌus 3:00 batꞌen chah whuz whinya. ꞌEt whuz
naꞌa zeh ꞌuja.

6Doochah hulhgha tsꞌih batꞌen whuz whinya ꞌinkꞌez ꞌuyoon chah
ꞌantsꞌih hoh nadelhúya hubunilhꞌen. ꞌEn chah ndobúlhni, ‘ꞌEt di ka dzin
nduwhulyez ꞌantsꞌih hoh nudelhúya?’

7 ‘ꞌEt ꞌaw dune nechalhꞌah, ꞌet huwa ꞌutsꞌintꞌah,’ hiyulhni. ꞌEt ndobúlhni,
‘Nuhwheni chah whuz mai too chun haniyeh tsꞌih ahdulh. ꞌInkꞌez ntsꞌenaꞌa
sooneya tsꞌahꞌun ꞌintꞌah, ꞌi nuhwhuba kꞌelhla télhsilh.’

8 ꞌAw ꞌet hulhgha tsꞌih dune ꞌustlꞌeꞌ hutꞌih ndun mai too chun ꞌutꞌi, ꞌen
bughunli ꞌanih yudani ꞌinkꞌez ndi yúlhni, ‘ꞌUhutꞌen tsꞌiyawh whusábinle,
ꞌinkꞌez huba kꞌelhla hoolhtsi. ꞌEt ndun ꞌudekꞌelhꞌaz wheꞌditꞌen, ꞌen choo
huba kꞌelhla holhtsi.’

9Ndunnah hulhgha tsꞌih batꞌen ulꞌa whusahandel ꞌilhunah hinli ꞌilhukꞌi
sooneya chaditi, ꞌi buba kꞌelhla yulhtsi. 10 ꞌEt ndunnah ꞌudechoo ulꞌa,
ꞌen chah whusahandel. ꞌOnus nus lhai duba kꞌelhla tele huninzun. ꞌEt
whuntsꞌih whuz naꞌa zeh ꞌilhunah hinli ꞌilhukꞌi sooneya chaditi, ꞌi buba
kꞌelhla yulhtsi. 11 ꞌEn tsꞌiyawh buba ꞌukꞌelhla whuzdli hukwꞌelhꞌaz, ꞌet
ndun yun utꞌi hichꞌa yawhenilhtuk. 12 ꞌEt ꞌuhiyúlhni, ‘Ndunnah ꞌudekꞌah
wheóobalhꞌa, ꞌen ꞌilhoh sadzi hukwꞌeꞌ hoonistꞌah zeh ꞌuhetꞌen. ꞌInkꞌez
wheni dzin ndúhoolyez hoh sa ulhtus, ꞌi niz ꞌutsꞌetꞌen. ꞌEt whuntsꞌih ꞌen
nelhulhúgha zeh buba ꞌukꞌelhla whuzílhtsi.’

13 ꞌEt ndun yun utꞌi ꞌet ndobúlhni, ‘Sulh dunekah ꞌaw hoonliyaz tinkꞌus
naꞌa chaꞌunwhúslil. ꞌEt tsꞌiyawh nuhwhuba sooꞌ hoontꞌah ꞌilhukꞌi sooneya

chaditi, ꞌi mba kꞌelhla silhsi. 14 ꞌAw ꞌet ndai nuhwheꞌildzun ulhchoot ꞌinkꞌez
nahdulh. ꞌEt ndunnah ꞌudekꞌelhꞌaz hubalhꞌa, ꞌen nuhwheni nuhkꞌunaꞌa
zeh ꞌet uneltsꞌuk ꞌi zeh buba kꞌelhla tesilh ꞌet hukwaꞌnuszun. 15 ꞌAlha ilah
ih ndai ustꞌi, ꞌi ntsꞌenaꞌa hukwaꞌnuszun tuneꞌúlhꞌen? Nuszoo ꞌet huwa ih
sugha ꞌaoonilh ahli?’ hubúlhni.”

16 ꞌEt ꞌawhuz Jesus njan howu yalhtuk ndobúlhni, “Ndunnah ꞌudekꞌah
hinli, ꞌen ꞌudechoo nahutedleh. ꞌInkꞌez ndunnah ꞌudechoo hinli, ꞌen
ꞌudekꞌah nahutedleh. ꞌEt huwa Yakꞌusda lhanah ꞌanih dáni, ꞌet whuntsꞌih
ntsoolyaz zeh ꞌutahaóobanla.”

Jesus datetsah ꞌinkꞌez dinadutedalh ꞌet whulh tat huwi yatelhtuk
17 ꞌAw ꞌet Jesus Jerusalem tsꞌih tezya. ꞌInkꞌez ndunnah lanezi ꞌonus ꞌat

nanah ndunnah yugha hoodulꞌeh, ꞌen ꞌudun nibuninla ꞌinkꞌez ndobúlhni,
18 “Soo zúlhtsꞌai, Jerusalem tsꞌiztedulh ꞌinkꞌez yinkak dune yeꞌ, ꞌen ndunnah
náwhulnuk moodih, ꞌinkꞌez Moses beꞌ dustlꞌus ꞌukꞌununaꞌúsduguz chah,
ꞌaw ꞌet butlꞌahitelhtelh, datetsah ka hiba nahuteyeh. 19 ꞌInkꞌez ꞌudun yun
kꞌut whutꞌen butlꞌahitelhtelh. ꞌEn highu tedloh, hiyootelhtsus, ꞌinkꞌez ꞌet
lhdulalhguskꞌehítelhtelh. ꞌInkꞌezhukwꞌelhꞌazwhulh tatdzindinadutédalh.”

James ꞌinkꞌez John hubeꞌama, ꞌen hoonli hukwa Jesus yoodulhkut
20 ꞌAw ꞌet Zebedee buzkeh hubeꞌama, ꞌet Jesus hitsꞌun tezdel

hiyoodutelhkut ka. Hubeꞌama yubut nachaniti.
21 ꞌEt Jesus ndiyulhni, “Ndet stsꞌo hukwaꞌninzun?” ꞌEt tsꞌeke ꞌutni,

“Ntsꞌe hubudayi cho inli, ndunnah nanah suzkeh, ꞌen ꞌilhunuh nalhnih
tsꞌih tedalh ꞌinkꞌez ꞌilhunuh intlꞌas tsꞌih tedalh, sugha óoniꞌai.”

22 ꞌEt Jesus njan ndutni, “Ndet hukwaꞌhoodulhkut ꞌaw tꞌeoonuzahzun.
Ndi lubot ꞌaw ꞌet beꞌ tesnilh, ꞌi nuhwheni chah beꞌ tehnilh nahzun ih?
ꞌInkꞌez ndai dune be too be ꞌulꞌen, ꞌi be ꞌusotelilh. Nuhwheni chah whuz
naꞌa zeh ih too beꞌ tehnilh?” ꞌEt ndi híyulhni, “A, ꞌet sih ndutsꞌóoneh!”

23 ꞌEt ndobúlhni, “ꞌAlha sulubot beꞌ tehnilh, ꞌinkꞌez be too beꞌ lhúya, ꞌi
too beꞌ tehnilh. ꞌEt ꞌaw doosni ghaítꞌah ndan nalhnih tsꞌih stsꞌun tedalh
ꞌinkꞌez ndan intlꞌas tsꞌih stsꞌun tedalh. Ndunnah seꞌaBá huba lhaóodinla,
ꞌaw ꞌen zeh bubaꞌ hoontꞌah.”

24 ꞌEt ꞌonghunnah lanezi hidantsꞌo hoh, ꞌaw ꞌet ndunnah nanah

lhulhutsinkah huba dzuh ꞌuhudeja. 25 ꞌEt Jesus ndunnah tsꞌiyawh ꞌanih
hubudani ꞌinkꞌez ndobúlhni, “Nuhwheni tꞌeoonahzun ndunnah ꞌudun yun
kꞌut whutꞌen bumoodih, ꞌen dune kꞌuneꞌbuhulꞌen. ꞌInkꞌez ndunnah ncha,
ꞌen ndunnah bumoodih huba hubugha ndoh ꞌuhintꞌah. ꞌEt whuz naꞌa
hube ꞌutꞌen kꞌah hooni. 26 ꞌEt whuntsꞌih nuhwheni nuhtah whuz naꞌa
ꞌutehtꞌilh nóohzin gunih. ꞌEt ndan nuhtah ncha tele hukwaꞌninzun, ꞌen
nuhwhuba neꞌútꞌen wule. 27 ꞌEt ndan nuhtah ꞌudechoo tele hukwaꞌninzun,
ꞌen nuhwheꞌulhnawule. 28Whuz naꞌa yinkak dune yeꞌ, ꞌaw ba neꞌwhutetꞌen
hukwa whusáchaiyal. ꞌEt dune buba neꞌutꞌen tele ꞌinkꞌez buba datetsah,
ꞌet whuz naꞌa lhanah naootekulh, ꞌet hukwa whusainya.”

Nanah chawhésꞌen, ꞌen honilhꞌen nasdli
29 ꞌAw ꞌet hukwꞌelhꞌaz Jericho keyahwhuchꞌa náhusdel hoh lhanahdune

hiyuntezdel. 30Nanah chawhésꞌen ti whuzih huzke. ꞌEt Jesus wheghah
uyalh hoh hiduztsꞌai. Soo tube cho hitsꞌuhahuyih, “Moodihti, David
butsꞌuhaínzut, neghateꞌnonzeh!”

31 ꞌEt ꞌilhunahuwésdel, ꞌen “Tꞌeduzahnih!” hubuhútni. ꞌEt whuntsꞌih
ꞌonus nus ꞌuhutni, “Moodihti, David butsꞌuhaínzut, neghateꞌnonzeh!”

32 ꞌEt Jesus bughah nininya ꞌinkꞌez ndobúlhni, “Dez áhꞌus. Ndet
nuhwhuba ꞌuwhutesdlilh hukwaꞌnahzun?”

33 “NeMoodihti nena be tsꞌonolhꞌen hukwaꞌuzninzun,” hiyúlhni.
34 ꞌInkꞌez Jesus hubugha teꞌnanzin hoh bula be hubuna yutꞌagheznai.

ꞌEt ꞌahoh honilhꞌen suli. ꞌAw ꞌet hiyuntezꞌaz.

Lhanah huhoostꞌet hoh Jesus keyah Jerusalem ninya

21 ꞌAw ꞌet Jerusalem wheghah hedulh keyah whuyaz Bethphage
huwhutni, ꞌet whuz hunindel. ꞌI dzulh yenun, Olive huwhutni.

ꞌEt Jesus nanah yugha hoodulꞌeh, ꞌen dutsuh whébalhꞌa, 2 ꞌet ndobúlhni,
“Njan keyah whuyaz nuhghanchꞌaz whuz ahꞌus. ꞌEt whuz lhgha dahꞌaz
tꞌeh, ꞌet ꞌahoh yeztliyaz, donkey hiyulhni, buyaz bulh whehudintꞌuk,
ꞌet whunoolhꞌen. Skꞌunaoobudoohꞌuk ꞌinkꞌez dez stsꞌun naoobutoohlooh.
3 ꞌEt dune nuhoodulhkut, ‘Di ka ꞌulhꞌen?’ nuhuwhútni tꞌeh, ‘NeMoodihti
yukaꞌninzun,’ dóohtni. ꞌEt ꞌahoh stsꞌun bula dóohtnih.”

4 ꞌEt whuz naꞌa ndi tsꞌiyawh tuneꞌwhustꞌen, ꞌi be nus honꞌen daja ni,

ꞌet ndulhcho ꞌet dúhooja. ꞌEt njan ndutni,
5 “Zion bukeyah whuti whutꞌen,

whunulhꞌen! Nuhubudayi cho teꞌdudilꞌen hoh nuhtsꞌu teyalh.
Donkey buyaz, ꞌen yukꞌusda.

ꞌEn be nuhtsꞌu teyalh.”
6 ꞌEt ndez naꞌa njan dúhooja, Jesus yugha hoodulꞌeh whuz whehaꞌaz,

ꞌinkꞌez Jesus daja hubúlhni, hoh tuneꞌhustꞌen. 7 ꞌEt whuz naꞌa Donkey
buyaz bulh hitsꞌu hinilhti. Dunaih hikꞌehíyinla ꞌinkꞌez ꞌon dus de Jesus
hikꞌetlꞌahidilhda. 8Lhanahdunedunaih ti hibanéhiyuzbusntsꞌoh lhuteyalh.
ꞌInkꞌez ꞌonghunnah, ꞌen chah ꞌul nanehidutselh ꞌinkꞌez ti hiba nehídenla.
9 ꞌAw ꞌet ꞌilhunahuwésdel bulunah butsuh ꞌinkꞌez bulunah bukꞌah tsꞌih
hedulh ꞌinkꞌez tube cho hahuyih hoꞌ hutni,

“David butsꞌuhaínzut ba tsꞌodélhti!
NeMoodihti boozi be whuz de úyalh.
ꞌEn degha nus hoonzoo bugha whultsꞌut.
ꞌEt soo degha ndoh hidélhti!” hutni.

10 ꞌAw ꞌet Jesus keyah Jerusalem whuz ninya, ꞌet keyah whutꞌen
khunahuntesdel hoh ꞌulhódutni, “Ndan dune hoꞌ ꞌintꞌah?”

11 ꞌEt ꞌilhunahuwésdel hubuhútni, “Ndun ꞌen Jesus nus whunilhꞌen, ꞌen
ꞌintꞌah. Keyah Nazareth yun kꞌut Galilee whuzꞌai, whuz de hainya ꞌintꞌah.”

Ndunnah luglez whucho ꞌooket ꞌinkꞌez ꞌeꞌooket,
ꞌen tsꞌiyawh Jesus tinaoobunenyoot

12 ꞌAw ꞌet Jerusalem hubuluglez whucho whunaꞌneztlꞌoo daninya ꞌet
ndunnah ꞌooket ꞌinkꞌez ꞌeꞌóoket, ꞌen tsꞌiyawh tenabunenyoot. Sooneya
lhkꞌenaduleh bukwꞌuzdai ꞌi chah tsꞌiyawh buchꞌa yuntezꞌai. Ndunnah
dutꞌaiyaz, dove hiyulhni, be ꞌóoket, ꞌen bukwꞌusuda ꞌi chah buchꞌa
yuntezꞌai. 13 ꞌEt ndobúlhni, “ꞌUkꞌeꞌeduguz hoh njan ndutni, ‘Njan sukoo
tenadudli ba koo dahni,’ ꞌet whuntsꞌih ꞌet chah njan ndutni, ‘ꞌUndunutꞌih,
ꞌen bukoo whuzúlhtsi.’ ”

14 ꞌEt luglez whucho ꞌet chawhésꞌen ꞌinkꞌez bukechun nduda, ꞌen highu
nindel, ꞌet soo naꞌbalhꞌen. 15Ndunnah náwhulnuk bumoodih ꞌinkꞌez Moses
beꞌ dustlꞌus ꞌukꞌununaꞌúsduguz, ꞌen njan huwa ꞌétꞌen tuneꞌustꞌen hinalhꞌen.
ꞌInkꞌez ꞌuskeh ꞌen chah luglez whucho sulyahalhtuk ꞌet njan nduhutni,

“David butsꞌuhaínzut buba tsꞌodélhti!” ꞌEt njan tsꞌiyawh honalhꞌen hoh
hukwa hanílchꞌe.

16 ꞌInkꞌez Jesus ꞌet ndi hiyulhni, “Ndi daja hutni huboozélhtsꞌai ih?”
ꞌEt ndobúlhni, “A, ꞌinkꞌez dahúja ꞌaw hukwꞌuyachasulhtuk hoh ih dahni?
Ndez naꞌa ꞌukꞌeꞌwheduguz ꞌet njan ndutni,

‘ꞌUskeh ꞌinkꞌez ꞌuskehyaz chah,
ꞌen bughunek ꞌi beꞌ hutni, tsꞌahꞌun naꞌa suba hodilhti hubulhtsi.’ ”

17 ꞌEt ndunnah ꞌaw ꞌet buchꞌa nanja ꞌinkꞌez keyah whuti huwu whenája.
ꞌInkꞌez keyah whuyaz Bethany tsꞌun ninya ꞌet usda.

Ndi duchun mai butsꞌuhaníyeh, ꞌi Jesus yekꞌéhanya
18 ꞌEt ꞌom bun ꞌuda ꞌet keyah whuti whutsꞌu hédulh hoh khunyaz

buyeꞌéltsꞌul. 19 ꞌEt ti whuzih khunyaz ndi mai chun, fig hiyulhni, yutelhꞌen.
ꞌEt ꞌi yutsꞌun lhgha dinya hoh ꞌet ꞌaw bumai bughoh hoolah. ꞌUtꞌan zeh
bugha hoonli hoh ndi yúlhni, “ꞌEt ꞌaw ꞌilhuz nyumai hootélah.” Ni ibulh
ndi duchun ꞌuyulhni, ꞌi dezgi.

Ndi duchun, fig hiyulhni, ꞌi be whutsꞌodutelꞌeh
20Ndunnah yugha hoodulꞌeh hiyaꞌen hoh tube huba hooncha. ꞌEt

ꞌuhutni, “Nyoo mai chun, fig hiyulhni, daja hoh ꞌuja khunyaz dezgi?”
21 ꞌEt Jesus ndobúlhni, “ꞌAlha ꞌun whudusi, bé ꞌalhaꞌ hoontꞌah, ꞌi ahtꞌi,

ꞌinkꞌez ꞌaw nuhwhuba nawh chaꞌwhutéstꞌil tꞌeh, ꞌet ndi mai chun khun
sih doogi. ꞌAw ꞌet zeh ilah, njan dzulhyaz, ‘Didílhtsꞌi ꞌinkꞌez bun kꞌut
whucho tsꞌih tailhtsꞌi,’ ꞌi dáhtni tꞌeh, ꞌet whuz naꞌa ꞌet ndoh whútenilh.
22 ꞌEt ndai bukaꞌdahni tenadudli be, nuhwhuba ꞌalhaꞌ hoontꞌah tꞌeh, ꞌi
tsꞌiyawh nuhgha tékulh.”

Jesus ndan bugha dune gha ndoh ꞌintꞌah, ꞌet hukwa hiyoodulhkut
23 ꞌAw ꞌet luglez whucho daninya ꞌet hudélhtsꞌi wheoobudunilhꞌi. ꞌEt

nawhulnuk degha nus dézti ꞌinkꞌez dune netsuh whudelhdzulh chah,
ꞌen highu nindel ꞌinkꞌez ꞌuhiyúlhni, “Nedini ndan bugha dune gha ndoh
ꞌunintꞌah njan dintꞌen. Kꞌus ndan ntlꞌahóꞌai dune gha ndoh ꞌuníntꞌah?”

24 ꞌEt Jesus ndobúlhni, “Sichah ꞌilhun hukwa nuhoodutelhkut. ꞌEt

ndusudáhni tꞌeh, ꞌet nuhwhudutesnilh ndan bugha dune gha ndoh ꞌustꞌah.
25Ntsꞌenaꞌa John dune too be ꞌúlhꞌen? Ndan yutlꞌahoꞌai dune too be telilh
huba? Yakꞌuz tsꞌih tulih hawhéltsꞌut, kꞌus dune tulih tsꞌih hawhéltsꞌut?”
Dichꞌoh lhtah howu yahalhtuk ꞌinkꞌez ꞌuhutni, “ꞌEt yakꞌuz tsꞌih hawhéltsꞌut
tsꞌutni tꞌeh, ꞌet neundúdoni, ‘ꞌEt di ka John nuhwhuba ꞌalhaꞌ chaꞌdusnih?’

26 ꞌEt whuntsꞌih, ‘Dune tsꞌih hawhéltsꞌut whutéla ꞌuhoontꞌah,’ tsꞌutni
tꞌeh, ꞌaw uzdooni ghaítꞌah, dune hububéznuljut, tsꞌiyannah John ꞌen nus
whunilhꞌen ꞌintꞌah huninzun ꞌet huwa.”

27 ꞌEt Jesus ndi hiyulhni, “ꞌAw ntsꞌez de hawhéltsꞌut ntꞌetsꞌonízun.”
ꞌInkꞌez Jesus ndobúlhni, “Ndan be dune bugha ndoh ꞌustꞌah ndi njan
nduwhúlhꞌen, ꞌet sichah ꞌaw ndun whudóosni ghaítꞌah.”

Ndunnah nanah ndet beꞌabá huba
hukwaꞌninzun, kꞌus ntsꞌoh tuneꞌhutꞌen

28 “Njanhubughadajanahzun? ꞌIlhunuhdunenanahbuyeꞌ. ꞌEn ꞌudechoo
yughu ninya ꞌinkꞌez ndiyulhni, ‘Suyeꞌ mai too chun haniyeh tsꞌih whuz
inyalh ꞌinkꞌez suba ꞌintꞌen.’

29 ꞌEt yuchꞌa tsíꞌdesnih. ꞌEt whuntsꞌih hukwꞌelhꞌaz ndunátꞌe ꞌinkꞌez
whuz whinya.

30 ꞌEt bulh nat buyeꞌ, ꞌen chah yughu ninya ꞌinkꞌez ndiyulhni. ‘A, whuz
toosya ꞌinkꞌez ꞌoostꞌen!’ ni. ꞌEt whuntsꞌih ꞌaw whuz chatíyal.”

31 ꞌEt Jesus ꞌutni, “Ndunnah nanah kꞌus ndan ndet beꞌabá huba
hukwaꞌninzun hoh teh hukwꞌuneꞌ hustꞌen?” “ꞌEt ꞌudechoo, ꞌen zeh,”
hutni. ꞌEt Jesus ndobúlhni, “Tsꞌahꞌun ꞌún whudusni, ndunnah sooneya
nalhdzooh ꞌinkꞌez tsꞌekoo ꞌulꞌen chah, ntsꞌe Yakꞌusda hubudayi cho unli,
whuz nuhtsuh hutedulh.

32Soo whunulhꞌen, be tsꞌahꞌun ꞌuhoontꞌah, ꞌi be John dune too be
ꞌulhꞌen nuhtsꞌuh whusainya, ꞌinkꞌez ꞌaw nuhwhuba ꞌalhaꞌ chaꞌhootꞌah. ꞌEt
whuntsꞌih sooneya nalhdzooh ꞌinkꞌez tsꞌekoo ꞌulꞌen, ꞌen tsꞌiyawh huba
ꞌalhaꞌ hoontꞌah. ꞌEt nuhwheni whunulhꞌen ꞌet whuntsꞌih ꞌaw nuwheni kꞌah
náchaꞌahlil, ꞌinkꞌez ꞌaw nuhwhuba ꞌalhaꞌ chaꞌhootꞌah.”

Mai haníyeh kꞌet whulhꞌai, ꞌen bugha whútsꞌodulꞌeh
33 “Njan ꞌuyoo be nawhutnuk, ꞌi be nuhwhudutésnilh. Sih soozólhtsꞌa!

ꞌIlhunuh bukoo whumoodih, ꞌen haniyeh kꞌet ꞌuhoonla, ꞌinkꞌez mai too
mai too chun ꞌananla. ꞌInkꞌez whunaꞌneztlꞌoo. ꞌEt tsakꞌet hahónkai mai
too ꞌutahahúlhtsus, ꞌet chah neóoniꞌai. ꞌInkꞌez bukꞌut yutestꞌen, ꞌi chah
wheni ꞌuhinla. ꞌEn njan haniyeh kꞌet ndunnah haꞌnulhyeh butlꞌa hóꞌai,
ꞌinkꞌez nilhdza keyah tsꞌih whinya. 34 ꞌAw ꞌet ꞌoonuje neooninzut hoh
bukoo whumoodih ꞌen ꞌulhna, ꞌen whuz whebalhꞌa ꞌinkꞌez ndun ꞌuhutꞌen,
ꞌen butsꞌun mai hitelhchulh ka.

35 ꞌEt ndunnah haꞌnulhyeh, ꞌen bukoo whumoodih ꞌen ꞌulhna
hubílhchoot. ꞌInkꞌez ꞌilhunuh soo yayalhchus. ꞌIlhunuh chah hizelhghi.
ꞌIlhunuh chah tse be yahiyalhꞌuz. 36 ꞌEt doochah zeh ꞌonghunnah ꞌulhna
ꞌonus nus ꞌuhuneltsuk whuz whebalhꞌa. ꞌEn chah whuz naꞌa zeh ꞌet ndo
buhínla. 37 ꞌEt ꞌudekꞌelhꞌaz bukoowhumoodihbuyeꞌwhuzbutsꞌúwheyálhꞌa.
‘ꞌEn tulih hidóolhti,’ ni.

38 ꞌEt whuntsꞌih ndunnah bughuwhulhꞌai hitelhꞌen hoh ꞌet ꞌulhódutni,
‘Ndun ꞌen nyoo haníyeh kꞌet bubeꞌildzun, ꞌen buyeꞌ ꞌutꞌen. Tsꞌuzoolhghelh!
ꞌEt tꞌeh ndet butsꞌi teltsꞌulh, tsꞌiyawh ꞌet nduhóolcho tsꞌohólhchoot!’ 39 ꞌEt
hiyílhchoot ꞌinkꞌez njan haníyeh kꞌet tínahinino ꞌinkꞌez hizelhghi.

40 ꞌEt huwa ꞌet njan mai too chun haniyeh, ꞌen bubeꞌildzun, ꞌen
whusateyalh. Whusainya tꞌeh, ꞌet dabóoleh simba?”

41 ꞌEt ndi híyulhni, “ꞌEt ndunnah untsiꞌ, ꞌen hooncha hukwꞌunꞌa hoolah
hubutelhtsilh ꞌinkꞌez njan haniyeh kꞌet ꞌuyoon haꞌ untelhyeh bugho
télhꞌalh. ꞌEt whuz naꞌa niwhúzuk totsuk ndi mai highaꞌ hítelelh.”

42 ꞌEt Jesus ndobúlhni, “ꞌAw ihhukwꞌe yachazulhtukYakꞌusdabughunek
daja ni inle da? ꞌEt ndez kꞌeꞌeduguz,

‘Ndunnah ꞌen ndi tse be koo ꞌuwhulhꞌen ꞌi ꞌún hidutelhꞌus,
ꞌi ba koo bukꞌuwhuzꞌai huba soo degha nus tse ꞌintꞌah, ꞌi suli.

ꞌEt Moodihti whuz naꞌa ꞌuhoonla.
ꞌInkꞌez nuwheni tube neba hooncha hoꞌ hoontꞌah,’ ni.

43 ꞌEt huwa nuhwhudúsni, ntsꞌe Yakꞌusda hubudayi cho unli, ꞌet tsꞌiyawh
nuhghu nahootélchulh ꞌinkꞌez ꞌuyoon hudedowh butlꞌaóoteꞌalh. ꞌEn ꞌutꞌen
unzoo, ꞌi butsꞌuhaóokat. 44 ꞌInkꞌez ndunnah ndi tse hikꞌeltsꞌut, ꞌen tsꞌiyawh
yahidutélhkulh. ꞌInkꞌez ndunnah ndi tse bukꞌédiltsꞌut, ꞌen tsꞌiyawh hoolah
hutele.”

45 ꞌEt ndunnah Lizwif náwhulnuk bumoodih ꞌinkꞌez Pharisee chah, ꞌen

ndi khunek be nawhutnuk, ꞌi whulh ꞌúhudantsꞌo hoh tꞌehonanzin Jesus ꞌen
didut bughuyalhtuk. 46Ntsꞌenaꞌa simba Jesus hitelhchulh ꞌet hukwaꞌhutꞌen.
ꞌEt whuntsꞌih dune yé hunuljut. ꞌEn Jesus ꞌen nus whunilhꞌen ꞌintꞌah
huninzun ꞌet huwa.

Yakꞌuz kꞌuneꞌwhulꞌen, ꞌet hubudayi
cho buyeꞌ buꞌat whutele, ꞌet ndultꞌah

22 ꞌEt doochah zeh Jesus be nawhutnuk, ꞌi be whutsꞌodulꞌeh, ꞌi be
hubulh yalhtuk ꞌet ndobúlhni, 2 “ꞌEt yakꞌuz kꞌúneꞌ whulꞌen, ndez

naꞌanjandóohoontꞌah, ꞌilhunuhhubudayi chobuyeꞌ buꞌatwhutele, ꞌenhuba
lhadútenilh. 3 ꞌInkꞌez ndunnah bughunúseya, deꞌulhna butsꞌuwhebaoolhꞌa,
ꞌanih hubadooni ka, ꞌet whuntsꞌih buchꞌa tséhudesnih.

4 ꞌEt doochah zeh ꞌuyoon chah deꞌulhna whuz wheóolhꞌa. Ndunnah
bughunusja suba budoohni, ‘ꞌAw ꞌet tsꞌuyi, ꞌi lhadíntꞌah. Njan musdus
tsꞌiyawh ndai nilhúkꞌa, ꞌi tsꞌiyawh suba nahiyanghan dune yuteꞌalh whuba.
Tsꞌiyai ꞌi lhadíntꞌah. ꞌAw ꞌet ndunnah lhghusdúke hubulh naꞌuztetꞌalh.
Soo ꞌa dezáhdulh! suba hubudóohni.’

5 ꞌEt whuntsꞌih ndunnah bughunusja huba ꞌantsꞌih ꞌuhoontꞌah. Tsꞌiyawh
lhelhtsꞌun whehándel. Bulunah chah háꞌhunulhyeh tsꞌih whenáhedel.
ꞌEt bulunah chah hube ꞌutꞌen kꞌah whuzꞌai tsꞌih whenáhedel. 6Bulunah
hubudayi cho be ꞌulhna hubihílhchoot ꞌinkꞌez dzuh neꞌbuhalhꞌen ꞌinkꞌez
hubuhanghan. 7 ꞌEt hubudayi cho whulhúdantsꞌo hoh tube hunílchꞌe.
Ndunnah nehughan hubítꞌi tsꞌiyawh whuz whebalhꞌa. Ndunnah be ꞌulhna
inghan, ꞌen tsꞌiyawhhoolahhubulhtsi ꞌinkꞌez bukeyah tsꞌiyawhhodálhkꞌun.

8 ꞌEt hukwꞌelhꞌaz ꞌuyoonchahbe ꞌulhna, ꞌenndobúlhni, ‘ꞌAw ꞌet naꞌtetꞌalh
lhaoodintꞌah, ꞌet whuntsꞌih bughunusja, ꞌaw huba soo chaꞌhildzooh.’ 9 ꞌEt
huwa ꞌaw ꞌet ti tsꞌíh ahdulh. ꞌAntsꞌih lhanah cho nahla tꞌeh, ꞌen tsꞌiyawh
bughunóhdelh. 10 ꞌEt ndun be ꞌulhna ti tsꞌih whehandel. Ndan nabuhinla,
ntsiꞌ ꞌinkꞌez unzoo tubulh ꞌilho tsꞌiyawhwhusábahanla. ꞌAw ꞌet naꞌhutetꞌalh
bukoo whudezbun.

11 ꞌAw ꞌet hubudayi cho butsꞌun danínya bughunusja hubuntelhꞌilh
ka. ꞌEt ꞌilhunuh dune ꞌen ꞌaw naih dune lhghu delhtsꞌi whunaih be dune
chailah hoh yutelhꞌen. 12 ꞌEt ndi yúlhni, ‘Sulh dune ꞌaw dune lhghu delhtsꞌi

whunaih be dune chainlah. ꞌInkꞌez ntsꞌenaꞌa danínya?’ ꞌEt ndun dune ꞌaw
whé ꞌuyoodoni hoolel.

13 ꞌEt hubudayi cho duba neꞌutꞌen ndobúlhni, ‘Ndun dune ulhchoot
ꞌinkꞌez ulhghel. ꞌInkꞌez ꞌaz tsahólhgus yuh tsꞌih táhneh! ꞌEt whuz tetso
ꞌinkꞌez dughoo lheidútelhkꞌus.’

14Njan ꞌet ndutni hoh ꞌutni, lhanah ghu nusja ꞌet whuntsꞌih bulunah
zeh ꞌutahálya.”

Yun kꞌelhla huhoolhꞌi hukwaꞌhoodulhkut
15 ꞌAw ꞌet ndunnah Pharisee ꞌudun nehúnindel ꞌinkꞌez howu yahalhtuk,

ntsꞌenaꞌa Jesus ye yalhtuk, ꞌi be hitelhzah hukwaꞌhutꞌen. 16 ꞌEt Pharisee
hubugha hoodulꞌeh ꞌinkꞌez Herod dédowh chah, ꞌen Jesus tsꞌun
wheoobuhalhꞌa. ꞌEt ndi hiyúlhni, “Dune hoodulhꞌeh tꞌetsꞌoninzun nyun
tsꞌahꞌun dune ꞌintꞌah ꞌinkꞌez khunek ꞌalhaꞌ ꞌintꞌah, ꞌi be Yakꞌusda kꞌunaꞌa
dune hodilhꞌeh. Tsꞌiyannah mba lhgha ꞌintꞌah. Ntsꞌenaꞌa dune dahútꞌen ꞌet
whuntsꞌih mba ꞌantsꞌih ꞌuhoontꞌah. 17 ꞌEt huwa nedini, ndi yun hikꞌelhla
hiyilhꞌi, ꞌi ꞌet tsꞌahꞌun tulih ꞌuhoontꞌah hoh hubudayi cho Caeser ꞌen tulih
buba kꞌelhla tsꞌuyoolhtselh, kꞌus ꞌawundooh tulih? Daja ninzun?”

18 ꞌEt Jesus tꞌeooninzun ntsꞌenaꞌa hoontsiꞌ kꞌah tsꞌih ꞌuhoontꞌah,
ꞌet huwa ndobúlhni, “ꞌEt di kah sóolhdzih? Nuhwheni tsꞌiyawh duba
nahdúdzoo ahtꞌah! 19Deꞌ nyoo sooneya sunalhtsꞌet nahꞌa!” ꞌIlhukꞌi sooneya
chaditi, ꞌi hitlꞌahínaꞌai. 20 ꞌEt ndobúlhni, “Ndan bunen ꞌinkꞌez boozi chah
bukꞌeꞌedúguz?”

21 “Hubudayi cho Caesar,” hiyulhni. ꞌEt ndobúlhni, “ꞌEt huwa ndai
hubudayi cho Caeser bubeꞌildzun, ꞌi butlꞌanáyahle. ꞌInkꞌez ndai Yakꞌusda
bubeꞌildzun, ꞌi Yakꞌusda butlꞌanáyahle.”

22 ꞌEt hidantsꞌo hoh tsꞌiyawh huba hooncha ꞌinkꞌez hichꞌa nandel.

Nat tsꞌukhítnaih hukwa Jesus hiyoodulhkut
23 ꞌEt dzin zeh ndunnah Sadducee, ꞌen highu nindel. ꞌEn ꞌuhutni

datsꞌúzsai ꞌinkꞌez ꞌaw natsꞌukhóotnah ghaítꞌah. 24 ꞌEt ndi híyulhni, “Dune
hoodulhꞌeh Moses ndez naꞌa njan ndutni, ꞌet dune ꞌaw buzkeh hoolah
hoh dazsai ꞌinkꞌez buꞌat zeh khuna tꞌeh, ꞌet bulhutsin ꞌen yughu naooda
hubaꞌ hoontꞌah. ꞌEt ndun bulhutsin ꞌen dughe yughu nasda tꞌeh, ꞌen

tsꞌun dulhutsin ba buzkeh whutele. 25 ꞌEt netah skwunlai ꞌonus ꞌat nanah
lhulhutsinka, ꞌen ꞌudetsah whudelhdzulh, ꞌen ꞌat utꞌi. ꞌInkꞌez ꞌaw buzkeh
hoolah hoh dazsai. ꞌEn buꞌat dulhutsin ba nayoosdzi. 26Whúlh nanahwhuz
naꞌa zeh dazsai. ꞌEt whulh tat, ꞌen chah whuz naꞌa zeh ꞌuja. ꞌEt nduwhúlyez
hoh skwunlai ꞌonus ꞌat nanah tsꞌiyawh yahadla. 27 ꞌEt ꞌudekꞌelhꞌaz ndun
tsꞌeke ꞌen chah dazsai. 28 ꞌEt huwa nedini ꞌilhudzin whusawhuteltsꞌulh
hoh tsꞌiyannah dinadutédulh, ꞌet tꞌeh ndun tsꞌeke ndan buꞌat tele? ꞌEt
whunulhꞌen skwunlai ꞌonus ꞌat nanah tsꞌiyawh hubughinda.”

29 ꞌEt Jesus ndobúlhni, “Nuhwhenichꞌoh naꞌdunáhtꞌah! ꞌAw Yakꞌusda
bughunek ntꞌenuzahzun. Ye ulhtus, ꞌi chah ꞌaw ntꞌenuzahzun. 30 ꞌEt ndet
dzin dune dinadidel tꞌeh, ꞌaw lhghu chahudutelhtsꞌil ꞌet huwa. Dune
dinadidel, ꞌen Yakꞌusda bulizas kꞌunaꞌa ꞌuhutetꞌilh hoꞌ hoontꞌah. 31 ꞌEt
daja sudahni yaidla tah dinadutédalh hubugha, Yakꞌusda daja ni, ꞌaw ih
hukwꞌuyachazulhtuk? Njan ndutni, 32 ‘Si Abraham, Isaac, ꞌinkꞌez Jacob,
hubuYakꞌusda ꞌustꞌah.’ ꞌAw yaidla hubuYakꞌusda ilah ꞌintꞌah. Hukhuna
ꞌen hubuYakꞌusda nusli unli ꞌet huwa.”

33 ꞌEt ꞌilhunahuwésdel ꞌen dahoontꞌah hubugha hubudani tube huba
hooncha.

ꞌIlhukꞌi khunek degha nus dezti, ꞌi netlꞌaídaꞌai
34 ꞌEt Pharisee whulh ꞌúhudantsꞌo ntsꞌenaꞌa Jesus ndunnah Sadducee

hubudani, ꞌet hukwa Sadducee ꞌaw yahutoolhdih ghaítꞌah hoh hinat
ꞌilhunahuwésdel. 35 ꞌAw ꞌet ꞌilhunuh hubutah, Moses beꞌ dustlꞌus kꞌut, daja
ni hoh beni hoonli be yalhtuk unli, ꞌen Jesus yóolhdzih hoh yoodulhkut,
36 “Dune hoodilhꞌeh kꞌus undai khunek neba yutulhúhezya, ꞌi kꞌus degha
nus dezti?”

37 ꞌEt Jesus ndiyulhni, “ ‘Yakꞌusda nyuMoodihti ndzi ndulhcho ꞌi be, nzul
ndulhcho ꞌi be, nyunutꞌuk tsꞌiyawh ꞌi be, ꞌinkꞌez nyeni tsꞌiyawh ꞌi be chah,
ꞌet whuz naꞌa ꞌen bukꞌeoonsiꞌ.’ 38Ndi ndai nuhwhuba yutulhuhezya, ꞌi
ꞌudechoo ꞌinkꞌez degha nus dezti, ꞌi ꞌintꞌah. 39 ꞌEt bulh nankoh, ꞌi ꞌudechoo,
ꞌi kꞌunaꞌa ꞌintꞌah, ndez naꞌa njan ndutni, ‘ꞌEt dahoontꞌah hukwꞌunaꞌa
nyunchꞌoh kꞌenaindutsiꞌ, ꞌet whuz naꞌa zeh ꞌonghunnah chah bukꞌeoonsiꞌ.’
40Ndi nankoh khunek nuhtlꞌadéltsꞌut, ꞌi be Moses beꞌ dustlꞌus, ꞌinkꞌez nus
whunilhꞌen hube dustlꞌus chah, ꞌi tsꞌiyawh ꞌantsꞌih koo bukꞌut whuzꞌai, ꞌi
liꞌintꞌah.”

Christ ndan unli ꞌintꞌah?
41 ꞌEt ꞌawhuz ndunnah Pharisee ꞌilhunahuwésdel hoh Jesus

huboodulhkut, 42 “Christ ndan unli ꞌintꞌah nahzun? Kꞌus ndan yutsꞌu
hainzut simba ꞌintꞌah?” “ꞌEn David yutsꞌu hainzut ꞌintꞌah,” hiyulhni.

43 ꞌEt ndobúlhni, “Ntsꞌenaꞌa ꞌintꞌah David Ndoni be nyun sMoodihti
ꞌintꞌah nyudúsni ni ꞌet ndez naꞌa njan ndutni,

44 ‘Moodihti ꞌen sMoodihti ndi yúlhni,
nalhnih tsꞌih sinda tꞌeh nchꞌa detni, ꞌen bukꞌut nke

naóolyis mba hólhsilh.’
45 ꞌEt whuz naꞌa David, ‘SMoodihti,’ ꞌuyulhni. Ntsꞌenaꞌa simba ꞌen

yutsꞌu hainzut wule?” 46 ꞌAw dune yutsꞌu yatoolhdih hoolah. ꞌEt tsꞌiyannah
whehunuljut ꞌaw ꞌonus ꞌun hiyoodolhkut ghaítꞌah.

Moses beꞌ dustlꞌus ꞌukꞌununaꞌúsduguz ꞌinkꞌez
Pharisee chah, ꞌen dawhultsiꞌ ꞌet butsꞌuwhéltsꞌulh

23 ꞌAw ꞌet Jesusndunnah ꞌilhunahuwésdel ꞌen ꞌinkꞌezyughahoodulꞌeh
chah hubulh yawhenilhtuk hoh ndutni, 2 “NdunMoses beꞌ dustlꞌus

ꞌukꞌununaꞌúsduguz ꞌinkꞌez Pharisee, ꞌen chah ꞌen dune hodutelhꞌeh ꞌet
wheni Moses yukꞌusda, ꞌi kꞌut natlꞌahudeltsꞌi. 3 ꞌEt ndai khunek hiye
nohwhulh yalhtuk, ꞌi ꞌet tsꞌiyawh wúlhchoot ꞌinkꞌez bukꞌúneꞌoohtꞌen.
ꞌEt whuntsꞌih khun hubukꞌunaꞌa neꞌóohtꞌen gunih. ꞌEt ꞌalha daja hutni,
hoh tunucháꞌhustꞌen. 4 ꞌEt ndez naꞌa néꞌhutꞌen, lhai cho lhughel tube
howa whulna dune neyúghe huba. Dune buwus kꞌehiyíle. ꞌEt hedichꞌoh
hubulasgek lhukꞌi whuntsꞌih nuhighoolhnah ghaítꞌah.

5Ndai ꞌuhiyulhꞌen, ꞌi ꞌuyoon yunoolhꞌen hubaꞌuhiyulhꞌen. ꞌInkꞌez
ndi Yakꞌusda bughunek zus, Phylacteries hiyulhni, ꞌonus nus ncha
hiyilhꞌi tsꞌiyannah hinoolhꞌen ka. ꞌInkꞌez ndi nayidútsꞌuz ꞌi tenahududli teh
nahuyitsꞌuz, ꞌi chah butsuh ꞌonus nus ꞌudelyez nahiyulhtsih. 6 ꞌEt ꞌuhutéꞌalh
ꞌinkꞌez luglez chah soo kꞌus hoonzoo ꞌet zeh hudutéltsꞌilh hukwaꞌhuninzun.
7 ꞌInkꞌez ndet tsꞌuyi, ꞌi be ꞌóoket, ꞌet tsꞌiyannah hubodélhti hoh dahooja
hubuhútni, ꞌet huhóontꞌi. ꞌInkꞌez tsꞌiyawh ꞌihunah hinli hoh, ‘Rabbi!
Nehodulhꞌeh!’ huba hudóoni hukwaꞌhuninzun.

8 ꞌEt whuntsꞌih khun teh ꞌuyoon ‘Rabbi,’ nuhodóoni gunih! ꞌAw ꞌilhunuh
zeh whenohodulhꞌeh hoonli ꞌet huwa, Christ ꞌen ꞌintꞌah. ꞌEt nuhwheni

tsꞌiyawh lhulhutsinkah ahli. 9 ꞌEt ndi yun kꞌut ꞌantsꞌih ndan, ‘ꞌAbá,’
hubudóohni gunih. ꞌAw ꞌilhunuh zeh nuhꞌaBá unli ꞌet huwa, Yakꞌuz
usda, ꞌen ꞌintꞌah. 10 ꞌInkꞌez khun teh ꞌuyoon ‘Nemoodihti,’ nuhwhudóoni
gunih. ꞌAw ꞌilhunuh zeh nuhMoodihti hoonli ꞌet huwa, Christ ꞌen ꞌintꞌah.
11Ndunnah nuhtah hincha, ꞌen nuhwhuba neꞌhútꞌen wule. 12 ꞌInkꞌez ndan
dichꞌoh ncha nadudilꞌi, ꞌen deghanyuk telꞌen tele. ꞌEt ndan deghanyuk
ꞌududildzun, ꞌen degha ndoh ncha tele.

13 ꞌEt nuhwheni Moses beꞌ dustlꞌus ꞌukꞌununaꞌúsduguz nuhwheni
Pharisee chah, nuhwheni duba nahdúdzoo ahtꞌah! Dawhultsiꞌ ꞌet nuhtsꞌu
whéltsꞌulh. Ndez naꞌa njan ndahtꞌen, ntsꞌe hubudayi cho yakꞌuz usda,
ꞌet whudáti dune chꞌa dánaꞌdehtan. Nuhwhenichꞌoh whuntsꞌih daóohya
ghaítꞌah. ꞌInkꞌez ndunnah whuz hedulh, ꞌen chah ꞌaw dabóohlelh ghaítꞌah.

14Nuhwheni Moses beꞌ dustlꞌus ꞌukꞌununaꞌúsduguz, nuhwheni Pharisee
chah, nuhwheni duba nadúhdzoo ahtꞌah! Dawhultsiꞌ ꞌet nuhtsꞌuwhéltsꞌulh!
Tsandelh hubukoo hubugha haoondunahtꞌah. ꞌEt ndi tenadudli ꞌi be whuz
naꞌa zeh ꞌaoonilhka sa cho tenadahdli. ꞌEt huwa ꞌonus nus ꞌuwhulcho
nuhwhuba nahutedeh. 15NuhwheniMoses beꞌ dustlꞌus ꞌukꞌununaꞌúsduguz,
nuhwheni Pharisee chah, nuhwheni duba nadúhdzoo ahtꞌah! Dawhultsiꞌ
ꞌet nuhtsꞌu whéltsꞌulh! Ndi yun kꞌut ndulhcho hoh náhdelh ꞌinkꞌez too
kꞌut ndulhcho hoh nahke, ꞌilhunuh tulih nuhwhenichꞌoh nuhkꞌunaꞌa
ꞌintꞌah wulhtsilh. ꞌEt whuchꞌa nulhde tꞌeh, ꞌet sih ndan nat ꞌuwhultsiꞌ hoh
nuhghanus kwuncho yuh whuyeꞌ tele.

16Nuhwheni chawhésꞌen liꞌahtꞌah, dawhultsiꞌ nuhtsꞌu whéltsꞌulh.
Lheꞌahtꞌahwhuzehꞌen ꞌetwhuntsꞌihdunetiwheoobuntelhtunhukwaꞌahtꞌen.
ꞌEt ndez naꞌa dune whubodulhꞌeh, njan luglez whucho boozi be dune
nahuhezya tꞌeh, ꞌet ꞌantsꞌih ꞌuhoontꞌah. ꞌEt whuntsꞌih luglez whucho ꞌet
gold ꞌinkꞌez silver bulh ꞌuhoolya, ꞌet ꞌi be whuz naꞌa nahuhezya tꞌeh, ꞌet
whuz naꞌa ꞌuhuhooleh hubaꞌ hoontꞌah, dáhni. 17Nuhwheni whuzáhnik
ꞌinkꞌez chaoozéhꞌen ahli! Kꞌus ndet degha nus whudezti? Luglez whucho
kꞌus gold bulh ꞌúhoolya, ꞌet ꞌi tulih? ꞌEt luglez whucho ꞌet degha nus
whudezti. ꞌEt gold bulh ꞌuhoolya, ꞌi ꞌantsꞌih Yakꞌusda ba ꞌudun nenínkat, ꞌi
ꞌintꞌah. 18Ndi ꞌi chah dune whubodulhꞌeh, ndan Yakꞌusda bukwꞌuzdai ꞌi be
hoonliyaz yutsꞌu nahezya, ꞌet ꞌantsꞌih ꞌuhoontꞌah. ꞌEtwhuntsꞌih ndai ꞌantsꞌih
huwatꞌaih, ꞌi Yakꞌusda bukwꞌuzdai kꞌeyinꞌai, ꞌet ꞌi be dune yutsꞌu nahezya
tꞌeh, ꞌet nduyóoleh hubaꞌ hoontꞌah. ꞌEt whuz naꞌa dune whubodulhꞌeh.
19Nuhwheni whuzahnik ꞌinkꞌez chaoozéhꞌen ahli. Kꞌus ndet degha nus

whudezti? ꞌAntsꞌih huwatꞌaih, ꞌi tulih kꞌus Yakꞌusda bukwꞌuzdai tulih?
Ndi Yakꞌusda bukwꞌuzdai ꞌi degha nus dezti! Ndi ꞌantsꞌet huwatꞌaih, ꞌi
Yakꞌusda bukwꞌuzdai ꞌi bugha Yakꞌusda bubeꞌildzun suli ꞌet huwa. 20 ꞌEt
huwa ndan Yakꞌusda bukwꞌuzdai ꞌi be hoonliyaz yutsꞌu nahezya, ndi
Yakꞌusda bukwꞌuzdai ꞌinkꞌez bukꞌuyuzdla, ꞌi tsꞌiyawh ꞌi be yutsꞌu nahezya.
21 ꞌInkꞌez ndan luglez whucho yutsꞌu nahezya, luglez whucho ꞌinkꞌez
Yakꞌusda usda, ꞌet tsꞌiyawh yutsꞌu nahezya. 22 ꞌInkꞌez ndan yakꞌuz yutsꞌu
nahezya, Yakꞌusda yukꞌusda cho dezti, ꞌi ꞌinkꞌez ndan yukꞌusda, ꞌen be
yutsꞌu nahezya.

23Nuhwheni Moses beꞌ dustlꞌus ꞌukꞌununaꞌúsduguz, nuhwheni Pharisee
chah, nuhwheni duba nahdzoo ahtꞌah! Dawhultsiꞌ ꞌet nuhtsꞌu whéltsꞌulh!
Ndez naꞌa njan dahtꞌen, ndai haníyeh, ꞌi ꞌutꞌan sooltsun, ꞌi chah, anise
hiyulhni, ꞌi chah, ꞌinkꞌez cummin hiyulhni, ꞌi chah, ꞌi bulah zeh, 10%,
ꞌi Yakꞌusda ghahꞌaih. ꞌEt whuntsꞌih Moses beꞌ dustlꞌus kꞌut degha nus
whudezti, ꞌet tsꞌiyawh whuladehtnik. Ndez naꞌa tsꞌahꞌun ꞌuhoontꞌah. Njan
ndet tsꞌahꞌun naꞌa neꞌáhtꞌen, ye neghateꞌuntezeh, ꞌi chah, ꞌinkꞌez be néba
ꞌalhaꞌ hoontꞌah, ꞌi chah, njan ꞌet tsꞌiyawhwhuladehtnik, ꞌet whuntsꞌih whuz
naꞌa ndóhtꞌen hubaꞌ hoontꞌah, ꞌinkꞌez ꞌonghun, ꞌi chah ꞌaw lhachaduzahle
bula doohtnih gunih. 24Lheꞌahtꞌah whuzehꞌen ꞌet whuntsꞌih, dune ti
whúbuntelhtun hukwaꞌahtꞌen. Lheꞌahtꞌen, ndai ahnai, ꞌi stsꞌuz yé tatꞌo
tꞌeh, ꞌi ahguz ꞌet whuntsꞌih nuhwheni ndi khunai cho, camel hiyulhni, ꞌi
telhnoh liꞌhoontꞌah!

25Nuhwheni Moses beꞌ dustlꞌus ꞌukꞌununaꞌúsduguz, nuhwheni Pharisee
chah, nuhwheni duba nahdzoo ahtꞌah. Dawhultsiꞌ ꞌet nuhtsꞌu whéltsꞌulh!
Lusyet ꞌinkꞌez lubot chah yooꞌaz tsꞌih toonáhgus. ꞌEt whuntsꞌih bet tsꞌih
ꞌet ndai ꞌuyoon be, bé whulhtsꞌit, ꞌi ꞌinkꞌez ntsꞌenaꞌa hukwaꞌnahzun
tuneꞌahtꞌen ꞌet ꞌi be nuhlusyet ꞌinkꞌez nuhlubot teh dezbun. 26Nuhwheni
Pharisee chawhésꞌen ahli! Ndi lusyet ꞌinkꞌez lubot bulh ꞌudechoo bet tsꞌih
tóonawhahgus ꞌet tꞌeh yooꞌaz chah ꞌaw chaditsun wule.

27Nuhwheni Moses beꞌ dustlꞌus ꞌukꞌununaꞌúsduguz, Pharisee nuhwheni
chah, duba nahdzoo ahtꞌah! Dawhultsiꞌ ꞌet nuhtsꞌu whéltsꞌulh! ꞌAntsꞌih
tsꞌun kꞌut whuduchun dustlꞌus ꞌi líꞌahtꞌah. Yooꞌaz tsꞌih tube soo ꞌawhutꞌen,
ꞌinkꞌez bet tsꞌih whudutsun ꞌinkꞌez dune tsꞌun be whudezbun. 28 ꞌEt whuz
naꞌa zeh dune nalh nuhyustꞌe yooꞌaz tsꞌih tsꞌahꞌun dune hinli ndoonéhtꞌen.
ꞌEt whuntsꞌih nuhyuh tsꞌih tsꞌahꞌun chaꞌahtꞌah. Ndai duba nahdzoo ꞌinkꞌez
ꞌukꞌúnuchaꞌustꞌen, ꞌi chah, ꞌi be whudezbun.

29Nuhwheni Moses beꞌ dustlꞌus ꞌukꞌununaꞌúsduguz, Pharisee nuhwheni

chah, duba nahdzoo ahtꞌah! Dawhultsiꞌ ꞌet nuhtsꞌu whéltsꞌulh! Nuhwheni
nus whunilhꞌen, ꞌen buba tse bet ꞌahudutelhtelh ꞌuwhulhꞌen. ꞌInkꞌez
tsꞌahꞌun ꞌintꞌah, ꞌen butsꞌun kꞌut hoonzoo whulhtsi. 30 ꞌInkꞌez ndez naꞌa
njan ndudáhtni, ‘Hoh da netsuh whudelhdzulh hubulh tsꞌukhuna inle
ndúcha. Hoh da tsꞌukhuna tꞌeh, ꞌet nus whunilhꞌen hubuhughan da, ꞌaw
bulah tsꞌootꞌen ghaítꞌah inle.’ 31 ꞌEt ndi njanndudáhtni, ꞌi be nuhwhenichꞌoh
chꞌa déhtni. Tsꞌiyannah hobunulhtun ꞌaw ꞌuyoon ndunnah nus whunilhꞌen
hubahanghan, nuhwheni ꞌen butsꞌuháde ahli! 32 ꞌAw ꞌet ndai ꞌutꞌen untsiꞌ,
ꞌi nuhwhubákah wheꞌhidilhꞌen, ꞌet tsꞌiyawh lhaóodahla.

33Tlꞌughus poison buzkehkah líꞌahtꞌah! Njan kwuncho yuh wheni
nuhwhuba nahutedeh, ntsꞌenaꞌa ꞌutehnilh wheghoo tehdulh? ꞌAw ꞌuhóneh
ghaitꞌah! 34 ꞌEt hukwa soo cho soozélhtsꞌai, ꞌet nus whunilhꞌen, ꞌinkꞌez
dune huwhunih, ꞌinkꞌez Yakꞌusda bughunek hodulhꞌeh chah, ꞌen tsꞌiyawh
nuhtsꞌún butelhꞌalh. ꞌEn bulunah butehghan. ꞌEt whuz naꞌa lhdulalhgus
hubunduntélhtꞌah. Bulunah nuhluglez bez tsꞌih ꞌet hubootelhtsus. ꞌInkꞌez
lhelhdun keyah totsuk zah nohbutelhzut. 35 ꞌInkꞌez ꞌet huwa ꞌet ndez naꞌa
nuhkꞌeóoteltsꞌulh. Ndunnah tsꞌahꞌun ꞌintꞌah buzkai yun kꞌut nájul, ꞌen
bughá ꞌutehnilh nuhkꞌeóoteltsꞌulh. Hoh da Abel ꞌen ꞌuja buzkai yun kꞌut
nájul. ꞌEt njan Zechariah buzkai yun kꞌut nájul ꞌet whutsꞌun. ꞌEn ꞌintꞌah
Berechiah buyeꞌ. Ndun ꞌen njan luglez whucho ꞌet Yakꞌusda bukwꞌuzdai
yeguz ꞌet nuhtsuh whudelhdzulh, ꞌen hizelhghi inle. 36Tsꞌahꞌun naꞌa be
ꞌún whudusni kꞌan whudelhdzulh, ꞌet nuhwheni hukwꞌelha whutelhtsilh
hoꞌ ahtꞌah.”

Jerusalem whutꞌen, ꞌen hubugha Jesus budzi nduda suli
37 “Nuhwheni Jerusalem whutꞌen, dáwhultsiꞌ nuhtsꞌu whéltsꞌulh!

Nuhwheni ahtꞌen nus whunilhꞌen ahghan. ꞌInkꞌez ndunnah nuhtsꞌu télhꞌa,
ꞌen chah tse be hubahghan. Dantꞌah ligok duduzkeh dintsꞌun be huboontun,
whuz naꞌa nuhwheni chah lhat hoh ꞌilhunanohwutésdlelh hukwaꞌnuszun,
ꞌet whuntsꞌih ꞌaw hukwa chaꞌnahzun. 38Soo cho whunulhꞌen, ꞌaw ꞌet
nuhwheni Jerusalem whutꞌen nuhkeyah ꞌaw hoonli hoolah suli hoh
nuhwhuba ꞌet nenáwhultsꞌut, ꞌet whuz naꞌa Yakꞌusda nuhladutetnih. 39 ꞌEt
ꞌun whudusni, ꞌaw ꞌonus ꞌun chasutuzehꞌil. ꞌEt ndet dzin whusaootéltsꞌulh,

ꞌet ndudútehnilh, ‘Ndun Yakꞌusda boozi be whusatéyalh, ꞌen degha nus
hoonzoo butsꞌóteltsꞌulh,’ ꞌet kꞌan zeh sutehꞌilh!”

Njan Lizwif hubuluglez whucho hoolah
whutéleh, ꞌet Jesus huwu yalhtuk

24 ꞌAw ꞌet njan luglez whucho Jesus ꞌaz whenaja hoh yugha
hoodulꞌeh highu nindel. Njan luglez whucho ntsꞌenaꞌa ꞌuhóolya

ꞌetwhuhínulhtun. 2 ꞌEt Jesusndobúlhni, “Njan tsꞌiyawh ꞌawchaoonuzulhꞌen
ꞌih? Tsꞌahꞌun naꞌa ꞌún whudusni, ꞌaw lhukꞌi tse lhkꞌuchadutésdla, tsꞌiyawh
nadúntejulh hoꞌ hoontꞌah.”

Ndet hoh wheóoduteltsilh, ꞌet huwa ntꞌetsꞌonoozeh
3 ꞌAw ꞌet haoodetꞌaiyaz dzulh Olive hiyulhni, ꞌet usda. ꞌEt ndunnah

yugha hoodulꞌeh tsꞌiyawh highu nindel, ꞌinkꞌez whuꞌizyaz hiyoodulhkut,
“Njannketꞌah ꞌuwhuténilh?Ntsꞌohwhudezulhhohwhusanátandalh, ꞌinkꞌez
ntsꞌoh huwawhudezulh hohwhulatahwhutele?Ndet hohwheóoduteltsilh,
ꞌet huwa ntꞌetsꞌonoozeh? ꞌEt nendudíni!”

4 ꞌAw ꞌet Jesus ndobúlhni, “Soo cho howahli. Khun teh dune
nanohwhunooꞌah gunih. 5 ꞌAlha lhanah soozi bugha whusahutedulh
ꞌinkꞌez ꞌuhudutenilh, ndun Christ unli, si ꞌustꞌah, nduhutni hoh lhanah
nahunteꞌah. 6Dune nehughan whulh ꞌudutéhtsꞌo. ꞌInkꞌez dune lhutegan
chah howu yahutelhtuk. ꞌEt chah whudutéhtsꞌo. Khun teh whénoolhujut
gunih. Njan dawhutenilh, ꞌet tsꞌiyawh nduwhutenilh, ꞌet whuntsꞌih
ꞌawhuz whulatah ilah ꞌuhoontꞌah. 7 ꞌEt huwa lhelhdowh dédowh lhchꞌaz
nehúdutadulh. ꞌInkꞌez yinkak ndulhcho hubudayi cho be ꞌustlꞌenah, ꞌen
chah lhehútedulh. ꞌEt dai whúteleh, ꞌinkꞌez dada chah whutéleh. ꞌEt
lhelhdun yun nutughetnah. 8Ndi tsꞌiyawh be dzuh nutsꞌudeh, ꞌi kꞌan be
whewhudítꞌen.

9 ꞌEt neooninzut tꞌeh, ꞌet dzuh nunohotilhdeh ka whutlꞌanohotelelh.
Bulunah nuhoteghan. ꞌInkꞌez si soozi bugha ꞌudun yun kꞌut whutꞌen
nuhtsꞌo dutetnik. 10 ꞌEt hukwꞌelhꞌaz ꞌet lhanah huba dzuh tele, ꞌinkꞌez
nuhwhenichꞌoh nuhtah lhgha hawhútelhyih ꞌinkꞌez lhtsꞌudutehtnih.
11Lhanah whutsꞌit be nus whunilhꞌen hinli, ꞌen lhanah dune nahunteꞌah.
12 ꞌInkꞌez ndunnah ꞌukꞌunuchaꞌustꞌen, ꞌen ꞌonus nus ꞌuhulsiꞌ tele. Dune ye

lhkꞌetsiꞌ, ꞌi chah kꞌah ꞌutenilh. 13 ꞌEt whuntsꞌih ndunnah soo whulatah
whutsꞌun whechahítsaz, ꞌaw ꞌen zeh hudutejih. 14 ꞌEt ntsꞌenaꞌa Yakꞌusda
yakꞌuz tsꞌun dune kꞌuneꞌwhulꞌen, ꞌen bugha khunek unzoo, ꞌi yun
kꞌut ndulcho hoh be yatetuk. ꞌI be ꞌudun yun kꞌut whutꞌen, ꞌen huba
whubuntelhtun tele. ꞌEt zeh ꞌaw ꞌet whulatah whusawhételtsꞌulh.”

Degha nus whewhunujut
15 “ꞌEt huwa ndi degha nus be whunujut, ꞌen hoolah yutelhtsilh,

ꞌen degha nus whudezti tsꞌih siyin hoh nulhꞌen tꞌeh, ndun Daniel nus
whunilhꞌenhohdahowuyalhtuk inle. (Soozélhtsꞌai, ndi ndanyukꞌeyalhtuk,
ꞌen soo cho bubeni taóodooltsꞌit). 16 ꞌEt ndan Judea yun kꞌut hudelhtsꞌi,
dzulhyaz kꞌuz tsihutoolhdelh. 17Ndan bukoo hukwꞌusda khun teh nanaóoja
ꞌinkꞌez bukoo tsꞌih naꞌóolhchoot gunih. 18Ndan haníyeh kꞌet ꞌutꞌen, ꞌen
khun bukoo tsꞌih dunaih kunaóoda gunih. 19 ꞌEt hoh tꞌeh, ndan tsꞌekoo
helchan, ꞌinkꞌez ndan buzkeh yeꞌúlhtꞌukw, ꞌen huba tube ꞌonus nus
whutetsiꞌ. 20Nketꞌah whuchꞌa tsiz telhdulh, khi kꞌus natsꞌulyis dzin, ꞌet
teh ꞌuhoneh gunih, ꞌet huba tenadahdli. 21 ꞌEt ꞌalha whusawhéltsꞌut tꞌeh,
hooncha dune dzuh nuhutedeh. ꞌEt ndi yun kꞌut wheꞌwhuditꞌen da, ꞌinkꞌez
kꞌan dzin whutsꞌun, ꞌaw whuz naꞌa doochah zeh ndó honeh ghaítꞌah,
ꞌilhuh zeh ꞌuwhutenilh. 22Hoh tꞌeh ntsꞌoh whugha whudezulh hoondukw
nachahwháhdlel tꞌeh, ꞌaw dune hudoojih hoolah. ꞌEt whuntsꞌih ꞌutahálya,
ꞌen hubugha hoondukw whutelhtsilh. 23 ꞌEt ndun Christ njan usda kꞌus
ntsꞌun usda, ꞌet ndun nuhwhuhútni tꞌeh, khun nuhwhuba ꞌalha hudooni
gunih. 24 ꞌAlha lhanah whutsꞌit be Christ laꞌdadilꞌi ꞌinkꞌez whutsꞌit be nus
whunilhꞌen, ꞌen lhanah nuhtah whutele. ꞌInkꞌez nuhtah tube hooncha
tuneꞌhutetꞌen. ꞌInkꞌez huwa ꞌetꞌen chah nuhtah neꞌhutetꞌen. ꞌEt ndi njan
ndótetꞌilh, khun teh ꞌutahálya nabonooꞌah huninzun, ꞌet hukwaꞌhutetꞌilh.
25 ꞌEt sih soo zulhtsꞌai, whutsuh whudelhdzulh ꞌuda nuhwhudáni.

26 ꞌEt huwa dune ndun whulhni tꞌeh, ‘Nulhꞌen nda ꞌet dune chahóotꞌih
ꞌet usda!’ hutni tꞌeh, khun whuz toohdelh gunih. Kꞌus, ‘ꞌEt bukoo bez
tsꞌih usda,’ hutni tꞌeh, khun nuhwhuba ꞌalha hudooni gunih. 27Ndez
naꞌa njan nduwhútenilh, ꞌet ditnik kwun ndaz de hadánat ꞌinkꞌez nuk
tsꞌun whedanat. ꞌEt tsꞌiyannah dune yunoolhꞌen ka, ꞌet whuz naꞌa yinkak
dune yeꞌ whusanatedalh. 28 ꞌEt huwa ntsꞌe neyustꞌe súlhtꞌi, ꞌet sbalyan
ꞌilhuwezdel.”

Yinkak dune yeꞌ whusanátedalh
29 “ꞌEt dune dzuh nuhutedeh,

ꞌet ndúhooja tꞌeh, hukwꞌelhꞌaz ꞌahoh sa dulhgus tele.
ꞌUlhꞌek ooza chah ꞌaw be chahoodestꞌen tele.

Sum chah tsꞌiyawh ndus de hantejulh.
ꞌInkꞌez ndai yakꞌuz whelhtus ndulhcho hoh notughetnah.

30 ꞌEt njan nduhóoja tꞌe, tsꞌiyannah dune yunoolhꞌen ka yinkak dune
yeꞌ yakꞌuz tsꞌih be hóoduteltsilh. ꞌEt hoh wheghah whezulh tꞌeh, ꞌet dune
ndi yun kꞌut ndulhcho tso yahutelhtuk. ꞌEt yinkak dune yeꞌ whuz de
úyalh hiyuntelhꞌilh. Kwꞌus kꞌut yakꞌuz tsꞌih hatéyalh. Yedezti, ꞌi ꞌinkꞌez
ye ulhtus, ꞌi beꞌ tenilh. 31Be tsꞌujih, ꞌi tube cho beꞌ dutsꞌo hoh bulizas
whuz haóobutelhꞌalh. ꞌUtahálya, ꞌen tsꞌiyawh ꞌilhunaooboohootélelh. Diwh
hukwꞌunꞌa hutedulh ꞌinkꞌez yaz ndulhcho notedulh. ꞌEt ndulhcho hoh
ꞌilhunaooboohootélelh.”

Mai, fig hiyulhni, buduchun, ꞌi be nawhutnuk be whutsꞌodulꞌeh
32 “Ndi mai, fig hiyulhni, buduchun, ꞌi be nawhutnuk be whutsꞌodulꞌeh.

Ndi ꞌi ꞌintꞌah, buzooschum ꞌulghih teh, ꞌAw ꞌet butꞌan whulhlhih, ꞌi bugha
tꞌewhunáhzun ꞌaw ꞌet dain nilhdukw suli. 33Nuhwheni chahwhuz naꞌa zeh
ndi tsꞌiyawh nuhwhudusni. ꞌEt hoh nketꞌah nulhꞌen ꞌaw ꞌet tꞌewhunóhzin,
ꞌen nuhwheghah. ꞌAntsꞌih ndati siyin liꞌhoontꞌah. 34 ꞌAlha tsꞌahꞌun naꞌa
ꞌún whudusni, kꞌan ndoh whudezulh ꞌaw yachahútesdla, ꞌet ndi ndótenilh
tsꞌiyawh ꞌet lhawhúdutenilh, ꞌet whutsꞌun. 35Yaz ꞌinkꞌez ndi yun kꞌut ꞌi
chah hoolah whutele. ꞌEt whuntsꞌih ndi sughunek ꞌaw hoolah chatesdle.

36Ndet dzin ꞌinkꞌez ntsꞌoh whugha whudezulh ꞌuwhutenilh, ꞌaw dune
ntꞌechaoonízun. Lizas yakꞌuz hudelhtsꞌi, ꞌen whuntsꞌih ꞌaw ntꞌehonízun.
SeꞌaBá yakꞌuz usda, ꞌaw ꞌen zeh ntꞌeooninzun. 37 ꞌEt hoh da Noah khuna
da, dune dahantꞌe, ꞌet whuz naꞌa zeh ꞌuwhutétꞌilh hoh yinkak dune yeꞌ
whusanátedalh. 38Soo cho whunulhꞌen, yinkak too beꞌ whutenilh da,
whutsuh da, tsꞌiyannah ꞌaꞌalh ꞌinkꞌez ꞌuhutnai. Dune ꞌinkꞌez tsꞌekoo bulh
lhgho delhtsꞌi, Noah tsꞌi cho be teyalh ꞌet whutsꞌun. 39Dune ꞌaw tꞌehonízun
nketꞌah too hadutébilh. ꞌAw ꞌet hadámbun hoh tsꞌiyawh too hubanghan.
ꞌEt whuz naꞌa zeh yinkak dune yeꞌ whusanátedalh tꞌeh, ꞌet ndótenilh.
40 ꞌEt dzin nanah, ꞌen haniyeh kꞌet ꞌuhutꞌen. ꞌIlhunuh, ꞌen hitélhcholh

ꞌinkꞌez ꞌilhunuh ꞌaw ꞌet tedalh. 41Nanah hiteꞌulh, ꞌi hidunulhduz. ꞌIlhunuh
hitélhcholh ꞌinkꞌez ꞌilhunuh ꞌaw ꞌet tedalh.

42 ꞌEt huwa soo cho huwahli! Ntsꞌoh huwa whezulh hoh nuhMoodihti
whusateyalh ꞌawntꞌeoonuzahzun. 43 ꞌEtndinuwheni taoonahle,ndunbukoo
moodih,ntsꞌohhuwawhudezulhundunutꞌihwhusateyalh, ꞌet tꞌewhuninzun
tꞌeh, ꞌet soo tsꞌahꞌun da huwole, ꞌinkꞌez ꞌaw hikoo daꞌóoyis ghaítꞌah. 44 ꞌEt
huwa nuhwheni chah lhadóohtꞌe. ꞌAlha ntsꞌoh huwa whudezulh, ꞌet buka
tsih chawhahlih, ꞌet yinkak dune yeꞌ, ꞌet whusanátedalh.”

ꞌUlhna tsꞌahꞌun ꞌintꞌah
45 “Kꞌus ndan ꞌulhna, ꞌen tsꞌahꞌun ꞌintꞌah ꞌinkꞌez whunih ꞌintꞌah?

ꞌen ꞌintꞌah, bumoodih dichꞌoh ꞌen ꞌonghunnah ꞌulhna bukoo humoodih
yutelhtsilh. ꞌEt soo hoh hiteꞌalh, ꞌi hubughaiteꞌalh. 46 ꞌEt bumoodih
whusanaja teh ꞌinkꞌez ꞌulhna whuz naꞌa nduja, ꞌen degha nus hoonzoo
butsꞌuwhéltsꞌulh. 47 ꞌAlha ꞌún whudusni, ndai yitꞌi, ꞌi chah tsꞌiyawh
kꞌuneꞌyulꞌen yutelhtsilh. 48 ꞌEt whuntsꞌih ndun be ꞌulhna ntsiꞌ dichꞌoh
budzi yuh ꞌet nduninzun, ‘SMoodih sa sla whusanádaih.’ 49 ꞌEt khunyaz
ꞌonghunnah dudulh ꞌulhna hububeyih, ꞌinkꞌez tatnai chah hubula wheꞌniꞌal
ꞌinkꞌez hubula tawhénitnai. 50Ndet dzin ndun bumoodih whusanátedalh
ꞌinkꞌez ntsꞌo huwa ꞌuhunitꞌoh utenilh ꞌaw tꞌewhunízun, ꞌet wheghah
ꞌuhunetꞌoh whusanátedalh. 51 ꞌEt lhulcho lhkꞌubeꞌ yutelhtꞌoh ꞌinkꞌez
ndunnah duba nahudzoo ꞌen hubutsꞌitekulh, ꞌi bulah butsꞌitekulh. ꞌEt
whuz naꞌa tso bulh dughoo lhidutelhkꞌus.”

Ndi be nawhutnuk ꞌi be whutsꞌodulꞌeh, ꞌi lanezinah tꞌetdukah ꞌen
dune tꞌehunízun, skwunlanah, ꞌen huwhunih

ꞌinkꞌez skwunlanah, ꞌen huwhusnik ꞌet hubugha

25 “Yakꞌuz ntsꞌe hubudayi cho usda ndi yun kꞌut whusawhéltsꞌut
teh, ꞌet ndez naꞌa ndótenilh, lanezi tꞌetdukah ꞌen dune tꞌehunízun,

ndi kwun be whétꞌen, ꞌi hiyilhchoot ꞌinkꞌez ndun dune ꞌat tetꞌilh ꞌaz ꞌet
hibalhꞌi. 2Skwunlanah, ꞌen huwhunih ꞌinkꞌez skwunlanah, ꞌen huwhusnik.
3Ndunnahhuwhusnikndi toodezkꞌunhitꞌi ꞌetwhuntsꞌihndi toodezkꞌunhiye
náhitelhdzoh, ꞌi hiꞌet ꞌuja. 4 ꞌEt huwhunih ꞌen too dezkꞌun denáhitelhdzoh,



Matthew 25 192
ꞌi chah hitezꞌai. 5 ꞌEt ꞌat tetꞌilh sa sla whusayih. ꞌEt tsꞌiyawh nehunentsai
ꞌinkꞌez tsꞌiyawh bulh bukꞌeóodiltsꞌut hoh nahunéstez.

6Tuzniz batꞌen ꞌilhunuh hahuyih, ‘ꞌAw ꞌet ꞌat tetꞌilh ꞌaz de íyalh.
Dinadahdelh ꞌinkꞌez bududéhdelh!’

7 ꞌEt ndunnah tꞌetdukah tsꞌiyawh dihudíndel ꞌinkꞌez too dezkꞌun, ꞌi
tsꞌiyawh nahídulhkꞌan. 8Huwhusnik, ꞌen ndunnah huwhunih hubuhutni,
‘Too dezkꞌun neghanúlhdzeh, netoo dezkꞌun ꞌaw ꞌet bé haoodukꞌaih!’

9 ꞌEt ndunnah huwhunih, ‘ꞌAwundooh!’ hutni ‘Nuhgha nidulze tꞌeh,
nuhwheni ꞌinkꞌez nuwheni chah ꞌaw neba soo chaꞌiltsuk.’ ꞌEt hubuhutni,
‘ꞌEꞌóoket tsꞌih whuz ahdulh, ꞌinkꞌez nuhwhenichꞌoh ꞌóohket.’

10 ꞌEt whuzwhehandel, ꞌat tetꞌilh bukꞌelhꞌat whusaínya. ꞌInkꞌez ndunnah
yuba lhadintꞌah, ꞌen naꞌhutetꞌalh tsꞌih hiyúlh danindel, ꞌinkꞌez ndati
danáꞌhudentan, ꞌinkꞌez dánaꞌhudeꞌai.

11 ꞌEt hukwꞌelhꞌaz ndunnah tꞌetdukah huwhusnik whusánahedel hoh,
‘Nemoodih, nemoodih, neba danaꞌdutintih!’ hiyulhni.

12 ꞌEt ndobúlhni, ‘ꞌAlha ꞌaw ntꞌenwhunuzúszun!’
13 ꞌEt whuz naꞌa nuhwheni chah soo cho huwahli! ꞌAlha ndet dzin

ꞌinkꞌez ntsꞌoh whugha whezulh hoh yinkak dune yeꞌ whusanatedalh, ꞌaw
dune tꞌeoonízun hoolah.”

Dune dude ꞌulhna, ndai yítꞌi, ꞌi butlꞌayánla, ꞌet
yakꞌuz hubudayi cho usda ndultꞌah be nawhutnuk

14 “Yakꞌuz ndet hubudayi cho usda, ndi yun kꞌut whusawhéltsꞌut teh, ꞌet
whuz naꞌa ndótenilh, ndun dune dukeyah huwu teyalh. ꞌEt teyalh whutsuh
dude ꞌulhna ꞌanih hubudani. Ndai yitꞌi, ꞌi hubutlꞌayánla. 15 ꞌIlhunuh
skwunlai sooneya dezti, ꞌi yutlꞌainaꞌai. ꞌEt ꞌilhunuh chah nankoh sooneya
dezti, ꞌi yutlꞌainanzai. ꞌEt doochah ꞌilhunuh ꞌen ꞌilho zeh yutlꞌainanzai.
ꞌIlhunuh hinli hoh ntsꞌenaꞌa soo hoonzoo hukwꞌunꞌa hiyeꞌ whutelilh,
ꞌet wheni butlꞌainanzai. 16 ꞌEt hukwꞌelhꞌaz ꞌaw ꞌet whinya. ꞌEt ꞌilhunuh
skwunlai yutlꞌainanzai, ꞌen ꞌonus ꞌun skwunlai uneltsuk, ꞌi ye naꞌyínla.
17 ꞌEt whuz naꞌa zeh ꞌilhunuh ꞌen nankoh yutlꞌainanzai hoh nankoh ye
yúba naꞌyínla. 18 ꞌEt whuntsꞌih ꞌilhunuh lhukꞌi zeh yutlꞌainaꞌai, ꞌen yun
hahónkai ꞌinkꞌez whuz dumoodih buzooneya yuntelhꞌi.

19 ꞌEt hukwꞌelhꞌaz sa inle hoh ndunnah ꞌulhna hubumoodih whusanája.
ꞌEt nahootéꞌalh hukwaꞌninzun ntsꞌenaꞌa dahiyínla. 20 ꞌEt ndun skwunlai

yutlꞌainanzai, ꞌen skwunlai be ꞌonus ꞌun uneltsꞌuk, ꞌi yuba whusanáinanzai.
ꞌEt ndiyulhni, ‘Sumoodih skwunlai sooneya dezti, ꞌi stlꞌananzai. Nah!
Nilhꞌen skwunlai be ꞌonus nus mba naꞌusdla.’

21 ꞌEt bumoodih ndiyulhni, ‘Tube soo ꞌinja! Nyun tube inzoo.
Nduhóolhcho kꞌuneꞌnyutelhꞌen. Nyun tube ꞌulhna unzoo inli. ꞌEt
hoontsoolyaz kꞌuneꞌnyutelhꞌen inle. ꞌEt kꞌan nꞌun hoh lhai ghu tanleh.
ꞌAnih! Ndai nyumoodih ye hoontꞌi, ꞌi nyun chah be hóotantꞌi.’

22 ꞌEt ꞌilhunuhnankohsooneyadezti, ꞌiyutlꞌainanzai, ꞌenchahwhusainya.
ꞌEt ndiyulhni, ‘Sumoodih nankoh sooneya dezti, ꞌi stlꞌananzai. Nah! Nilhꞌen
nankoh be ꞌonus nus mba naꞌusdla.’

23 ꞌEt bumoodih ndiyulhni, ‘Tube soo ꞌinja! Nyun chah tube inzoo.
Nduhóolhcho kꞌuneꞌnyutelhꞌen. Nyun chah tube ꞌulhna unzoo inli. ꞌEt
nyun chah hoontsolyaz kꞌuneꞌnyutelhꞌen inle. ꞌEt kꞌan nyun chah nꞌun
hoh lhai ghu tanlelh. ꞌEt nyun chah ꞌanih! Ndai nyumoodih ye hoontꞌi, ꞌi
nyun chah be hootantꞌi.’

24 ꞌEt doochah ꞌilhunuh ꞌilhukꞌi sooneya dezti yutlꞌainánzai, ꞌen
chah whusainya ꞌinkꞌez ndi yúlhni, ‘Sumoodih tꞌeoonuszun nyun ꞌaw
tꞌechaꞌnínzun ꞌunintꞌah. Ntsꞌe ꞌachaꞌ ninlel ꞌet whuntsꞌih ꞌet haꞌninle.
Ntsꞌe haneyeh whuyúchaninlel ꞌet whuntsꞌih ꞌet chah haꞌnínle. 25Tube
whenlhujut ꞌet huwa ndi sooneya dezti yun yuh tsꞌih ntélhꞌi. Nah! Nilhꞌen
ndi stlꞌanaꞌai, ꞌi ntlꞌananúsꞌaih.’

26 ꞌEt bumoodih ꞌuyúlhni, ‘Nyun níntsiꞌ ꞌinkꞌez tsiꞌdintnik ꞌulhna ꞌintꞌah.
ꞌAlha tꞌeooninzun ntsꞌe ꞌachaꞌ nuzusdlah, ꞌet whuntsꞌih ꞌet chah haꞌ nusdle.
ꞌInkꞌez ntsꞌe haníyeh whuchaꞌnúsdlel, ꞌet whuntsꞌih ꞌet chah haꞌ nusdle.
27 ꞌEt huwa hoh da ndez naꞌa njan ndónleh hubaꞌ hoontꞌah. Ndi uszooneya
ntlꞌanadzai, ꞌi sooneya lhkꞌenadunudzih, ꞌen butlꞌachainuzínzai. ꞌEt tꞌeh
da uszooneya ꞌonus nus uneltsꞌuk, ꞌi be naꞌóotneh wule da.’

28 ꞌEt huwa ndobúlhni, ‘Ndunnah ndi uszooneya dezti, ꞌi bugha
nailhúchoot. Ndun lanezi sooneya dezti, ꞌi yitꞌi, ꞌen bugha inéhzaih. 29 ꞌEt
ndan yulah zeh utꞌi, ꞌen ꞌonus nus lhai bughaitéltsꞌulh. ꞌEt whuz naꞌa lhai
tetꞌilh. ꞌEt whuntsꞌih ndan ntsoolyaz utꞌi, ꞌi whuntsꞌih bughunayutélchulh.
30 ꞌAw ꞌet ndun ꞌulhna ntsiꞌ, ulhchoot ꞌinkꞌez ꞌaz tsahólhgus yuh tsꞌih
téhnoh.’ ꞌEt whuz tso bulh dughoo lhudoolhkꞌus sih.”

Yinkak dune yeꞌ whusanátedalh teh, ꞌet tꞌeh yinkak
dune, ꞌen tsꞌiyawh huba nahuteyeh

31 “ꞌAw ꞌet yinkak dune yeꞌ nketꞌah butsꞌuhaꞌánduz hoh whusanátedalh
teh, ꞌet ndunnah lizas lubeshi bughoh hoolah, ꞌen hiyulh whusanátedulh.
ꞌEt ꞌinkꞌez yukꞌusda cho dezti, ꞌi kꞌut nanátlꞌadutedalh. 32 ꞌEt ꞌinkꞌez yinkak
dune, ꞌen tsꞌiyawh hibut ꞌilhunaoobuhootélelh. ꞌEt sheep ghunli kꞌunaꞌa
sheep, ꞌi sbai tahanaítelelh. 33Sheepyaz ꞌen nalhnih tsꞌun tsꞌih nebutelelh.
ꞌInkꞌez sbai ꞌen ꞌíntlꞌas tsꞌun tsꞌih nebutelelh.

34 ꞌEt hubudayi cho ꞌet ndunnah nalhnih tsꞌun tsꞌih ꞌintꞌah ꞌet whuz naꞌa
ndubudutenilh, ‘Nuhwheni seꞌaBá degha nus hoonzoo nuhghá whultsꞌut
ahli. ꞌEt huwa ꞌanih! Ndi yun ꞌutelnilh whutsuh, ndet hubudayi cho
yakꞌuz úsda, ꞌet ndet nuhwhuba lhaoodinla, ꞌet kꞌan zeh nuhtlꞌaooteltsꞌulh.
35Soo cho whunulhꞌen, suyeꞌéltsꞌul hoh ꞌatesꞌalh, ꞌi sugha náhꞌai. Taꞌoosde
hoh ndai tesnilh, ꞌi sugha náhkai. ꞌUtsꞌun whútꞌen usdli ꞌet whuntsꞌih
nuhwhukoo tsꞌih dásunulhti. 36 ꞌAw naih chaústꞌi hoh ꞌenásalhti. Ndusda
hoh stsꞌun nusahdel. Stsakꞌesida hoh sutsꞌun nusahdel.’

37 ꞌInkꞌez ndunnah tsꞌahꞌun ꞌintꞌah hiyoodutélhkut, ‘NeMoodihti nkeda
nyeꞌéltsꞌul hoh ntsꞌaꞌen ꞌinkꞌez táꞌalh, ꞌi ngházniꞌai? ꞌInkꞌez taꞌóonde hoh
tantnilh, ꞌi nghaznínkai? 38 ꞌEt nkeda ꞌutsꞌun whútꞌen inli hoh dántsꞌunilhti
inle? Kꞌus naih chaintꞌih hoh naih ngházninla inle? 39Nkeda ndinda hoh
ntsꞌunálhꞌen kꞌus tsakꞌesinda hoh ntsꞌun nutsꞌuzdel inle?’

40 ꞌEt hubudayi cho njan ndoh dúbudutenilh, ‘ꞌAlha, ꞌi be ꞌún whudusni,
ndunnah sulhutsinkah, ndunnah ꞌaw ncha chailah, ꞌen ꞌilhunuh whuntsꞌih
whuz naꞌa ꞌet ndóbahla tꞌeh, ꞌet si ꞌusáhla hoꞌ hoontꞌah.’

41 ꞌAw ꞌet ndunnah ꞌintlꞌas tsꞌih ꞌintꞌah, ndez naꞌa ndo ba duténilh,
‘Ndai Yakꞌusda ye hunilchꞌe, ꞌi nuwhulh ꞌintꞌah sahli! Schꞌa nanahdelh!
ꞌAw ꞌet ndi kwun ꞌaw nachanusne, ꞌi netsudule bulizas huba ꞌuhóolya,
ꞌet nuhwheni chah whuz tehdulh! 42Suyeꞌéltsꞌul inle ꞌet whuntsꞌih ꞌaw
tesꞌalh, ꞌi sugha chahꞌal. Taꞌóosde ꞌet whuntsꞌih ꞌaw tesnilh, ꞌi sugha
chahkal. 43 ꞌUtsꞌun whutꞌen usdli, ꞌaw ꞌet dachasúlhtel. Hoh da ꞌaw naih
chastꞌih ꞌet whuntsꞌih ꞌaw be oosda, ꞌi hoolah naih sugha chahlel. Hoh da
ndusda hoh ꞌinkꞌez tsakꞌesida, ꞌaw sutsꞌun nuchahdulh.’

44 ꞌEt dez naꞌa ꞌuhidutenilh, ‘NeMoodihti nkeda da ntsꞌaꞌen hoꞌ dini?
Nkeda nyeꞌiltsꞌul ꞌinkꞌez taꞌonde? Kꞌus ꞌutsꞌun whutꞌen inle, kꞌus be dune

onle, ꞌi chaíntꞌih? Kꞌus ndinda ꞌinkꞌez tsakꞌesinda? ꞌEt whuz naꞌa ntsꞌaꞌen
ꞌet whuntsꞌih ꞌaw hoonliyaz hoh nlachaꞌtsꞌínil dini?’

45 ꞌEt ndoh budutenilh, ‘ꞌAlha ꞌi be ꞌunwhudusni, ndunnah sulhutsinkah
ꞌaw ncha chahílah, ꞌet ꞌaw ꞌilhunuh whuntsꞌih whuz naꞌa nuchaoobahlil.
ꞌEt huwa sichah ꞌaw nduchásahlil liꞌhoontꞌah.’

46 ꞌEt nduhintꞌah, ꞌen ꞌilhuz wheni dzuh nahutedoh tsꞌih hutedulh. ꞌEt
whuntsꞌih ndunnah tsꞌahꞌun ꞌintꞌah, ꞌen ꞌilhuz hoh tsꞌukhuna hubugha
ootékulh.”

Jesus whuꞌízyaz hikunúta hituzelhghelh ka

26 ꞌAw ꞌet Jesus tsꞌiyaintsuk lhadúja yugha hoodulꞌeh ꞌet ndobúlhni,
2 “ꞌEt tꞌeoonahzun ꞌaw ꞌet nat dzin whuzꞌai butus lhuseya ꞌet

whunahutelnih. ꞌEt ꞌinkꞌez yinkak dune yeꞌ ꞌaw ꞌet butlꞌahitelhtelh ꞌinkꞌez
lhdulalhgus kꞌehiyutelhtelh.”

3 ꞌEt soo wheghah whezulh hoh, ꞌet nahuwhulnuk degha ndoh, ꞌinkꞌez
Moses beꞌ dustlꞌus ꞌukꞌununaꞌúsduguz, ꞌinkꞌez dune netsuh whudelhdzulh
chah, ꞌen tsꞌiyawhnáwhulnukdeghanusdezti, ꞌenCaiaphashiyulhni, bukoo
sooꞌwhulcho ꞌet ꞌilhunahuwutédulh. 4 ꞌEt ꞌilho yahalhtuk ꞌinkꞌez huwhutsꞌit
hoh hoonli hibaꞌ hoonla hoh Jesus hitélhcholh ꞌinkꞌez hituzelhghelh. 5 “ꞌEt
whuntsꞌih ꞌet njan butus lhuseya ꞌet whutah ꞌutsꞌinla tꞌeh, ꞌet hukwa dune
lhtahahótꞌalh,” hutni.

Datetsah whutsuh tsꞌeke Jesus kꞌunutsꞌújul, ꞌi yutsi kꞌeyilhdze
6 ꞌAw ꞌet keyah whuyaz Bethany huwhútni, ꞌet Simon buka whulhjut

ínle, leprosy hiyúlhni, bukoo ꞌet Jesus yuzih usda. 7 ꞌEt ꞌilhunuh tsꞌeke
bughudaninya hoh ꞌen ndi tse dezti, ꞌi Alabaster hiyúlhni, ꞌi be ndi luboodai
ꞌulya, ꞌi yeꞌalh. Ndi kꞌunutsutjul sooltsun, ꞌi tube dezti hoꞌ ꞌintꞌah. ꞌEt
kwꞌuzdai kꞌut naꞌutꞌalh hoh yutsi kꞌeyilhdze.

8 ꞌEt ndunnah yugha hoodulꞌeh hinilhꞌen hukwa chaꞌhunízun. ꞌInkꞌez
ꞌen ndúlhodutni, “ꞌEt di ka ndi ꞌantsꞌih tintaꞌ yulhꞌih? 9Ndi yoo dezti, ꞌi béꞌ
tsꞌonket ꞌinkꞌez, ꞌi tsꞌiyawh tehelꞌen, ꞌen hubugha ítsꞌoodzaih wule da!”

10 ꞌEt Jesus tꞌeoonanzin ꞌet ndobúlhni, “Ndun tsꞌeke ꞌaw
butsꞌáhachaoozahꞌak. ꞌUtꞌen unzoo, ꞌi suba ꞌuyínla hoꞌ ꞌintꞌah. 11 ꞌAhoolhyez
tehelꞌen hubulh áhtꞌah, ꞌet whuntsꞌih si ꞌahoolhyez ꞌaw nohwhulh

chaꞌtuzestꞌil. 12 ꞌAlha ndi kꞌunutsutjul sooltsun, ꞌi ꞌadutestelh huba suyustꞌe
yukꞌeyílhdze hoh ꞌutꞌen. ꞌEt whuz naꞌa lhasúdinla. 13 ꞌAlha ꞌun whudusni
ndi yun kꞌut ndulhcho ndi khunek unzoo, ꞌi nudutékat, ndun tsꞌeke ndet
ꞌuhoonla, ꞌet hukwꞌunaootitnuk ꞌet hoh dune yunatelnih.”

Judas ꞌen Jesus be ꞌóotekulh hukwaꞌninzun
14 ꞌAw ꞌet ndunnah lanezi ꞌonus ꞌat nanah, ꞌen hubutah ꞌilhunuh Judas

Iscariot hiyulhni, ꞌen náwhulnuk bumoodih butsꞌuwhinya. 15 ꞌEt ndobúlhni,
“Daltsuk sugha ntéhꞌalh ndun dune nuhwhutlꞌaílhti tꞌeh?” “ꞌEt tat lanezi
sooneya, silver,” hiyulhni, ꞌet uneltsꞌuk hiba hiyoodalhto. 16 ꞌEt whutsꞌun
ntsꞌenaꞌa butlꞌaitelhtelh ꞌet hukwunúta.

Jesus ꞌen yugha hoodulꞌeh butus lhuséya hubulh naꞌutꞌalh
17 ꞌEt kꞌan ꞌaw ꞌet ndi lhes chantíldoh dzin whusawhéltsꞌut hoh ndunnah

Jesus yugha hoodulꞌeh, ꞌen highu nindel ꞌinkꞌez huyoodulhkut, “Njan
Hubutus Lhuseya ꞌuteꞌalh, ntsꞌe mba lhatsꞌodutelilh hukwaꞌnínzun?”

18 ꞌEt ndobúlhni, “Nyooz keyah whuti whuz ahdulh. ꞌIlhunuh dune suba
ndudóohtni, ‘Nehodulhꞌeh njan ndutni, ꞌaw ꞌet suba nilhdukw whezulh.
Nkoo tsꞌih ndunnah sugha hoodulꞌeh njan butus lhuseya, ꞌet ꞌilho hubulh
whunatelnih.’ ” 19 ꞌInkꞌez yugha hoodulꞌeh Jesus daja hubudani, ꞌet whuz
naꞌa nduhuja. ꞌInkꞌez njan Hubutus Lhuseya ꞌet wheni lhaháduja.

20 ꞌAw ꞌet hulhghawhusahonzut lanezi ꞌonus ꞌat nanah yugha hoodulꞌeh,
ꞌen hubulh natlꞌadeda hubula naꞌtetꞌalh ka. 21 ꞌEt ꞌuhaꞌalh hubutah
ndobúlhni, “ꞌAlha ꞌún whudusni njan nuhtah ꞌilhunuh whutlꞌasutelhtelh.”

22 ꞌEt tsꞌiyawh ni huzdli, ꞌinkꞌez ꞌilhunah hinli hoh hiyoodulhkut,
“SMoodihti si tulih sudini?”

23 ꞌEt ndobúlhni, “Ndan dules sulh toonayuzꞌai, ꞌen ꞌutenilh
whutlꞌasútelhtelh. 24 ꞌAlha yinkak dune yeꞌ ntsꞌenaꞌa ba ꞌukꞌeꞌeduguz,
whuz naꞌa ꞌutenilh datetsah. ꞌEt dune ndan whutlꞌayálhti, ꞌen dune degha
nus hoontsiꞌ bugha ootéltsꞌulh. Ndun dune ꞌaw chaꞌhóolel tꞌeh, ꞌet sih
ꞌonus nus buba hózoo wule da.”

25 ꞌEt Judas, ndun whutlꞌaitelhtelh, ꞌen Jesus yoodulhkut, “Rabbi si ih
sudíni?” ꞌEt ndi yúlhni, “Nyunchꞌoh ꞌudini.”

Jesus ꞌudekꞌelhꞌaz naꞌutꞌalh
26 ꞌAwꞌet ꞌuhanꞌalhohJesus lhesyilhchoot.Suchanailyanihoh tenadedli.

Taidalhkut ꞌinkꞌez yugha hoodulꞌeh hubutaininik. ꞌEt ndobúlhni, “Úlhchoot
ꞌinkꞌez ahꞌalh. Ndi suyustꞌe ꞌintꞌah.”

27 ꞌEt lubot ꞌi chah yilhchoot ꞌinkꞌez suchanailya ni hoh tenadedli.
ꞌEt ndobúlhni, “Nuhwheni tsꞌiyawh ndi wahnai. 28Ndi kꞌandit khunek ꞌi
suzkai be nuhtsꞌu nahuzíya. Lhanah ba nadúteltꞌih. ꞌEt ꞌi be bulubeshi
huba hoolah natedleh. 29Njan ꞌet ꞌun whudusni, ndi mai too, doochah zeh
ꞌaw chatuzésnil. ꞌEt whuntsꞌih ndi mai too kꞌan, ꞌi nuwhulh tesnilh. Ntsꞌe
seꞌaBá hubudayi cho unli, ꞌet whuz lhgha dahdel, ꞌet dzin nuhwhubulh
tesnilh.”

30 ꞌEt Yakꞌusda buyun be héjun ꞌinkꞌez ndoh dzulhyaz kꞌuz Olive
hiyulhni, whuz whehandel.

31 ꞌAw ꞌet Jesus ndobúlhni, “Kꞌan ꞌulhꞌek nuhwheni tsꞌiyawh
skahóoyatehle. Ndez naꞌa ꞌukꞌeꞌedúguz hoh ndutni,

‘Sheep ghunli, tuzelghelh huba whutlꞌaitelhtelh.
ꞌInkꞌez ꞌet sheep tsꞌiyawh lhtatelhꞌus.’

32 ꞌEt dinadusja hukwꞌelhꞌaz tꞌeh, ꞌet yun kꞌut Galilee tsꞌih nuhwhutsah
tesyalh.”

33 ꞌEt Peter ndi yúlhni, “ꞌEt tsꞌiyawh nyun nkayahutele, ꞌet whuntsꞌih
si ꞌaw nkayáchatuzésdle.”

34 ꞌEt Jesus njan ndiyulhni, “ꞌAlha, ꞌi be ꞌun nyudúsni, ꞌet kꞌan ꞌulhꞌek
ligok dune ꞌuduténilh whutsuh, ꞌet tat tꞌechasunuzínzun dutanilh.”

35 ꞌEt Peter ꞌutni, “Nyúlh datesah tꞌeh, ꞌet whuntsꞌih ꞌaw
tꞌechanyunuzúszun doosni ghaítꞌah.” ꞌEt ꞌonghun yugha hoodulꞌeh,
ꞌen chah whuz naꞌa zeh ꞌuhutni.

Jesus Gethsemane ꞌet tenadedli
36 ꞌEt ꞌilhunuh haniyeh kꞌet Gethsemane huwhútni tsꞌih whuz hunindel

hoh Jesus yugha hoodulꞌeh ndobúlhni, “Nuhwheni njan delhútsꞌi. ꞌEt si
yeꞌat tenadutesdli.” 37Peter ꞌinkꞌez Zebedeebuzkeh, nanah, ꞌenhubilhchoot
ꞌinkꞌez dulh whebeldel. ꞌAw ꞌet tso cho bukꞌédiltsꞌut ꞌinkꞌez budzi tube
yuk ꞌuja. 38 ꞌInkꞌez ndobúlhni, “Suzul tube tso suli kꞌet ꞌaw ꞌet datesah
liꞌustꞌah. Njan delhútsꞌi ꞌinkꞌez sula huwahli.”

39 ꞌOnusꞌunyaz whinya hoh ꞌet nachaneti ꞌinkꞌez tenawhéndunidli

ꞌinkꞌez njan ndutni, “ꞌABá ndi lubot be dzuh nuteszut, ꞌi whuz naꞌa ꞌintꞌah
tꞌeh, ꞌet whute senghóltsꞌit. ꞌEt whuntsꞌih ꞌaw si hukwaꞌnuszun kꞌunaꞌa
ilah. Nyun hukwaꞌninzun hukwꞌunꞌa ꞌet ꞌuhóneh.”

40 ꞌEt ndunnah yugha hoodulꞌeh nahunistez hoh bughunanja. ꞌEt Peter
ndiyulhni, “ꞌAw ih lhukꞌi hukwꞌeꞌuhunintꞌo whutsꞌun sula ghónle ghaítꞌah?
41Tinkꞌus níntꞌuk whuchꞌa howinli ꞌinkꞌez tenadinli! ꞌAlha dune yéghah
whuz naꞌa hukwaꞌninzun, ꞌet whuntsꞌih buyustꞌe laítꞌah.”

42 ꞌEt doochah zeh whulh nat bugho whenaja tenadutedli ka. ꞌEt njan
ndutni, “ꞌABá ndi lubot tsꞌiyawh usnai tꞌeh, ꞌet kꞌan zeh sughu natalcholh.
ꞌEt whuz naꞌa zeh hukwaꞌninzun tꞌeh, ꞌet ndó hotꞌe.”

43 ꞌEt doochah zeh nahuneztez hoh bughunanja. Bulh huba yilhtus
kꞌet ꞌaw hitóoꞌen ghaítꞌah. 44 ꞌAw ꞌet bugho whenaja ꞌinkꞌez whulh tat, ꞌi
khunek ꞌi be zeh tenadedli.

45 ꞌAw ꞌet yugha hoodulꞌeh bughunanja ꞌinkꞌez ndobúlhni, “ꞌAwhuz
nalhúyis ꞌinkꞌez sahtez hó ih ahtꞌah? Soozélhtsꞌai ꞌaw ꞌet suba
whusawhéltsꞌut. Yinkak dune yeꞌ ꞌen ndunnah lubeshi ꞌuhulhꞌen, ꞌen
butlꞌasátelhtelh. 46Soo ꞌa dinadahdelh! ꞌAw ꞌet uztoodelh sih! Whunulhꞌen
ndun butlꞌasútelhtelh, ꞌaw ꞌet seghah uyalh!”

Jesus ꞌaw ꞌet hiyílhchoot
47 ꞌAwhuz yalhtuk hoh ꞌet khunyaz Judas, ꞌen whusainya, ꞌen

ndunnah lanezi ꞌonus ꞌat nanah whuhélꞌa, ꞌen ndun ꞌilhunuh ꞌintꞌah.
ꞌEn bulh lhanah dune yulh whusaindel. Bulunah soh cho nuhule, ꞌinkꞌez
bulunah be netunuzdultꞌo nadule. Náwhulnuk bumoodih ꞌinkꞌez dune
netsuh whudelhdzulh, ꞌen whusaoohábahalhꞌa. 48 ꞌAw ꞌet ndun Jesus
hubutlꞌaitelhtelh, ꞌen ꞌilhunahuwésdel ndobúlhni, “Ndan nandunestsꞌooz,
ꞌen ꞌudúsni. ꞌEn ꞌahoh olhchoot!” 49 ꞌEt ꞌahoh Jesus yughu ninya hoh
“Dahooja Rabbi,” yulhni ꞌinkꞌez ꞌen naindunantsꞌooz.

50 ꞌEt Jesus ndutni, “Sulh dune di ka whusainya?” ꞌAw ꞌet whusahandel
ꞌinkꞌez Jesus ꞌaw ꞌet hiyilhchoot.

51 ꞌEt khunyaz ꞌilhunuh Jesus yulh ꞌintꞌah ndi soh cho hayálhtsus ꞌinkꞌez
náwhulnuk degha nus dezti be ꞌulhna, ꞌen yudzo yutsꞌah habéꞌ yalhtꞌo.

52 ꞌEt Jesus ndiyulhni, “Nyoo soh cho tꞌunádintih! ꞌAlha ndunnah ꞌet
nduhútꞌen, ꞌen ꞌet hukwꞌe dahutetsah. 53 ꞌEt si hukwaꞌnuszun tꞌeh, seꞌaBá



199 Matthew 26
oodalhkut tꞌeh ꞌinkꞌez kꞌan ꞌahoh 70,000 lizas ꞌonus ꞌun ꞌuhuneltsuk, ꞌen
da stsꞌo tlꞌaboolelh wule da sula hutenilh ka. ꞌEt ꞌaw tꞌeoonuzínzun hoh
ꞌintꞌen. 54 ꞌEt zeh ndustꞌen tꞌeh, ntsꞌenaꞌa Yakꞌusda bughunek lhadútenilh?
Ntsꞌenaꞌa stsꞌun dawhutꞌih, ꞌet whuz naꞌa ꞌuhóneh hubaꞌ hoontꞌah.”

55 ꞌAw ꞌet wheghah ꞌuhunetꞌoh hoh Jesus ꞌilhunahuwésdel ndobúlhni,
“ꞌEtdi ka sohcho ꞌinkꞌezbenetunuzdultꞌo chahnudáhle ꞌinkꞌez ꞌundunahtꞌih
hukwꞌunꞌaꞌa skaootéhdel? Dzin totsuk luglez whucho ꞌet nuhwhutah sída
ꞌinkꞌez whunohodulhꞌeh. ꞌEt whuntsꞌih ꞌaw chasúlhchulh. 56 ꞌEt huwa, nus
whunilhꞌen bubeꞌ dustlꞌus hukwꞌeꞌedúguz, ꞌet tsꞌiyawh lhawhúdutenilh.”
ꞌAw ꞌet higha hoodulꞌeh, ꞌen whulahúdetnik ꞌinkꞌez highut sitélhdel.

Jesus naheyelh hububut ninínya
57 ꞌAw ꞌet ndunnah Jesus hiyilhchoot, ꞌen náwhulnuk degha nus dezti,

Caiaphas hiyulhni, ghu hinílhti. Moses beꞌ dustlꞌus ꞌukꞌununaꞌúsduguz,
ꞌinkꞌez dune tsuh whudelhdzulh chah, whuz ꞌilhunahuwésdel. 58 ꞌEt
Peter ꞌonus niz de hubuneyalh hoh náwhulnuk degha nus dezti bukoo
whunaꞌnezdútlꞌoo whuz níbunenya. Whuz hubughudaninya hoh nélhghel
buzih natlꞌadeda ꞌinkꞌez naꞌdunildzilh, daootenilh whuntelhꞌilh ꞌet hukwa.

59 ꞌEt náwhulnuk bumoodih, ꞌinkꞌez dune netsuh whudelhdzulh chah,
ꞌinkꞌez nahuheyelh chah, ꞌen tsꞌiyawh hoonliyaz whutsꞌit hubugha highu
nahóꞌalh hukwaꞌhutꞌen hituzelhghelh ka. 60 ꞌEt whuntsꞌih ꞌaw hiyulh
náhoꞌalh hoolah. Lhanah dune whusahándel ꞌinkꞌez huwhutsꞌit be highu
yalhtuk. ꞌEt whuntsꞌih ꞌawhuz hoonli hiyulh nachawhusꞌai. ꞌEt khunyaz
nanah dune huwhutsꞌit whuz hahaꞌaz 61hoh nduhútni, “ꞌEt ndun dune
ꞌutni Yakꞌusda hubuluglez whucho hoolah whutelhtsilh ꞌinkꞌez tat dzin
whutah ꞌudun naꞌwhutelilh ni,” hutni.

62 ꞌAw ꞌet náwhulnuk degha nus dezti didinya ꞌinkꞌez Jesus yoodulhkut,
“ꞌAw ih daja chadáhnil? Daja hutni ꞌet hubugha daja ninzun?” 63 ꞌEt
Jesus ꞌaw ntꞌedusnih. ꞌEt náwhulnuk degha nus dezti, ꞌen ꞌuyulhni, “Ndun
Yakꞌusda khuna, ꞌen be nyudusni yatalhtuk hubaꞌ hoontꞌah. ꞌI be mba
nahutedeh. Nedini Christ Yakꞌusda buYeꞌ, ꞌen ih ꞌunintꞌah?”

64 ꞌEt Jesus ndiyulhni, “Nyunchꞌoh ꞌet ꞌudíni. ꞌEt njanhubughanohwhulh
yalhtuk, nkꞌatlih tꞌeh yinkak dune yeꞌ, ꞌen ndun be hóolhtus, ꞌen nalhnih
tsꞌih yughu usda, ꞌet whutehꞌilh. ꞌInkꞌez kwꞌus kꞌut ndus de hatéyalh, ꞌet
chah whutehꞌilh.”

65 ꞌEt náwhulnuk degha nus dezti ye usda, ꞌi bubut gha lhtsꞌe yalhchꞌul

ꞌinkꞌez ꞌutni, “Yakꞌusda chꞌa detni hoh yalhtuk. ꞌAw ꞌuyoon nedóni hukwa
chaꞌuznízun. Kꞌan whunulhꞌen Yakꞌusda chꞌa detni tsꞌiyawh nuhwheni
nuhnalh ꞌutni. 66Daja nahzun?” ꞌEt ꞌuhutni, “Daóotsah huba ꞌuhoontꞌah!”

67Hinentsꞌihhuyoodunuzewh.Huyoolhchis ꞌinkꞌezbulunahhiyoonukat.
68 ꞌEt whuz naꞌa nduhíyulhni, “Neba nus whutanꞌilh. Nyun ꞌintꞌah Christ
inli tꞌeh, ndan ꞌunyinla nyunézkuk?” hiyúlhni.

Peter ꞌutni, “Jesus ꞌaw tꞌechanuzúszun”
69 ꞌEt Peter nꞌaz whunaꞌnesdútlꞌoo whez tsꞌih usda hoh tsꞌekeyaz yughu

ninya. ꞌInkꞌez ndiyulhni, “Ndun Jesus Galilee whutꞌen, nyun chah bulh
ꞌintꞌen inle!”

70 ꞌEt tsꞌiyawh hububut whutsꞌoodedlai hoh ndutni, “Daja dini ꞌaw
ntꞌechaoonuzúszun.”

71 ꞌEt ꞌaz tínanja. ꞌUyoon tsꞌeke chah yunilhꞌen, ꞌinkꞌez hoh nahudelhúya,
ꞌen ndobúlhni, “Ndun ꞌen chah Jesus Nazareth whutꞌen bulh ꞌintꞌah inle.”

72 ꞌEt doochah zeh neghan ndoh nalh whutsꞌoodésdlat hoh ndutni,
“Ndun dune ꞌaw ntꞌechanuzúszun!”

73Hukwꞌelhꞌaz ndunnah yuzih nuhudelhúya, ꞌen highu nindel hoh
ꞌuhiyúlhni, “ꞌAlha ndunnah yulh ꞌuhantꞌe, ꞌen nyun chah ꞌilhunuh ꞌintꞌah.
Ntsꞌenaꞌa yailhtuk, ꞌet huwa tꞌentsꞌunínzun.”

74 ꞌEt Peter ndutni, “Yakꞌusda stsꞌeꞌtelhtsus ꞌaw tsꞌahꞌun chaꞌduzusnih
tꞌeh, ndun dune ꞌudáhni, ꞌaw tꞌechanuzúszun.” ꞌEt ꞌahoh ligok dune ꞌudéja.

75 ꞌEt Jesus daja ni ꞌet Peter whunalnik hoh njan ndutni, “ꞌEt ligok dune
ꞌuduténilh whutsuh, tat ꞌaw tꞌechasunuzinzun dutenilh.” ꞌEt ꞌaz whenaja
ꞌinkꞌez tube cho howintse.

Jesus, ꞌen Pilate but ninínya

27 ꞌEt ꞌom bun bundada ꞌuda náwhulnuk bumoodih, ꞌen tsꞌiyawh,
dune netsuh whudelhdzulh, ꞌen chah, ꞌen Jesus hichꞌa detni hoh

howu yahalhtuk hituzelhghelh hukwa. 2 ꞌEt Jesus hiyulhghel ꞌinkꞌez yun
kꞌut whumoodih, ꞌen Pontius Pilate hiyulhni, hitsꞌun hinilhti.

Judas tsenáꞌusduguz
3 ꞌEt ndun whutlꞌayálhti, ꞌen Judas hiyúlhni, ꞌaw ꞌet Jesus datetsah

huba ba nahisda hoh, ꞌet ntꞌeoonanzin hoh tube budzi nduda suli. ꞌEt ndi
tat lanezi sooneya silver hiyulhni, ndunnah náwhulnuk bumoodih ꞌinkꞌez
dune netsuh whudelhdzulh chah, buba whusanáyandzai. 4 ꞌEt ndobúlhni,
“Njan ndusja hoh tintaꞌ nustꞌen. Ndun dune nuhtsꞌun whutlꞌaílhti, ꞌen ꞌaw
tinta chaꞌítꞌil.” ꞌEt ꞌuhiyúlhni, “Nuwheni neba chaꞌhóotꞌah. Nyunchꞌoh
zeh mbaꞌ hoontꞌah!”

5 ꞌEt ndi tat lanezi silver tsꞌutni, ꞌi sooneya luglez whucho yun hububut
nayántsut. ꞌEt ꞌinkꞌez ꞌaz whenaja ꞌinkꞌez tsenáꞌusduguz.

6 ꞌEt ndunnah náwhulnuk bumoodih ndi sooneya silver tsꞌutni, ꞌi
hiyilhchoot ꞌinkꞌez ꞌuhutni, “Dune buzkai suli, ꞌi ꞌintꞌah. ꞌEt huwa ꞌaw
Yakꞌusda ba be ꞌúzdla, ꞌi be nátsꞌoodzaih ghaítꞌah.” 7 ꞌEt dichꞌoh dutah
howu yahalhtuk. ꞌInkꞌez ndan lhez ꞌoosaꞌ ꞌulhꞌen, ndi sooneya ꞌi be yun
hiyónket. ꞌI kꞌut ꞌutsꞌun whutꞌen wheyóbahule ꞌet wheni. 8 ꞌEt huwa soo
kꞌan njan dzin ꞌet whutsꞌun ndi yun boozi ꞌi ꞌuskai yun hiyulhni. 9 ꞌEt
whuz naꞌa hoh da ndun nus whunilhꞌen Jeremiah, daja ni ꞌet nduhóolcho
túneꞌwhustꞌen ꞌet lhaóodija njan ndutni, “Ndi sooneya silver tsꞌutni, ꞌet
tat lanezi ꞌet uneltsꞌuk ulhchoot. ꞌEt uneltsꞌuk hiyoodolhto, ndun Israel
hitsꞌuhainde, ꞌen huba kꞌelhla hiyoolhtsilh. 10 ꞌInkꞌez lhez ꞌoosaꞌ ꞌulhꞌen,
ꞌen buyun hiyónket. ꞌEt whuz naꞌa Moodihti sudani.”

Jesus, ꞌen Pilate yubut siyin
11 ꞌAw ꞌet Jesus ndun yun moodih ꞌen yubut siyin. ꞌEn yun moodih

yoodulhkut, “Nyun ih ꞌintꞌah Lizwif hubudayi cho inli?” ꞌEt Jesus ndi
yúlhni, “A, ꞌalha dini.”

12 ꞌInkꞌez ndunnah Lizwif bumoodih ꞌinkꞌez dune netsuh whudelhdzulh
chah, ꞌen hikꞌehoꞌalh hukwaꞌhutꞌen. ꞌEt whuntsꞌih ꞌaw hoonliyaz chaꞌdínil.
13 ꞌEt Pilate yoodulhkut, “ꞌAw ih chaꞌduzíntsꞌuk, ꞌaw daooneltsuk hoh
nchꞌa yahálhtuk?” 14 ꞌEt ꞌaw lhukꞌi khunek be whuntsꞌih daja chadinil. ꞌEt
hoh yun kꞌut whumoodih tube buba hooncha.



Matthew 27 202

Pilate, ꞌen Barabbas buba yulanadetnik
15 ꞌEt nawhudezulh totsuk Lizwif butus lhuseya ꞌet whunahulnih,

ꞌet whutah yun moodih ndan tsakꞌesda ꞌilhunuh hikaꞌ ninzun, ꞌen
tsꞌiyannah butsꞌun lanadutetnih. ꞌEt whuz naꞌa bukꞌah tsꞌih ꞌuhoontꞌah.
16 ꞌIlhunuh tsakꞌesda, ꞌen Barabbas hiyulhni, tsꞌiyannah tꞌehinínzun. 17 ꞌEt
tsꞌiyawh ꞌilhunahuwésdel hoh Pilate huboodulhkut, “Ndan nuhwhuba
bulanadutesnih hukwaꞌnahzun, Barabbas kꞌus Jesus, ꞌen Christ hiyulhni?”
18Tꞌeooninzun ꞌoolnih bugha butlꞌahíyalhti.

19 ꞌEt Pilate dune ba nahedilh, ꞌi kwꞌusuda kꞌusda hoh buꞌat ꞌen khunek
yutsꞌó tlꞌaidaꞌai, ꞌet ndiyulhni, “Ndun dune ꞌen tsꞌahꞌun ꞌintꞌah. Hoonliyaz
onleh gunih! ꞌAlha kꞌan dzin ꞌen bugha huwu nusíti ꞌet hoh dzuh nusízut.”

20 ꞌEt ndunnah náwhulnuk bumoodih ꞌinkꞌez dune netsuhwhudelhdzulh
chah, ꞌen ꞌilhunahuwésdel ba hubahoontꞌi ꞌet whuz naꞌa ꞌuhóoneh ka, ꞌen
Pilate, Barabbas yulanadootnih ꞌinkꞌez Jesus hoolah hiyoolhtsilh.

21 ꞌAw ꞌet yun moodih ꞌen huboodulhkut, “Ndunnah nanah, ꞌen kꞌus
ndan nuhwhuba bulanadutesnih hukwaꞌnahzun?” ꞌInkꞌez ꞌet ꞌuhiyúlhni,
“Barabbas.”

22 ꞌEt Pilate ndobúlhni, “ꞌEt ndun do, Jesus ndun Christ hiyúlhni,
ꞌen ntsꞌenaꞌa chah daóosdleh ka?” ꞌEt ꞌilhunahuwésdel nduhíyulhni,
“Lhdulalhgus kélhtih!”

23 ꞌEt yun moodih ꞌet ndutni, “Di ka? Ndet hoh tintaꞌ ꞌantꞌen?” ꞌEt
whuntsꞌih sulyehúdelya, “Lhdulalhgus kélhtih!” hutni.

24 ꞌEt Pilate tꞌewhunínzun ꞌaw hoonliyaz ꞌuhooleh ghaítꞌah. Ndunnah
ꞌilhunahuwésdel ꞌaw ꞌet lhtahotétꞌalh liꞌhoontꞌah. ꞌInkꞌez ꞌilhohuwezdel
hububut too be lanaꞌelde ꞌinkꞌez ndobúlhni, “Ndun tsꞌahꞌun dune buzkai
butꞌaghóosnalh hukwa chaꞌnuzúszun. Nuhwhenichꞌoh zeh nuhwhuba
ꞌuhoontꞌah.”

25Tsꞌiyannah dune ꞌet nduhútni, “Nuwheni tsꞌiyawh neuzkeh tubulh
buzkai whuteleh, ꞌet nekꞌéholtsꞌit!”

26 ꞌAw ꞌet Barabbas buba yulanadetnik ꞌinkꞌez Jesus hiyolhtsus. ꞌEt
hukwꞌelhꞌaz butlꞌayálhti lhdulalhgus kꞌehíyoolhtelh ka.

Nehughan Jesus highu nolhéya
27 ꞌAw ꞌet yun moodih ꞌen nehughan huwhutꞌi, ꞌen Jesus hiyílhchoot

ꞌinkꞌez bukoo tsꞌih whehíyalhti, ꞌet Praetorium huwhútni. ꞌEt
tsꞌiyawh ndunnah nehughan Jesus highaꞌ wezguz. 28 ꞌEt hinaih hitsꞌu
húnuhuyulhchꞌulhohnalhtidulkꞌun, ꞌi behíyalhti. 29Whuschonahinelhbaz,
ꞌi hitsi nihídaꞌai. ꞌInkꞌez tlꞌoghazilh nalhnih tsꞌih hila kꞌehídantan.Hubudayi
cho kꞌunaꞌa ootꞌe ka hitlꞌahídantan. Hibut nachánuldulh chaꞌhiyulhꞌen.
ꞌEt whuz naꞌa highudloh. ꞌInkꞌez “Lizwif hubudayi cho sa cho khona!”
hiyúlhni. 30Highá dizoh, ꞌinkꞌez tlꞌoghazilh be hitsi oonulhtꞌah. 31 ꞌEt
highudloh ꞌustlꞌeꞌ ꞌuhudeja hoh ndi nalhti highun náhuyílchoot ꞌinkꞌez
dichꞌoh bunaih be nahíyalhti. ꞌAw ꞌet lhdulalhgus kꞌehítelhtelh tsꞌih
hítelhti.

32 ꞌAw ꞌet Jesus tehínilhti hoh ꞌilhunuh dune Cyrene whutꞌen ꞌintꞌah, ꞌen
Simon hiyúlhni, ꞌen hidudezdel hoh ndi Jesus bulhdulalhgus buba idantilh
hiyúlhni. 33 ꞌAw ꞌet njan Golgotha tsꞌuwhútni whuz lhgha hudindel. ꞌEt ndi
khunek “ꞌUtsintsꞌun nezꞌai,” ni hoh ꞌutni. 34 ꞌEtmai too duninkꞌooz, ꞌi ꞌinkꞌez
yoo, gall tsꞌutni, hitaidenla. ꞌI yulh yootnai hukwaꞌhuyinla. ꞌEt yálhka
ꞌinkꞌez ꞌaw yootnai hukwa chaꞌnízun. 35 ꞌEt lhdulalhgus yehídunilhtꞌo
hukwꞌelhꞌaz hinaih higha ꞌáinlih. Dahúja ꞌet hoh da nus whunilhꞌen
ntsꞌenaꞌa ꞌudani, ꞌet tsꞌiyawh hukwꞌunaꞌa ꞌuhooja. Ndez naꞌa njan dudani,

“Ndi sunaih dichꞌoh lhtahiyulya.
ꞌInkꞌez bulah higha ꞌainli chaꞌhiyínla.”

36 ꞌAw ꞌet nátlꞌahudeltsꞌi ꞌinkꞌez highunli. 37Butsi huwandoh tsꞌih
lhustelyaz whehindunilhtꞌo. ꞌInkꞌez ndet hikꞌehooꞌai ꞌet ꞌukꞌeꞌhanguz. ꞌEt
ndutni,

NDUN JESUS ꞌEN ꞌINTꞌAH LIZWIF HUBUDAYI CHO
38Nanah ꞌuhundunutꞌih, ꞌen chah hiyulh lhdulalhgus kꞌebuhilhti.

ꞌIlhunuh nalhnih tsꞌih, ꞌinkꞌez ꞌilhunuh ꞌintlꞌas tsꞌih. 39Ndunnah wheghah
whehúdelh nodunulꞌus ꞌinkꞌez hichꞌa detni hoh yahalhtuk. 40 ꞌEt ꞌuhiyúlhni,
“Nyun ꞌintꞌah luglez whucho nanaóodutanlelh ꞌinkꞌez tat dzin zeh
naꞌwhutanlelh dini! Nyunchꞌoh ꞌududílyih! Yakꞌusda buYeꞌ inli tꞌeh, ndi
lhdulalhgus kꞌut bukꞌut nanaíndaih!”

41 ꞌEt ndunnahnáwhulnukbumoodih, ꞌen chahwhuznaꞌa zehhighudloh.
Moses beꞌ dustlꞌus ꞌukꞌununaꞌúsduguz, ꞌen chah ꞌinkꞌez dune netsuh
whudelhdzulh chah, tsꞌiyawh whuz naꞌa zeh ꞌuhutni hoh ndez naꞌa njan

duhutni, 42 “ꞌUyoon ulhyis ꞌet whuntsꞌih dichꞌoh ꞌaw ꞌududoolyih ghaítꞌah.
Israel butsꞌuhahánde, ꞌen ba hubudayi cho unli tꞌeh, ꞌet tꞌeh ndi lhdulalhgus
yukꞌut nanaóoja wule da. ꞌEt tꞌeh da neba ꞌalha ꞌootꞌe. 43 ꞌEn Yakꞌusda
tꞌanínentan. ꞌEt huwa Yakꞌusda yukaꞌninzun tꞌeh, kꞌan ꞌahoh da yoolhyih.
ꞌEn ꞌutni si Yakꞌusda buYeꞌ ꞌustꞌah.” 44Ndunnah ꞌuhundunutꞌih yuzih
lhdulalhgus kꞌusulhti, ꞌen chah whuz naꞌa zeh ꞌet nduhíyulhni.

Jesus ye khuna, ꞌi yuladetnik
45Dzetniz hukwꞌelhꞌaz 3:00 batꞌen ꞌinkꞌez hulhgha 6:00 batꞌen ꞌet

whutsꞌun ndi yun kꞌut ndúwhulcho tsahólhgus suli. 46 ꞌEt 6:00 batꞌen
Jesus tube cho kaꞌ deduja hoh, “Eli, Eli, lama sabachthani?” Ndi khunek,
“SuYakꞌusda, SuYakꞌusda di ka suladantnik,” ni hoꞌ ꞌutni.

47Bulunah dune ꞌet nuhúdelhuya hidántsꞌo ꞌinkꞌez ꞌuhutni, “ꞌAh! Elijah
hahayih hoh ꞌutni!”

48 ꞌEt ꞌahoh ꞌilhunuh whusalgai, ꞌinkꞌez duchun bulaꞌdulꞌoo, ꞌi mai too
duninkꞌooz, ꞌi ye toonayuztan ꞌinkꞌez nduk Jesus yuzek be naóonulhtsul.
49 ꞌOnghunnah ꞌuhutni, “Bukazaꞌez! Khun sih, Elijah yughu ninya ꞌinkꞌez
tulih yoolhyih.”

50Doochah Jesus tube cho ꞌudéja ꞌinkꞌez duyéghah yuladetnik.
51Khunyaz luglez whucho bez tsꞌih hukwadelhchooz ꞌi lhulcho

lhkꞌénchꞌul. ꞌEt yun chah nughésnai, ꞌinkꞌez tse cho chah lhtsꞌedankat.
52Tsꞌun kꞌut dune ꞌadinla ꞌet cha daꞌ dutezkat. ꞌInkꞌez lhanah dune
Yakꞌusda bubeꞌildzun, ꞌen nahunestez inle, ꞌen dináhudidel. 53 ꞌAw ꞌet
tse be tsakꞌet tsꞌih hanáhedel, ꞌinkꞌez keyah Jerusalem tsꞌih whehandel.
ꞌEt lhanah nalhtsꞌet hube hóodiltsai, ꞌet whébunelhtan. Jesus nakhitna
hukwꞌelhꞌaz ndulhcho ꞌet ndúhooja.

54 ꞌAw ꞌet ndun nehughan bumoodih ꞌen, ꞌinkꞌez yulh ꞌuhutꞌen, ꞌen
ndunnah Jesus yughunli, yun nughéznai ꞌinkꞌez ntsꞌoh tunéꞌwhustꞌen, ꞌet
honalhꞌen, ꞌet hoh tube whehunelhújoot ꞌinkꞌez ꞌet ꞌuhutni, “ꞌAlha ndun
dune, ꞌen Yakꞌusda buYeꞌ ꞌintꞌah.”

55Lanah tsꞌekoo chah ꞌet nahudelhúya yeꞌaz de whutsꞌun honilhꞌen.
ꞌEn Galilee tsꞌih hahándel ꞌuhutꞌen. ꞌEn Jesus whusahínandel ꞌinkꞌez hiba
neꞌústꞌen ꞌuhintꞌah. 56 ꞌEn hubutah Mary, Magdala whutꞌen, ꞌen chah
ꞌutꞌen, ꞌinkꞌez Mary, James ꞌinkꞌez Joses bulh ꞌen hubeꞌama, ꞌen chah
ꞌutꞌen, ꞌet Zebedee buyekah ꞌen beꞌama chah, ꞌutꞌen.

Joseph, Jesus whuyiyalhti
57 ꞌAw ꞌet hulhgha wheghah whezulh hoh ꞌilhunuh Arimathea whutꞌen,

dune soodeꞌa ꞌintꞌah, ꞌen Joseph ꞌuhiyulhni. ꞌEn chah Jesus yugha hoodulꞌeh
ꞌilhunuh suli. 58 ꞌEn Pilate tsꞌih whinya, ꞌinkꞌez Jesus buyustꞌe yutsꞌun ka
naꞌdutni dutlꞌayóolhtelh ka. ꞌEt Pilate ndobúlhni, “Jesus buyustꞌe ndunnah
butlꞌayúlhtih.” 59 ꞌEt Joseph Jesus buyustꞌe ndus de hanáyalhti ꞌinkꞌez naih
dezti, ꞌi ꞌaw chaditsun, ꞌi yughaiwézduz. 60 ꞌEt dichꞌoh butse be tsakꞌet kꞌan
ꞌuhoonla, ꞌet bez tsꞌih ꞌet neínilhti. ꞌEt tse cho be whudanaindunelhmul
ꞌinkꞌez whenája. 61Mary Magdala whutꞌen, ꞌen chah ꞌet usda. Njan tsakꞌet
huwanchꞌaz, ꞌet ꞌuyoon Mary chah ꞌet usda.

Jesus ntsꞌe whuhíyalhti, ndi tse kꞌut whudunáꞌhudelhdze
62 ꞌEt njan dzenis whuti ꞌet wheni lhazdutneh dzin ꞌuhoontꞌah. ꞌEt

ꞌom bun dzin ndunnah náwhulnuk bumoodih ꞌinkꞌez Pharisee chah, ꞌen
tsꞌiyawh Pilate tsꞌun whehandel. 63 ꞌEt ndi híyulhni, “Nemoodih ndun
nenaꞌa ꞌawhuz khuna hoh daja neúlhni, ꞌet whunatsꞌulnih hoh ‘Tat dzin
inle tꞌeh dinádutésdalh,’ ni. 64 ꞌEt hoh nghunek be budóoni njan tsakꞌet
daꞌduteꞌa whulh tat dzin ꞌet whutsꞌun. ꞌEt ꞌaw ndúchainel tꞌeh ndunnah
yugha hoodulꞌeh ꞌulhꞌek whusahándel ꞌinkꞌez hiyustꞌe hindutetꞌih tulih.
ꞌInkꞌez tsꞌiyannah ndoh budóoni ndunnah yaidla hubutah dinadeja hoꞌ
ꞌintꞌah. ꞌEt whuz naꞌa ꞌudekꞌelhꞌaz whutsꞌit, ꞌi ꞌudechoo, ꞌi degha nus ꞌultsiꞌ
whutéleh,” hiyulhni.

65 ꞌEt Pilate ndobúlhni, “Nuhwheni chah nohowunli ahtꞌi hoh ahtꞌah.
ꞌAw ꞌet nahdulh ꞌinkꞌez nuhwhenichꞌoh soo dutsꞌo cho hoh dánaꞌdehꞌaih!”
66 ꞌEt whehándel ꞌinkꞌez ndi tse kꞌut whudunáꞌhudelhdze. ꞌI be dutsꞌo cho
whuzdli. ꞌEt ꞌinkꞌez howuhinli ꞌen ꞌet nibanínla.

Jesus dinadija

28 Natsꞌulyis dzin hukwꞌelhꞌaz hukwꞌenilhghel, ꞌet ꞌudechoo dzin,
soo haootelhꞌen, ꞌet Mary Magdala whutꞌen ꞌinkꞌez ꞌuyoon Mary

bulh tsꞌun kꞌuz huniꞌaz ꞌinkꞌez honilhꞌen.
2Khunyaz ꞌilhunuh neMoodihti bulizas yakꞌuz hainya. ꞌEt huwa yun

chah nughesnai. Whusainya ꞌinkꞌez ndi tse whudahaidunalhmul, ꞌinkꞌez

yukꞌétlꞌadida. 3Bunen ꞌantsꞌih ditnik kwun nduwhútꞌen. Bunaih tsil kꞌunaꞌa
lhiyul. 4 ꞌEt huwa ndunnah howuhinli nujut kꞌet hudulduz, ꞌinkꞌez ꞌantsꞌih
dune dahuzsai liꞌhuja.

5Lizas ndunnah tsꞌekoo ndobúlhni, “Nulhújut ilah. Tꞌeoonuszun Jesus
ndun lhdulalhgus kꞌut dazsai, ꞌen bukunáhta hó ꞌahtꞌen. 6 ꞌAw njan hoolah!
Dinadeja hoꞌ ꞌintꞌah. Ntsꞌenaꞌa datenilh ni, whuz naꞌa dinadija hó ꞌintꞌah.
ꞌAnih, njan whunulhꞌen, ndet neMoodihti ilhte! 7 ꞌEt ꞌa cho whuz ahꞌus
ꞌinkꞌez ndunnah yugha hoodulꞌeh hubudáhni yaidla tah dinadija hó ꞌintꞌah.
Soo zelhtsꞌai nuhtsuh Galilee tsꞌih iyalh. ꞌEt tehꞌilh. Soo cho soo zelhtsꞌai
ꞌuda ndun whudáni.”

8 ꞌA tsih tse be tsakꞌet whuchꞌa nahúntꞌaz.Whehunelhujoot ꞌet whuntsꞌih
ꞌonus nus huhóontꞌi cha ꞌuhintꞌah. ꞌInkꞌez ndunnah yugha hoodulꞌeh ꞌen
butsꞌun whuhelgai ndoh buduténilh ka.

Jesus hitsꞌu teniꞌnilhdzun
9 ꞌEt ndunnah yugha hoodulꞌeh tsꞌih heꞌus hoh khunyaz Jesus bududezya

ꞌinkꞌez ndobúlhni, “Whunélhnik.” Hizih neniꞌaz ꞌinkꞌez hike óontun ꞌinkꞌez
hitsꞌu téniꞌ nalhdzin. 10 ꞌEt Jesus ndobúlhni, “ꞌAw whénulhujut ilah.
Sulhutsinkah butsꞌun nahtꞌus ꞌinkꞌez sba dobudóohni, nuhwheni tsꞌiyawh
Galilee tsꞌih toohdelh. ꞌEt si suhunoolhꞌen.”

Lhuhúdughan ꞌen sooneya hubugha hinendzai
11 ꞌAw ꞌet hutezdel hoh ꞌet howuhinli bulunah Jerusalem tsꞌih hunindel.

ꞌEt whuz hunindel hoh ꞌet ndunnah náwhulnuk bumoodih, ꞌen ꞌet
nduhóolcho hubudáni njan ndet dahooja ꞌet. 12 ꞌAw ꞌet náwhulnuk
bumoodih ꞌinkꞌez dunenetsuhwhudelhdzulh, ꞌen tsꞌiyawh ꞌilhunahuwésdel
ꞌinkꞌez howu yahalhtuk. ꞌInkꞌez lhai sooneya ꞌi lhahudughan hubugha
hinendzai. 13 ꞌEt ndo buhútni, “ꞌEt nuhwheni ndez naꞌa ꞌudutéhnilh,
‘ꞌEt ꞌulhꞌek ꞌawhuz tsꞌuztez hoh ndunnah yugha hoodulꞌeh whusahanelꞌi
ꞌinkꞌez buyustꞌe neghu hitelhti.’ 14 ꞌEt yun moodih whulh ꞌúdantsꞌo tꞌeh,
soo kháznentꞌa hoh bulh yatsꞌoolhtuk sih. ꞌEt tꞌeh whuz naꞌa ꞌaw hoonliyaz
nuhtsꞌu chaꞌhosne.” 15 ꞌEt huwa ndunnah lhahudughan ndi sooneya
hiyoolhchoot, ꞌinkꞌez ntsꞌenaꞌa ndo badáni, ꞌet whuz naꞌa zeh ꞌonus ꞌunah

chah hubudáni. ꞌEt soo kꞌan dzin ꞌet whutsꞌun, ꞌet whuz naꞌa Lizwif dichꞌoh
dutah howu yahalhtuk.

Jesus yakꞌuz whenaja whutsuh khunek
netlꞌaídaꞌai khunek bukꞌuneꞌtsꞌootꞌen ka

16 ꞌAw ꞌet ndunnah lanezi ꞌonus ꞌat ꞌilhunuh ꞌen yugha hoodulꞌeh,
ꞌen Galilee tsꞌih whehandel. Ndi dzulh kꞌuz Jesus hubudani, whuz
whehandel. 17Hiyanꞌen hoh hitsꞌun teniꞌnalhdzin. ꞌEt whuntsꞌih bulunah
hubachaꞌhootꞌah. 18 Jesus hubutsꞌun whusainya hoh hubulh yalhtuk
ꞌinkꞌez njan ndobúlhni, “Yakꞌuz ꞌinkꞌez ndi yun kꞌut ꞌi tsꞌiyawh huwandoh
ꞌustꞌah, ꞌet sutlꞌawhéltsꞌut. 19 ꞌEt huwa lhelhtsꞌun keyah whutꞌen, ꞌen
tsꞌiyawh butsꞌun nahdulh ꞌinkꞌez si sugha hoodulꞌeh hubulhtsi. SeꞌaBá
ꞌinkꞌez ꞌuYeꞌ ꞌinkꞌez Ndoni, ndi boozi be ꞌi be too beꞌ butelhꞌilh. 20Ndai
khunek nuhtlꞌadáꞌai, ꞌi tsꞌiyawh hikꞌuneꞌootꞌen hubodoolhꞌeh. ꞌInkꞌez sih
soo zelhtsꞌai, ꞌet dzin whulatah lhaoodija tꞌeh, ꞌet whutsꞌun ꞌahoolhyez
nohwhulh ꞌútestꞌilh hoꞌ hoontꞌah.” ꞌEt ndoh honeh.



Yakꞌusda Bughunek Unzoo ꞌI
Mark Yukꞌunéꞌuzguz

(Mark)

John dune too be ꞌulhꞌen ꞌen Yakꞌusda bughunek be hubulh yalhtuk

1 Ndi khunek unzoo, ꞌi khunek ꞌudechoo, ꞌi Jesus Christ, Yakꞌusda buYeꞌ
bugha.

2 ꞌUda Yakꞌusda be nus whunilhꞌen, ndi Yakꞌusda bughunek bugha
ꞌukꞌuneꞌúsduguz, ꞌi ꞌet njan ndutni,

“ ‘Yakꞌusda ꞌustꞌah, sóo zelhtsꞌai,
ꞌuyoon khunek suba naꞌá ntsuh tesꞌalh,
mba lhaoodutelilh ꞌet wheni.’

3 ꞌEt keyah, ꞌaw dune chahóotꞌih,
dune ꞌultus hahuyih hoh,

‘NeMoodihti whuz de uyalh, buti buba lháoodahleh.
Lhuteyalh hoonzoo ꞌinkꞌez lhtsꞌe whudezꞌa buba whulhtsi,’” ni.

4 ꞌEt ꞌuhóoja John dune too be ꞌulhꞌen, ꞌaw dune chahóotꞌih tsꞌih ninya
ꞌinkꞌez tube ꞌobudáni, “Lubeshi whuchꞌa nuhwhubeni náhandunoohleh,
ꞌinkꞌez too be ꞌoohneh, ꞌaw ꞌet tꞌeh zeh Yakꞌusda nuhwhulubeshi nuhwhuba
ꞌún yutelhdulh.” 5Tsꞌiyannah Judea whunat whutꞌen ꞌinkꞌez Jerusalem
whutꞌen chah hitsꞌun lhgha dindel ꞌinkꞌez John dune too be ꞌubulhꞌen
hiyoozélhtsꞌai. ꞌInkꞌez hubulubeshi hubugha hunáhuwhulnuk hoh nyo ꞌet
tookꞌoh Jordan huwhútni toot ꞌet John dune too be balhꞌen. 6 ꞌInkꞌez John
dune too be ꞌulhꞌen khunaia gha sdútlꞌoo, ꞌi ye dune unli ꞌinkꞌez ꞌuzuz se
be sudelhúꞌoo. Tulkꞌus cho ꞌinkꞌez honey, ꞌi yaꞌalh inle. 7 ꞌEt ndobúlhni,
“Dune skꞌélhꞌaz whusatéyalh sughanus dezti hoꞌ ꞌintꞌah. ꞌAw bukechun
ketlꞌoolh buba kꞌunaídutesꞌuk ꞌet whuntsꞌih huba soo chaꞌlhútdzooh. 8Too
be ꞌun whulhꞌen ꞌet whuntsꞌih ndun dune ꞌen Ndoni be too be ꞌun whutelilh
ꞌinkꞌez Ndoni nuhyéduteꞌalh.”
a 1:6 Ndi khunai, “camel” hiyúlhni.

Jesus too be ꞌúlya ꞌinkꞌez netsudúle tinkꞌus ꞌóoneh hukwa yóolhdzih
9 ꞌEt sa ilah hukwꞌelhꞌaz Jesus Christ Nazareth atsꞌih hainya ꞌinkꞌez

tookꞌoh Jordan huwhútni toot ꞌet John dune too be ꞌulhꞌen Jesus too
be ꞌuyínla. 10Soo Jesus tooz hanaja íbulh, nduk yakꞌuz dáꞌ dutézkez
whutélhꞌen, ꞌinkꞌez Ndoni, dutꞌaiyaz kꞌunaꞌa, dove hiyúlhni, ndus de
bukꞌeyítꞌo. 11 ꞌEt ꞌuwhútni, “Nyun suYeꞌ inli. Tube nkꞌesiꞌ, ꞌinkꞌez tube
nyulh hoonústꞌi.”

12 ꞌEt ꞌahoh Ndoni ꞌen Jesus nyeꞌun ꞌaw dune chahóotꞌih tsꞌih wheyálhꞌa.
13 ꞌEt dit lanezi dzin (40) Jesus ꞌaw dune chahóotꞌih inda ꞌinkꞌez Satan
tinkꞌus ꞌóoneh hukwa yóolhdzih. Khunai tsiyaini ꞌi chah hoonli. ꞌEt lizas
whusahándel, ꞌinkꞌez hiba neꞌutꞌen.

Dinah lhook ka ꞌuhutꞌen, ꞌen Jesus, “Anih,” hubúlhni
14 John dune too be ꞌulhꞌen, tsakꞌe híyaꞌai hukwꞌelhꞌaz, Jesus Galilee

tsꞌih ninya ꞌinkꞌez hubulh yálhtuk ntsꞌenaꞌa Yakꞌusda bukúnewhutꞌen, ꞌet
hubugha. 15 ꞌInkꞌez ꞌet ꞌutni, “Ndi khunek unzoo, ꞌi ꞌintꞌah. Kꞌan ꞌaw ꞌet
whusahónzut. ꞌAw ꞌet nilhdukw Yakꞌusda bukúnewhutetꞌen hoꞌ hoontꞌah.
Lubeshi whuchꞌa nuwhubeni náhandunoohlelh, ꞌinkꞌez ndi khunek unzoo,
ꞌi nuhwhuba ꞌalha ꞌootꞌe ꞌinkꞌez wúlhchoot!”

16 ꞌEt Jesus bun kꞌut Galilee taba nuya hoh nanah lhook kaꞌ hutꞌen
hubunilhꞌen ꞌenSimon ꞌinkꞌezbulhutsinAndrewbulh lhoombilh tahíyalhdel
lhook ka ꞌuhutꞌen hinli ꞌet huwa. 17 ꞌEt Jesus ndobúlhni, “Sunehꞌus, dune
ka ꞌoohtꞌen whunwhudoolhꞌeh sih.” 18 ꞌEt ꞌahoh hubuloombil hiladetnik
ꞌinkꞌez hikꞌah tsꞌih ꞌuhootꞌen ka hiyuntezꞌaz.

19 ꞌEt ꞌonusꞌunyaz hahándel ꞌet ꞌuyoon nanah lhulhutsinkah James
ꞌinkꞌez John bulh Zebedee buyeꞌkah ꞌen hubutelhꞌen butsꞌi bet buloombil
nahutlꞌoo. 20Soo Jesus hubutelhꞌen ibulh, “Anih,” hubúlhni. ꞌAw ꞌet
Zebedee buyeꞌkah Jesus bulh wheháꞌaz. Zebedee ꞌinkꞌez yuba ꞌutꞌen chah
ꞌaw ꞌet tsꞌi bet hudélhtsꞌi hoh bughoh wheháꞌaz.

a 1:9 Nazareth, yun kꞌut Galilee ꞌet whuzꞌai.

Dune ntsiꞌ buyudínda
21Keyah Capernauma huwhútni whuz hunindel. ꞌOm bun dzin Lizwif

nahulyis dzin, ꞌet Jesus Lizwif hubuluglez ꞌet bughut danínya ꞌinkꞌez
whehubondunilhꞌi. 22Dune yudántsꞌo tube huba hooncha, soo buba
ꞌuhoontꞌah kꞌunaꞌa hoh dune wheoobodalhꞌi, ꞌaw Moses beꞌ dustlꞌus
ꞌukꞌuneꞌúsduguz bukꞌunaꞌa ilah ꞌutni. 23 ꞌEt ꞌilhunuh dune hubutah usda,
ꞌen ntsiꞌ nududeh, ꞌi kꞌúneꞌ ꞌutꞌen, ꞌalzul hoh ꞌutni, 24 “Jesus Nazareth
whutꞌen ndet netsꞌú hukwaꞌninzun? Hoolah netalhtsilh ka ih whusaínya?
Ndan ninli tꞌenyunúszun, nyun Yakꞌusda ba lubeshi bughuhoolah, ꞌen
ꞌunintꞌah.”

25 ꞌEt Jesus hukwaꞌyudani hoh ndi yúlhni, “Tꞌeduzinih hoh buyáh
hanaindaih!” 26 ꞌEt ntsiꞌ nudúdeh, ꞌi ndun dune yukaootelhdzut, ꞌalzul,
ꞌinkꞌez yuyáhanaja.

27Tsꞌiyannah huba hooncha kꞌet ꞌet ꞌulhódutni, “Dantꞌun dune ꞌintꞌah,
whutsuh da chatsꞌudústsꞌuk ꞌet whuneoodulhꞌeh? Bughunek be whúnujut
kꞌet ntsiꞌ nudúdeh, ꞌi whuntsꞌih hikꞌúneꞌutꞌen.” 28 ꞌAhoh Galilee keyah
whuti whunat whutꞌen Jesus hiyulh údantsꞌo.

Jesus lhanah dune hunduda soo náꞌbulhꞌen
29 ꞌAw ꞌet Lizwif luglez tínahundel. Simon ꞌinkꞌez Andrew bukoo tsꞌih

hunindel, James ꞌinkꞌez John bulh chah whuz huniꞌaz. 30Simon bubez
kwusuti kꞌut sulhti. Buyustꞌe nezul, ꞌi be undúda. Jesus whuz ninya ibulh
ndi hidáni. 31 ꞌEt yughu nínya ꞌinkꞌez yula tꞌaz nduk yilhchoot. ꞌAhoh
tsꞌeke soo ꞌuja ꞌinkꞌez hubugha náꞌuntꞌai.

32Hulhgha sa yun tsꞌih tezꞌai hukwꞌelhꞌaz, ndan húnduda ꞌinkꞌez dunnah
ntsiꞌ nudúdeh, ꞌi kꞌúneꞌ hutꞌen chah Jesus gha banínla. 33Tsꞌiyannah ꞌet
keyahwhutꞌen ndati ꞌilhúhowezdel. 34Lhawh dédowh dada, ꞌi be húnduda,
ꞌen Jesus soo náꞌbalhꞌen ꞌinkꞌez ntsiꞌ nudúdeh, ꞌi kꞌúneꞌ hutꞌen, ꞌen chah
dune yé hanabunanyoot. Ntsiꞌ nudúdeh, ꞌi ꞌaw yahoolhtuk butlꞌachahóoꞌal,
tꞌehinínzun ꞌet huwa.

a 1:21 Capernaum, yun kꞌut Galilee ꞌet whuzꞌai.

Keyah Galilee huwhútni, ꞌet Jesus Yakꞌusda bughunek be yálhtuk
35 ꞌOm bun ꞌuda ꞌawhuz hootelꞌeh whutsuh da, ꞌet Jesus didinya ꞌinkꞌez

ꞌaz whenya. ꞌEt nyo keyah whuchꞌa siya, ndet soo nehoolah tsꞌih, whuz
ninínya. ꞌEt tenadedli. 36Simon ꞌinkꞌez dulh ꞌúhutꞌen, ꞌen Jesus híkunuta.
37Nahuyilhti hoh ꞌet ꞌuhiyúlhni, “Tsꞌiyannah nkúnuta.”

38 ꞌEt Jesus ndobúlhni, “Utsꞌun keyah tsꞌih chah uztoodelh hubaꞌ
hoontꞌah dune bulh yatelhtuk, ꞌet huba whusáya.” 39Galilee ndulhcho
nukéhudezde luglez totsuk hubulh yálhtuk ꞌinkꞌez ntsiꞌ nudúdeh, ꞌi dune
ye hanábuneyukw.

Dune bukak whulhjut, ꞌi leprosy hiyúlhni, ꞌen Jesus soo náꞌyinla
40 ꞌIlhunuh dune, bukak whulhjut, leprosy hiyulhni, ꞌen Jesus ghu

ninya, dugwútsi bé nenínya ꞌinkꞌez yutsꞌu tédudli dula ꞌooneh ka. “Nyun
hukwaꞌninzun tꞌeh, be ilhtus, ꞌi ꞌintꞌi, ꞌi be sunáꞌilhdeh,” yulhni.

41 Jesus yugha téꞌnanzin, yutsꞌun delhúnik ꞌinkꞌez yutꞌagheznai.
“Hukwaꞌnuszun, soo naꞌíntneh,” yulhni. 42 ꞌEt zeh ndun dune bukak
whulhjut, ꞌen soo náꞌuja.

43 Jesus khunekti be yulh yálhtuk ꞌinkꞌez ꞌaw ꞌet whenáyalhꞌa. 44Ndun
dune natesja ꞌet Jesus ndi yúlhni, “Soo zelhtsꞌai, ꞌuyoon dóni gunih! Inyalh
tsꞌih náwhulnuk ꞌen butsꞌínyalh ꞌinkꞌez nyunoolhꞌen. ꞌEt ꞌantsꞌih soo naꞌínja
hukwꞌélha ndet Moses bughunek kꞌunaꞌa náwhulnuk ntsꞌu húkwaꞌ ꞌutni, ꞌi
hubugha íonꞌalh. ꞌEt tsꞌiyannah whúntalhtun tsꞌahꞌun soo naꞌínja.” 45 ꞌEt
whuntsꞌih ndun dune whenája ꞌinkꞌez tsꞌiyannah ndo budáni ꞌonus nus
huwe yalhtuk kꞌet Jesus ꞌaw keyah dune tunóya ghaítꞌah. ꞌEt nꞌawh dune
chahóotꞌih hoh dune unli. Lhelhtsꞌun teh whutꞌen whuz highu lhkꞌesúdel.

Dune buyustꞌe dechadusnik, Jesus soo náꞌyinla

2 ꞌEt hukwꞌelhꞌaz whutezut hoh Jesus koo Capernaum tsꞌih lhgha nadija.
Tsꞌiyannah whulh ꞌúhuduztsꞌai. 2 ꞌEt ꞌahoh dune ꞌilhuhowezdel. Whuz

dunelhanahꞌilhodaníndelkꞌet ꞌawwhuzꞌaihoolah,ndati ꞌibulhwhudezbun.
ꞌEt Jesus Yakꞌusda bughunek bugha hubulh yálhtuk. 3Yalhtuk hoh dinah
dune, ꞌen ꞌilhunuh dune buyustꞌe dechadusnik Jesus tsꞌun hítezkai. 4Whuz
dune hulan ꞌinkꞌez ꞌaw Jesus highah nióodelh ghaítꞌah. ꞌEt nduk bun

ꞌi kꞌehiyílhti ꞌinkꞌez soo ndet Jesus ꞌintꞌah batꞌen, whuz ndun dune
buyustꞌe dechadusnik ndus de yukꞌusti, ꞌi bulh hukwu hininkai. 5 ꞌEt
Jesus dahóolcho huba ꞌalha ꞌuhoontꞌah tꞌeoonínzun, ndun dune buyustꞌe
dechadusnik ꞌulhni, “Uski nyulubeshi tsꞌiyawh mba hoolah suli.”

6Bulunah Moses beꞌ dustlꞌus ꞌukꞌuneꞌúsduguz, ꞌen nyo ꞌet hudelhtsꞌi
ꞌinkꞌez ꞌuhinínzun, 7 “Ndan naꞌdunúdzun hoh ꞌutni, Yakꞌusda chꞌa yalhtuk.
ꞌAw dune lubeshi nꞌun hutoolhdelh ghaítꞌah, Yakꞌusda ꞌen zeh lubeshi
nꞌun yutelhdulh hoꞌ ꞌintꞌah.”

8 ꞌEt Jesusbuyeghahbedajahuninzun tꞌewhunínzun ꞌet ꞌahohndobúlhni,
“Dáhoontꞌahhuwahohtehnunínahzut?9Ndetdeghanushuwachahóolnah,
ndun dune buyustꞌe dechadusnik ꞌudutésnilh, ‘Nyulubeshimba ꞌun telhdel,’
kꞌus ‘Dinadindaih ꞌinkꞌez ninya?’ 10Whunuh whuntelhtun, yinkak dune
yeꞌ, ꞌen njan ndi yun kꞌut lubeshi nꞌun tulhdelh hubaꞌ hoontꞌah.” ꞌEt ndun
dune buyustꞌe dechadusnik yúlhni, 11 “Nyudúsni, bukwꞌusinti ꞌi ilhchoot
ꞌinkꞌez nkoo tsꞌih naíndalh.” 12Tsꞌiyawh hinilhꞌen hoh ꞌahoh dinadija,
yukꞌusti, ꞌi yilhchoot ꞌinkꞌez tsꞌiyannah nalh whenája. Soo tsꞌiyawh huba
hooncha ꞌinkꞌez Yakꞌusda hidálhti ꞌinkꞌez ꞌuhútni, “Aw whutsuh da ꞌet
nduhoontꞌah ꞌaw chatsꞌuwhesꞌen.”

Jesus, ꞌen Levi, “Anih,” yulhni
13 ꞌEt chah Jesus taba tsꞌih lhgha nadija. Hulan hoh highu nindel hoh

ꞌet whubodalhꞌi. 14 ꞌEt Jesus wheghah uyalh hoh Alphaeus buyeꞌ Levi,
Capernaum hoonkuti huwunli ka sooneya ꞌilhunughesdzaih, ꞌen Jesus
yutelhꞌen, ꞌet ndi yúlhni, “Sunanyalh.” ꞌEt Levi dudinya ꞌinkꞌez yukꞌah
tsꞌih ootꞌen ka yuntezya.

15Hukwꞌelhꞌaz ꞌet Levibukoo lhanahndunnahsooneya ꞌilhughunesdzaih
ꞌinkꞌez lubeshi ꞌulhꞌen, Jesus yugha hoodulꞌeh chah ꞌet hubula naꞌutꞌalh.
16 ꞌEtMoses beꞌ dustlꞌus yukꞌununaꞌúsduguz ꞌinkꞌez Pharisee dédowh, Jesus
hinilhꞌenndunnah lubeshi ꞌulhꞌen, ꞌinkꞌez sooneya ꞌilhughunesdzaihhubula
naꞌutꞌalh. Ndunnah Pharisee Jesus yugha hoodulꞌeh hubuhoodulhkut,
“Dáhoontꞌah huwa ndunnah hubula ꞌahꞌalh?”

17 Jesus hubuduztsꞌai ꞌinkꞌez ndobúlhni, “Ndan soo ꞌíntꞌah, ꞌaw yoo be
duyun ka chaꞌhunízun, ndan nduda, ꞌen zeh yoo be dúyun kaꞌ huninzun. ꞌEt
whuz naꞌa zeh sichah dune tsꞌahꞌun ꞌintꞌah naꞌdunúdzun ba whusáchasyal,
lubeshi ꞌulhꞌen lhtꞌanahunoodelh hubudutésnilh ꞌet wheni whusáya.”

Dune sahaꞌhúdelya ꞌet hukwa Jesus hiyoodulhkut
18 ꞌEt John dune too be ꞌulhꞌen yugha hoodulꞌeh ꞌinkꞌez Pharisee

hubugha hoodulꞌeh chah saháꞌhudelya hoh ꞌuyoon Jesus highu nindel
ꞌinkꞌez ꞌuhiyúlhni, “Et dáhoontꞌah huwa John dune too be ꞌulhꞌen yugha
hoodulꞌeh ꞌinkꞌez Pharisee hubugha hoodulꞌeh chah sahaꞌhúdelya ꞌet
whuntsꞌih nyun ngha hoodulꞌeh, ꞌen ꞌaw saháchaꞌhudilyel?”

19 Jesus ndobúlhni, “Aw ih kꞌan lhghusduke bulh dunekah
saháꞌhudutelyelh? ꞌAwundooh! Ndunnah hubughun tsꞌúzdel, ndun dune
buꞌat whuzdli, ꞌet hubutah usda tꞌeh, ꞌaw saháchaꞌhudilyel. 20 ꞌEt whuntsꞌih
whusawhutéltsꞌulh ndet ndun dune ꞌat utꞌi bughunayitélchulh. ꞌEt dzin
whusawhéltsꞌut tꞌeh, ꞌet sih sahaꞌhudutelyelh.”

21 “Aw ꞌilhunuh naih kꞌan, ꞌi naih jut be lhudunoolhkalh ghaítꞌah. ꞌEt
ndúja tꞌeh, ndi naih kꞌan, ꞌi be lhtsꞌetechꞌulh, ꞌet nyoo naih jut lhtsꞌenchꞌul
ꞌi bulh hanaitechꞌulh ꞌinkꞌez ꞌonus nus hooncha tele. 22 ꞌEt whuz naꞌa ꞌaw
ꞌilhunuh mai too, ꞌawhuz ꞌutꞌen, ꞌi ꞌuzus ꞌujut, ꞌi be híyoolhdzeh huba
chaꞌhóotꞌah. ꞌEt nduhiyínla tꞌeh ndi mai too zus jut, ꞌi bukꞌotéltulh ꞌinkꞌez
mai too nadutejulh ꞌinkꞌez buzus bulh tintaꞌ tetꞌilh. Mai too ꞌawhuz ꞌutꞌen,
ꞌi uzus kꞌan, ꞌi be yóoldzeh hubaꞌ hoontꞌah.”

Nahulyis dzin hukwaꞌhoodulhkut
23 ꞌEt doochah nahulyis dzin ꞌuhoontꞌah hoh, Jesus ꞌinkꞌez yugha

hoodulꞌeh tubulh tlꞌo kꞌut wheghah hidulh hoh, tlꞌo mai hoonuye. 24 ꞌEt
Pharisee Jesus ꞌuhiyúlhni, “Nilhꞌen dáhoontꞌah huwa ngha hoodulꞌeh
natsꞌulyis dzin ꞌet ꞌuhutꞌen? ꞌAw ꞌet nduhóotꞌen hubachaꞌhootꞌah.”

25 Jesus ndobúlhni, “Aw ih hukwꞌe yachalhtih David dája hoh da,
yooꞌalh, ꞌi hoolah, yulh ꞌúhutꞌen teh buyeꞌéltsꞌul ꞌet ꞌuja, 26Yakꞌusda
bukoo ꞌet danínya ꞌinkꞌez ndi lhes Yakꞌusda bugha iníꞌai, ꞌi yuꞌalh ꞌinkꞌez
yulh ꞌuhutꞌen, ꞌen chah hiyaꞌal. Nawhulnuk ꞌaw ꞌen zeh hiyooꞌalh hubaꞌ
hoontꞌah, ꞌet whuntsꞌih David ꞌinkꞌez yulh ꞌuhutꞌen chah nduhuja. Hoh
da Abiathar ꞌen nawhulnuk bumoodih unli hoꞌ hooja.”

27 ꞌEt Jesus ndobúlhni, “Nahulyis dzin dune huba whulhtsi, ꞌinkꞌez
dune, ꞌen ꞌaw nahulyis dzin huba chaꞌhílnel. 28 ꞌEt huwa yinkak dune yeꞌ,
nahulyis dzin ꞌet whuntsꞌih ntsꞌenaꞌa neꞌhutetꞌilh hukwaꞌhuninzun hubaꞌ
hoontꞌah.”

Jesus Christ dune bula únduda ꞌen soo naꞌyinla

3 ꞌEt Jesus Lizwif hubuluglez tsꞌih danínya. ꞌIlhunuh dune bula ꞌaw
ye nuchaꞌustꞌen, ꞌet usda. 2 ꞌEt Pharisee tube Jesus highunli nahulyis

dzin tulih ndun dune ka hoonli nayoolhyih, hukwa hikꞌéhoꞌalh, ꞌet hukwa
highunli. 3 Jesus ndun dune bula ka hoonli ꞌen ꞌuyúlhni, “Didinyih ꞌinkꞌez
ꞌudez inyalh!”

4 ꞌEt Jesus huboodulhkut, “Neghá whuntꞌai ih natsꞌulyis dzin, hubula
ꞌutsꞌutenilh kꞌus ꞌutsꞌuduntélhda, uztelhyih kꞌus hoolah tsꞌutelhtsilh?” ꞌAw
dája chahudinil.

5 Jesus tube hunílchꞌe hoh hubutunuyúꞌen tube budzi ndesda, ndunnah
stabe hubudzi dutsꞌun. ꞌEt ndun dune ka hoonli yulhni, “Lhkꞌut dughelnih!”
Ndun dune ꞌen lhkꞌudughellhúnik ibulh ꞌilhkꞌus tsꞌih kꞌunaꞌa soo náꞌuja.
6 ꞌEt ꞌahoh Pharisee nyo luglez tínahundel ꞌinkꞌez Herod dédowh bulh
highu yalhtuk ntsꞌenaꞌa Jesus hituzelhghelh ꞌet wheni lhahóduleh.

ꞌIlhuhowezdel bun kꞌut taba hudilhtsꞌi
7 ꞌEt chah Jesus yughahoodulꞌeh tubulhGalilee bun tsꞌih lhghahudindel.

Galilee keyah whutꞌen whuz lhgha hidunindel ꞌinkꞌez lhelhyoo keyah
tsꞌih huhandel tubulh. Judea tsꞌih hahandel chah, 8 Jerusalem whutꞌen,
Idumea tsꞌih hahándel, Jordan tookꞌoh wheghah whutꞌen, ꞌinkꞌez ndunnah
Tyre ꞌinkꞌez Sidon whutꞌen, ꞌen chah, tsꞌiyawh Jesus higha ꞌilhuhowezdel
lhat tuneꞌútꞌen hiyulh ꞌudántsꞌo ꞌet huwa. 9Lhanah ꞌilhuhowezdel Jesus
lhubeꞌ hintelhjulh ꞌet whuchꞌa yugha hoodulꞌeh, “Tsꞌiyaz suba lhadáhleh,”
hubulhni. 10Lhanah hunduda soo naꞌubinla ꞌinkꞌez ꞌuyoon hitꞌaóonalh
hukwaꞌhutꞌen, 11 ꞌinkꞌez ndunnah ntsiꞌ nudúdeh, ꞌi hubuyudínda, Jesus
hitulhꞌih teh, hibut nachánuldulh, ꞌinkꞌez hahúzulh hoh ꞌuhutni, “Nyun
Yakꞌusda buYeꞌ inli hoꞌ ꞌintꞌah.” 12 ꞌEt Jesus khunekti be ndunnah ntsiꞌ
nudúdeh, ꞌen ndobúlhni, “Khun ndan ꞌustꞌah doohtni gunih!”

Lanezi ꞌonus ꞌat nanah (12), ꞌen Jesus ꞌet ꞌutaháoobanla
13Dzulhyaz kꞌut nduk whenya hoh ndunnah hubukaꞌninzun ꞌen

hubukaꞌdani ꞌinkꞌez hitsꞌuwhendel. 14Lanezi ꞌonus ꞌat nanah, ꞌen
ꞌutaháoobanla. ꞌEt ndobúlhni, “Sulh ꞌóohtꞌe ka ꞌutahanhóla, dune bulh

yátelhtuk ka nuhwutélhꞌalh, 15 ꞌinkꞌez ntsiꞌ nudúdeh, ꞌi dune buyuh
hanainóohyukw ꞌinkꞌez dune soo naꞌboolhꞌen, ꞌet nuhwhutlꞌahóꞌai.”
16Ndunnah lanezi ꞌonus ꞌat nanah, ꞌen ꞌutaháoobanla Simon, ꞌen Jesus
“Peter” naidútni. 17 James ꞌinkꞌez bulhutsin John, Zebedee buyeꞌkah
ꞌen Jesus Boanerges nabudátni, ndi boozi, ꞌi “Huhuske” ni ho ꞌutni;
18Andrew, Philip, Bartholomew, Matthew, Thomas, James Alphaeus
buyeꞌ, Thaddaeus, Simon ꞌen tsꞌahꞌun ꞌutꞌudilꞌi, 19 ꞌinkꞌez Judas Iscariot
chah ꞌen Jesus be náꞌoodutekulh.

Netsudule Jesus Christ buyudínda hutni
20 ꞌEt doochahzeh ꞌilhohuwezdelhulai kꞌet Jesus ꞌinkꞌezyughahoodulꞌeh

bulh ꞌuhuteꞌalh, ꞌet whuntsꞌih ꞌaw ꞌuhooneh ghaítꞌah. 21Lhanah dune
ꞌuhutni, “Beni hoolel” hutni ꞌinkꞌez bulhutsinkah hiyulh údantsꞌo hoh hika
natesdel budeni ꞌet tintaꞌ ꞌootꞌen whuchꞌa.

22Moses beꞌ dustlꞌus ꞌukꞌununaꞌúsduguz, Jerusalem tsꞌih huhandel, ꞌen
ꞌuhutni, “Beelzebul buyudínda ꞌinkꞌez ntsiꞌ nududehbumoodih ꞌenyeúlhtus
yugha óoniꞌai, ꞌet huwa ntsiꞌ nududeh, ꞌi dune butsꞌuhanaoobuneyukw.”

23 ꞌEtJesus, “Anih,”hubúlhni, ꞌinkꞌezhubulhnáwhulnukhighahodoolꞌeh
ka, “Ntsꞌenaꞌa Satan dichꞌoh naꞌdudúntejulh? 24Keyah whutꞌen lhchꞌaz
nihúdendel tꞌeh, ꞌet keyah hoolah whutéle, 25kꞌus ꞌilhunuh bukoo whutꞌen
lhchꞌaz nihúdendel tꞌeh, ꞌet bukoo whutꞌen hoolah whutéle. 26 ꞌEt Satan
dichꞌoh dulh duchꞌa nenadenja ꞌinkꞌez lhchꞌa nihúdendel tꞌeh, ꞌaw sa
ꞌuhootꞌe ghaítꞌah ꞌinkꞌez hoolah whutele.”

Ndan Ndoni chꞌa detni be yahulhtuk,
ꞌaw buba whunaoodootnah ghaítꞌah

27 “Aw ꞌilhunuh dune whuntsꞌih njan dune ulhtus bukoo ꞌet datdutooyis
ꞌinkꞌez teꞌoolelh ghaitꞌah, ꞌet ndunnah dune ulhtus ꞌen yulghel choo, ꞌet sih
yughu teꞌoolelh. 28Soo tsꞌahꞌun nuhwhudúsni, tsꞌiyannah dune bulubeshi
ꞌinkꞌez Yakꞌusda chꞌa yátuk chah, tsꞌiyawh hububa nꞌún whuteldulh.
29 ꞌEt whuntsꞌih ndan Ndoni chꞌa yáhalhtuk, ꞌen ꞌaw bulubeshi buba nꞌun
yutoolhdelh ghaítꞌah, ꞌilhuz wheni hubanahutedeh.”

30 Jesus hubudani, ꞌet huwa ndunnah Moses beꞌ dustlꞌus
ꞌukꞌununaꞌúsduguz ꞌuhútni, “Ntsiꞌ nudúdeh, ꞌi buyudínda!”

Jesus buꞌama ꞌinkꞌez bulhutsinkah hitsꞌu tédulh
31 ꞌEt Jesus buꞌama ꞌinkꞌez bulhutsinkah teh whusahándel koo yooꞌaz

tsꞌih, ꞌet nahudelhúya hoh koo whez tsꞌih khunek hitsꞌo tlꞌadáꞌai. 32Dune
ꞌilhuhowezdel Jesus hinat delhtsꞌi ꞌinkꞌez ꞌet ꞌuhiyúlhni, “Nilhꞌen nyuꞌama
ꞌinkꞌez nyulhutsinkah yeꞌat ꞌaz ꞌuhintꞌah ꞌinkꞌez nkaꞌ hoodulhkut.”

33 ꞌEt Jesus ndobúlhni, “Ndan suꞌama kꞌus ndunnah sulhutsinkah?”
34Tsꞌiyawh hudelhtsꞌi hubutunúyuzꞌen ꞌinkꞌez ꞌutni, “Whunulhꞌen

njan ndunnah, ꞌen suꞌama ꞌinkꞌez sulhutsinkah chah ꞌuhintꞌah. 35Ndunnah
Yakꞌusda kꞌúneꞌ ꞌutꞌen unli, ꞌen sulhutsin, sulhtus, ꞌinkꞌez suꞌama ꞌuhintꞌah.”

Haꞌnule bugha whútsꞌodulꞌeh

4 ꞌEt bun kꞌut Galilee huwhútni, ꞌet doochah ꞌilhuhowezdel Jesus
higha wezdel ꞌinkꞌez hubodulhꞌeh. ꞌIlhuhowezdel hulai kꞌet tsꞌiyaz

bet natlꞌadeda. ꞌEt ꞌonus nus lih dudekelh ꞌet whutsꞌun ꞌilhuhowezdel
taba nahudelhúya hubodulhꞌeh. 2Lhat hukwꞌe hubulh nawhulnuk huwa
hahodoolꞌeh ꞌet wheni. 3 “Soo suzelhtsꞌai, ꞌilhunuh haꞌnule, háꞌuntelelh
tsꞌih whenya. 4 ꞌEt haꞌnule hoh bulah ti nanánkat. ꞌI dutꞌaiyaz whusahándel
ꞌinkꞌez tsꞌiyawh hineldel. 5Et bulah tse tah nanánkat, ꞌankwꞌus yunyaz
hoolah, ꞌet huwa ꞌahoh hanusduki. 6Bughih hoolah ꞌet huwa hasainꞌai
hoh tsꞌiyawh yanúdezgi ꞌinkꞌez hoolah suli. 7 ꞌEt bulah chah whuscho
tanínkat. ꞌI chah whuscho whutah bulh hananyi bulh lhéwhuntlah ꞌinkꞌez
ꞌaw hachániyel. 8 ꞌEt ꞌonghah, ꞌi yun unzoo, ꞌi kꞌut nanánkat hoh soo
hananyi ꞌinkꞌez bumai bulah tat lanezi (30) bumai suli, bulah lhkꞌutat
lanezi (60) bumai suli, ꞌinkꞌez bulah lanezi lanezi (100) bumai suli.”

9 ꞌEt Jesus ndobúlhni, “Ndan budzo hooni, ꞌen huyoozólhtsꞌa hubaꞌ
hoontꞌah.”

Bugha whútsꞌodulꞌeh, ꞌi di unli hoꞌ ꞌintꞌah?
10 ꞌEt Jesus dichꞌoh ꞌintꞌah hoh bulunah hiyoozálhtsꞌai whelꞌa bulh Jesus

higha wézdel ꞌinkꞌez ꞌuhiyúlhni, “Dája dani, ꞌet neba hukwꞌunuhílhye.”
11 Jesus ndobúlhni, “Ntsꞌenaꞌa ꞌutenilh Yakꞌusda budune hikꞌúneꞌutꞌen,
kꞌan whutsꞌun dune chꞌa nonúꞌi. ꞌEt kꞌan tsꞌiyawh nuhwhuba hahónla

tꞌeoonoohzeh ka, ꞌet whuntsꞌih ꞌuyoon dune, ꞌen higha hódoolꞌeh kꞌunaꞌa
zeh hubulh yálhtuk. 12 ꞌEt huwa:

‘Honilhꞌen ꞌet whuntsꞌih ꞌaw chahuwhésꞌen wule.
ꞌUhoozélhtsꞌai ꞌet whuntsꞌih ꞌaw tꞌechahonoosze.

ꞌEt bubeni taóodeltsꞌut ꞌinkꞌez Yakꞌusda tsꞌun nahulhúꞌa tꞌeh,
ꞌet bulubeshi buba ꞌún yutelhdulh.’”

Haꞌnule bugha whútsꞌodulꞌeh, ꞌet Jesus neba hukwꞌunuhúlhye
13 ꞌEt Jesus ndobúlhni, “Ndi bugha hodulhúꞌeh, ꞌaw tsꞌahꞌun

nichawhahꞌal tꞌeh, ꞌinkꞌez ꞌuyoo bugha hoodelhúꞌi tꞌeh, ꞌet ntsꞌenaꞌa
simba ꞌoohneh tsꞌahꞌun neootehꞌalh?” 14 ꞌEt Jesus ndobúlhni, “Haꞌnule ꞌen
Yakꞌusda bughunek ꞌaínule. 15Buluh Yakꞌusda bughunek ti nanúkat, ꞌi
hiditsꞌo teh, ꞌet ꞌahoh Satan khunek budzi bughuyílhchokw. 16Ndi ndai da
tse tah ꞌanelya, ndunnah ꞌi kꞌunaꞌa zeh ꞌuhintꞌah. Ndi Yakꞌusda bughunek
hiditsꞌo ꞌinkꞌez soo ꞌahoh huhóontꞌi hoh huyilhchuk. 17 ꞌEt whuntsꞌih
dichꞌoh ꞌaw bughih hoolah liꞌhintꞌah. ꞌEt huwa ꞌastlꞌiyaz zeh buba ꞌalhaꞌ
hoontꞌah. ꞌInkꞌez ndi khunek ꞌi bugha dzuh nuhudeh ꞌinkꞌez ꞌonghunnah
buchꞌa hudetni. ꞌEt huwa ꞌahoh ndi khunek hiladutnih. 18Ndai whus tah
ꞌanankat, ndunnah ꞌi kꞌunaꞌa zeh ꞌuhintꞌah. 19 ꞌEn khunek hiditsꞌo, ꞌet
whuntsꞌih ndi yun kꞌut huwuni udli, ndi yun kꞌut soo uzdeꞌa ꞌuhoontꞌah,
ꞌinkꞌez ndai ndi yun kꞌut huhóontꞌi tuneꞌhutꞌen, ꞌet ꞌi tsꞌiyawh whuscho
ꞌi be bulh lhewhullhuk. ꞌEt huwa ꞌaw lhadoolneh wule ghaítꞌah. 20 ꞌEt
bulunah yun unzoo, ꞌi kꞌut nanánkat ꞌi liꞌhintꞌah. Yakꞌusda bughunek
hiditsꞌo, hiyílhchukw, ꞌinkꞌez budzi yuh nihíyuꞌaih, ꞌet bumai whulhlhih.
Bulunah tat lanezi (30), bulunah lhkꞌutat lanezi (60), ꞌinkꞌez bulunah
chah lanezi lanezi (100).”

Too dezkꞌun ꞌi hukwꞌusuꞌai ꞌi Jesus yughi yailhtuk
21 ꞌOnus ꞌun Jesus ndobúlhni, “Too dezkꞌun dune dainíꞌai ꞌinkꞌez kꞌitsꞌai

tulih yeyuh niyúteꞌalh, kꞌus kwꞌusuti tꞌah tulih niyúteꞌalh? ꞌAwundooh!
Hukwꞌusuꞌai baꞌ hoontꞌah, ꞌet hukwꞌeíteꞌalh. 22 ꞌEt huwandaiwhuꞌiz ꞌintꞌah,
ꞌi tsꞌiyawh tsꞌet haóotekulh.” 23 ꞌEt Jesus ndobúlhni, “Ndan hubudzo hooni,
ꞌen hiyoozólhtsꞌa hubaꞌ hoontꞌah.”



Mark 4 218
24 ꞌEt chah ndobúlhni, “Huwahli ꞌinkꞌez soo cho soozélhtsꞌai tꞌeh,

soo bugha hóodolhuꞌeh whuz naꞌa Yakꞌusda ꞌonus ꞌun chah sih nuhla
ꞌooneh. 25Ndunnah sughunek soo cho hiyoozélhtsꞌai, ꞌen ꞌonus ꞌun chah
hiyootuzélhtsꞌilh ꞌinkꞌez higha hódutelꞌeh. ꞌEt bugha óotetꞌalh ꞌinkꞌez
ndunnah chahiyootuzélhtsꞌilh, ꞌen sughunek hidántsꞌo ꞌet whuntsꞌih
hinaoodutelnah.”

Haníyeh, ꞌi bugha whútsꞌodulꞌeh
26 ꞌEtJesus ꞌutni, “NuhwhubulhnaóotelhúnukYakꞌusdabukúneꞌwhutꞌen,

ꞌet hubugha dune líꞌutꞌen ꞌaꞌnulye, ꞌi ꞌainúle whuz naꞌa ꞌintꞌah. 27 ꞌEt
hukwꞌelhꞌaz ꞌulhꞌek usti ꞌinkꞌez dzenis ꞌet nꞌawh neꞌútꞌen, ꞌet nduhoolyez
hoh ꞌainanla, ꞌi bukꞌunónultalh ꞌinkꞌez haníyeh ꞌetwhuntsꞌih ꞌaw tꞌeoonízun
datꞌenhohhanúlhyih.28 ꞌEtyun ꞌibughahanúlhyih ꞌinkꞌezbumaiwhulhlhih.
ꞌUdechoo yun yuh hanúduki, ꞌet nuyeh ꞌinkꞌez dinyez ꞌulhih teh bumai
whulhlhih. 29 ꞌEt bumai nutꞌih teh, ꞌet dune tlꞌo be dutꞌas ꞌi be yutꞌus ꞌaw
ꞌet háꞌnukat newhúninzut ꞌet huwa.”

Haníyeh, ꞌi Mustard hiyúlhni, ꞌi bugha whútsꞌodulꞌeh
30 ꞌEt Jesus ꞌutni, “Daja uzdutenilh Yakꞌusda bukúneꞌwhutꞌen, ꞌet

hukwꞌunutsꞌúhulhye hígha hódoolꞌeh ꞌi bukꞌúnatsꞌotelnuk? 31Degha nus
ꞌanulye, ꞌi nintsool, ꞌi mustard hiyúlhni. ꞌI dune yilhchuk ꞌinkꞌez yun
ꞌainulih. 32 ꞌEt hanúlhyih teh, ꞌinkꞌez soo kꞌenulhyi, ꞌi tsꞌiyawh ꞌutꞌan
hanúlhyih degha nus ꞌudelcho ꞌulhih. ꞌEt huwa buzooschum dincha hoh
lhtsꞌenunúlhye, ꞌet dutꞌaiyaz yutah ꞌutꞌo nilih.”

33Lhat higha hódoolꞌeh ka hubulh yálhtuk dáhoolcho ꞌi be tꞌehontezeh,
ꞌet zeh hukwꞌuhubulh náwhulnuk. 34Higha hódoolꞌeh, ꞌi be zeh hubulh
yálhtuk, ꞌet whuntsꞌih dichꞌoh ꞌúhintꞌah teh, yugha hoodulꞌeh, ꞌen soo cho
huba hukwꞌú nuhúlhye.

Nilhtsi cho ꞌinkꞌez tatsi cho, ꞌi Jesus yukꞌúneꞌutꞌen
35 ꞌEt hulhgha Jesus yugha hoodulꞌeh, ꞌen ndó bulhni, “Nyan tadatus

tsꞌih uztóoke.” 36 ꞌEt ꞌilhohuwezdel buchꞌa nahusdel, yugha hoodulꞌeh tsꞌi
be hándel, Jesus ꞌuda ye usda, ꞌi be nyan hutezki, ꞌuyoo tsꞌiyaz chah

hubulh tezkat. 37Khunyaz nilhtsꞌi ulhtus teztsꞌi hoh tatsi dincha kꞌet tsꞌi
be tadutih ꞌinkꞌez ꞌankwꞌus too be whendunimbun. 38 ꞌEt Jesus tsꞌi niz
tsꞌih ꞌet tsiꞌalh kꞌut tsilhuꞌal ꞌinkꞌez nanésti. ꞌEt yugha hoodulꞌeh tsꞌih
nahinílhdzut ꞌinkꞌez ꞌuhiyúlhni, “Nehodulhꞌeh, ꞌaw ꞌet yatsꞌutedlah! ꞌAw
ih neghu ni chaínlah?”

39 Jesus didinya hoh too kꞌut nilhtsi khunek ulhtus, ꞌi be hukwaꞌyudáni,
“Nilhtsꞌi, ꞌustlꞌeꞌ ꞌineh,” ꞌinkꞌez, “Tatsi nughuzina,” ꞌinkꞌez ꞌAw ꞌet dónghel.

40 ꞌEt Jesus yugha hoodulꞌeh ndobúlhni, “Dahoontꞌah huwa stabe
whenlhujut, ꞌaw ih bé ꞌalhaꞌ hoontꞌah, ꞌi chahtꞌih hoh ꞌahtꞌah?”

41 ꞌEt tube whehunelhújoot ꞌinkꞌez ꞌulhódutni, “Dantꞌah dune unli hoꞌ
ꞌintꞌah? Nilhtsꞌi ꞌinkꞌez tatsi bulh ꞌi ntsꞌih yukꞌúneꞌutꞌen.”

Dune ntsiꞌ nudúdeh, ꞌi buyidélhtsꞌi Jesus soo náꞌyinla

5 ꞌEt bun kꞌut nyan nahuninki whuz Gadaren whutꞌen hubukeyah
ꞌet ꞌuhoontꞌah. 2Soo Jesus tsꞌi bé hainya ibulh ꞌilhunuh dune tse

bet dune ꞌadinla whuz de haínya. 3Ndun dune telꞌen ntsiꞌ nudúdeh, ꞌi
buyudínda ꞌinkꞌez tsꞌun kꞌut ꞌet whutꞌi. ꞌAw dune tse tlꞌoolh be whuntsꞌih
whehídoolhtꞌuk ghaítꞌah. 4Lhat hoh bula ꞌinkꞌez buke bulh hiyulhghel
ꞌet whuntsꞌih hoh totsuk tse tlꞌoolh kꞌunuyéyuz ꞌinkꞌez tse tlꞌoolh buke
be lhulhúꞌoo, ꞌi chah yayalhꞌus. Ulhtus kꞌet ꞌaw dune hichꞌa ꞌoolhdeh
ghaítꞌah. 5Dzin ꞌinkꞌez ꞌulhꞌek ꞌi bulh tsꞌun kꞌut whutah ꞌinkꞌez nódestꞌai,
hoh nuya hoh ꞌalzul ꞌinkꞌez tse be bubut naꞌdudutꞌas.

6Dzuh nilhdza, ꞌet yughu siyin hoh Jesus yutelhꞌen. ꞌAhoh yutsꞌu
télhgai ꞌinkꞌez dugwutsi be yubut nachánetno, 7 ꞌinkꞌez soo ꞌultus ꞌalzul
hoh ꞌutni, “Jesus degha nus Yakꞌusda buYeꞌ ndet sutsꞌo húkwaꞌninzun.
Yakꞌusda ꞌen be sutsꞌun nahútanyelh dzuh nusílhdzut ilah.” 8 ꞌEt ndutni
hoh Jesus ndiyulhni, “Ntsiꞌ nudúdeh, ꞌi ndun dune buyáh hanaindaih.”
9 ꞌEt Jesus yoodulhkut, “Ndai nyoozi?” yúlhni. ꞌEt ꞌutni, “Legion, ꞌi soozi
ꞌintꞌah. ꞌI lhanah nehughan ꞌutsꞌintꞌah ni hoh ꞌutni.”

10 ꞌEt ntsiꞌ nudúdeh, ꞌi Jesus soo yutsꞌu tédudlih, “Njan keyah whuchꞌa
netolhꞌa gunih,” yúlhni.

11Dzulh yeghah ꞌet goso lhai ꞌet ꞌahúꞌalh. 12 “ꞌEt ntsiꞌ nududeh, ꞌi
Jesus tsꞌun tehududleh ndunnah nꞌún goso ꞌen butsꞌun neítelhꞌalh, ꞌet
tꞌeh buyúzdoodeh.” 13 ꞌEt huwa ꞌahoh Jesus hubutlꞌahóꞌai ntsiꞌ nudúdeh,

ꞌi dune yutsꞌah hanádede ꞌinkꞌez goso ꞌi yeyúdande. Goso ꞌankwꞌus 2,000
ꞌintꞌah, ꞌi tsꞌiyawh wheghálghaz ꞌinkꞌez too yanghan.

14 ꞌEt ndunnah goso ghuhinli whuhélghaz ꞌinkꞌez keyah whutah khunek
nihuniꞌai. ꞌEt lhanah whusaíndel dáhooja hontelhꞌilh ka. 15 ꞌEt Jesus
highu nindel ꞌinkꞌez dune hinilhꞌen ntsiꞌ nudúdeh, ꞌi buyudelhtsꞌi inle,
ꞌet hukwꞌusda beni bugha nádeltsꞌut ꞌinkꞌez soo dintꞌah chah ꞌintꞌah.
Huba hooncha kꞌet tube whéhunelhújoot. 16 ꞌEt ndunnah hoꞌen, ꞌen dune
hubudáni ndun dune ntsiꞌ nudúdeh, ꞌi buyudélhtsꞌi inle, dája ꞌinkꞌez goso
bugha chah. 17 ꞌEt Jesus highut tedudlih hubukeyah whuchꞌa naóoja ka.

18 ꞌEt Jesus tsꞌi be nádaih, ꞌet ndun dune ndun ntsiꞌ nudúdeh, ꞌi
buyudélhtsꞌi inle, ꞌen Jesus yutsꞌu tédudlih, “Nyulh ꞌóosneh,” yúlhni.
19 ꞌEt Jesus, “ꞌAwundooh,” yúlhni ꞌinkꞌez ndi yúlhni, “Nkoo tsꞌun naíndalh
ꞌinkꞌez nyulh ꞌuhutꞌen teh hubudóni dálhcho ꞌi be nyuMoodihti ntsꞌun
budzi únzoo ꞌinkꞌez dálhcho ꞌi be nla ꞌuja.” 20 ꞌEt ndun dune whenája
ꞌinkꞌez lanezi keyah ꞌet whutah lhuséya Jesus daíyinla hoh yula ꞌuja ꞌet
ndobúlhni. ꞌEt ndan yudantsꞌo tsꞌiyawh huba hooncha.

Jesus, ꞌen Jairus butseꞌ dinaidilhti ꞌinkꞌez
tsꞌeke, ꞌen Jesus yunaih tꞌagheznai

21 ꞌEt Jesus nyan tadatus tsꞌih whenahedúki ꞌinkꞌez bun kꞌut whuzih
lhanah dune higha wezdel. 22 ꞌEt Lizwif hubuluglez whumoodih Jairus
hiyúlhni, ꞌen yughu ninya ꞌet Jesus yutelhꞌen hoh yubut nacháneti.
23 ꞌInkꞌez tube cho yutsꞌun tédudlih, “Sustseꞌyaz ꞌaw ꞌet datétsah, sulh
naíntꞌus ꞌinkꞌez bukꞌedólnih sih soo náꞌootneh ꞌinkꞌez khoona sih.” 24 ꞌAw
ꞌet Jesus yulh nátestꞌaz. ꞌEt whuz lhanah dune yulh tezdel kꞌet lhtsꞌun
naꞌa hiyúlh lhgha dindel.

25 ꞌIlhunuh tsꞌeke tube dzuh nuzut, lanezi ꞌonus ꞌat nat naooduzuk
(12) ꞌet nduhóolhyez hoh ꞌuskai ꞌuyulhꞌen, 26yoo be dúyun lhanah chah
hukwaꞌhiyalhꞌen. Duzooneya tsꞌiyawh hoolah yulhtsi ꞌet whuntsꞌih ꞌaw
nus zeh lheꞌenilh. 27 ꞌEt Jesus yulh údantsꞌo ꞌet huwa dune tah Jesus yutꞌak
tsꞌih yugha nínya ꞌinkꞌez bunaih yutꞌagheznai. 28Dichꞌoh ꞌet ndunínzun,
“Antsꞌih bunaih ꞌi teh butꞌaghénai tꞌeh, ꞌet sih soo náꞌoosneh.” 29 ꞌEt Jesus
yunaih ꞌi yutꞌagheznai ibulh ꞌet ꞌahoh ꞌuskai ꞌiyulhꞌen ꞌustlꞌeꞌ ꞌuja ꞌinkꞌez
ꞌahoh tꞌéoonanzin dzuh nuzut soo náꞌuja.

30 ꞌEt ꞌahoh Jesus tꞌéoonanzin ye úlhtus ye dune laꞌutꞌen, ꞌi bulah butsꞌah

haidéltsꞌut. ꞌEt ꞌilhuhowezdel hubutsꞌun nalhúꞌa ꞌinkꞌez ꞌutni, “Ndan hoh
ꞌuja sunaih yutꞌagheznai?”

31 ꞌInkꞌez yugha hoodulꞌeh hiyúlhni, “Dadíni hoꞌ dini? Lheꞌuneltsuk
ꞌilhohuwezdel lhanah hoh nyan do hahúneldo ꞌinkꞌez, ‘Ndan ꞌuja sunaih
yutꞌagheznai dini?’”

32 ꞌEt whuntsꞌih Jesus ndan ꞌuja yukiyúꞌen. 33 ꞌEt ndun tsꞌeke daja soo
náꞌuja tꞌeoonanzin hoh butahaínya whenuljut kꞌet dulduz ꞌinkꞌez Jesus
yubut nacháneti. Khunek ꞌalhaꞌ ꞌintꞌah, ꞌi be tsꞌiyawh yulh náwhelnuk.
34 Jesus ndi yúlhni, “Sutseꞌ be ꞌalhaꞌ hoontꞌah, ꞌi yintꞌi, ꞌet huwa soo
náꞌinja. Ndzi hóontꞌi hoh natonja ꞌinkꞌez ndai be dzuh ninzut, ꞌi buchꞌa
soo náꞌontneh.”

35 ꞌEt ꞌawhuz Jesus naheyelh hoh, khunek naꞌá Jairus bukoo tsꞌih
hahándel ꞌuhiyúlhni, “Ntseꞌyaz dazsai, ndun dune hoodulhꞌeh di ka ꞌonus
ꞌun bugha tédindlih?”

36 ꞌEt Jesus whulh ꞌuduztsꞌai ibulh daja hutni ndun luglez whumoodih
ndi yúlhni, “Aw whéchanuzíljut hoh mba ꞌalhaꞌ hotꞌe.”

37 ꞌAw ꞌuyoon dune duntoodelh gunih, ndunnah Peter, James, ꞌinkꞌez
bulhutsin John chah, ꞌaw ꞌen zeh hiyulh tezdel. 38 ꞌAw ꞌet Lizwif luglez
whumoodihbukoo tsꞌihhunindel, ꞌet Jesuswhunilhꞌenndulhcho tahudetnik
ꞌinkꞌez tso yahalhtuk. 39 Jesus koo danínya ꞌinkꞌez ndobúlhni, “Di ka sdabe
tadéhtnik ꞌinkꞌez ahtso? Ndun ꞌuski ꞌaw dáchaitsal, ꞌantsꞌih usti hoꞌ ꞌintꞌah.”
40 ꞌAw ꞌet tsꞌiyawh highudloh. ꞌEt tsꞌiyawh tinaóobunilhꞌa. ꞌUski buꞌabá
ꞌinkꞌez buꞌama bulh hubílhchoot, yugha hoodulꞌeh tanah chah ꞌinkꞌez
ꞌuski sulhti tsꞌun dahunindel.

41 ꞌEt tsꞌekeyaz yula ílhchoot ꞌinkꞌez ndi yúlhni, “Talitha koumi,” ꞌet
dakelh kꞌunaꞌa, “Tsꞌekeyaz dinadindaih nyudúsni,” ni hoh ꞌutni. 42 ꞌEt
ꞌahoh dinadija ꞌinkꞌez nádinya. Ndun tsꞌekeyaz lanezi ꞌonus ꞌat nat be
naoodezulh (12) ꞌet ndúhooja hoh soo tsꞌahꞌun buba hooncha. 43 Jesus
soo khunek ulhtus, ꞌi be ndobúlhni, “Et dune ndo budóohtni gunih, ꞌinkꞌez
hoonliyaz yuteꞌalh, ꞌi bugha yóohꞌalh.”

Jesus, ndunnah Nazareth whutꞌen, ꞌen chꞌa hínesjoot

6 ꞌEt Jesus ꞌutꞌen inle ꞌet whuchꞌa nanja ꞌinkꞌez dukeyah tsꞌih whenája.
Yugha hoodulꞌeh chah hiyulh whendel. 2Nahulyis dzin ꞌet Lizwif

hubuluglez whubodulhꞌeh hoh lhanah dune ꞌet hudelhtsꞌi hidántsꞌo tube
huba hooncha ꞌinkꞌez ꞌuhútni, “Ndun dune ntsꞌez de hahónla hoh ꞌutni?
Ndi be tsꞌuwhunih, ꞌi be ntsꞌez de hahónla hoh ꞌutni? ꞌEt ntsꞌenaꞌa ꞌutꞌen
sdabe hooncha huwa ꞌutꞌen tunéꞌutꞌen?

3Koo ꞌuwhulhꞌen, ꞌen ilah ih ꞌintꞌah? Mary buyeꞌ ꞌinkꞌez bulhutsinkah
chah James, Joses, Judas, Simon, ꞌinkꞌez budestlꞌahkah chah ꞌen tsꞌiyawh
njan huwhutꞌi?” ꞌEt hitsꞌa desnih.

4 ꞌEt Jesus ndobúlhni, “Kꞌus ndan Yakꞌusda be nus whúnilhꞌen yalhtuk
teh ndulhcho hoh hidelhti, ꞌet whuntsꞌih bukeyah whutꞌen, bulhtuskah,
ꞌinkꞌez bukoo huhuwhutꞌi chah, ꞌen zeh chahidílhti.” 5 ꞌEt huwa nyoh
ꞌet Jesus ꞌaw huwa ꞌootꞌen tuneꞌóotꞌen ghaítꞌah, ꞌet whuntsꞌih bulunah
nduda, ꞌen zeh bukꞌedilnih hoh soo náꞌbulhꞌih. 6 ꞌEt ndunnah ꞌaw be ꞌalhaꞌ
hoontꞌah, ꞌi chahiyítꞌih, ꞌet Jesus buba hooncha. ꞌInkꞌez whunat keyah
hoh neya ꞌinkꞌez dune hubodulhꞌeh.

Yugha hoodulꞌeh lanezi ꞌonus ꞌat nanah (12), ꞌen Jesus whébalhꞌa
7 ꞌAw ꞌet ndunnah lanezi ꞌonus ꞌat nanah, “Anih,” hubudániꞌa ꞌinkꞌez

nanah hinli hoh lhelhtsꞌun whebalhꞌa. ꞌInkꞌez hiye úlhtus, ꞌi hubugha
iníꞌai ntsiꞌ nudúdeh, ꞌi dune yudúltsꞌi ꞌi hitsꞌah hanáhinooyoot ka.

8 ꞌInkꞌez khunek ulhtus, ꞌi hubutlꞌaidaꞌai, “Tehꞌus tsꞌih hoonliyaz teh
whutoohla gunih! Tehꞌalh, ꞌi chah, ézdlai, ꞌi chah, kꞌus sooneya teh
bulh sudoolhúꞌoo gunih! Tuz ꞌi zeh dutóohtan. 9Nuhkesgwut, ꞌi ꞌinkꞌez
dzooztꞌan ꞌilhukꞌi be súhke, ꞌi zeh be ꞌóohneh.” 10 ꞌEt ꞌudun chah ndobúlhni,
“Keyah lhgha dahꞌaz tꞌeh dune bukoo danah honilhti tꞌeh, ꞌet bukoo ꞌet
wahke ꞌutsꞌun keyah tsꞌih téhꞌus whutsꞌun. 11 ꞌEt keyah nenáhꞌaz ꞌinkꞌez
dune ꞌaw hachanwhuhílhꞌal tꞌeh, kꞌus chanuwhuhudústsꞌuk tꞌeh huwu
nátóohtꞌas ꞌinkꞌez whulez chꞌa nuhke naóohghat. ꞌEt dahúja tꞌehonoozeh.
Tsꞌahꞌun nuhwhudúsni Sodom ꞌinkꞌez Gomorrah whutꞌen sdabe hintsiꞌ.
ꞌUdékꞌelhꞌaz dzin tꞌeh hiyédzuh nutézut, ndunnah keyah whutꞌen, ꞌen
ꞌonus nus ba dzuh nahutezut hoꞌ hoontꞌah.”

12 ꞌAw ꞌet whehándel ꞌinkꞌez dune Yakꞌusda bughunek be hubulh
yahúlhtuk, “Nuhwhulubeshi chꞌa lhtꞌananoohdelh,” hubuhútni. 13Lhanah
ntsiꞌ nudúdeh, ꞌi hubugha delhtsꞌi hubugha whenabunanyoot ꞌinkꞌez dune
lhanah nduda khe be hubuhulho hoh soo náꞌbuhalhꞌen.
a 6:7 Ndunnah whelꞌa ꞌuhintꞌah.

John dune too be ꞌulhꞌen, ꞌen hizelhghi
14 ꞌAw ꞌet hubudayi cho Herod hiyúlhni yulh údantsꞌo Jesus dulhcho

hoh búlh khunek bughi denzut. ꞌInkꞌez ꞌutni, “John dune too be ꞌulhꞌen
ꞌutꞌen. Dazsai inle ꞌinkꞌez nakhítna, ꞌet huwa Yakꞌusda ye ulhtus, ꞌi buyidíꞌai
hoh ꞌútꞌen whunulꞌen teh neꞌútꞌen.”

15 ꞌEt bulunah chah, “Elijah ꞌutꞌen,” hutni. ꞌEt ꞌuyoon chah ꞌuhutni,
“Uda hukwꞌunaꞌa Yakꞌusda be nus whunilhꞌen ꞌutꞌen,” hutni.

16 ꞌEt hubudayi cho Herodwhulh ꞌúdantsꞌo hoh ꞌet ꞌutni, “John dune too
be ꞌulhꞌen ꞌutꞌen. Butsi suba kꞌuhinentsel inle da, ꞌet whuntsꞌih nakhítna,”
ni.

17Herod dichꞌoh John dune too be ꞌulhꞌen ꞌahiyooꞌalh huwá bulhꞌa
ínle. Hiyulhghel ꞌinkꞌez tsakꞌe híyaꞌai. Ndun tsꞌeke Herodias hiyúlhni,
ꞌen yughusda. ꞌEn gha ꞌuyínla ínle. Dulhutsin Philip buꞌat ꞌen lhchꞌa
bunenjoot, ꞌet whuntsꞌih yughusda. 18 John dune too be ꞌulhꞌen Herod
yudani, “Yakꞌusda bughunek kꞌuninyuz hoꞌ ꞌintꞌah nyulhutsin buꞌat zih
silda.” 19 ꞌEt huwabuꞌatHerodias, ꞌen Johndune too be ꞌulhꞌen yutsꞌudutnik
ꞌinkꞌez yuzoolhghelh hukwaꞌninzun. ꞌEt whuntsꞌih Herod, ꞌen bugha ꞌaw
yuzoolhghelh ghaítꞌah. 20 ꞌEt Herod ꞌen chah John dune too be ꞌulhꞌen yé
nuljut, tꞌeoonínzun John dune too be ꞌulhꞌen, tsꞌahꞌun dune unli, ꞌinkꞌez
Yakꞌusda budune ꞌintꞌah. ꞌEt huwa yugha ꞌóoli. John whulat tuneꞌútꞌen,
ꞌet huwa hóontꞌi hoh yoozélhtsꞌai.

21 ꞌEt ꞌilhudzin Herodias bughá whultsꞌut Herod whuzdli dzin ꞌet dune
dézti ꞌinkꞌez nehughan moodih chah ꞌinkꞌez Galilee whutꞌen moodih
tubulh, tsꞌiyawh bughunuséya. 22Herodias butseꞌ danínya ꞌinkꞌez huba
nedak. Herod ꞌinkꞌez hubughunusja tubulh huba hoonzoo. ꞌEt hubudayi
cho Herod ndun tsꞌeke ndi yúlhni, “Ndai sutsꞌun bukaꞌdini, ꞌi ngha
tesdlelh,” yúlhni.

23Lhat yutsꞌu náhezya hoh ndi yúlhni, “Ndai sutsꞌun bukaꞌdini, ꞌi ngha
tesdlelh, ndai hubudayi cho be usdli, ꞌi lhulcho ꞌi whuntsꞌih ngha tesdlelh,”
yúlhni.

24 ꞌEt ndun tsꞌekeyaz ꞌaz whenája ꞌinkꞌez buꞌama ꞌen yoodalhkut, “Ndai
simba butsꞌuhukwaꞌ doosni?” yúlhni, “John dune too be ꞌulhꞌen butsi,”
yúlhni, buꞌama.

25 ꞌEt tsꞌekeyaz ꞌahoh hubudayi cho yutsꞌun lhgha nadija ꞌinkꞌez ndi

yúlhni, “John dune too be ꞌulhꞌen butsi kꞌan ꞌahoh tsetsꞌai be sugha
ninínkaih,” yúlhni.

26 ꞌEt hubudayi cho ꞌahoh ni suli ꞌet whuntsꞌih ꞌaw yuchꞌa ꞌutsꞌun
ꞌudooni ghaítꞌah, bughunusja ꞌen hubunalh yutsꞌu náhezya ꞌet huwa. 27 ꞌEt
ꞌahoh ꞌilhunuh huwuhinli, ꞌadinla delhtsꞌi tsꞌih wheyálhꞌa, John dune too
be ꞌulhꞌen butsi whusaínooꞌalh wheni. Huwuhinli ꞌen ꞌadinla delhtsꞌi tsꞌih
whénya ꞌinkꞌez John dune too be ꞌulhꞌen yutsi kꞌéinentsel. 28Tsetsꞌai bé
naꞌai ꞌinkꞌez tsꞌekeyaz yutlꞌayánkai. ꞌEn beꞌama yutlꞌayankai. 29 ꞌEt John
dune too be ꞌulhꞌen yugha hoodulꞌeh hiyulh ꞌúdantsꞌo, buyustꞌe hikunasdel
ꞌinkꞌez whuyihiyalhti.

5,000 dune Jesus hiyooꞌalh, ꞌi hubugha inínla
30 ꞌAw ꞌet ndunnah whelꞌa whusanáhedel ꞌinkꞌez Jesus tsꞌun

ꞌilhuhowezdel ꞌet ꞌuhidáni ntsꞌoh tunéꞌhustꞌen ꞌinkꞌez ndet dune
whéoobuhodalhꞌi. 31Lhanah dune whusahúdulh ꞌinkꞌez whenáhudelh,
ꞌet huwa Jesus ꞌinkꞌez yugha hoodulꞌeh tubulh ꞌuhúteꞌalh ꞌet whuntsꞌih
búghachawhulhtsꞌit, ꞌet ndobúlhni, “Utsꞌun uztoodelh ntsꞌe whenichꞌoh
úztetꞌilh, ꞌet ꞌastlꞌiyaz naoolhuyis.”

32 ꞌAw ꞌet nus tsꞌi be hutezki, dune hoolah tsꞌih whuz nehúninki. 33 ꞌEt
whuntsꞌih lhanah dune hubaꞌen hutezki hoh ꞌinkꞌez ꞌahoh tꞌehonínzun ndun
ꞌintꞌah, ꞌet huwa keyah totsuk whutꞌen lhanah helwus. Jesus ꞌinkꞌez yugha
hoodulꞌeh tubulhbutsuh ꞌetwhuz lhghahadílghaz. 34 ꞌEt Jesus tsꞌi be hainya
lhanah ꞌilhuhowezdel ꞌet hubunilhꞌen, tube hubugha téꞌnanzin ꞌantsꞌih
sheepyaz bughuchaídlah líꞌhintꞌah. ꞌEt lhat ꞌet whubuwhéoodunilhꞌi.

35 ꞌAw ꞌet ye ꞌún whezulh hoh yugha hoodulꞌeh highu nindel ꞌinkꞌez
ꞌuhiyúlhni, “Aw ꞌet tube ye ꞌún whezulh ꞌinkꞌez njan dune hoolah chah
ꞌuhoontꞌah. 36Ndunnah dune tsꞌiyawh nꞌawh keyah tsꞌih nabalhꞌalh ꞌinkꞌez
ꞌi tsꞌuyi, ꞌi náhiyoododuket hiyooꞌalhwheni, ndunnah ꞌaw hiyooꞌalh hoolah
ꞌet huwa.”

37 ꞌEt Jesus ndobúlhni, “Nuhwhenichꞌoh hiteꞌulh, ꞌi hubugha ínahꞌai
daja.” ꞌEt hiyoodulhkut, “Whuz uztedulh hukwaꞌninzun ꞌinkꞌez $200.00
kꞌah tsꞌuyi, ꞌi tsꞌonket ꞌinkꞌez ih hubughaízteꞌalh?”

38 ꞌEtwhuntsꞌihJesushuboodulhkut, “Lhesdáltsukahtꞌi ꞌetwhunulhꞌen.”

ꞌEt nahuhoonꞌai hoh ꞌet ꞌuhiyúlhni, “Skwunlai lhes ꞌinkꞌez nankoh lhook
chah.”

39 Jesus ꞌet yugha hoodulꞌeh ndobúlhni, “Tsꞌiyawh dune lhelhdun
nibunahle ꞌinkꞌez tlꞌoyaz kꞌut hudóoltsꞌi.” 40 ꞌAw ꞌet dune nátlꞌahudeltsꞌi
tlꞌoyaz kꞌut lanezi lanezi (100) ꞌinkꞌez skwunlai lanezi (50) hoh lhanoowh
teh lhuhusdúguz. 41 ꞌAw ꞌet Jesus nyoo lhes ꞌinkꞌez lhook bulh yílhchoot,
ndoh yakꞌuz tsꞌih yutaꞌen ꞌinkꞌez, “Suchanailya,” ni hoh tenadedli. ꞌEt
lhes taidalhkut hoh yugha hoodulꞌeh hubutunyoole ka butlꞌayánla. ꞌEt
nankoh lhook chah ꞌet ndúyinla hoh butainínla. 42Tsꞌiyawh ꞌuhaꞌal ꞌinkꞌez
ꞌuhunesdai. 43 ꞌEt yugha hoodulꞌeh lanezi ꞌonus ꞌat nankoh (12) kꞌitsꞌai
dezbun, ꞌi lhook ꞌinkꞌez lhes bulh ꞌet ninínkat, ꞌi ꞌilhunahíghezdla. 445,000
dune, ꞌen ndi lhes hiyaꞌal.

Jesus too kꞌut nuya
45 ꞌAhoh Jesus yugha hoodulꞌeh tsꞌi be naóobalhꞌa ꞌinkꞌez Bethsaida

huwhútni keyah whuz dutsuh whebalhꞌa nyan tadatus tsꞌih whuzꞌai.
ꞌEt didut ndunnah ꞌilhuhowezdel whenaóobalhꞌa. 46 ꞌEt whenáhedel hoh
tenadutedli ka ꞌaw ꞌet buchꞌa násja ꞌinkꞌez dzulh kꞌuz tsꞌih whénya.

47 ꞌAw ꞌet húlhgha suli ꞌet nyoo tsꞌi be kꞌan zeh taniz hekelh ꞌinkꞌez Jesus
ꞌen dichꞌoh ꞌawhuz nyoh yun kꞌut ꞌintꞌah. 48Yugha hoodulꞌeh hubunilhꞌen
nilhtsꞌi ꞌi yenah hekelh, tube hunintꞌuk, ꞌaw ꞌuhootꞌo chah ghaítꞌah. ꞌEt
bundada haootelhꞌen, ꞌet Jesus too kꞌut uyalh hoh nus whuz hubughuninya
hube ghootéyalh inle. 49 ꞌEt whuntsꞌih hitelhꞌen too kꞌut uyalh hoh, “Dune
tsen ꞌutꞌen,” huninzun. Tube whéhunelhújoot ꞌinkꞌez ꞌuhúldzul. 50 ꞌEt Jesus
ꞌahoh ndobúlhni, “Nuhdzi ulhtus úlhtsi! Si ꞌustꞌen. Whenulhújut ílah.”

51 ꞌEt tsꞌi bet hubughudénya. ꞌAw ꞌet nilhtsꞌi chah ꞌilhuz ninintsꞌi,
ꞌinkꞌez yugha hoodulꞌeh tube buba hooncha. 52Whutsuh whudelhdzulh
lhes dáyinla ꞌet ꞌaw tsꞌahꞌun nechahohooꞌal, ꞌet huwa njan lhes bugha
dahóoja hubeni taóodooltsꞌit ghaítꞌah.

Gennesaret whutꞌen hunduda, Jesus soo náꞌbulhꞌen
53 ꞌAw ꞌet nyan bun kꞌut yahúninki ꞌinkꞌez keyah Gennesaret huwhútni,

ꞌet tsꞌi whehídinguz. 54Tsꞌi bez hahándel ꞌaw ꞌet Jesus ꞌen nahuyoolhútsꞌit.

55 ꞌEt huwa ndulhcho nahulhúghaz ꞌinkꞌez ntsꞌoh Jesus usda hiyulh ꞌúditsꞌo
hoh, nduda hikꞌusútez ꞌi be hitsꞌúbutule. 56 ꞌInkꞌez ntsꞌoh Jesus nuya keyah
whuyaz kꞌus keyah whuti kꞌus khunai nuyéh ꞌeꞌóoket whutah dune
ꞌilhodulh whuz nduda nébuhunle ꞌinkꞌez Jesus híghu tédudlih, “Nyunaih
ꞌantsꞌih bukꞌabah ꞌet hunduda ꞌen hitꞌaóonalh,” hiyúlhni. ꞌEt ndunnah
yutꞌagheznai, tsꞌiyawh soo náꞌhuja.

Jesus, ꞌen Lizwif butsuh whudelhdzulh wheóobuhodalhꞌi, ndai
dune butsꞌuhaídultsꞌit, ꞌi bugha lubeshi hilhchokw

7 ꞌAw ꞌet Pharisee ꞌinkꞌez Moses beꞌ dustlꞌus ꞌukꞌununaꞌúsduguz tubulh
Jerusalem tsꞌih huhándel ꞌen Jesus higha wézdel. 2 ꞌEt hubunílhꞌen

bulunah Jesus yugha hoodulꞌeh dula tsun bulh ꞌuhaꞌalh. ꞌUda Pharisee,
ꞌen ꞌet, “Me” huwhútni inle ꞌet butsꞌúhahuhóꞌai. 3Pharisee ꞌinkꞌez ꞌonus
ꞌawh Lizwif tsꞌiyawh butsuh whudelhdzulh whebuhodalhꞌi whuz naꞌa
ꞌuhintꞌah soo tsꞌahꞌun naꞌa dula toonáhugus kꞌez ꞌuháꞌalh. 4 ꞌOoket bukoo
tsꞌih hanahudulh teh laꞌhuldoh ꞌet kꞌan zeh ꞌuhaꞌalh. Lhat huba hoosdzi
teh néꞌhutꞌen, dulubot, hube ꞌoosaꞌ, ꞌinkꞌez ꞌuyoo hiyéneꞌutꞌen, ꞌi chah,
hubukwꞌusti chah, soo bubaꞌ hoontꞌah kꞌunaꞌa zeh toonahíyugus.

5 ꞌEt huwa Pharisee ꞌinkꞌez Moses beꞌ dustlꞌus ꞌukꞌununaꞌúsduguz Jesus
hiyoodulhkut, “Et dáhoontꞌah huwa ngha hoodulꞌeh netsuh whudelhdzulh
whuneoodalhꞌi kꞌunaꞌa chaꞌhustꞌen ꞌinkꞌez hubula toonáchahusgus hoh
ꞌuhaꞌalh?”

6 ꞌEt Jesus ndobúlhni, “Nuhwheni duba nahdzoo! ꞌAlha zeh Isaiah
nuhwhugha nus whunilhꞌen ꞌukꞌeꞌánguz inle hoh njan ndutni,

‘Ndunnah bughunek be suba hodelhti,
ꞌet whuntsꞌih ꞌaw budzi yuh hoh buba ꞌalhaꞌ chaꞌústꞌah.
7Sutsꞌun téni hunilhdzun dooka ꞌuhutni,

ndi yun kꞌut dune nihiniꞌai, ꞌi Yakꞌusda bughunek
hiyílhꞌi hoh dune whubuhodulhꞌeh.’”

8 ꞌEt Jesus ꞌutni, “Yakꞌusda bughunek nuhtlꞌaídaꞌai, ꞌi ꞌaw chaoozulhtsꞌai
ꞌinkꞌez yinkak dune whubuhodalhꞌi, ꞌi zeh bukúneꞌuhtꞌen, tsetsꞌai, lubot,
ꞌinkꞌez ꞌuyoo hiyéneꞌutꞌen, ꞌi tóonahgus hoh ndúhoontꞌah, ꞌet zeh dune
whubodulhꞌeh.”

9 ꞌEt ꞌonus ꞌun chah Jesus ꞌutni, “Tube ꞌuyoo ahli! Yakꞌusda bughunek
nuhtlꞌaídaꞌai ꞌi buladehtnik, ꞌinkꞌez nuhwhenichꞌoh be dune hoodulhꞌeh,

ꞌi zeh nuhtꞌuk hoh whubodulhꞌeh. 10 ꞌEt Moses beꞌ dustlꞌus ꞌukꞌuneꞌuzguz,
ꞌi njan ndutni, ‘Nyeꞌabá ꞌinkꞌez nyeꞌama bulh hubudólhti,’ ꞌinkꞌez ‘Ndan
buꞌama kꞌus buꞌabá dzuh tsꞌih bughuyatelhtuk, ꞌen daóotsah hubaꞌ
hoontꞌah.’ 11 ꞌEt whuntsꞌih ndan beꞌama ꞌinkꞌez beꞌabá chah ye yula tetꞌilh,
ꞌi dune yitꞌi tꞌeh ꞌinkꞌez ꞌi ‘Corban ꞌuhoontꞌah’ ní tꞌeh, (ndi ‘Corban’ Lizwif
bughunek ꞌet dakelh kꞌunaꞌa ‘Yakꞌusda beꞌílhdzun’ ni hoh ꞌutni), 12 ꞌet
hoh ꞌaw beꞌama ꞌinkꞌez beꞌabá bulh hubula ꞌootꞌen whuchꞌa hobodelhꞌi
hoꞌ dahni. 13 ꞌEt njan huwa Yakꞌusda bughunek ꞌaw chaoozúlhtsꞌai ꞌinkꞌez
bukꞌúnuchaꞌzahtꞌen. Whuz naꞌa dune whúbunulhtun lhat hoh ꞌudun chah
nuhwhenichꞌoh nuhkꞌunaꞌa hoh, whuz naꞌa wheoobunulhtun.”

Ntsꞌenaꞌa lubeshi tsꞌilhchuk
14 ꞌEt ꞌilhuhowezdel Jesus doochah, “Anih! Soozélhtsꞌai tsꞌiyannah

ꞌinkꞌez nuwheni taoodóoltsꞌit,” hubúlhni. 15 “Ndai dune hiyilhchuk, ꞌi ꞌaw
bugha lubeshi ólhchoot ghaítꞌah, ꞌet whuntsꞌih ndai dune butsꞌuhaídultsꞌit,
ꞌi bugha lubeshi hilhchokw.

16Ndan hubudzo hooni, ꞌen hiyoozólhtsꞌa hubaꞌ hoontꞌah.”
17 ꞌIlhuhowezdel ꞌet hubutahanája ꞌinkꞌez koodanánja hohyughahoodulꞌeh
ndi higha hódulꞌeh yé yaílhtuk, ꞌet hukwa hiyoodulhkut. 18 ꞌEt ndobúlhni,
“Nuhwheni chah ih nuhwheni hoolah? ꞌAw nuwheni taóodulhtsꞌit hoh
ndai dune yuꞌalh, ꞌi bugha lubeshi wulhchoot ghaítꞌah. 19 ꞌAw budzi be
chayuskat, bubut zeh be yúkat ꞌinkꞌez buyustꞌe tsꞌih hanaidukat, ꞌet whuz
naꞌa untsiꞌ, ꞌi neyustꞌe tsꞌuh hanádukat.”

20 ꞌInkꞌez ndobúlhni, “Ndai dune budzi yuh whutsꞌahaidultsꞌit, ꞌi bugha
lubeshi tsꞌilhchokw. 21 ꞌEt dune budzi yuh tsꞌih whuz de ꞌutꞌen untsiꞌ
butsꞌuhaídukat, ꞌet huwa ꞌuyoon dune buꞌat bulh lubeshi hilhchokw, dune
tsꞌeke bulh tintaꞌ ꞌutꞌih, nehughan chah, 22 ꞌuhundunutꞌih chah, ꞌuyoon
beꞌilhdzun kaꞌ huninzun, hoontsiꞌ kꞌunaꞌa túneꞌhutꞌen, dune nahunaꞌah
chah ꞌuhutꞌen, yooyá chailah, ꞌuhoolnih chah, Yakꞌusda chꞌa yahalhtuk,
ꞌuhudelhúti, ꞌinkꞌez yílah tuneꞌhutꞌen. 23 ꞌI tsꞌiyawh ndi dune budzi yuh
tsꞌih hadúltsꞌit, ꞌi bugha lubeshi hilhchokw.”

Ndun ꞌudun yun kꞌut whutꞌen tsꞌeke, ꞌen buba ꞌalhaꞌ hoontꞌah
24 ꞌEt Jesus whenája hoh Tyre ꞌinkꞌez Sidon huwhútni keyah ꞌet whunat

whuz lhghu nadija. ꞌEt ꞌilhunuh koo danínya ꞌinkꞌez ꞌet usda ꞌuyoon
tꞌehonózin hukwa chaꞌnízun, ꞌet whuntsꞌih ꞌaw buchꞌa ntoolꞌih ghaítꞌah.
25 ꞌIlhunuh tsꞌeke buyatsꞌe ntsiꞌ nudúdeh, ꞌi buyidínda, Jesus yulh úditsꞌo
hoh yughu ninya ꞌinkꞌez yubut nachánetno. 26Ndun tsꞌeke ntsꞌiz de haínya
ꞌinkꞌez ꞌen Greek bukꞌunaꞌa yalhtuk ꞌinkꞌez Phonecia, Syria whuzꞌai, ꞌet
whuzdli ꞌintꞌah. ꞌEn Jesus yughu tédudlih hoh ndi yúlhni, “Ntsiꞌ nudúdeh,
ꞌi suyatsꞌe butsꞌuhanaínonyoot.”

27 ꞌEt whuntsꞌih Jesus tsꞌeke ndi yúlhni, “Uskeh, ꞌen choo hububéꞌ
tsꞌoolhꞌalh. ꞌAw tsꞌahꞌun chaꞌhóotꞌah ꞌuskeh hiyaꞌalh, ꞌi tsꞌílhchoot ꞌinkꞌez
lhiyazkah hubugha tsꞌiyooꞌalh ghaítꞌah.”

28 ꞌEt tsꞌeke ꞌuyúlhni, “Moodihti, ꞌalhaꞌ dini, ꞌet whuntsꞌih whulutah
teh lhiyazkah ꞌen whuntsꞌih kwꞌuzdai tꞌah yun nakat, ꞌi ꞌuskeh yughaꞌ
wézꞌal, ꞌi hiyaꞌalh.”

29 ꞌEt Jesus ndiyulhni, “Et ndedénja ꞌet huwa nkoo tsꞌih naíndalh, ntsiꞌ
nudúdeh, ꞌi nyatsꞌe buyuh hánaidede.”

30 ꞌEt koo tsꞌih whenája ꞌinkꞌez buyatsꞌe kwꞌusuti kꞌut usti ntsiꞌ nudúdeh,
ꞌi buyah hanaidede.

Dunechaꞌdústsꞌuk ꞌinkꞌezyachalhtukchaꞌintꞌah, ꞌenJesussoonáꞌyinla
31Doo cha zeh Jesus ꞌen Tyre ꞌinkꞌez Sidon keyah hohwheghah lhuséya,

ꞌEt Decapolis keyah whutah lhuséya ꞌinkꞌez Galilee Bun kꞌut whuz ninya.
32 ꞌIlhunuh dune chaꞌdústsꞌuk ꞌinkꞌez yachalhtuk chaꞌintꞌah, ꞌen Jesus
highu nihinílhya ꞌinkꞌez Jesus highu tédudlih yukꞌédoolnih ka.

33 ꞌEt Jesus bughah ꞌudunyaz nínilhya hoh yudze ꞌalhge, ꞌinkꞌez ꞌún
whenzo, ꞌinkꞌez dune yutsoola yutꞌagheznai. 34 Jesus nduk yakꞌuz tsꞌih
yutáꞌen, telhayiz ꞌinkꞌez dune ꞌuyúlhni, “Ephphatha!” Ndi Lizwif bughunek
ꞌet “Mba dáꞌ dutooltsꞌit,” ni hoh ꞌutni. 35 ꞌEt ꞌahoh dune ꞌuditsꞌo nasdli
ꞌinkꞌez soo yálhtuk chah nasdli.

36 ꞌEt ndobúlhni, “Khun teh dune dóohtni gunih!” ꞌAw ꞌet, “Dah”
ndobúlhni, ꞌet whuntsꞌih ꞌonus nus huwu yahulhtuk. 37 ꞌInkꞌez ndan
huboditsꞌo tsꞌiyawh huba hooncha, “Sóo ꞌusdla tsꞌiyantsuk néꞌwhulꞌen,

chaꞌhudústsꞌuk ꞌuhuditsꞌo ꞌinkꞌez yachahúlhtuk chah yahulhtuk hubulhtsi,”
hutni.

Jesus 4,000 bugháꞌ niꞌai

8 ꞌAw sa ilah hukwꞌelhꞌaz doochah zeh dune lhanah ꞌilhuhowezdel
ꞌaw ꞌet ꞌuhuteꞌalh, ꞌi hoolah suli hoh Jesus yugha hoodulꞌeh, “Anih,”

hubudáni ꞌinkꞌez ndobúlhni, 2 “Ndunnah dune hubugha teꞌnuszun. ꞌAw ꞌet
tat dzin sulh ꞌúhetꞌen ꞌinkꞌez hiyooꞌalh, ꞌi hoolah. 3 ꞌEt nduhíntꞌah bukoo
tsꞌih whenábalhꞌa tꞌeh nahedulh hoh bukaootoodeh. Bulunah tube nilhdza
tsꞌih hahándel ꞌet huwa.”

4 ꞌEt yugha hoodulꞌeh hiyoodulhkut, “Ndoh dune chahóotꞌih, ntsꞌe
simba hiteꞌalh, ꞌi natsꞌóolelh lheꞌhuneltsuk dune gházteꞌalh wheni?”

5 ꞌEt Jesus huboodulhkut, “Daneltsuk lhes sutꞌe ahtꞌi?” ꞌEt ndi híyulhni,
“Skwunlai ꞌonus ꞌat nankoh lhes sutꞌe.”

6 ꞌEt ꞌilhuhowezdel yun natlꞌahudóoltsꞌih huwa bulhꞌa. ꞌEt skwunlai
ꞌonus ꞌat nankoh lhes yílhchoot ꞌinkꞌez, “Suchanailya,” ni hoꞌ tenadedli.
Taidalhkut ꞌinkꞌez yugha hoodulꞌeh yutlꞌaiyanla hubutunyoonih ka,
ꞌinkꞌez hudelhtsꞌi butaininik. 7 ꞌEt lhook chah ntsoolyaz hitꞌi, ꞌi chah Jesus
“Suchanailya,” ni hoh yuba tenadedli ꞌinkꞌez ꞌi chah yugha hoodulꞌeh
ndobúlhni, “Hubutunyoonih.” 8Tsꞌiyannah ꞌahaꞌal ꞌinkꞌez ꞌuhunesdai. ꞌEt
yugha hoodulꞌeh skwunlai ꞌonus ꞌat nat kꞌitsꞌai dezbun ꞌi higháꞌ wezꞌal, ꞌi
dih tezkat. 94,000 batꞌen ꞌen ꞌahaꞌal. ꞌAw ꞌet Jesus hoh whenaóobalhꞌa.
10 ꞌEt ꞌahoh yugha hoodulꞌeh bulh tsꞌi be náhedel ꞌinkꞌez keyahDalmanutha
huwhútni whuz yanahúsduki.

Ndunnah Pharisee, ꞌen Jesus buba
hooncha tuneꞌtetꞌilh ꞌuhooleh hukwa hiyoodulhkut

11 ꞌEt bulunah Pharisee, ꞌen Jesus highu nindel ꞌinkꞌez hiyenah hoh
hiyóolhdzih hiyóodúlhkut, “Alha Yakꞌusda ntlꞌahónꞌai tꞌeh, yakꞌuz tsꞌih
hooncha tuneꞌtantꞌilh ꞌuhonleh, ꞌi be tꞌétsꞌonoozeh ka.” 12 Jesus tube cho
hiba dzuh ꞌuhídeja ꞌinkꞌez ndobúlhni, “Di ka kꞌan dune huwa neꞌutꞌen
hukwaꞌhutni? ꞌAlha ꞌun whudúsni ꞌaw ndi yun kꞌut whudune ndúhoontꞌah
honóolhꞌen ghaítꞌah.” 13 ꞌEt ꞌahoh buchꞌa nanja, tsꞌi be nája ꞌinkꞌez bun
kꞌut nyan whenadúki.

Huwohle Pharisee ꞌinkꞌez Herod hubules untéldoh, ꞌi chꞌa hubúlhni
14Yugha hoodulꞌeh lhes nahodelhúnuh, lhes lhukꞌi zeh tsꞌi be húlhꞌai.

15 ꞌEt Jesus hubugha utni, “Huwohle, ꞌahoolhyez khuhdli Pharisee ꞌinkꞌez
Herod hubules untuldoh, ꞌi chꞌa,” hubúlhni.

16 ꞌAw ꞌet lhulh yáwhehuniltuk, “Et ꞌaw lhes chatsꞌítꞌih ꞌet huwa ꞌutni.”
17 ꞌEt Jesus daja hutni ꞌuda tꞌeoonínzun, ꞌet ndó bulhni, “Et di ka

lhes cháhtꞌih ꞌet huwa yalhtuk, ꞌawhuz ntꞌeoonuzúhzun kꞌus nuhwheni
tꞌachaoodulhútsꞌit nuhdzi ꞌawhuz ih dutsꞌun hoꞌ dahni? 18Nuhna hoonli be
chaóozehꞌen, nuhdzo hóonli be chaꞌduzahtsꞌuk. ꞌAw ihwhunachasulhúnik?
195,000 dune skwunlai lhes hubutaidalhkut hoh daneltsuk kꞌitsꞌai dezbun
ꞌi dune yughaꞌ wézꞌal, ꞌi dih tezkat inle?” “Lanezi ꞌonus ꞌat nankoh,”
hiyúlhni.

20 “ꞌInkꞌez skwunlai ꞌonus ꞌat nankoh lhes 4,000 dune butaidalhkut,
daneltsuk kꞌitsꞌai dezbun, ꞌi higháꞌ wezꞌal, ꞌi dih tezkat ínle?” hubúlhni.
“Skwunlai ꞌonus ꞌat nankoh,” hiyúlhni.

21 ꞌInkꞌez ndobúlhni, “Et ꞌawhuz ih nuwheni tachaoodulhtsꞌit?”

Keyah Bethsaida ꞌet Jesus dune chawhésꞌen whéꞌen nayulhtsi
22 ꞌEt Jesus yugha hoodulꞌeh bulh keyah Bethsaida huwhútni whuz

hunindel hoh ꞌilhunuh dune chawhésꞌen, ꞌen Jesus highu nihínilhya ꞌinkꞌez
highu tedudlih yukꞌedoolnih ka. 23 ꞌEt Jesus chawhésꞌen yula ilhchoot
ꞌinkꞌez keyah whuchꞌa inílhya hoh lhchꞌaz dune yuna kꞌénzo ꞌinkꞌez yuna
kꞌédilnik hoh ndiyulhni, “Dahooja, hoonliyaz hoꞌen ih?” yúlhni.

24Dune yutáꞌen ꞌinkꞌez ꞌutni, “A, dune nulhꞌen, ꞌet whuntsꞌih ꞌaw
tsꞌahꞌun chaoozesꞌen, dune ꞌantsꞌih duchun liꞌhintꞌah hoh nuhúdelh.”

25 Jesus doochah zeh lhchꞌaz dune yuna kꞌédilnik ꞌinkꞌez yeduk yutaꞌen
hoh ꞌet ꞌaw ꞌet wheꞌen nasdli ꞌinkꞌez tsꞌiyaitsuk huba hooltsai. 26 ꞌEt Jesus
dune chawhésꞌen bukoo tsꞌih whenáyalhꞌa ꞌinkꞌez khunek ulhtus, ꞌi be
ndi yúlhni, “Bethsaida tsꞌih nátonja gunih ꞌinkꞌez Bethsaida whutꞌen ndo
budóni gunih!”

Jesus ndan unli, ꞌet Peter huwu yalhtuk
27 ꞌInkꞌez yugha hoodulꞌeh bulh Caesarea Philippi ꞌet keyah whuz

whehándel. Hedulh hoh huboodulhkut, “Ndun dune sughu yahulhtuk
tꞌeh, ndan usdli hutni?”

28 ꞌEt yugha hoodulꞌeh ꞌuhiyúlhni, “Bulunah ꞌuhutni John dune too beꞌ
ꞌulhꞌen inle ꞌintꞌah. ꞌEt ꞌuyoon ꞌuhutni Elijah ꞌen Yakꞌusda whusaítelhꞌalh
ꞌintꞌah. ꞌEt ꞌuyoon chah Yakꞌusda be nus whunílhꞌen ꞌilhunuh ꞌintꞌah
hutni.”

29 ꞌInkꞌez yugha hoodulꞌeh ndobúlhni, “Nuhwheni do, ndan ꞌustꞌah
dahni?” ꞌEt Peter ꞌutni, “Nyun Christa ꞌunintꞌah.”

30 Jesus khunek ulhtus ꞌi be ndobúlhni, “Si sugha dune dóohni gunih!”

Dzuh nutezut, ꞌinkꞌez datetsah, ꞌet Jesus huwu yailhtuk
31 ꞌAw ꞌet Jesus yugha hoodulꞌeh whubodulhꞌeh ꞌinkꞌez ndobúlhni,

“Yinkak dune yeꞌ tube cho dzuh nuhítelhdzut. ꞌEt netsuh whudelhdzulh,
náwhulnuk moodih ꞌinkꞌez Moses beꞌ dustlꞌus ꞌukꞌununaꞌúsduguz chah
tsꞌiyawh ꞌaw hiyoozólhtsꞌa ghaítꞌah. Hituzelhghelh ꞌinkꞌez whulh tat dzin
dinadutédalh.” 32Soo tsꞌet cho hubúlhni, ꞌet huwa Peter, ꞌen Jesus ꞌudun
nenílhti ꞌinkꞌez hukwaꞌyudáni.

33 Jesus yugha hoodulꞌeh butsꞌun nalhúꞌa ꞌinkꞌez Jesus, ꞌen Peter
hukwaꞌyúlhni, “Satan sutꞌak ninínyih! Ndi yun kꞌut hoonliyaz zeh yugha
nuní nuzut. ꞌAw Yakꞌusda be ꞌutꞌen kꞌah bugha nuní chanuzinzut.”

34 ꞌEt Jesus ꞌilhohuwezdel ꞌinkꞌez yugha hoodulꞌeh tubulh, “Anih,”
ndobúlhni, “Ndan suntédulh hukwaꞌhuninzun, dichꞌoh duba moodih
nahoodle ghaítꞌah. Dulhdulalhgus hídutootan ꞌinkꞌez suntooya. 35 ꞌEt ndan
dukꞌunaꞌa zeh hukwaꞌhuninzun, ꞌen ꞌaw ꞌilhuz wheni hukhoona ghaítꞌah.
ꞌEt whuntsꞌih ndan si suba, ꞌinkꞌez khunek unzoo, ꞌi bugha ꞌet huwa
daházsai tꞌeh, ꞌen ꞌilhuz wheni hukhutenalh. 36 ꞌEt dune yinkak ndulhcho
ꞌuhoolhdzun ꞌinkꞌez dazsai tꞌeh, ndet simbawhuchꞌa hólhdeh? ꞌAw ꞌuhóneh
ghaitꞌah! 37Kꞌus dahóontꞌah simba datsꞌúzsai tꞌeh, ꞌaw hoonli be whuntsꞌih
ꞌilhuz tsꞌukhutenalh natsꞌuhoket ghaítꞌah. 38 ꞌEt kꞌan yukꞌedinzut lhanah
dune tsꞌeke bulh tintaꞌ hutꞌih, ꞌinkꞌez Yakꞌusda nahodilnah hoꞌ hintꞌah.
ꞌEt huwa ndan dune si ꞌinkꞌez sughunek bulh hukwaya unli tꞌeh, ꞌet sih
a 8:29 Ndi boozi, “Yakꞌusda netsꞌítelhꞌa” ni ho ꞌutni.

yinkak dune yeꞌ, ꞌen yukaya hutele hoh lizas bulh beꞌaBá butsꞌuhayánduz,
ꞌi tah whusanája tꞌeh.”9 ꞌEt ꞌonus ꞌun chah ndutni, “Njan whunaoolhúnih, ndet tsꞌiyannah

Yakꞌusda ye úlhtus, ꞌi be hikꞌúneꞌutꞌen, ꞌi whusáwhuteltsꞌulh, bulunah
dune njan hudelhtsꞌi hoteꞌilh dahútetsah whutsuh.”

Jesus ꞌutsꞌun naꞌa be hóodiltsai
2Lhkꞌutakꞌi dzin inle hoh ꞌet Jesus, Peter, James ꞌinkꞌez John dulh

hubutelhúdel ndoh dzulh kꞌuz dulh ꞌóbilya. ꞌEt hinilhꞌen hoh ꞌutsꞌun naꞌa
be hóodiltsai. 3 ꞌInkꞌez bunaih be hóodiltsai, lheyul kꞌet ꞌantsꞌih soo tsil ꞌet
nduja, degha nus ndi yun kꞌut soo toonasdúguz, ꞌi bugha ꞌonus nus lheyul
suli. 4Ndunnah tanah yugha hoodulꞌeh khunyaz Elijah ꞌinkꞌez Moses bulh
Jesus hizih siyin ꞌinkꞌez hiyulh yálhtuk hoh hiyaꞌen.

5 ꞌAhoh Peter Jesus yulh yatelhtuk, “Nehodulhꞌeh hoonzoo hoꞌ hoontꞌah
njan uzdelhtsꞌi. Tat bun nuhwhuba netsꞌoolelh, ꞌilhukꞌi nyun mba, ꞌilhukꞌi,
ꞌi Moses ba, ꞌinkꞌez ꞌilhukꞌi, ꞌi Elijah ba.” 6Peter ndi khunek be yalhtuk hoh
daja dutenilh ꞌaw ntꞌeoonízun, ndunnah tahultꞌah ꞌen tube hunelhújoot
ꞌet huwa ꞌutni.

7Khunyaz kwꞌus bukꞌeínde ꞌinkꞌez yedoh kwꞌus tah tsꞌih yaztelhtuk,
“Ndun sichꞌoh suYeꞌ ꞌintꞌah, tube bukꞌesiꞌ. ꞌEn soo óozelhtsꞌai,” whutni.

8 ꞌEt ꞌahoh dunat nuhúyuzꞌen, ꞌaw ꞌuyoon chahíꞌil, Jesus ꞌen zeh hubulh
ꞌútꞌen.

9 ꞌAw ꞌet dzulh kꞌut ntsun nahedulh hoh Jesus khunek ulhtus, ꞌi be
ndobúlhni, “Khun teh ꞌuyoon dóohni gunih! Ndet whunulhꞌen, yinkak
dune yeꞌ dinadutédalh ꞌet whutsꞌun.” 10 Jesus bughunek hiyoontun hoh
lhulh yawhehúniltuk, ꞌinkꞌez nduhútni, “Ndi khunek ‘Dazsai ꞌinkꞌez
dinadutédalh?’ dantꞌi ni hoh ꞌutni?”

11 ꞌInkꞌez Jesus hiyoodulhkut, “Et Moses beꞌ dustlꞌus ꞌukꞌununaꞌúsduguz
di ka hubodulhꞌeh Elijah ꞌen ꞌudechoo whusatéyalh?”

12 Jesus ꞌet ndobúlhni, “Elijah ꞌalha ꞌudechoo whusaínya tsꞌiyaintsuk
lhaóodutelilhka. ꞌEtwhuntsꞌihdikaYakꞌusdabughunek ꞌukꞌununaꞌusdúguz,
ꞌi ꞌet ndutni ‘Yinkak dune yeꞌ ꞌen ye dzuh nutezut ꞌinkꞌez tube hitsꞌudutnik
tele?’ 13 ꞌEt whuntsꞌih nuhwhudúsni Elijah ꞌuda whusaínya ꞌinkꞌez dune
ntsꞌenaꞌa hukwaꞌhuninzun tꞌeh, hoh teh néꞌhiyulhꞌen. ꞌEt Yakꞌusda beꞌ
dustlꞌus kꞌut whuz naꞌa ꞌukꞌuneꞌúsduguz ínle.”



233 Mark 9

ꞌUski ntsiꞌ nudúdeh, ꞌi buyídinda, ꞌen Jesus soo naꞌyínla
14 ꞌEt Jesus ꞌonghunnah yugha hoodulꞌeh butananja hoh, dune hubugha

ꞌilhuhowezdel ꞌen hubunilhꞌen ꞌinkꞌez bulunah Moses beꞌ dustlꞌus
ꞌukꞌununaꞌúsduguz yugha hoodulꞌeh hiyenah ꞌuhutni. 15 ꞌIlhuhowezdel
Jesus hitelhꞌen ibulh huba hooncha hoh hidudelhúghaz ꞌinkꞌez, “Dahooja,”
hiyúlhni.

16 ꞌEt JesusMoses beꞌ dustlꞌus ꞌukꞌununaꞌúsduguz huboodulhkut, “Dantꞌi
ghu yalhtuk hoꞌ ꞌudahni?”

17 ꞌIlhuhowezdel ꞌilhunuh dune butahaínya, “Nehodulhꞌeh suyeꞌ ntsiꞌ
nudúdeh, ꞌi buyudínda ꞌet huwa ꞌaw yaoolhtuk ghaítꞌah, ꞌen ntsꞌun
nilhti. 18 ꞌEt ndet ndi ntsiꞌ buyédinda ꞌi hubugha buba hoolhtus tꞌeh,
ꞌet yun nadélduz, huwus buzek hanányi, dughoo lhedúlhkꞌus, ꞌinkꞌez
lhtsꞌedunukw. Ngha hoodulꞌeh ntsiꞌ nudúdeh, ꞌi yeyuhanahinooyoot,
hubudúsni ꞌet whuntsꞌih ꞌaw ꞌuhiyooleh ghaítꞌah.”

19 ꞌInkꞌez Jesus ndi yúlhni, “Aw nuhwheni dune nuhwhuba ꞌalhaꞌ
ꞌuhotꞌe ghaítꞌah! Dáwhuldzah nuhzih tesdalh? Dawhuldzah nuhwhutah
tesdalh sudutéhtsꞌo whutsꞌun ꞌinkꞌez nuhwhuba ꞌalhaꞌ testꞌilh? ꞌUski ndez
sutsꞌu tóolhte!”

20 ꞌEt highu hinílhti. ꞌEt ndi ntsiꞌ nududeh, ꞌi ye yudínda Jesus yutelhꞌen
ibulh, ꞌahoh ꞌuski bukaootezut ꞌinkꞌez nadélduz, ꞌinkꞌez huwus buzek
haneldo hoh núkallhah.

21 ꞌEt Jesus beꞌabá yoodulhkut, “Dáhooldzah ndun ꞌuski ꞌet nduntꞌah?”
yúlhni. “Ntsool da whutsꞌun,” ní beꞌabá.

22 “Lhat hoh ꞌuski yuzoolhghelh hukwaꞌyalhꞌen. Too be chah
yuzoolhghelh hukwaꞌyalhꞌen ꞌinkꞌez tsídunoh chaꞌyulhꞌen. Sooꞌ tenilh
tꞌeh, neghatéꞌnonzeh ꞌinkꞌez nela ꞌoneh!”

23 “A,” yúlhni, “Soo ꞌúlcho ꞌi be be ꞌalhaꞌ hoontꞌah intꞌi tꞌeh, ndan
be ꞌalhaꞌ hoontꞌah hitꞌi tꞌeh, ꞌen tsꞌiyaintsuk neꞌhutetꞌen buba huwa
chaootelhúnah.”

24 ꞌAhoh beꞌabá bunatsultoo hoonli hoh ꞌutni, “SMoodihti be ꞌalhaꞌ
hoontꞌah ꞌustꞌi, ꞌet whuntsꞌih ꞌaw soo chaꞌlhutus. ꞌEt huwa sulaꞌineh, ꞌonus
nus ꞌiltus, ꞌi be ꞌalhaꞌ hoontꞌah, ꞌi be ꞌoostꞌe ka, ꞌet hukwaꞌnuszun.”

25 ꞌEt Jesuswhutelhꞌen ꞌilhuhowezdel ꞌaw ꞌet highawelhúghazhoh ꞌahoh
khunek ulhtus, ꞌi be ntsiꞌ nudúdeh, ꞌi hukwaꞌyudáni, ꞌinkꞌez ndi yúlhni,
“Ntsiꞌ nudúdeh, ꞌi chaꞌhudústsꞌo ꞌinkꞌez yachahulhtuk hubilhꞌi, ndun ꞌuski

buyáh hanaindaih nyudúsni, ꞌinkꞌez doochah ꞌonus ꞌat buyunádondzit
gunih!”

26 ꞌEt ntsiꞌ nudúdeh, ꞌi ndunnah ꞌuski yukaootelhdzut, ꞌinkꞌez tube cho
dulduz, ꞌalzul, ꞌinkꞌez yeyáhanaja. Ndunnah ꞌuski ꞌantsꞌih dazsai liꞌuja. ꞌEt
huwa lhanah, “Dazsai hoꞌ ꞌintꞌah,” hutni. 27 ꞌEt whuntsꞌih Jesus ꞌuski yula
ílhchoot ꞌinkꞌez nduk ꞌúyinla. ꞌEt ꞌuski dichꞌoh dinadija.

28 ꞌEt hukwꞌelhꞌaz Jesus koo danínya hoh yugha hoodulꞌeh whuꞌizyaz
hiyoodulhkut, “Et dáhoontꞌah huwa wheni ntsiꞌ nudúdeh, ꞌi ꞌaw
butsꞌuhanátsꞌinooyoot ghaítꞌah?”

29 ꞌEt Jesus ndobúlhni, “Ndan tenahududli, ꞌinkꞌez saháꞌhudulyih, ꞌaw
ꞌi zeh ntsiꞌ nudúdeh, dune nahiyunteyukw.”

Jesus datetsah doochah huwu yailhtuk
30 ꞌAw ꞌet keyah whuchꞌa nahundel ꞌinkꞌez ꞌet keyah Galilee wheghah

lhunáhusdel. Jesus ntsꞌe whénya tsꞌih dune tꞌéoonózin hukwa chaꞌnízun,
31yugha hoodulꞌeh hubodulhꞌeh ꞌet huwa. ꞌInkꞌez ndobúlhni, “Yinkak
dune yeꞌ, ꞌuyoon dune tlꞌahítelhtelh ꞌinkꞌez hituzelhghelh. Hizelhghi
hukwꞌelhꞌaz whulh tat dzin ꞌet dinadutédalh.” 32 ꞌAw daja ni hoh ꞌutni
ntꞌehonízun ꞌinkꞌez hiyénuljut ꞌaw hiyoodolhkut ghaítꞌah.

Ndan simba netah degha nus dune uncha unli
33 ꞌEt keyah Capernaum tsꞌih whuz lhghu nahudídel. Koo danáhandel

hoh ꞌet Jesus yugha hoodulꞌeh huboodulhkut, “Njan ni ti tsꞌih ahdulh
hoh, dantꞌi ghu yalhtuk hoꞌ dahni?” 34Daja hutni hukwaya hinli ꞌet huwa
tꞌechahudusnih. Ti ꞌet lhenaꞌuhutni hoꞌ hutni, “Ndan simba netah degha
nus dune uncha unli?”

35 Jesus nátlꞌadeda ndunnah lanezi ꞌonus ꞌat nanah yugha hoodulꞌeh,
“Anih,” hubúlhni ꞌinkꞌez ndobúlhni, “Ndan degha nus dune uncha tele
hukwaꞌninzun tꞌeh, ꞌen ꞌudekꞌah wule hubaꞌ hoontꞌah, ꞌinkꞌez tsꞌiyannah
nanéꞌtetꞌen.”

36 ꞌEt Jesus ꞌilhunuh ꞌuskiyaz yílhchoot ꞌinkꞌez hububut ninílhya ꞌinkꞌez
yunasúnik hoh ndobúlhni, 37 “Ndan si soozi gha ndun ꞌuski ndultꞌah
danílhti tꞌeh, si dasunílhti. ꞌInkꞌez ndan dasunílhti, si zeh ilah dasutálhtelh.
Ndun sutélhꞌa, ꞌen chah dahinilhti hoꞌ hoontꞌah.”

Jesus ndobúlhni, “Ndan nechꞌa chadítni, ꞌen neba ꞌintꞌah”
38 ꞌEt John ndi yúlhni, “Nehodulhꞌeh, ꞌilhunuh dune nyoozi be ntsiꞌ

nudúdeh, ꞌi dune butsꞌuhanaídulhdoh, ꞌen uznilhꞌen. ‘ꞌUstlꞌeꞌ ꞌineh tsꞌutni,’
ꞌaw nelh chaꞌustꞌen ꞌet huwa.”

39 Jesus ndobúlhni, “Aw whuchꞌa néhyoot ilah, ndan soozi bugha huwa
ꞌétꞌen ꞌuwhulhꞌen, ꞌen ꞌaw hukwꞌelhꞌaz tꞌeh dzuh kꞌunaꞌa sughi yaoolhtuk
ghaítꞌah. 40Ndan nuhchꞌa chahudítni, ꞌen nuhtsꞌun hudetni hoꞌ hintꞌah.”
41 ꞌInkꞌez ꞌutni, “Njan whunalhúnih, nuhwheni Christ bubeꞌildzun ahli
huwa ndan too whuntsꞌih nuhgha nílhdze tꞌeh, ꞌen Yakꞌusda buba kꞌelhla
whutelhtsilh.”

42 “Et ꞌilhunuh ꞌuski buba ꞌalhaꞌ ꞌustꞌah, ꞌinkꞌez ꞌilhunuh dune lubeshi
be suchꞌa itélhtelh tꞌeh, ndun dune ꞌuski tinkꞌus naꞌa wheyúntelhtun ꞌet
whutsuh tse be hitsꞌilchun yeꞌulhchuz ꞌinkꞌez hiyulh tatse doolhꞌis ꞌonus
nus sooꞌ whutetꞌe. 43 ꞌEt nla ꞌi bugha lubeshi inla tꞌeh, nla kꞌontꞌas! ꞌEt nla
kꞌus zeh intꞌi hoh yakꞌuz whénya tꞌeh whuz ꞌilhuz khutanalh, ꞌet degha
nus mba whutézoo. ꞌEt lhchꞌaz nla bulh kwuncho yuh tsꞌih whénya tꞌeh
degha nus mba whutétsiꞌ, whuz kwun nachanusne hoꞌ ꞌintꞌah. 44 ꞌEt whuz
hube ꞌusgoo ꞌaw yachatésdla ꞌinkꞌez kwun nachanusne. 45 ꞌEt nke ꞌi bugha
lubeshi inla tꞌeh, nke kꞌontꞌas! ꞌEt nke kꞌus zeh intꞌi hoh yakꞌuz whénya
tꞌeh whuz ꞌilhuz khutanalh, degha nus mba whútezoo. ꞌEt lhchꞌaz nke bulh
kwuncho yuh tsꞌih whénya tꞌeh degha nus mba whutétsiꞌ, whuz kwun
nachanusne hoꞌ ꞌintꞌah. 46 ꞌEt whuz hube ꞌusgoo ꞌaw yachatésdla ꞌinkꞌez
kwun nachanusne. 47 ꞌEt nyuna ꞌi bugha lubeshi inla tꞌeh, hanóꞌalh! ꞌEt
nyuna kꞌus zeh intꞌi hoh Yakꞌusda bukúneꞌwhutꞌen whénya tꞌeh, ꞌet degha
nusmbawhutézoo. ꞌEt lhchꞌaz nyuna bulh kwuncho yuh tsꞌih whényuhano
tꞌeh, degha nus mba whutétsiꞌ, whuz kwun nachanusne hoꞌ ꞌintꞌah. 48 ꞌEt
whuz hube ꞌusgoo ꞌaw yachatésdla ꞌinkꞌez kwun nachanusne. 49Lizwif
Yakꞌusda tsꞌun khunai hidélhkꞌun hoh ꞌudechoo lusel hikꞌunhiyudzih. ꞌEt
whuz naꞌa tsꞌiyannah dzuh nutezut hoꞌ hoontꞌah.

50Lusel unzoo hoꞌ ꞌintꞌah, ꞌet whuntsꞌih lusel buzachahoolkih ꞌutsꞌulhꞌih
tꞌeh, ntsꞌenaꞌa doochah lusel buzahóolki ꞌuztelhtsilh? Whuz naꞌa nuhdzi
wútsiꞌ gunih ꞌinkꞌez nuwhulh dune tsꞌun nuhdzi dóoghel.”

Dune lhghu hudelhtsꞌi lhchꞌá nahoodelh, ꞌet
hubugha Jesus huboodulhꞌeh

10 ꞌEt Jesus whuchꞌa nasja ꞌinkꞌez Judea huwah nenínya, ꞌet tookꞌoh
Jordan huwhútni, ꞌet yasúya. ꞌEt lhanah dune yugha wézdel. ꞌEt

whutsuh da datni ꞌahoolhyez whuz naꞌa doochah zeh huboodulhꞌeh.
2 ꞌEt bulunah Pharisee highu nindel ꞌinkꞌez hiyóolhdzih hoh

hiyoodulhkut, “Nedíni, dune ꞌen ih bughá whuntꞌai buꞌat lahudootnih
ka?”

3 ꞌEt Jesus ꞌutni, “Daja ni hoh Moses khunek nuhtlꞌaídaꞌai inle, ꞌi?”
4 ꞌEt ꞌuhiyúlhni, “Moses bugha óoninꞌai dune dustlꞌus yukꞌuneꞌúzguz,

ꞌi be buꞌat buchꞌa nayólhtelh.”
5 ꞌEt Jesus ndobúlhni, “Stabe nuhdzi dutsꞌun ꞌet huwa ndi khunekMoses

nuhwhuba yukꞌeꞌánguz. 6 ꞌEt whuntsꞌih ꞌudechoo Yakꞌusda tsꞌiyaintsuk
inla hoh dune ꞌinkꞌez tsꞌeke chah inla. 7 ꞌEt njan huwa dune beꞌabá ꞌinkꞌez
beꞌama bulh buchꞌa óoya, ꞌinkꞌez buꞌat ꞌen zeh zih wuda. 8 ꞌEt nuhultꞌah
ꞌilho hutele, ꞌet ꞌonus ꞌun hoh nanah chahílah. 9Ndan Yakꞌusda lhghá
buninla, ꞌen ꞌaw dune lhchꞌa nabuhóolelh huba chaꞌhóotꞌah.”

10 ꞌEt koo danáhandel hoh yugha hoodulꞌeh Jesus njan dáhoontꞌah
ꞌet hukwa hiyoodulhkut. 11 ꞌEt ndobúlhni, “Dune ndan buꞌat ꞌún tezno
ꞌinkꞌez ꞌuyoon tsꞌeke ghu nasda tꞌeh, ꞌen ꞌuyoon tsꞌeke bulh tintaꞌ tétꞌilh
hoꞌ ꞌintꞌah. 12 ꞌEt whuz naꞌa zeh tsꞌeke buki ꞌún tezno ꞌinkꞌez ꞌuyoon dune
ghu nasda tꞌeh, ꞌen chah ꞌuyoon dune tintaꞌ tetꞌilh.”

Jesus ꞌuskeh bukꞌudelhúnik ꞌinkꞌez buba tenadudli
13Bulunah dune ꞌuskeh Jesus tsꞌun nibaninla bukꞌedoolnih ka, ꞌet

yugha hoodulꞌeh ndunnah ꞌuskeh whusaínla hukwaꞌbúdani. 14 ꞌEt Jesus
whunalhꞌen hoh hunílchꞌe ꞌinkꞌez yugha hoodulꞌeh ndobúlhni, “Whute
ꞌuski sutsꞌun hutoodelh. Khun teh dah hubudóohni gunih. Ndan Yakꞌusda
hubudayi chounliwhuzhudelhtsꞌi, ꞌen ndunnah ꞌuskehyaz hubunduhúltꞌah
hoꞌ hintꞌah. 15Soo tsꞌahꞌun ꞌalhaꞌ ꞌun whudúsni, ndan ꞌuskehyaz kꞌunaꞌa
njan Yakꞌusda hubudayi cho unli chahoolhchulh tꞌeh, ꞌaw whuz dahóoya
ghaítꞌah.” 16 ꞌEt ꞌuskehyaz tsꞌiyawh bunasunik ꞌinkꞌez ꞌilhunah hinli hoh
hubukꞌedilnik ꞌinkꞌez huba tenadedli.

Dune soodeꞌa ꞌintꞌah
17 ꞌEt Jesus doochah natesja hoh dune yududelhgai, yubut bugwutsi be

nenínya ꞌinkꞌez yoodalhkut, “Dune hoodulhꞌeh unzoo, ntsꞌenaꞌa dastꞌen
hoh ꞌilhuz khutesnalh whuchꞌa ootélhdoh?”

18 ꞌEt Jesus ꞌuyúlhni, “Di ka ꞌusudíni, ninzoo sudíni? ꞌAw ꞌilhunuh unzoo
hoolah. Yakꞌusda ꞌaw ꞌen zeh unzoo hoꞌ ꞌintꞌah. 19Ndi khunek Yakꞌusda
nuhtlꞌaídaꞌai, ꞌi ꞌet tꞌeninzun: nesóolhghelh gunih, dune kꞌus tsꞌeke bulh
tintaꞌ ꞌontꞌen gunih, ꞌundunontꞌih gunih, hontsꞌit gunih, haꞌndunontꞌah
gunih, nyuꞌabá ꞌinkꞌez nyuꞌama chah hubudólhti.”

20 ꞌEt dune ꞌutni, “Nehodulhꞌeh ndet chilh usdli ꞌuda whutsꞌun, ndi
khunek tsꞌiyawh bukúneꞌzustꞌen.”

21 ꞌEt Jesus soo yukꞌensiꞌ hoh yunalhꞌen ꞌinkꞌez ndi yúlhni, “Ilhun
zeh whuꞌet ꞌintꞌah, inyalh ꞌinkꞌez ndai intꞌi, ꞌi tsꞌiyawh be ꞌónket ꞌinkꞌez
sooneya tehelꞌen hubugha ínondzaih, lhdulalhgus ilhchoot ꞌinkꞌez ꞌanih,
seꞌutꞌen kꞌah tuneꞌóntꞌen ka sunanyalh. ꞌEt tꞌeh nduk yakꞌuz hoonzoo, ꞌet
whuchꞌa ootálhdoh.”

22 ꞌEt ndun dune ndi khunek whudántsꞌo hoh tube budzi ndesda, ꞌinkꞌez
tso unli hoh yughu natesja, tube soodeꞌa ꞌintꞌah ꞌet huwa.

23 Jesus yugha hoodulꞌeh bunilhꞌen ꞌinkꞌez ndobúlhni, “Dáhoontꞌah
huwa whúlna hoh ndan soodeꞌa, ꞌen Yakꞌusda hubudayi cho unli, ꞌet
dahútedulh.”

24 ꞌEt yugha hoodulꞌeh ndi khunek hídantsꞌo hoh tube huba hooncha. ꞌEt
Jesus whuz heyelh hoh ndutni, “Suzkehkah dahoontꞌah huwa whúlna hoh
ꞌen duzooneya hitꞌaz ꞌintꞌah Yakꞌusda hubudayi cho unli, ꞌet dahútedulh.
25Dantꞌah khunai cho, camel hiyúlhni, ꞌi ꞌaw yubatsoh buna ꞌaw yukólget
ghaítꞌah. ꞌEt whuz naꞌa dune soodeꞌa ꞌintꞌah, ꞌonus nus buba huwa whúlna
Yakꞌusda hubudayi cho unli datéyalh huba.”

26 ꞌEt yugha hoodulꞌeh tube buba hooncha ꞌinkꞌez lhuhoodulkut, “Ndan
simba doojih?”

27 ꞌEt Jesushubunilhꞌen ꞌinkꞌezndobúlhni, “Kꞌusnjan ꞌet duneba ꞌuhóneh
ghaítꞌah, ꞌet whuntsꞌih Yakꞌusda ba tsꞌiyaintsuk ꞌaw huwa chahóolnah hoꞌ
hoontꞌah.”

28 ꞌEt Peter yatélhtuk, “Soo cho whunilhꞌen, tsꞌiyaintsuk bulazdetnik
ꞌinkꞌez ntsꞌun tezdel.”

29 ꞌEt Jesus ndobúlhni, “A, tsꞌahꞌun nuhwhudúsni, ndan bukoo huwu

tezya ꞌinkꞌez dulhutsinkah, kꞌus dulhtuskah, beꞌama, beꞌabá, buꞌat,
buzkehkah, kꞌus duyun kꞌut tꞌeh, si sugha ꞌinkꞌez ndi khunek unzoo, ꞌi
kꞌuz tsꞌiyaintsuk whuladetnik, ꞌinkꞌez suntezya tꞌeh, 30nus de ꞌonus nus
lhai únli hoh butlꞌanaítekulh: bukoo ꞌinkꞌez bulhutsinkah, bulhtuskah,
beꞌama, buzkehkah, ꞌinkꞌez buyun kꞌut ꞌinkꞌez dune hiye tenaꞌtelꞌilh chah,
ꞌinkꞌez nus de ꞌilhuz khutena. 31 ꞌEt whuntsꞌih lhanah ꞌudechoo ꞌintꞌah
ꞌen ꞌudekꞌelhꞌaz hutele, ꞌinkꞌez lhanah ndunnah ꞌudekꞌelhꞌaz hinli, ꞌen
ꞌudechoo hutele.”

Jesus datetsah ꞌinkꞌez dinadutédalh whulh tat huwu yatelhtuk
32 ꞌAw ꞌet Jerusalem tsꞌih ti hedulh Jesus, ꞌen yugha hoodulꞌeh hubutsuh

úyalh. Hoh hedulh tube huba hooncha kꞌet whéhunuljut. ꞌEt doochah
Jesus yugha hoodulꞌeh lanezi ꞌonus ꞌat nanah ꞌudun nébuninla ꞌinkꞌez
nus de bulh daóotenilh, ꞌet hubugha hubulh yaílhtuk. 33 ꞌEt ndobúlhni,
“Sih soozélhtsꞌai, Jerusalem tsꞌih tsꞌutedulh ꞌinkꞌez yinkak dune yeꞌ, ꞌen
Lizwif náwhulnuk moodih ꞌinkꞌez Moses beꞌ dustlꞌus ꞌukꞌununaꞌúsduguz,
ꞌen butlꞌaihítelhtelh. ꞌEt datétsah wheni hiba nahuteyeh, ꞌinkꞌez ndunnah
ꞌudun yun kꞌut whutꞌen, ꞌen butlꞌaihítelhtelh. 34 ꞌEt ꞌen highu tedloh,
higha dútezoh, hiyootélhtsus ꞌinkꞌez hituzelhghelh. ꞌEt tat dzin inle tꞌeh,
dinadutédalh.”

James ꞌinkꞌez John bulh Jesus hiyoodulhkut
35 ꞌEt James ꞌinkꞌez John bulh Zebedee buyeꞌkah Jesus highu ninꞌaz

ꞌinkꞌez hiyoodulhkut, “Nehodulꞌeh ndai ntsꞌun bukaꞌtsꞌutni, ꞌi ꞌet neba
ꞌuwhutanlilh hukwaꞌtsꞌuninzun.”

36 Jesushuboodulhkut, “Ndetnuhwhuba ꞌuwhutesdlilhhukwaꞌnahzun?”
37 ꞌEt ꞌuhutni, “Ndet yakꞌuz degha nus dénti tsꞌih sinda tꞌeh, nzih taduke

ꞌet hukwaꞌnídudzun, ꞌilhunuh ꞌen nalhnih tsꞌih ꞌinkꞌez ꞌilhunuh ꞌen ꞌintlꞌas
tsꞌih ꞌintꞌah.”

38 ꞌEt Jesus ndobúlhni, “Ndet sutsꞌu hukwaꞌdahni ꞌaw tꞌéoonuzúhzun
kꞌus ndi lubot be tesnilh, ꞌi soo tulih wahnai ꞌinkꞌez ntsꞌenaꞌa too béꞌ ꞌulya
soo tulih whuz naꞌa too beꞌ ꞌóohneh?”a
a 10:38 “Ntsꞌenaꞌa dzuh nuteszut, whuz naꞌa dzuh nuhtézut ih?” ni ho ꞌutni.

39 “Soo sih ꞌutsꞌooneh,” hiyúlhni. ꞌEt Jesus ndobúlhni, “Ndai lubot be

tesnilh, ꞌi nuhwheni chah téhtnilh hoꞌ ꞌintꞌah. ꞌInkꞌez too béꞌ ꞌulya whuz
naꞌa nuhwheni chah too beꞌ téhnilh. 40 ꞌEt ndan nalhnih tsꞌih sughu tedalh,
ꞌinkꞌez ꞌintlꞌas tsꞌih sughu tedalh, ꞌaw si huwá hosꞌalh ghaítꞌah, ndunnah
huba lhawhúdulya, ꞌen zeh bubaꞌ hoontꞌah.”

41 ꞌEt ꞌonus ꞌun lanezi yugha hoodulꞌeh, ꞌen James ꞌinkꞌez John hubulh
hánilchꞌe. 42 ꞌEt Jesus soo tsꞌiyawh, “Anih,” hubudáni, ꞌinkꞌez ndobúlhni,
“Et ntꞌeoonáhzun ꞌudun yun kꞌut whutꞌen hubutah, ndun dune tsuh
whudelhdzulh hinli, ꞌen dune bukꞌut moodih hinli. ꞌInkꞌez ndan bumoodih
hinli, ꞌen chah bumoodih hinli. 43 ꞌEt whuntsꞌih nuhwheni nuhtah ꞌawwhuz
naꞌa ilah hoꞌ hoontꞌah. ꞌIlhunuh nuhtah dune uncha tele hukwaꞌninzun
tꞌeh, ꞌonus ꞌawh chah huba neꞌóotꞌen wule hubaꞌ hoontꞌah. 44 ꞌEt nuhtah
ꞌilhunuh ꞌudetsah tele hukwaꞌninzun tꞌeh, tsꞌiyannah ꞌeꞌulhna wule hubaꞌ
hoontꞌah. 45Yinkak dune yeꞌ, ꞌen whuntsꞌih ꞌaw ba néꞌwhutetꞌen huba
whusachaíyal ꞌet huwa. Dune buba néꞌtetꞌen ꞌinkꞌez dune buba datétsah
ꞌet hoh dune tsꞌiyawh nabootekulh.”

Dune chawhésꞌen Bartimaeus hiyúlhni, ꞌen Jesus wheꞌen nayulhtsi
46 Jericho tsꞌih hunindel, Jesus yugha hoodulꞌeh tubulh nahutesdel hoh,

lhanah ꞌilhuhowezdel chah ꞌutꞌen. Dune chawhésꞌen Bartimaeus hiyúlhni,
Timaeus buyeꞌ, ꞌen ti whuzih usda hoh tedudlih, 47 Jesus Nazareth whutꞌen
wheghah uyalh whulhúdantsꞌo. ꞌAhoh hazulh hoh ꞌutni, “Jesus, David
butsꞌuhainzut sugha téꞌninzeh!”

48Lhanah tꞌedoosnih hiyulhni ꞌinkꞌez whuchꞌa hínenyoot. ꞌEt whuntsꞌih
ꞌonus nus ꞌalzul hoh ꞌutni, “Jesus, David butsꞌuhainzut sugha téꞌninzeh!”

49 Jesus ꞌilhunenínya ꞌinkꞌez ndobúlhni, “Anih sba dáhni,” hubúlhni. ꞌEt
dune chawhésꞌen yuka hunih, “Hooníntꞌi ꞌinkꞌez didinyih, ꞌanih nyúlhni,”
hiyúlhni. 50Dunaihtsꞌuz ꞌi tsꞌahayétꞌah, dudillhah, ꞌinkꞌez Jesus yughah
ninínya.

51 “Et dányutesdlilh ꞌet sutsꞌu hukwaꞌninzun?” ni hoh Jesus yoodulhkut.
“Nehodulhꞌeh doochah whesꞌen naóosle, ꞌet sugha holtsꞌit,” yúlhni.

52 “Naindalh, si sutsꞌun be ꞌalhaꞌ hoontꞌah, ꞌi be soo náꞌinja,” yúlhni.
ꞌEt ꞌahoh dune ꞌaw ꞌet wheꞌen nasdli, ꞌinkꞌez Jesus ti yuntezya.

Lhanah honelhnik hoh Jesus Jerusalem lhgha dínya

11 ꞌAw ꞌet Jerusalem whéghah hedulh, nat keyah Bethphage
ꞌinkꞌez Bethany chah ꞌet dzulhyaz Olive be hóodzi, ꞌet whuz

nihúnindel. ꞌEt Jesus nanah yugha hoodulꞌeh whébalhꞌa, ꞌet ndobúlhni,
2 “Keyah whiyaz nda tsꞌih whuzꞌai whuz ahꞌus. Whuz lhugha dahꞌaz,
ꞌet yeztliyaz, donkey hiyúlhni, whutsuh da dune yakꞌuchaídah, ꞌi ꞌet
whédintꞌuk, ꞌi lhkꞌunadoohꞌuk ꞌinkꞌez sutsꞌu toolhdlooh. 3Dune, ‘Di ka ꞌet
ndahtꞌen?’ nuwhúlhni tꞌeh, ‘NeMoodihti yukaꞌninzun’ doohtni. ꞌAw ꞌet sih
nuhtlayoolhtelh.”

4 ꞌEtwheháꞌaz ꞌinkꞌezkeyah ꞌetyeztliyaznahuyilhti, ꞌilhunuhbukoondati
ꞌet whédintꞌuk, ꞌinkꞌez lhkꞌunahidaꞌuk. 5 ꞌEt bulunah nꞌawh nahudelhúya,
ꞌen hubuhoodulhkut, “Et dahtꞌen hoh ahtꞌen yeztliyaz lhkꞌunadahꞌuk?”
hubuhútni. 6 ꞌEt Jesus buba nahezya kꞌunaꞌa hubuhútni, ꞌet ꞌantsꞌih
tꞌehudínel ꞌinkꞌez hubula hudetnik. 7 ꞌEt Jesus yeztliyaz highu hinílhti
hoh bulunah nahiyítsꞌuz ꞌi hiba hikꞌehiyílhdel ꞌinkꞌez Jesus yukꞌétlꞌadida.
8Lhanah dune chah nahiyítsꞌuz, ꞌi ti ꞌet nehíyuzbus. Bulunah chah ꞌul kꞌus
ꞌutꞌan kꞌunuhídutꞌas, ꞌi ti nahídulhdelh Jesus yukꞌut lhuteyalh ꞌet wheni.
9Ndunnah dune Jesus hitsuh hedulh, ꞌinkꞌez hikꞌah hedulh, tsꞌiyawh
hahuzulh hoh ꞌuhutni,

“Yakꞌusda ba whudélhti!
NeMoodihti boozi bugha whusaínya,

ꞌen degha nus hoonzoo bughá whultsꞌut.
10Netsuh whudelhdzulh, David hubudayi cho keyah ꞌet

dúhoontꞌah chah zeh whusawhutéltsꞌulh,
ꞌet Yakꞌusda ba tsꞌodóolhti.”

11 ꞌAw ꞌet Jesus Jerusalemkeyahneninya hoh Lizwif hubuluglezwhucho
tsꞌih danínya ꞌinkꞌez dulhcho núyuzꞌen. ꞌAw ꞌet náwhendunilhghel ꞌet
huwa Bethany huwhútni tsꞌih whuz lanezi ꞌonus ꞌat nanah yugha hoodulꞌeh
whuz hubulh whénꞌaz.

Ndi mai chun hanulhye, ꞌi fig hiyulhni, ꞌi Jesus yekꞌehanya
12 ꞌOm bun Bethany tsꞌih whuz de nahédulh ꞌet Jesus buyeꞌéltsꞌul.

13Nilhdza ꞌet mai chun yunílhꞌen butꞌan chah hoonli. ꞌEt yughu nínya
mai ntélhcholh ka. Yughu ninya hoh ꞌutꞌan zeh ꞌintꞌah, nkꞌa chah bumai

hoolah. 14 ꞌEt Jesus ndi mai chun ndi yúlhni, “Aw ꞌonus ꞌat dune nyumai
hunooꞌalh ghaítꞌah!” ꞌEt ndutni hoh yugha hoodulꞌeh hídantsꞌo.

Jesus, ꞌen Lizwif hubuluglez whucho tsꞌih tezya
15 ꞌEt Jerusalem tsꞌih hunindel. Jesus Lizwif hubuluglez whucho ꞌet

daninya. Ndunnah ꞌeꞌóoket ꞌinkꞌez ꞌooket tsꞌiyawh tinábuninyoot. Sooneya
lhkꞌenáhududzaih bukwꞌuzdai chah naínaꞌai, ꞌinkꞌez dutꞌai be ꞌóoket
chah, 16 ꞌaw luglez hoonli neꞌhóole butlꞌachahooꞌal. 17 ꞌInkꞌez Jesus dune
whubodulhꞌeh ndobúlhni, “Yakꞌusda beꞌ dustlꞌus kꞌut ꞌukꞌut neꞌúsduguz,

‘Njan sukoo tsꞌiyannah tenadudli bakoo ꞌúhoontꞌah,’ ni.
ꞌEt ꞌuwháhla undunutꞌih ꞌinkꞌez nanúlꞌi bakoo whuzúlhtsi!”

18 ꞌEt náwhulnuk moodih ꞌinkꞌez Moses beꞌ dustlꞌus ꞌukꞌununaꞌúsduguz
hodántsꞌo hoh, hizoolhghelh hukwa húnuta, tube hiyénuljut, tsꞌiyannah
ꞌilhuhowezdel hubodulhꞌeh, ꞌen huba hooncha ꞌet huwa.

19Soo nadálhghel ibulh Jesus yugha hoodulꞌeh hubulh Jerusalem
whuchꞌa nahúndel.

Ndi mai chun bugha hahóodulꞌeh
20Hoh bundada ꞌuda ꞌet ti hedulh ndi mai chun hinilhꞌen. Soo tsꞌahꞌun

bughih tubulh desuz. 21 ꞌEt Peter, ꞌen whunalnik hoh Jesus bulh yátelhtuk,
“Nehodulhꞌeh nilhꞌen ndi mai chun bulh bukꞌéhanya, ꞌi desuz,” yúlhni.

22 ꞌEt Jesus ndobúlhni, “Njan whunaoolhúnih, Yakꞌusda nuhwhuba
ꞌalhaꞌ ꞌintꞌah tꞌeh, 23ndi dzulhyaz ꞌi ꞌudóohni, ‘Didiltsꞌit ꞌinkꞌez bun kꞌut
whucho tsꞌih tailtsꞌit.’ ꞌEt soo nuhdzi yuh ꞌaw nawh chaꞌhootꞌah ꞌinkꞌez
nuhwhuba ꞌalhaꞌ hoontꞌah tꞌeh, dawhútenilh dahni, tsꞌiyawh nuhwhuba
ꞌet ndótenilh. 24 ꞌEt huwaꞌ ꞌun whudúsni, ndi be ꞌalhaꞌ hoontꞌah, ꞌi be
tenadahdli, ꞌinkꞌezhoonli kaꞌdahni ꞌet ꞌalhaꞌnahzunhohnuhgha tekulh tꞌeh,
ndai bukaꞌdahni, ꞌi nuhgha tekulh hoꞌ ꞌintꞌah. 25 ꞌEt sahyin hoh tenadahdli,
ꞌinkꞌez ꞌuyoon tsꞌun nuhwhuba dzuh tꞌeh, buba nꞌún whutulhdelh, ꞌet sih
nuhwheꞌaBá, yakꞌuz úsda, ꞌen nuhwheni chah nuhwhulubeshi nuhwhuba
ꞌun yutoolhdelh.

26 ꞌEt ꞌuyoon buba nꞌún chaootulhdulh tꞌeh, nuhwheꞌaBá, yakꞌuz úsda,
ꞌen chah ꞌaw nuhwhulubeshi nuhwhuba ꞌun yutoolhdelh ghaítꞌah.”

Jesus be ꞌutꞌen kꞌah ꞌet hukwaꞌhoodulhkut
27 ꞌInkꞌez doochah Jerusalem tsꞌih nahundel, Jesus Lizwif

hubuluglez whucho nuya hoh náwhulnuk moodih, Moses beꞌ dustlꞌus
ꞌukꞌununaꞌúsduguz, ꞌinkꞌez dune tsuh whudelhdzulh, ꞌen Jesus highu
nindel, 28 ꞌinkꞌez ndi híyulhni, “Nedini ndai bugha dune bugha ndoh
ꞌintꞌah hoh njan ndintꞌen? Ndan nghá ooniꞌai hoh ꞌintꞌen?”

29 ꞌEtJesusndobúlhni,“Ilhunzehhukwanuhoodutelhkut. ꞌEtndusudáhni
tꞌeh, ꞌet sih ndunwhudóosni ndi dunebughandoh ꞌustꞌahhohnjanndustꞌen.
30Ndusudóohni ndun John dune too beꞌ ꞌulhꞌen ndan yutlꞌahónꞌai hoh
dune too be ꞌúlhꞌen inle, Yakꞌusda tulih kꞌus dune tulih yugha ooníꞌai?”

31 ꞌEt ꞌahoh dichꞌoh dutah hukwꞌunahúhulhye hoh njan duhútni, “Daja
chah uzdooni, ‘Yakꞌusda yugha ooníꞌai,’ tsꞌutni tꞌeh, ꞌet sih dooni, ‘Di
ka John nuhwhuba ꞌalhaꞌ chaꞌdusnih?’ 32 ꞌEt, ‘Dune yugha ooníꞌai tsꞌutni
tꞌeh,’” ꞌet njan dune hubé hunuljut ꞌet huwa, tsꞌiyawh dune John dune
too be ꞌulhꞌen, ꞌen Yakꞌusda be nus whunilhꞌen unli inle huninzun.

33 ꞌEt huwa Jesus ꞌuhiyúlhni, “Aw tꞌetsꞌonízun.”
Jesus ꞌet ndobúlhni, “Sichah ndan sugha óoniꞌai ꞌaw nuhwhudoosni

ghaítꞌah.”

Mai haníyeh kꞌet huwhulhꞌai bugha whútsꞌodulꞌeh

12 ꞌAw ꞌet Jesus khunek hiye oodoolꞌeh hubugha hubulh yálhtuk,
“ꞌIlhunuh dune, ꞌen mai haníyeh, mai too ꞌúlhꞌih, ꞌi ꞌainanla.

Yunaꞌneztlꞌoo, tsakꞌet hahónkaih,mai tahúndununihhuba, ꞌinkꞌez yutéstꞌen
chah ꞌuhóonla. ꞌEt dune bughuwhulhꞌai ꞌinkꞌez ninza keyah whenya. 2 ꞌEt
ꞌaw ꞌet mai oonteje niwhuninzut tꞌeh, ꞌulhna ꞌilhunuh ꞌen mai haníyeh kꞌet
butlꞌahúhonla butsꞌúwheyalhꞌa, ndai ooneje, ꞌi bulah butsꞌitookat hubaꞌ
hoontꞌah, ꞌi ka. 3 ꞌEt ꞌuhiyínla ndunnah mai kꞌet butlꞌahúhonla, ꞌulhna
hiyílhchoot yahúyalhtꞌo ꞌinkꞌez hoonli higha chaílel hoh whenáhinanyoot.
4Ndun dune beꞌíldzun, ꞌen doochah ꞌuyoon ꞌulhnawhuzwhelhꞌa. ꞌEn tse be
nahínelhꞌuz hitsi tsꞌeꞌ nalhꞌuz hoh nukai híyulhtsi, ꞌinkꞌez hukwayáhoonli
kꞌunaꞌa ꞌuhiyínla hoh whenáhinanyoot. 5Doochah ꞌuyoon ꞌulhna whuz
wheyalhꞌa. ꞌEn hizelhghi. Lhanah ꞌuyoon chah ꞌet ndo buhinla. Bulunah
hubuhoolhtꞌah ꞌinkꞌez bulunah chah hubuhanghan.

6 ꞌIlhunuh zeh ꞌudekꞌelhꞌaz whuz butsꞌun wheyálhꞌa, ꞌet usda, ꞌen buyeꞌ

yukꞌensiꞌ, ‘Suyeꞌ, ꞌen sih hidóolhti,’ ni ꞌet huwa.a
7Ndunnah dune mai kꞌet butlꞌahúhonla ꞌet ꞌulhodútni, ‘Ndun njan mai

kꞌet beꞌildzun, ꞌen buyeꞌ ꞌintꞌah. ꞌAnih, tsꞌuzoolhghelh. ꞌEt sih ndun buyeꞌ
butsꞌítekulh, ꞌi tsꞌiyawh neꞌildzun wule.’ 8 ꞌEt ndun buyeꞌ hiyílhchoot,
hizelhghi ꞌinkꞌez hiyustꞌe ꞌi nyoh haníyeh kꞌet tínahinino.”

9 ꞌEt Jesus huboodulhkut, “Daóoneh simba ndun mai kꞌet whulhꞌai?
Whusanája, ꞌinkꞌez ndunnah dune tsꞌiyawh hubóoghan, ꞌinkꞌez mai
kꞌet ꞌuyoon gho hohólhꞌa. 10 ꞌAw whutsuh whudelhdzulh ndi Yakꞌusda
bughunek ꞌukꞌuneꞌúsduguz, ꞌi, ꞌaw ih bukꞌeyáchasulhtuk? ꞌEt ndutni,

‘Ndi tse be koo ꞌuwhulhꞌen ꞌún hidutelhꞌuz,
ꞌi ꞌuja degha nus bukadaoodiltꞌah, ꞌi suli.

11 ꞌEt Moodihti whuz naꞌa ꞌuhóonla.
Tube huba hooncha kꞌunaꞌa ꞌobínla hoꞌ hoontꞌah.’ ꞌEt whuz naꞌa

Yakꞌusda beꞌ dustlꞌus kꞌut ndutni,” ndobúlhni.
12 ꞌEt Lizwif bumoodih, ꞌen Jesus hiyoolhchoot hukwaꞌhutꞌen,

tꞌehonínzun didut buchꞌa yálhtuk hoh dune hoodalhꞌi, ꞌet whuntsꞌih
dune ꞌilhuhowezdel hiye nuljut huwa Jesus dachahíyilil hoh whenáhedel.

Yun kꞌelhla huhoolhꞌi hukwaꞌhoodulhkut
13 ꞌEt bulunah Pharisee ꞌinkꞌez Herod budune chah ꞌen Jesus khunek

be hiyoolhgooh ka hitsꞌúwheóobahalhꞌa. 14 ꞌEt Jesus highu nindel ꞌinkꞌez
ꞌuhutni, “Dune hoodulhꞌeh tꞌetsꞌonínzun tsꞌahꞌun zeh ꞌudanilh. ꞌAw
ꞌuyoon daja huntezilh huwuni chaínlah hoh dune dantꞌah whuntsꞌih
chabunílhꞌen hoh Yakꞌusda beni kꞌah tsꞌih hubugha khunek ꞌalhaꞌ ꞌintꞌah,
ꞌi be whúbodilhꞌeh. ꞌEt nedíni wheni khunek netlꞌahonꞌai, ꞌi whudulhyah
ꞌutsꞌootꞌen ih tulihRomankeyahwhumoodihbutsꞌunyunkꞌelhla tsꞌuhoolhꞌi
ꞌi buba bukꞌelhla tsꞌotelhꞌi tulih kꞌus ꞌawundooh tulih?” 15 ꞌEt whuntsꞌih
Jesus hiyoolhgooh hukwaꞌhiyulhꞌen tꞌeoonanzin, ꞌinkꞌez ndobúlhni, “Et
di ka sóolhdzih? Sooneya stlꞌanahꞌaih noolhꞌen sih.”

16 ꞌAw ꞌet ꞌilhunuh sooneya yutlꞌaináꞌai. ꞌEt Jesus huboodulhkut, “Ndan
hoꞌ ꞌintꞌah bunen ꞌinkꞌez boozi ꞌukwꞌeꞌusdúguz?” ꞌEt ꞌuhiyúlhni, “Yun kꞌut
whumoodih Caesar, ꞌen ꞌintꞌah.”
a 12:6 Njan mai kꞌet haníyeh humoodih, ꞌen Yakꞌusda ꞌintꞌah, ꞌinkꞌez buYeꞌ ꞌen Jesus
Christ ꞌintꞌah. ꞌEt ndun bugha télhꞌa, ndunnah Lizwif hubumoodih ꞌuhintꞌah, ni ho ꞌutni.

17 ꞌEt Jesus ndobúlhni, “Ndai Caesar beꞌildzun, ꞌi butsꞌun bukꞌelhla

whulhꞌi, ꞌinkꞌez ndai Yakꞌusda beꞌildzun, ꞌi Yakꞌusda tsꞌun bukꞌelhla
whulhꞌi.” ꞌEt soo tube huba hooncha.

Natsꞌukhítnaih ꞌi buka ꞌoodulkut
18 ꞌAw ꞌet ndunnah Sadducee hubuhútni, ꞌen Jesus highu nindel.

ꞌEn ꞌuhutni, “Datsꞌúzsai ꞌinkꞌez ꞌaw natsꞌukhóotnah ghaítꞌah.” 19 ꞌEn
hiyoodulhkut hoh ꞌuhutni, “Nehodulhꞌeh Moses ꞌen khunek neghaideꞌai,
ꞌi neba yukꞌuneꞌúzguz, ‘Dune buꞌat ꞌen dazsai, ꞌinkꞌez buzkeh hoolah
tꞌeh, ndun dune dazsai bulhutsin ꞌen ndun tsandelh yughu naooda, ndun
dune dazsai, ꞌen ba buzkeh hole ka.’ 20 ꞌEt skwunlai ꞌonus ꞌat nanah
lhulhutsinkah hinli, ꞌudetsah whudelhdzulh, ꞌen ꞌat utꞌi, ꞌawhuz buzkeh
hoolah hoh dazsai. 21 ꞌEt yukꞌah whúdelhdzulh, ꞌen tsandelh yughu nasda.
ꞌEn chah buzkeh hoolah hoh dazsai. ꞌEt whulh tat chah whuz naꞌa zeh
ꞌuja. 22Tsꞌiyawh skwunlai ꞌonus ꞌat nana ꞌilho dunedzulh ꞌen tsꞌiyawh
highu daltsꞌi, tsꞌiyawh bubuzkeh hoolah hoh yahadla. ꞌUdekꞌelhꞌaz ndun
tsꞌeke dichꞌoh chah dazsai. 23Ndunnah yahadla tsꞌiyawh dinahudutédulh
dzin dinahudidel tꞌeh, kꞌus ndan simba buꞌat tele, tsꞌiyawh skwunlai ꞌonus
ꞌa nanah, ꞌen highu dáltsꞌi?”

24 ꞌEt Jesus ndobúlhni, “Tube ꞌutsꞌun naꞌa ꞌudahni. Ndet daja dahni
tꞌeoonuzáhzun ih? Yakꞌusda ye ulhtus, ꞌi ꞌinkꞌez bughunek kꞌeꞌeduguz, ꞌi
tꞌénuzahzun, ꞌet huwawhuz naꞌa ꞌudahni. 25Ndet yahadla dinahudidel tꞌeh,
ndoh yakꞌuz lizas liꞌhintꞌah. ꞌEt ndótetꞌilh dune chah ꞌinkꞌez tsꞌekoo chah
ꞌaw lhgha hudóoltsꞌi ghaítꞌah. 26 ꞌInkꞌez ndunnah yaidla dináhudutédalh
hubugha, ndi Moses ꞌukꞌuneꞌúsduguz, ꞌi ꞌaw ih bukꞌuyachálhdih, whus
delhtan, ꞌi tah whudezkꞌun hoh Yakꞌusda yulh yalhtuk inle? ꞌEt
ꞌukꞌuneꞌúsguz, ꞌi ndutni ndun Moses Yakꞌusda ndiyulhni, ‘Si ꞌustꞌah
Abraham ꞌen buMoodihti ꞌustꞌah, Isaac, ꞌen buMoodihti ꞌustꞌah, ꞌinkꞌez
Jacob, ꞌen chah buMoodihti ꞌustꞌah.’ 27 ꞌEt huwa huhukhuna hubuYakꞌusda
ꞌintꞌah, ꞌaw yahadla hubuYakꞌusda ilah hoꞌ ꞌintꞌah. ꞌEt ꞌílhuz ꞌutsꞌun naꞌa
ꞌudahni.”

ꞌIlhukꞌi khunek neba yutulhúhezya, ꞌi degha nus dezti
28 ꞌIlhunuh dune Moses beꞌ dustlꞌus ꞌukꞌununaꞌúsduguz, ꞌen ꞌet ꞌutꞌen,

ꞌinkꞌez hubudántsꞌo ꞌinkꞌez ꞌen tꞌéoonínzun Jesus ndunnah Sadducee soo
ndo budáni. ꞌEt didut chah Jesus yoodulhkut, “Kꞌus ndai khunek neba
yutulhúhezya, ꞌi kꞌus dezti?”

29 ꞌEt Jesus ꞌuyúlhni, “Ndi degha nus dezti, ꞌi ꞌintꞌah, ‘Israel budune,
oozélhtsꞌai, neMoodihti ꞌen Yakꞌusda unli. ꞌEn zeh ꞌilhunuh Moodihti
ꞌintꞌah. 30Yakꞌusda nuhMoodihti nuhdzi ndulhcho, ꞌi be, nuhzul ndulhcho,
ꞌi be, ꞌinkꞌez nuhwhubeni tsꞌiyawh ndulhcho chah bukꞌeoohsiꞌ.’ 31Whulh
nat khunek higha nélhꞌa, ꞌi chah degha nus dezti, ꞌi ꞌintꞌah, ‘Ntsꞌenaꞌa
nuhwhenichꞌoh kꞌenahdutsiꞌ, whuz naꞌa nuhwhulh dune chah bukꞌeoohsiꞌ.’
ꞌAw ꞌuyoo khunek higha nélhꞌa, ꞌi ndi nankoh ꞌonus nus dezti, ꞌi hoolah.”

32 ꞌEt ndun Moses bughunek ꞌukꞌununaꞌúsduguz, ꞌen Jesus ꞌuyúlhni,
“Nehodulhꞌeh sooꞌ denja! Khunek ꞌalhaꞌ ꞌintꞌah, ꞌi be yailhtuk! Degha ndoh
Moodihti ꞌen zeh Yakꞌusda unli, ꞌaw ꞌuyoon Yakꞌusda chaílah. 33 ꞌInkꞌez
dune budzi ndulhcho ꞌi be Yakꞌusda yukꞌeoosiꞌ hubaꞌ hoontꞌah, budeni
tsꞌiyawh ꞌi be, buzul be, bunutꞌuk tsꞌiyawh, ꞌinkꞌez dichꞌoh kꞌenadusiꞌ
chah, whuz naꞌa bulh dune hubukꞌeoosiꞌ. ꞌEt degha nus neba hooncha ndi
nankoh khunek yugha nélhꞌa, ꞌi bukúneꞌtsꞌootꞌen. Khunai ꞌinkꞌez ꞌuyoo
hoonliyaz Yakꞌusda bukwꞌuzdai kꞌut Yakꞌusda bugha ídezkꞌun, ꞌi ba ꞌonus
nus whudezti.”

34 Jesus tꞌéoonanzin dalcho ꞌi be whunih kꞌunaꞌa ꞌudéja ꞌet ndi yúlhni,
“Aw ꞌet nilhdukw hoh Yakꞌusda kꞌúneꞌ nyulꞌen tele.” ꞌEt hukwꞌelhꞌaz ꞌaw
ꞌudun hukwa chahiyoodílhkulh hiyéntsaz ꞌet huwa.

Christ, ꞌen ntsꞌenaꞌa David butsꞌuhaínzut, ꞌet hukwa hiyoodulhkut
35 ꞌEt Jesus, ꞌen Lizwif hubuluglez whucho dune hoodulhꞌeh hoh

huboodulhkut, “Ntsꞌenaꞌa ndunnah Moses beꞌ dustlꞌus ꞌukꞌununaꞌúsduguz,
‘Christ ꞌen David butsꞌuhainzut tele hoꞌ ꞌintꞌah,’ hutni? 36 ꞌEt David, ꞌen
Ndoni bugha ꞌet ndutni,

‘Moodihti ꞌen suMoodihti ꞌuyúlhni njan nalhnih tsꞌih sughu sinda.
Hoh tꞌeh sih nchꞌa húdetni, ꞌen bukꞌut nke

naóolhyis mba hólhsilh.’

37David dichꞌoh, ‘Sumoodihti,’ yúlhni, ꞌet ntsꞌenaꞌa Christ ꞌen David

tsꞌih haínzut wule?” ꞌEt nyoh dune, ꞌen huhóontꞌi hoh hidantsꞌo.

Jesus dune ndobúlhni, “Ndunnah Moses beꞌ
dustlꞌus ꞌukꞌununaꞌúsduguz, ꞌen buchꞌa kháhdli”

38 ꞌEt Jesus hubodulhꞌeh hoh ꞌet ndobúlhni, “Ndunnah Moses beꞌ
dustlꞌus ꞌukꞌununaꞌúsduguz, ꞌen buchꞌa kháhdli. Ndunnah ꞌeꞌóoket bakoo
ꞌet dune tah hoh nahúduchun tlꞌasus nyez be húdelhtsꞌi, ꞌinkꞌez dune
hubaoodelhti hukwa neꞌhutdudulꞌen. 39Njan luglez ndet huntelꞌilh, ꞌet
ꞌutahaóodetꞌaih, ꞌinkꞌez dune dahúlih teh, ꞌet chah kꞌus whudézti, ꞌet
didut nátlꞌahududaih. 40Tsandelh chah khábonutꞌah, ꞌinkꞌez bukoo huwa
hahuwhútꞌaih. ꞌInkꞌez ncha náꞌhadudilꞌi hoh sa cho tenahududli. ꞌEn ꞌet
hukwꞌelha ꞌonus nus dzuh nahútezut hoꞌ hintꞌah.”

Tsandelh sooneya huwa inéꞌai
41Lizwif hubuluglez whucho sooneya dekat, ꞌet Jesus usda, ꞌinkꞌez

hubunilhꞌen sooneya dehínudzaih. Lhanah soodeꞌa ꞌuhintꞌah, ꞌen sooneya
lhai hoh dehínudzaih. 42 ꞌEt ꞌilhunuh tsandelh telꞌen, ꞌen ꞌóh wheghah
uyalh, ꞌinkꞌez nankoh sooneyayaz dénalhdel.a

43 ꞌEt Jesus yugha hoodulꞌeh tsꞌun béꞌ buntelhúnik ꞌinkꞌez ndobúlhni,
“Nuhwhudúsni ndun tsandelh telꞌen, ndunnah tsꞌiyawh huba nus lhai ꞌi
denandzai hoꞌ ꞌintꞌah. 44Ndunnah ꞌuyoon, ꞌen ndai hiye soodeꞌa ꞌintꞌah, ꞌi
ꞌun hakat, ꞌi ꞌuhiyulhꞌen dehínudzaih. ꞌEt ndun lheꞌintꞌah telꞌen ndai ꞌaw
ꞌi yítꞌi, ꞌi yukꞌekhutenalh, ꞌi whuntsꞌih tsꞌiyawh deyándzai.”

Njan Lizwif hubuluglez whucho hoolah
whutéleh, ꞌet Jesus huwu yailhtuk

13 ꞌEt Jesus Lizwif hubuluglez whucho tinanja hoh ꞌilhunuh yugha
hoodulꞌeh ndi yúlhni, “Nehodilhꞌeh whunilhꞌen, njan luglez

whucho ꞌinkꞌez tse chah ꞌi lheꞌíldzoo ꞌi be ꞌuhóolya.”
2 ꞌEt Jesus ꞌutni, “Njan koo whucho whuzdla whunulhꞌen ih? ꞌAw lhukꞌi

tse ꞌi whuntsꞌih lhkꞌuchadutésdlal, ꞌi tsꞌiyawh nadúntejulh hoꞌ hoontꞌah.”
a 12:42 Ndi sooneya degha nus chadíti, ꞌi ꞌintꞌah.

Ndan Jesus Christ hinedulh, ꞌen hiye dzuh
nutezut, ꞌi hubugha hubulh yátelhtuk

3 ꞌAw ꞌetLizwifhubuluglezwhuchohuwanchꞌazdzulhyazOlivehiyúlhni,
ꞌi kꞌut, ꞌet Jesus usda. Peter, James, John, ꞌinkꞌez Andrew chah, ꞌet dune
hoolah, ꞌet Jesus hiyoodulhkut. 4 ꞌEt hiyúlhni, “Nedíni nketꞌah ꞌuwhuténilh?
ꞌInkꞌez ndet huwa tꞌetsꞌontézin daóotenilh hoh ꞌet neóoteltsꞌulh?”

5 ꞌEt Jesus ndobúlhni, “Huwuhli dune nanwhanooꞌah gunih. 6Lhanah
dune whusahútedulh ꞌinkꞌez soozi bugha ꞌuhudutenilh, ‘Christ ꞌustꞌah!’
ꞌEt nduhútni hoh dune lhanah nahuntetꞌah. 7 ꞌEt nuhgha haꞌnóojoot
gunih. Nilhdukw dune lhutedughan whulh ꞌuhuduztsꞌai, ꞌinkꞌez nilhdza
lhuhudughan whulh ꞌuhúduztsꞌai tꞌeh, ꞌet ndoh honeh hubaꞌ hoontꞌah.
ꞌEt whuntsꞌih ꞌawhuz whulatah ilah hoꞌ hoontꞌah, ꞌawhuz ꞌudun chah
whusawhútekulh hoꞌ hoontꞌah. 8Lhelhtsꞌun keyah whutꞌen, ꞌen lhchꞌa
nihúdutedulh, ꞌinkꞌez lhelhtsꞌun hubudayi cho hinaneꞌutꞌen ꞌen chah
lhchꞌa nihúdutedulh. Nduhóolhcho yun chah natughetnah, ꞌinkꞌez dai
chah whutéleh ꞌinkꞌez nduhóolhcho hoh dune dzuh nulhuwhuteldeh. ꞌEt
nduwhútꞌen suli tꞌeh, tꞌewhuntéhzin ꞌonus nus hooncha tuneꞌwhutetꞌen.
ꞌEt dzuh nutehdeh kꞌan hoꞌ wheꞌwhuditꞌen.

9Nuhwhenichꞌoh chah huwahli. Keyah huwunli but nenóhwhutellelh
ꞌinkꞌez luglez koo ꞌet chah yanwhutsꞌutelhtꞌoh. ꞌEt si sugha ndunnah
moodih ꞌinkꞌez hubudayi cho chah bubut ninhótellelh, khunek unzoo, ꞌi
be hubulh yaoolhtuk ka. 10 ꞌInkꞌez ꞌudechoo ndi yun kꞌut ndulhcho dune
tsꞌiyawh khunek unzoo, ꞌi bugha hubulh yatetuk. 11Tsakꞌe nawhuhanla
ꞌinkꞌez naheyelh but nenóhnilhti tꞌeh, dája dutehnilh, ꞌaw huwuni wahle
gunih ꞌinkꞌez nuhdzi dóoghel. ꞌEt nióoninzut tꞌeh, ꞌantsꞌih ndai nuhza
dánkat, ꞌi be yaoolhtuk, Ndoni bughunek ꞌi be yatelhtuk.

12Dune, ꞌendulhutsinkahdahútetsahhuwabutelelh. ꞌEthubeꞌabákah ꞌen
chah, bubuzkeh ꞌen ndúbotelhꞌilh, ꞌinkꞌez ꞌuski, ꞌen chah, hubeꞌama ꞌinkꞌez
hubeꞌabá, ꞌen hubuchꞌa nahútelꞌah ꞌinkꞌez dahóotsah hukwaꞌhubutelilh.
13Si sugha sunehdulh huwa tsꞌiyannah nuhtsꞌuh dútetnik. ꞌEt whuntsꞌih
ndan ꞌudekꞌelhꞌaz whutsꞌun whechahítsaz, ꞌaw ꞌen zeh hudutejih.”

Degha nus whewhúnujut ꞌet
14 “Ndan degha nus be whunjut, ꞌaw buba chaꞌhóotꞌah ꞌet siyin nulhꞌen

tꞌeh, (ndi yukꞌé yalhtuk soo cho nuwheni taóodooltsꞌit. Daniel, Yakꞌusda be
nus whúnilhꞌen, ꞌen ꞌuda húwu yailhtuk ínle). Judea hudelhtsꞌi dzulhyaz
kꞌuz tsꞌih, whuz tsi hutoolhdelh. 15Dune bukoo hukwꞌuta usda tꞌeh, ꞌaw
bukoo tsꞌih nuchátesdal ꞌinkꞌez ndai beꞌildzun yutelelh, ꞌi ꞌaw nayóolchoot
gunih! 16 ꞌInkꞌez dune haníyeh kꞌet ꞌutꞌen chah, ꞌaw bukoo tsꞌih nayítsuz
kunaóoda gunih. 17Dahoolcho ꞌi be whéwhunujut tele, hoh tꞌeh tsꞌekoo,
ꞌúlchan ꞌintꞌah tꞌeh, ꞌinkꞌez buzkeh yéꞌulhtꞌukw chah. 18Njan dzuh nutehzut
whuchꞌa ténadoohdli ꞌet khi ꞌuhoneh whuchꞌa. 19 ꞌEt Yakꞌusda yun inla
kꞌan dzin whutsꞌun ꞌaw chaꞌwhúsne ꞌinkꞌez ꞌaw ꞌet ꞌulcho ꞌi be whutsuh
da hiye dzuh nulháhulzut, ꞌi be dzuh natezut. 20 ꞌEt whuntsꞌih neMoodihti
lhat dzin hoh kꞌah náꞌhoonla. ꞌEt nduchaínil tꞌeh, ꞌaw ꞌilhunuh whuntsꞌih
doojih ghaítꞌah. ꞌEt ndunnah ꞌutaháoobanla, ꞌen bughaꞌ hoonla hoh tꞌeh
hoondukwwhutelhtsilh. 21 ꞌEt hoh tꞌeh dune ndunóhowhutni tꞌeh, ‘Nulhꞌen
njan Christ ꞌen njan usda!’ Kꞌus, ‘Ngut usda!’ nuhuwhútni tꞌeh, khun
teh nuhwhuba ꞌalhaꞌ ꞌuhudooni gunih. 22 ꞌEt whuntsꞌih ndunnah Christ
naꞌdudilꞌi, ꞌinkꞌez nus whúnilhꞌen naꞌdudilꞌi chah, ꞌen lhanah hitele hoh
lhat teh huwa neꞌutꞌen ꞌinkꞌez hooncha túneꞌhutetꞌen, ndunnah Yakꞌusda
ꞌutuhaóobanla, ꞌen whuntsꞌih nabunooꞌa hukwaꞌhutetꞌilh. 23 ꞌAhoolhyez
tsi hóohli! Tsꞌiyaintsuk whutsuh da ꞌun whudáni.”

Yinkak dune yeꞌ whusatéyalh
24 “Et hukwꞌelhꞌaz dune dzuh nuhuzde tꞌeh,

sa ꞌi chah dulhgus tele,
ꞌinkꞌez ꞌulhꞌek ooza chah ꞌaw be chawhestꞌen tele.

25Sum chah natekulh ꞌinkꞌez ndukyaz be hóolhtus,
ꞌi be notughetnah.

26Hoh tꞌeh yinkakdune yeꞌ, ꞌen ndohkwꞌus tah béwheóonujut ye ulhtus,
ꞌi bulh ꞌinkꞌez Yakꞌusda butsꞌuhayánduz, ꞌi be ndoh be wheóoduteltsilh.
27 ꞌInkꞌez bulizas ꞌen haóobutelhꞌalh, ndus de, nꞌaz de, niz de, ꞌinkꞌez ndaz
de, ꞌinkꞌez ndi yun kꞌut ꞌinkꞌez yaz chah ndulhcho hoh Yakꞌusda ndunnah
ꞌutaháoobanla ꞌen ꞌilho hubutughélelh ꞌet wheni.”
a 13:15 Lhat Lizwif hubukoo, ꞌet bun kꞌut lhkꞌeoodezꞌa.

Mai chun, fig hiyulhni, bumai ꞌi be bugha whútsꞌodulꞌeh
28 “Ndi mai, fig hiyulhni, buduchun, ꞌi be bukꞌunatsꞌuwhulnuk be

whutsꞌodulꞌeh, ꞌi soo tsꞌahꞌun boodulhúꞌeh. Ndi ꞌi ꞌintꞌah, buzooschum
delghih tꞌeh, ꞌaw ꞌet butꞌan whulhlhih, ꞌi bugha tꞌeoonáhzun ꞌaw ꞌet
shen nilhdukw suli. 29 ꞌEt ndez naꞌa ndun whudúsni, ndet whusawhétꞌen
whutélhꞌen tꞌeh, ꞌet sih whuz naꞌa zeh tꞌeoonóhzin ꞌaw ꞌet nilhdukw hoꞌ
wheꞌoodutetꞌilh. 30 ꞌAlha tsꞌahꞌun naꞌa ꞌunwhudusni, kꞌan ndohwhudezulh
ꞌaw yachahútesdla, ꞌet njan ndótenilh, tsꞌiyawh ꞌet lhawhúdutenilh, ꞌet
whutsꞌun. 31Yaz ꞌinkꞌez ndi yun kꞌut ꞌi chah hoolah whutele. ꞌEt whuntsꞌih
ndi sughunek ꞌaw hoolah chatesdle.”

32 “Aw dune tꞌeoonízun ndet dzin kꞌus ntsꞌoh huwa ꞌuhunetꞌoh
ꞌet whusawhúteltsꞌulh. ꞌAw lizas yakꞌuz hudelhtsꞌi, ꞌinkꞌez Yakꞌusda
buYeꞌ whuntsꞌih ꞌaw tꞌehonízun, seꞌaBá dichꞌoh zeh tꞌeoonínzun.
33 ꞌAhoolhyez huwahli ꞌinkꞌez tenadahdli. ꞌAw ntꞌeoonuzáhzun ntsꞌoh
tꞌeh whusawhúteltsꞌulh. 34 ꞌEt ndez naꞌa ꞌuwhutenilh, ꞌilhunuh dune bukoo
huwu tezya ꞌinkꞌez hiba ꞌutꞌen ꞌen ꞌet nibuninla ꞌilho hinli hoh dude ꞌutꞌen
ꞌuhoolhꞌen ka, ꞌinkꞌez ꞌet ndati huwunli ndi yúlhni, ‘Soo cho huwonle!’

35 ꞌEt whuz naꞌa nuhwhudúsni, huwahli! ꞌEt ntsꞌoh teh bukoo humoodih
whusanatedalh ꞌaw ntꞌeóonuzáhzun, hulhgha tulih, tuzniz tulih, yilhkaz
tulih, kꞌus sa haíꞌai tꞌeh tulih. 36 ꞌEt huwa ꞌahoolhyez lhadáhtꞌah. ꞌAw
hukwa tsi chawhahlih ꞌinkꞌez nanehtez tꞌeh, nuhche tulih nuhwhumoodih
nuhghun naooja. 37 ꞌEt daja nuhwhudúsni, ꞌet tsꞌiyannah chah ndo budúsni,
huwahli!”

Jesus whuꞌizyaz hikunuta hituzelhghelh ka

14 ꞌAwhuz nat dzin whuzꞌai Lizwif Hubutus Lhuseyaa
whewhúnahulnih ꞌinkꞌez lhes chantulhúdoh, ꞌi tsꞌuyi,

whewhúnahulnih chah, ꞌet náwhulnuk moodih ꞌinkꞌez Moses beꞌ dustlꞌus
ꞌukꞌununaꞌúsduguz, Jesus whuꞌizyaz hikunúta hituzelhghelh ka. 2 ꞌEt
ꞌuhutni, “Njan butus lhuseya, ꞌet whutah ilah ꞌutsꞌooleh, dune lhtahohótꞌalh
ꞌet whuchꞌa.”

a 14:1 Nawhudezulh totsuk ꞌilhohuwudulh ꞌinkꞌez ndi sheep kꞌus unzoo ꞌi nahiyutꞌalh.
Njan whunahulnih ꞌoh da Yakꞌusda yun kꞌut Egypt whuchꞌa hanaóobanla da.

Bethany ꞌet tsꞌeke Jesus kꞌunutsꞌújul yutsi kꞌeyílhdze
3 ꞌIlhunuh keyah wheyaz Bethany huwhútni, ꞌet Simon buka whulhjut

ínle, leprosy hiyúlhni, bukoo ꞌen Jesus yuzih ꞌusda. ꞌEt naꞌutꞌalh hoh tsꞌeke
kꞌunutsꞌújul dezti, ꞌi tse be ídezbun, ꞌinkꞌez ꞌi be budaꞌ deldze yeꞌalh hoh
danínya. Ndi ꞌi lhtsꞌeyalhkut ꞌinkꞌez kꞌunutsꞌújul ꞌi Jesus yutsi kꞌeyilhdze.

4Bulunah dune hukwa hunílchꞌe ꞌinkꞌez ndulhóhudutni, “Et di ka ndi
kꞌunutsꞌújul ꞌantsꞌi ꞌet tintaꞌ yulhꞌih. 5Dezti hoh béꞌ tsꞌonket tꞌeha ꞌinkꞌez
da sooneya tehelꞌen hubugha tsꞌínoodzaih,” hutni, ꞌinkꞌez koo tsꞌih tsꞌeke
tube cho hichꞌa yálhtuk.

6 ꞌEt Jesus ndobúlhni, “Butsꞌáhachaoozahꞌak! Di ka tedulhlih? ꞌUtꞌen
unzoo, ꞌi suba inla hoꞌ ꞌintꞌah. 7 ꞌAhoolhyez tehelꞌen nuhwhunat
whutéle. Ndet hukwáꞌnahzun tꞌeh, hubula ꞌoohtꞌen. ꞌEt si ꞌahoolhyez
huba nuhwhúbulh chaꞌtuzestꞌil hoꞌ hoontꞌah. 8Kꞌunutsꞌújul, ꞌi suyustꞌe
yukꞌeyílhdze ꞌadutesꞌalh wheni lhasúdinla. Ndun tsꞌeke ꞌaw ꞌonus ꞌun
ꞌooneh ghaítꞌah, ꞌet ꞌuhóonla hoꞌ ꞌintꞌah. 9 ꞌAlhaꞌ ꞌun whudusni, ndi yun
kꞌut ndulhcho hoh ndi khunek unzoo, ꞌi nudutekat, ndun tsꞌeke ndet
ꞌuhoonla, ꞌet hukwꞌunaootetnuk, ꞌet hoh dune yunatelnih.”

Judas, ꞌen Jesus ye ꞌóotekulh hukwaꞌninzun
10Lanezi ꞌonus ꞌat nanah yugha hoodulꞌeh, ꞌilhunuh Judas Iscariot

hiyúlhni, ꞌen Lizwif bunáwhulnuk bumoodih butsꞌun whinya Jesus
hubutlꞌaítelhtelh ka. 11Dája ndobúlhni huhóontꞌi ꞌinkꞌez sooneya hitsꞌóozi.
ꞌEt Judas, ꞌen Jesus ye ꞌóotekulh, ꞌet hukwa hitésꞌen.

Jesus ꞌen yugha hoodulꞌeh butus lhuséya
whunahutelnih, ꞌet hubulh naꞌutꞌalh

12 ꞌEt ꞌudechoo dzin lhes chantíldoh, ꞌi nahíyutꞌalh, ꞌet dzin sheepyaz
naꞌhitetꞌalh, ꞌi naihizulhghih, ndi sheepyaz Lizwif Hubutus Lhuséya
huba ꞌintꞌah. ꞌEt Jesus yugha hoodulꞌeh ꞌuhiyúlhni, “Ntsꞌe netalhꞌalh ndi
naꞌtantꞌulh, ꞌi mba lházdutelilh?”

13 ꞌEt Jesus nanah, ꞌen wheóobalhꞌa ꞌinkꞌez ndobúlhni, “Jerusalem
tsꞌih ahꞌus ꞌinkꞌez dune too nulhtun, ꞌen sih nuhdudóoya. Ntsꞌe bukoo
a 14:5 Tehulꞌen ba ꞌilhuh yus kꞌut yukꞌelhla ꞌetꞌen, ꞌet uneltsꞌuk.

tezya whuz bun toohꞌas, 14 ꞌinkꞌez bukoo beꞌildzun njan dudoohtni, ‘Dune
hoodulhꞌeh njan ndutni ndet sugha hoodulꞌeh bulh Hubutus Lhuséya
huwa naꞌuztetꞌalh bukoo negho télhꞌalh ih?’ 15 ꞌEt nduk hukwꞌuz hooncha
lhaóodintꞌah whunwhunoolhtun, ꞌet naꞌuztetꞌalh, ꞌi lhádoohleh.”

16 ꞌAw ꞌet yugha hoodulꞌeh Jerusalem tsꞌih wheháꞌaz ꞌinkꞌez Jesus soo
daja ndobúlhni, tsꞌiyawh whuz naꞌa nahuhóoꞌai ꞌinkꞌez Hubutus Lhuséya
wheni lhahodinla.

17 ꞌEt hulhgha ꞌaw ꞌet Jesus, ndunnah lanezi ꞌonus ꞌat nanah bulh,
ꞌen whusahándel. 18 ꞌEt naꞌhutꞌalh hoh Jesus ndobúlhni, “Et njan ndun
whudusni ꞌilhunuh nuhtah sulh náꞌutꞌalh, ꞌen seꞌóotekulh.”

19 ꞌEt yugha hoodulꞌeh hubudzi únduda hoh ꞌilhunuh hinli hoh
hiyoodulhkut, “Si ih ꞌusudíni,” hiyúlhni. ꞌEt ꞌuyoon chah ndutni, “Si ih
ꞌusudíni?”

20 ꞌEt Jesus ndobúlhni, “Et lanezi ꞌonus ꞌat nanah njan netah ndan bules
sulh toonayuzꞌai, ꞌen ꞌutenilh. 21Ndi Yakꞌusda bughunek ꞌukꞌuneꞌúzguz, ꞌi
ꞌet ndutni, ‘Yinkak dune yeꞌ, ꞌen datetsah. ꞌEt ndun ye ꞌónket, ꞌen dalcho
ꞌi be buba wheóonujut tele.’ Ndun dune ꞌaw chahóolel tꞌeh, ꞌet da ꞌonus
nus sooꞌ hotꞌe wule da.”

Jesus ꞌudekꞌelhꞌaz naꞌutꞌalh
22 ꞌEt naꞌhutꞌalh hoh Jesus lhes yílhchoot yuba tenadedli ꞌinkꞌez

taídalhkut. ꞌEt yugha hoodulꞌeh hubugha íninla ꞌinkꞌez ndobúlhni, “Ndi
ulhchoot, ꞌinkꞌez ahꞌalh. Ndi suyustꞌe ꞌintꞌah.”

23 ꞌEt lubot yílhchoot, ꞌinkꞌez beꞌaBá “Schanailya,” yúlhni.
Hubutlꞌayankai ꞌinkꞌez tsꞌiyawh hiyetnai.

24 ꞌInkꞌez ndobúlhni, “Ndi ꞌi suzkai ꞌintꞌah. Lhanah huba nadúteltꞌih
ꞌinkꞌez ndi kꞌandit khunek ꞌi suzkai be nuhtsꞌu nahuzíya. 25 ꞌEt ꞌalhaꞌ ꞌun
whudusni, ndi mai too ꞌaw doochah zeh naóosnai ghaítꞌah. Ndet dzin
tsꞌiyannah Yakꞌusda bukúneꞌhutetꞌen ꞌet whutsꞌun, ꞌet ndet tꞌeh, ndi mai
too kꞌan natesnai.”

26 ꞌEt Yakꞌusda buyun be hújun ꞌinkꞌez ndoh dzulhyaz kꞌuz Olive be
hóodzi whuz whehandel.

Jesus, ꞌen Peter ꞌuyúlhni, “Tꞌesunuzínzun dutanilh”
27 ꞌInkꞌez Jesusndobúlhni, “Kꞌan ꞌulhꞌeknuhwheni tsꞌiyawh sukayátehle,

ꞌinkꞌez si sugha tintuz telhúwus, ndi Yakꞌusda bughunek ndutni,
‘ꞌEt huwa Yakꞌusda ꞌen sheep ghunli yutuzelhghelh

ꞌinkꞌez ndi sheep tsꞌiyawh lhtatelwus.’
28 ꞌEt dinadusja hukwꞌelhꞌaz tꞌeh, ꞌet yun kꞌut Galilee tsꞌih nuhtsuh

tesyalh.”
29Peter ndi yúlhni, “Tsꞌiyannah nkaya tele, ꞌet whuntsꞌih ꞌaw si ilah!”
30 ꞌEt Jesus ndi yúlhni, “Peter, njan whunaoolnih, kꞌan ꞌulhꞌek ligok

dune nat ꞌuduténilh whutsuh, tat ꞌet ‘Tꞌesunuzínzun,’ dutanilh.”
31 ꞌEt Peter soo khunek ulhtus, ꞌi be ndutni, “Nyulh datésah ꞌet whuntsꞌih

ꞌaw tꞌenyunuzúszun doosni ghaítꞌah.” ꞌOnghunnah yugha hoodulꞌeh chah
tsꞌiyawh whuz naꞌa nduhútni.

Jesus, ꞌen Gethsemane ꞌet tenadedli
32 ꞌEt ꞌilhunuh haníyeh kꞌet Gethsemane huwhútni tsꞌih whehándel

ꞌinkꞌez Jesus yugha hoodulꞌeh ndobúlhni, “Njan delhútsꞌi. Si nyeꞌun
tenadutesdli.” 33 ꞌEt Peter, James ꞌinkꞌez John teh ꞌonus ꞌun hubulh
whenꞌaz. ꞌAw ꞌet buyustꞌe ꞌi be tso be teniꞌnelhtsꞌit ꞌi bukꞌediltsꞌut,
34 ꞌinkꞌez ndobúlhni, “Suzul tube tso suli, ꞌaw ꞌet datesah ꞌet sutsꞌun
wheltsꞌulh hoꞌ hoontꞌah. Njan delhútsꞌi ꞌinkꞌez howohle.”

35 ꞌEt ꞌonusꞌunyaz nenínya ꞌinkꞌez nachanétno. ꞌEt tenadedli hoh ndutni,
njan huba whusawhuteltsꞌulh, ꞌet whuz naꞌa senghoholtsꞌit tꞌeh ꞌet ndoh
honeh. 36 ꞌInkꞌez ndi yúlhni, “ꞌAbba, ꞌaBá, nyun zeh tsꞌiyaintsuk nkꞌúneꞌ
whutꞌen. Ndi be dzuh nuteszut suba hoolah nahoolhtsi, ꞌet whuntsꞌih si
hukwaꞌnuszun ilah, nyun hukwaꞌninzun hukwꞌunaꞌa ꞌet ndoh honeh.”

37 ꞌEt ndunnah tanah yugha hoodulꞌeh nahunéstez hoh bughunanja
ꞌinkꞌez Peter ꞌuyúlhni, “Simon nanenti hoh ih ꞌunintꞌah? ꞌAw ih ꞌastlꞌiyaz
whuntsꞌih honih ghaítꞌah?” 38 ꞌInkꞌez ndobúlhni, “Howahli tinkꞌus ntehtꞌuk
whuchꞌa tenadoohdli. Nuhyéghah be tehzoo hukwaꞌnahzun, ꞌet whuntsꞌih
nuhyustꞌe latetꞌah hoꞌ ꞌintꞌah.”

39 ꞌEt doochah ꞌonus ꞌun whenaja ꞌinkꞌez whutsuh da tenadedli whuz
naꞌa zeh tenadedli. 40Doochah zeh yugha hoodulꞌeh, ꞌen nahunéstez hoh
bughunanja ꞌaw huhoonih ghaítꞌah ꞌinkꞌez ꞌaw whéꞌ hidooni hooyah.

41Whulh tat bughunanja ꞌet ndobúlhni, “Whute sahtez ꞌinkꞌez nalhúyis.

ꞌAw ꞌet whusawhéltsꞌut, soo cho whunulhꞌen, yinkak dune yeꞌ, ꞌen dune
ntsiꞌ butlꞌahítelhtelh. 42Dinadahdelh! ꞌUztoodelh! Nulhꞌen ndun dune
seꞌóotekulh, ꞌaw ꞌet nyoh hiyalh.”

Jesus ꞌaw ꞌet hiyilhchoot
43 ꞌEt ꞌawhuz Jesus yalhtuk hoh Judas ꞌen whusaínya. Ndun Judas ꞌen

lanezi ꞌonus ꞌat nanah whelꞌa ꞌen, ꞌilhunuh ꞌintꞌah. Dzuh sa inle Lizwif
náwhulnuk bumoodih, Moses beꞌ dustlꞌus ꞌukꞌununaꞌúsduguz, ꞌinkꞌez
dune tsuh whudelhdzulh chah, ꞌuda butsꞌun nuséya, ꞌinkꞌez Jesus ye
bútsꞌeꞌonket. ꞌEn Judas butsꞌun whenáhiyalhꞌa, ꞌinkꞌez dune lhanah yulh
údulh soh cho chah ꞌinkꞌez tuz chah hiyellelh hoh whusahándel.

44Hédulh hoh Judas ndobúlhni, “ꞌIlhunuh dune bunenkꞌus kꞌut
nadestsꞌooz, ꞌen wahgooh ꞌinkꞌez bugha ꞌóohli hoh tóolhte!” 45 ꞌEt
huwa Judas Jesus yughu ninya ibulh ndiyulhni, “Dahooja, Rabbi,” ꞌinkꞌez
naindunantsꞌooz. 46 ꞌAw ꞌet Jesus hiyílhchoot ꞌinkꞌez dutsꞌo cho hiyoontun.
47 ꞌEt whuntsꞌih ꞌilhunuh Jesus zih siyin soh cho hayálhtsus ꞌinkꞌez Lizwif
náwhulnuk degha nus dezti be ꞌulhna, ꞌen yudzo kꞌuz habeꞌ yalhtꞌo.

48 ꞌEt Jesus ndobúlhni, “Et di ka soh cho ꞌinkꞌez tuz chah nahle ꞌinkꞌez
ꞌundunustꞌih hukwꞌunaꞌa skaootéhdel? 49Dzin totsuk nuhwhubulh ꞌústꞌah
ꞌinkꞌez luglez whucho whunwhudulhꞌeh, ꞌet di ka hoh da chasulhchulh
inle. ꞌEt whuntsꞌih Yakꞌusda bughunek dája ni whuz naꞌa ꞌuhóneh hubaꞌ
hoontꞌah.” 50 ꞌEt tsꞌiyawh yugha hoodulꞌeh hichꞌa sudel ꞌinkꞌez tinta
hulghaz.

51 ꞌIlhunuh chilh naih tsꞌutꞌon, ꞌi zeh khaíwesdúduz, ꞌen Jesus yuneyalh.
Ndun chilh ꞌen ꞌuyoon chilhkah hiyoolhchoot. 52 ꞌUstꞌet whelgai hoh naih
zeh hubula kꞌéyano.

Jesus ndunnah naheyelh ꞌen hibut nihínilhya
53 ꞌEt Jesus hiyílhchoot ꞌinkꞌez Lizwif náwhulnuk degha nus dezti

bukoo tsꞌih whehíyalhti. ꞌEt Lizwif náwhulnuk bumoodih, dune tsuh
whudelhdzulh, Moses beꞌ dustlꞌus ꞌukꞌununaꞌúsduguz chah ꞌilhuhowezdel.
54Peter ye niz de hubuneyalh. Lizwif náwhulnuk degha nus dezti bukoo ꞌet

whunaꞌnesdutlꞌoo, whuz bughudanínya. ꞌEt howuhinli buzih natlꞌadeda
ꞌinkꞌez naꞌdunildzilh.

55Lizwif náwhulnuk bumoodih ꞌinkꞌez naheyilh chah ꞌen hibut Jesus
nihínilhti hituzelhghelh hukwa highu nahóꞌalh hukwaꞌhutꞌen, dune
yuchꞌa yaoolhtuk nahóolhtelh hukwaꞌhutꞌen, ꞌet whuntsꞌih ꞌaw ꞌilhunuh
nachahilhtel. 56Lhanah dune huwhutsꞌit hoh hichꞌa yaílhtuk, ꞌet whuntsꞌih
tsꞌiyawh lhelhtsꞌun naꞌa ꞌuhutni.

57Bulunah dune dihudíndel ꞌinkꞌez Jesus hiba whutsꞌit hoh njan
nduhútni, 58 “Njan ndutni hoh nenalh ꞌútni, ‘Njan luglez whucho dune
ꞌuhóonla, ꞌet nanaóoduntesyus. ꞌEt hukwꞌelhꞌaz tat dzin inle tꞌeh, ꞌaw
dune bula be nachaꞌhoolil hoh ꞌudun naꞌwhutesdlilh.’” 59 ꞌEt whuntsꞌih
ꞌaw tsꞌahꞌun lhgha ꞌúhudooni ghaítꞌah.

60 ꞌEt Lizwif bunáwhulnuk degha nus dezti hubutah didinya ꞌinkꞌez
Jesus ꞌuyúlhni, “Ndunnah dune nchꞌa yahúlhtuk daja dutenilh?” 61 ꞌEt
whuntsꞌih Jesus tꞌedusnih ꞌinkꞌez ꞌaw yachatílhtih. ꞌEt doochah náwhulnuk
yoodulhkut, “Nyun ih Christ ꞌintꞌah? Yakꞌusda dezti buYeꞌ inli ih?”

62 Jesus ꞌet ndi yúlhni, “A, ꞌen ꞌustꞌah, ꞌinkꞌez nuhwheni tsꞌiyawh yinkak
dune yeꞌ, hiyuntelhꞌilh Yakꞌusda bugha nalhnih tsꞌih sida hoh ndus de
kwꞌus tah hanátedalh.”

63 ꞌEt ndun náwhulnuk tube hunílchꞌe kꞌet dunaih lhtsꞌe yalhchꞌul
ꞌinkꞌez njan ndutni, “Aw ꞌonus ꞌun ꞌuyoon tsꞌoodolhkut ghaítꞌah. 64Ndi
bughunek Yakꞌusda yechꞌa yaílhduk, ꞌi dahtsꞌo! Nuhwhuba dáhoontꞌah?”
ꞌEt tsꞌiyawh ꞌúhutni, “Daóotsah hubaꞌ hoontꞌah.”

65 ꞌEt bulunah highá whenduninzoh, hina kaꞌdalhꞌoo ꞌinkꞌez hiyoonukat
chaꞌhiyulhꞌen ꞌinkꞌez, “Ndan nyunézkuk?” hiyúlhni. ꞌEt ndunnah dune
ghunli hiyílhchoot ꞌinkꞌez ꞌen chah hiyoonankat.

Peter ꞌutni, “Jesus ꞌaw tꞌenuzúszun”
66 ꞌEt Peter ꞌonghohnanestlꞌoo bet ꞌutꞌen hoh Lizwif bunáwhulnuk degha

nus dezti tsꞌekeyaz yuba ꞌutꞌen, ꞌen wheghah úyalh. 67Peter naꞌdunildzilh
yutelhꞌen ꞌinkꞌez ndi yúlhni, “Nyun chah Jesus Nazareth whutꞌen bulh
ꞌíntꞌen inle.”

68 ꞌEt Peter ꞌutni, “Aw tꞌéoonuzúszun ndet ꞌuwhudini,” ꞌinkꞌez ꞌaz
whenya. Soo ꞌaw ꞌet lígok dune ꞌudéja.

69 ꞌEt tsꞌekeyaz njan ꞌet yaꞌen ndunnah hoh nuhudelhúya chah ꞌet

ndobúlhni, “Ndunnah ꞌen chah ꞌilhunuh ꞌintꞌah.” 70 ꞌEt whuntsꞌih Peter
doochah, “ꞌAwundooh!” ni. ꞌEt ꞌastlꞌiyaz inle ndunnah hoh nahudelhúya,
ꞌen chah Peter ꞌet ndi híyulhni, “Alha nyun chah ꞌilhunuh ꞌunintꞌah. Nyun
chah Galilee hoontꞌen ꞌunintꞌah, whuz naꞌa yailhtuk ꞌet huwa.”

71 ꞌEt Peter ꞌutni, “Ndughni bunalh, ꞌalhaꞌ dusni hoꞌ dusni, ndun dune
ꞌudáhni, ꞌaw ntꞌenuzuszun!”

72 ꞌEt ligok dunewhulh nat ꞌudeja. ꞌEt Peter Jesus dája yulhniwhunalnik,
“Ligok dune nat ꞌuduténilh whutsuh, ꞌet tat tꞌesunuzínzun dutenilh.” ꞌEt
huwun ni ninzut ꞌinkꞌez intse.

Jesus Pilate yubut nenínya

15 ꞌEt bundada ꞌuda Lizwif náwhulnuk moodih, dune tsuh
whudelhdzulh, Moses beꞌ dustlꞌus ꞌukꞌununaꞌúsduguz, ꞌinkꞌez

dune ba naheyilh chah, tsꞌiyawh yahalhtuk. ꞌEt Jesus hiyulhghel ꞌinkꞌez
Pilate tlꞌahíyalhti.

2 ꞌEt Pilate ndi yúlhni, “Nyun ih Lizwif hubudayi cho inli?” ꞌEt Jesus
ꞌutni, “Alhaꞌ dini hoꞌ dini.”

3Lizwif náwhulnuk moodih lhat Jesus hichꞌa yalhtuk, ꞌinkꞌez hiba
hontsꞌit, ꞌetwhuntsꞌihJesus tꞌedusnih. 4 ꞌEtPilatedoochahJesusyoodulhkut,
“Daóoneltsuk nkꞌehuhóoꞌai, ꞌet hubugha ꞌaw ih dája chadutuzanil?”

5 ꞌEt doochah Jesus ꞌaw yachatílhtih. ꞌEt Pilate buba hooncha.

Pilate Jesus datétsah whutsꞌuyúlhꞌa
6Naoodezulh totsuk Lizwif butus lhuséya whunahulnih, ꞌet ꞌilhunuh

dune tsakꞌesda Lizwif ꞌutahahíyulhtih, ꞌen Pilate yula nadutnih. 7 ꞌEt hoh
da ndunnah lhtahuwhuntꞌai da dune lhutughan tsꞌiyawh tsakꞌebahanla.
Barabbas ꞌen chah hubutah tsakꞌesda dune selhghi hukwa. 8Tsꞌiyannah
ꞌilhuhowezdel ꞌinkꞌez Pilate ꞌuhiyúlhni, “Nawhudezulh totsuk ꞌilhunuh
dune tsakꞌesda ꞌen bula nadantnik. Doochah ꞌet ndoneh.”

9 ꞌEt ndobúlhni, “Lizwif hubudayi cho, ꞌen ih bulanadutesnih
hukwaꞌnahzun?” 10Dichꞌoh soo tꞌeoonínzun Lizwif náwhulnuk bumoodih
ꞌoonih bugha Jesus hitlꞌahíyalhti ꞌet huwa. 11 ꞌEt whuntsꞌih Lizwif

náwhulnuk bumoodih dune huba nus hódelhti, Barabbas ꞌen Pilate
yulanadootnih hidóoni ka.

12 ꞌEt Pilate doochah dune ꞌilhuhowezdel ndobúlhni, “Ndun Lizwif
hubudayi cho dáhni datésdlilh hukwaꞌnahzun?”

13 ꞌEt tube cho ꞌuhiyúlhni, “Lhdulalhgus yundunilhtꞌah!”
14 ꞌEt Pilate ndobúlhni, “Ndet hoh tinkꞌus ꞌúja?” ꞌEt whuntsꞌih ꞌonus

nus ꞌuhutni, “Lhdulalhgus yundunilhtꞌah!” hutni.
15 ꞌEt ꞌilhuhowezdel ꞌenhuhótꞌi kaBarabbas ꞌenPilatehubayulanadetnik.

ꞌEt Jesus yahiyalhtsus, ꞌinkꞌez lhdulalhgus kꞌehíyoolhtelh ka butlꞌayálhti.

Nehughan Jesus highu nolhúya
16 ꞌEt nehughan moodiha bukoo whunaꞌnesdutlꞌoo, ꞌi tuz tsꞌih Jesus

dahínilhti ꞌinkꞌez ꞌonghoh nehughan tsꞌiyawh bukaꞌhudáni. 17Naiyitsꞌuz
dulkꞌun, ꞌi Jesus higha híwezduz. Whus nahínelhwut, ꞌi hitsi nihídaꞌai.
18 ꞌEt hidélhti lahoohóolhꞌi, ꞌinkꞌez ꞌuhiyúlhni, “Lizwif hubudayi cho sa
cho khona.” 19Duchun be hitsi tsꞌeꞌ nalhtꞌo, highá dizoh, hibut dugwútsi
be nihúdulh, ꞌinkꞌez hibut nachánuldulh chaꞌhiyulhꞌen. 20 Jesus highu
núwhulhya ꞌustlꞌeꞌ ꞌuhiyínla hukwꞌelhꞌaz nayitsꞌuz dulkꞌun, ꞌi highu
nahiyilchoot, ꞌinkꞌez dichꞌoh bunaih be nahíyalhti. ꞌAw ꞌet lhdulalhgus
kꞌehítelhtelh tsꞌih hítelhti.

Jesus lhdulalhgus kꞌehíyilhti
21 ꞌEt hedulh hoh ꞌilhunuh dune, Simon hiyúlhni, Jerusalem tsꞌih

tezya. ꞌEn hidudezdel ꞌinkꞌez Jesus bulhdulalhgus yuba idutetilh ka, ꞌet
nihínenyoot, ndun Simon, ꞌen Cyrene whutꞌen, ꞌen Alexander ꞌinkꞌez Rufus
ꞌen hubeꞌabá ꞌintꞌah. 22 ꞌEt Jesus Golgotha huwhútni tsꞌih lhgha hídilhti.
Ndi Golgotha ꞌutsintsꞌun nezꞌai hutni hoꞌ hutni. 23 ꞌEt mai too ꞌinkꞌez
yoo, myrrh hiyúlhni, hitaídenla, ꞌi Jesus hiyíhiyoolhnai hukwaꞌhiyínla,
ꞌet whuntsꞌih ꞌaw chaitítnil. 24 ꞌEt lhdulalhgus kꞌehúyilhti ꞌinkꞌez bunaih
ꞌi higha ꞌaínlih hoh lhtahiyulya.

25Bundada 9:00 ꞌuhunetꞌoh batꞌen Jesus lhdulalhgus kꞌehíyilhti. 26Ndet
hukwaꞌhiyínla hutni, ꞌet ꞌukꞌeꞌhanguz, ꞌi higha ndoh huwuhidiꞌai. Ndi
khunek híkꞌeꞌanguz, ꞌi ndutni,
a 15:16 Ndun moodih Pilate ꞌintꞌah.

27Nanah ꞌuhundunutꞌih chah hiyulh lhdulalhgus kꞌébuhilhti, ꞌilhunuh
bugha naílhni tsꞌih ꞌinkꞌez ꞌilhunuh bugheꞌ ꞌintlꞌas tsꞌih. 28 ꞌUda Yakꞌusda
bughunek ꞌukꞌuneꞌúsduguz, ꞌi whuz naꞌa ꞌuhóoja ndutni hoh, “Dune
ntsiꞌ dultꞌah huninzun.” 29Dune whúgha hoh nahúdelh nohóndunulꞌus
ꞌinkꞌez Jesus highudloh, “Lhoonkꞌaꞌ! Nyun lah ꞌudini, ‘Luglez whucho
yanawhutduntanyus ꞌinkꞌez tat dzin naꞌwhutanlilh,’ dini? 30Kꞌan ꞌahoh
nanaíndaih, ꞌinkꞌez ꞌududílyih,” hiyúlhni.

31Whuz naꞌa Lizwif náwhulnuk bumoodih ꞌinkꞌez Moses beꞌ dustlꞌus
ꞌukꞌununaꞌúsduguz, ꞌen chah, Jesus highudloh ꞌinkꞌez njan ndulhódutni,
“Uyoon úlhyis, ꞌet whuntsꞌih dichꞌoh kꞌan ꞌududoolyih ghaítꞌah. 32Kꞌan
Christ, Lizwif hubudayi cho tsꞌunoolhꞌen nanaóoja, ꞌet neba ꞌalhaꞌ ꞌootꞌe.”
ꞌEt ndunnah nanah hizih lhdulalhgus kꞌut sulhti, ꞌen chah highudloh.

Jesus dazsai
33Dzetniz ꞌet ꞌonus ꞌun 3:00 batꞌen ꞌuhúnetꞌoh keyah nduhoolhcho hoh

tsahólhgus whuzdli. 34Whulh skwunlai ꞌonus ꞌat dit (9) hukwꞌeꞌ hunitꞌo,
ꞌet Jesus soo tube cho haínzul, bughunek kꞌunaꞌa ꞌutni, “Eloi, Eloi, lama
sabachthani,” “SuYakꞌusda, suYakꞌusda, di ka suladantnik?” ni hoh ꞌutni.

35 ꞌEt bulunah dune ꞌet nahudelhúya hoh hídantsꞌo, ꞌinkꞌez ꞌuhutni,
“Nulhꞌen! Ndun Elijah yuka hahuyih.”

36 ꞌIlhunuhwhusálgai, ꞌinkꞌez duchun bulaꞌdulꞌoo, ꞌimai too duninkꞌooz,
ꞌi ye tóonayuzsi, ꞌinkꞌez nduk Jesus yuza béꞌ yunantan, ꞌinkꞌez ꞌutni,
“Kwꞌaziꞌez!Elijah tusihwhusatéyalh ꞌinkꞌez lhdulalhguskꞌutnanaítelhtelh.”

37 ꞌEt Jesus tube cho haínzul ꞌinkꞌez dekꞌelhꞌaz hanáji.
38Lizwif hubuluglez whucho njan dadelhchooz, ꞌi bugha nduk ꞌinkꞌez

butlꞌaz tsꞌih lhtsꞌenchꞌul. 39Nehughan moodih lhdulalhgus yubut siyin.
Jesus ntsꞌenaꞌa haínzul ꞌinkꞌez dazsai ꞌet yunalhꞌen. “Ndun dune ꞌalha hoh
Yakꞌusda buYeꞌ unli,” ni.

40Tsꞌekoo chah ꞌet nudelhúya yooꞌaz de tsꞌun honilhꞌen. Butah Mary
Magdala whutꞌen, ꞌinkꞌez Mary Jamesyaz, ꞌinkꞌez Joses bulh beꞌama,
ꞌinkꞌez Salome chah. 41 ꞌEn Jesus Galilee ꞌet ꞌutꞌen hoh hiyununézdel
ꞌinkꞌez hila ꞌétꞌen. ꞌUyoon tsꞌekoo lhanah chah ꞌet ꞌuhutꞌen. ꞌEn Jerusalem
tsꞌih hahínandel.

Joseph, ꞌen Jesus whuyíhiyalhti
42,43 ꞌAw ꞌet hulhgha tsꞌótezut hoh Joseph, ꞌen Arimathea whutꞌen

whusaínya. ꞌEn nahéyelh tah boozi unzoo ꞌintꞌah. ꞌEn, Yakꞌusda
bukúneꞌwhutꞌen, ꞌethukwaitésꞌen. ꞌEtdzinnatsꞌulyisdzinhuba lhahúdutneh
ꞌúhoontꞌah. Joseph soo budzi ulhtus ꞌudulhútsi hoh Pilate yubut ninínya,
ꞌinkꞌez Jesus buyustꞌe yutsꞌun kaꞌ dani. 44 ꞌEt Pilate buba hooncha
Jesus ꞌuda dazsai. Nehughan moodih, ꞌen yukaꞌdani ꞌinkꞌez ndi yúlhni,
“Jesus ꞌuda tulih dazsai?” 45 ꞌEt hukwꞌelhꞌaz nehughan moodih, “Alhaꞌ
dazsai,” ni. ꞌEt Pilate, ꞌen Joseph ꞌuyúlhni, “Jesus buyustꞌe nailchoot.”
46 Joseph naih dezti, ꞌi yonket, ꞌinkꞌez buyustꞌe nanáyalhti, ꞌinkꞌez ndi
naih dezti, ꞌi yugháiwezduz. ꞌEt tseꞌan whuz wheyíyalhti, ꞌinkꞌez tse cho
whudunaíndunelhmul. 47Mary Magdala whutꞌen, ꞌinkꞌez Mary, ꞌen Joses
beꞌama bulh ꞌen bunalh, Jesus ꞌet nihínilhti.

Jesus dinadija

16 Lizwif nahulyis dzin hukwꞌelhꞌaz hulhgha tsꞌih Mary Magdala
Whutꞌen, ꞌinkꞌez Salome, ꞌinkꞌez Mary James beꞌama chah, yoo

sooltsun, ꞌi hiyónket, Jesus buyustꞌe hiye hítelho huba. 2Bundada ꞌuda
hukwꞌenilhghel ꞌet ꞌudechoo dzin, ꞌet sa haínꞌai hoh, tsꞌun kꞌuz hutezdel.
3Whuz hedulh hoh ꞌulhódutni, “Tse cho tsꞌun kꞌut whudánduneꞌai, ꞌi ndan
simba neba ꞌudun nindunoolhmelh?”

4Tse ꞌuda ꞌudun nindunelmul hoh hotelhꞌen. Tse tube ndunincha. 5 ꞌEt
tseꞌan ꞌuhandel hoh chilh lheyul, ꞌi be dune unli, ꞌen naílhnih tsꞌih ꞌusda
hoh hitelhꞌen. ꞌEt hubugha tube huba hooncha hoh hunelhújoot.

6 ꞌEt ndobúlhni, “Nulhújut ilah! Tꞌeoonúszun Jesus Nazareth whutꞌen,
lhdulalhgus kꞌehíyilhti, ꞌen bukunáhta hoh ꞌahtꞌen. ꞌAw hoolah! Dinadija
hoꞌ ꞌintꞌah! Njan whunulhꞌen ilhte ꞌet. 7 ꞌAw ꞌet nahdulh, Peter ꞌinkꞌez
ꞌonghunnah Jesus yugha hoodulꞌeh, ꞌen ndo hubudóohni, Jesus dája
nuwhúlhni da, nuhtsuh Galilee tsꞌih téyalh ꞌet sih wahꞌen.”

8 ꞌAw ꞌet tseꞌan tínahalghaz ꞌinkꞌez nahutelhúghaz tube hubughá
haꞌnejoot ꞌinkꞌez ꞌaw dune nduchahudinil, hunelhújoot ꞌet huwa.

Jesus Mary Magdala whutꞌen yunalhtsꞌet haínya
9 ꞌEt Jesus dinadija hukwꞌelhꞌaz, Lizwif nahulyis dzin bundada ꞌuda

ꞌet Jesus ꞌudechoo Mary Magdala whutꞌen, ꞌen choo yunalhtsꞌet hainya.
ꞌEn skwunlai ꞌonus ꞌat nankoh (7) ntsiꞌ nudúdeh, ꞌi ye yáhanainanyoot
ínle. 10 Jesus yulh ꞌútꞌen inle híkꞌenudle, ꞌinkꞌez hutso hoh hubughuninya
ꞌinkꞌez ndo budáni, 11 Jesus khuna hoh yaꞌen, ꞌet whuntsꞌih ꞌaw huba
ꞌalhaꞌ chaꞌdusnih.

Jesus nanah yugha hoodulꞌeh hubunalhtsꞌet hainya
12 ꞌEt hukwꞌelhꞌaz Jesus ꞌutsꞌun naꞌa be hóodetꞌen, nanah ꞌutsꞌun keyah

tsꞌih heꞌus hoh hubunalhtsꞌet hainya. 13Hohwhehaꞌaz, ꞌonghunnah hubulh
náwhuhulnuk ꞌaw huba ꞌalhaꞌ chaꞌhudusnih.

Jesus lanezi ꞌonus ꞌat ꞌilhunuh hubunalhtsꞌet hainya
14 ꞌEt hukwꞌelhꞌaz Jesus yugha hoodulꞌeh lanezi ꞌonus ꞌat ꞌilhunuh

(11) naꞌhutꞌalh hoh hubunalhtsꞌet hainya. ꞌEt ꞌaw be ꞌalhaꞌ hoontꞌah,
ꞌi chahítꞌih ꞌinkꞌez ꞌutsꞌun ꞌuhuninzun. ꞌEt huwa ndunnah hiyaꞌen ꞌaw
huba ꞌalhaꞌ chaꞌhudusnih, ꞌet Jesus hukwaꞌhubudáni 15 ꞌinkꞌez ndobúlhni,
“Yinkak ndulhcho hoh náhdelh, ꞌinkꞌez khunek unzoo, ꞌi tsꞌiyawh yinkak
dune wheóobunulhtun. 16Ndan huba ꞌalhaꞌ hoontꞌah, ꞌinkꞌez too be ꞌúlya
tꞌeh, ꞌen dutejih. Ndan huba ꞌalhaꞌ chaꞌhootꞌah, ꞌen hoontsiꞌ hukwꞌunaꞌa
huba neꞌwhutetꞌilh. 17Ndunnah huba ꞌalhaꞌ ꞌustꞌah, ꞌen be úlhtus hubugha
ootésꞌalh. Si soozi bugha ntsiꞌ nududeh, ꞌi dune tsꞌuh hanáhiyunteyulh.
Kꞌan khunek ꞌi cha be yahutelhtuk. 18Tlꞌughus ntsiꞌ hiyílhchoot, kꞌus
poison hétnai tꞌeh, ꞌet whuntsꞌih ꞌaw dachahutesnil. ꞌInkꞌez hunduda butsi
kꞌehudilnih, ꞌen chah soo náꞌhutetnilh.”

Jesus yakꞌuz whenaja
19 ꞌEt hukwꞌelhꞌaz ꞌet Jesus neMoodihti dune hubulh yálhtuk ꞌustlꞌeꞌ

ꞌudéja hoh, ꞌet yakꞌuz whenája ꞌinkꞌez Yakꞌusda bugha nálhnih tsꞌih
nátlꞌadeda. 20Yugha hoodulꞌeh ꞌen ndulhcho nahúdelh, ꞌinkꞌez ndi khunek
unzoo ꞌi be dune bulh yahúlhtuk. ꞌEt neMoodihti hubulh ꞌútꞌen ꞌinkꞌez be

úlhtus, ꞌi hubutlꞌaidaꞌai, ꞌet huwa bughunek be yahulhtuk, ꞌalhaꞌ hutni
hoꞌ hutni. ꞌEt ndoh honeh.



Yakꞌusda Bughunek Unzoo ꞌI
Luke Yukꞌunéꞌuzguz

(Luke)

Luke ndi dustlꞌus ndun Theophilus ba yukꞌunéꞌuzguz

1 Lhanah ꞌuda hoolhtus hoh hétꞌen ndi be nawhutnuk tsꞌahꞌun naꞌa
ꞌuhidáni, ꞌi tsꞌiyawh hikꞌeꞌanguz. ꞌEt hikꞌeꞌanguz whutsuh, ꞌi tsꞌiyawh

ndi whenichꞌoh netah neba ꞌalhaꞌ ꞌintꞌah. 2Soo ꞌudechoo wheꞌwhuditꞌen
ꞌet dichꞌoh hubuna be honalhꞌen ꞌinkꞌez Yakꞌusda bughunek be neꞌhútꞌen
huzdli, ꞌen ndi khunek netlꞌahídanla, ꞌi ꞌintꞌah. 3 ꞌEt Theophilus nyun
dune uncha inli. ꞌInkꞌez sichah ndi ꞌukꞌuneꞌtésguz hoh ꞌustꞌah. ꞌUdechoo
wheꞌwhuditꞌen whutsꞌun ntsꞌenaꞌa dahooja ꞌinkꞌez ndet ꞌuwhulhni, ꞌet
tsꞌiyawh soo tsꞌahꞌun naꞌa tꞌeoonúszun ꞌet huwa. 4 ꞌEt ndet ꞌonghun
whunyohodalhꞌi, ꞌet tinkꞌus naꞌa ꞌuhoontꞌah kꞌus tsꞌahꞌun naꞌa ꞌuhoontꞌah,
ꞌet tsꞌahꞌun naꞌa tꞌewhuntanzeh.

Zacharias buꞌat, Elizabeth, ꞌen duneyaz buyaz
tele. ꞌEn ꞌintꞌah John dune too be ꞌulhꞌen ꞌintꞌah

5 ꞌEt hoh da Herod ꞌen Judea yun kꞌut hubudayi cho inle, ꞌet da ꞌilhunuh
náwhulnuk, ꞌen Zacharias hiyulhni, ꞌen Abijah bulh dédowh ꞌintꞌah.
Buꞌat Elizabeth hiyulhni, ꞌen Aaron yé dinzut ꞌintꞌah. 6 ꞌEn nahultꞌah
Yakꞌusda nalh tsꞌahꞌun dune ꞌuhintꞌah. Ndet Yakꞌusda bughunek huba
yutulhuhézya ꞌinkꞌez ndet hubutsꞌuhukwaꞌninzun hikꞌuneꞌtetꞌen ka, ꞌet
tsꞌiyawh hukwꞌúneꞌ hutꞌen. ꞌAw hoonliyaz hukwa hubukꞌehoꞌalh gháitꞌah.
7 ꞌEt whuntsꞌih Elizabeth ꞌaw buyaz hole ghaítꞌah tube yeꞌun hezulh ꞌet
huwa.

8 ꞌAw ꞌet Zacharias bulh ꞌíntꞌah kꞌunaꞌa hoh Yakꞌusda nalh náwhulnuk
be ꞌutꞌen kꞌah huwaghúna, 9ntsꞌenaꞌa ꞌilhukꞌi hinli hoh náwhulnuk kꞌunaꞌa
néꞌhutelelh, ꞌet whuz naꞌa Zacharias, ꞌen chah nawhulnuk ꞌutahayálhti

yoo sooltsun dutélhkꞌun ka. ꞌEt neMoodihti hubuluglez whucho tsꞌih
danínya. 10 ꞌEt yoo sooltsun yudelhkꞌun hoh ꞌet nduwhulyez lhanah ꞌaz
tsꞌih tenahududli.

11 ꞌEt Yakꞌusda bukwꞌuzdai kꞌut yoo sooltsun delhkꞌun, ꞌet nalhnih tsꞌih,
ꞌet lizas be hoodiltsai. 12Zacharias khun yutelhꞌen ꞌi be bugha ꞌutsꞌun ꞌúja
ꞌinkꞌez whenelhújoot. 13 ꞌEt lizas ndi yúlhni, “Zacharias wheniljut ilah.
Yakꞌusda ntenadudli yudántsꞌo. Nꞌat Elizabeth, ꞌen dune buyaz yaz tele,
ꞌinkꞌez boozi John be beootanzi. 14 ꞌEn bugha dawhulcho be hootantꞌi
ꞌinkꞌez whuntélhnik. ꞌInkꞌez whuzdli tꞌeh, lhanah chah hohontélhnik.
15 ꞌAlha neMoodihti bunalh dune uncha tele. Mai too kꞌus too ulhtus,
ꞌi chah chaitesnil. Whutele whutsuh ꞌet whuntsꞌih Ndoni be dutebun.
16 ꞌInkꞌez Israel hitsꞌuhainzut, ꞌen lhanah neMoodihti buYakꞌusda tsꞌih
hubutelelh. 17 ꞌEt nus whunilhꞌen Elijah hiyulhni, ꞌen kꞌunaꞌa ꞌet whuz
naꞌa Ndoni ye ulhtus, ꞌi be neMoodihti yutsuh teyalh. Ndez naꞌa njan
ndotetꞌilh, lhanah hubuzkehkah hubeꞌabákah hubudzi hubutsꞌun tezoo
dutebun nabutelhtsilh. Ndan ꞌukꞌunuchaꞌustꞌen, ꞌen lhanah tsꞌahꞌun ꞌintꞌah
ye whunih hitélhchulh. ꞌInkꞌez dune, ꞌen lhanah neMoodihti butsꞌun
teyalh, ꞌet wheni lhábudutelilh,” lizas ndi yúlhni.

18 ꞌEt Zacharias ndun lizas yoodulhkut, “Ntsꞌenaꞌa tꞌewhunteszeh?
Nilhꞌen duneti ꞌustꞌah ꞌinkꞌez suꞌat ꞌen chah yeꞌun uzulh hoꞌ ꞌintꞌah.”

19 ꞌEt lizas ndi yúlhni, “Si Gabriel ꞌustꞌah. Yakꞌusda zih siyin ꞌustꞌah.
Ntsꞌun sutélhꞌa nyulh yatelhtuk ka. Ndi khunek unzoo, ꞌi nyudutésnilh
wheni. 20Soozélhtsꞌai! Sughunek daja dusni, soo ꞌet néwhultsꞌut tꞌeh, ꞌet
tsꞌiyawh ꞌet ndótenilh. ꞌEt whuntsꞌih daja dusni ꞌawmba ꞌalhaꞌ chaꞌhootꞌah.
ꞌEt ndet dzin ꞌuwhutenilh whutsꞌun, ꞌaw yachatuzalhtuk!” yulhni.

21 ꞌInkꞌez dune, ꞌen tsꞌiyawh Zacharias hika tsi hooli, ꞌinkꞌez daja hoh
simba ꞌintꞌah, sa luglez whucho tsꞌih ꞌutꞌen. 22Tinanja hoh ꞌaw hubulh
yaóolhtuk ghaítꞌah. ꞌInkꞌez tꞌehoninzun hoonliyaz beghah hawheltsꞌut hoꞌ
ꞌintꞌah. ꞌInkꞌez ꞌantsꞌih huba núlhni hoh hubulh yalhtuk.

23 ꞌEt hukwꞌelhꞌaz neꞌúle ꞌustlꞌeꞌ ꞌuhooja hoh, ꞌaw ꞌet bukoo tsꞌih
whenája. 24 ꞌEt hukwꞌelhꞌaz buꞌat Elizabeth buyaz ꞌucháinya hoh skwunlai
sanun ꞌet nduwhulyez ꞌet whuꞌiz inda. ꞌEt njan ndutni, 25 “Et whuz naꞌa
azeh neMoodihti sulh ꞌutꞌen. Hoh da dzin sunalnih inle hoh ndet hukwaya
usdli, tsꞌiyawh schꞌah hanáhonla.”

Ndun lizas Gabriel, ꞌen Mary ndi yúlhni,
“Uski baꞌ tanilh. ꞌEn Jesus dutanilh”

26 ꞌAw ꞌet bulh lhkꞌutat sanun hoh Yakꞌusda ndun lizas Gabriel hiyulhni,
ꞌen keyahNazareth tsꞌihwheyalhꞌa. Njan keyah ꞌet yun kꞌutGalileewhuzꞌai.
27Whuz tsꞌih ꞌilhunuh tsꞌeke ꞌaw dune yutꞌachaghesnak unli, ꞌen tsꞌun
whelꞌa. ꞌIlhunuh dune, Joseph hiyúlhni, ꞌet David hitsꞌuhainde, ꞌen ꞌilhunuh
ꞌintꞌah. ꞌEn yughu tedalh yutsꞌun lhaoodinla. ꞌEt ndun tsꞌeke ꞌaw dune
yutꞌachaghesnak, ꞌen Mary hiyúlhni. 28Lizas yutsꞌuh whusainya ꞌinkꞌez
ꞌet ndiyulhni, “Whunélhnik! Yakꞌusda ntsꞌun unzoo! Nemoodihti nyulh
ꞌintꞌah ꞌet huwa tsꞌekoo tah degha nus hoontꞌi inli!”

29 ꞌEt yutelhꞌen hoh ꞌet tube bugha haꞌnejoot. ꞌInkꞌez ꞌet howun
nuninuzut bughunek daja ni hoꞌ ꞌutni. 30 ꞌInkꞌez lizas ꞌen ndi yúlhni, “Mary
niljut ilah! Yakꞌusda nyulh hoontꞌi. 31Dája ꞌuski baꞌ tenilh. Duneyaz nyaz
tele. ꞌEn Jesus dutanilh. 32 ꞌEn ncha tele. ꞌEn ꞌuhidutenilh soo ꞌukꞌenus
ꞌen buYeꞌ tele. ꞌInkꞌez Yakꞌusda neMoodihti David butsuh whudelhdzulh,
ndet hukwꞌinda, ꞌet yutlꞌaóoteꞌalh. 33 ꞌEt whuz naꞌa Jacob hitsꞌuhainde
ꞌilhuz wheni huba hubudayi cho tele. ꞌInkꞌez njan hubudayi cho tele, ꞌaw
whulatah whutélah.”

34 ꞌEt Mary, ꞌen lizas ꞌuyúlhni, “Ntsꞌenaꞌa ꞌuwhutenilh, ꞌaw dune
tꞌenuzuszun hoh ꞌustꞌah.”

35 ꞌEt lizas yulh yalhtuk, “Ndoni nkꞌedinde ꞌinkꞌez degha nus ꞌen ye
ulhtus, ꞌi nkꞌut sakꞌuwhustsꞌit be whútele. ꞌEt huwa ndi ꞌuyustꞌe lubeshi
bughoh hoolah, ꞌi whuzdli tꞌeh, ꞌen Yakꞌusda buYeꞌ hidutenilh. 36Kꞌan
ꞌaw ꞌet nyunat Elizabeth yeꞌun uzulh, ꞌen whuntsꞌih duneyaz buchainya.
Ndun ꞌaw buzkeh hole ghaítꞌah hiyulhni, ꞌet whuntsꞌih ꞌen ꞌaw ꞌet whulh
lhkꞌutakꞌi sanun be suli. 37 ꞌAlha ꞌi be Yakꞌusda ꞌen ꞌaw hoonliyaz buba
hoolhtus hoolah.”

38 ꞌEt Mary ndi yúlhni, “Daja, si neMoodihti be ꞌulhna ꞌustꞌah! Ntsꞌenaꞌa
nghunek kꞌunaꞌa daootenilh dini, whuz naꞌa sulh ꞌúhoneh.” ꞌEt lizas yugho
whenája.

Mary ꞌen Elizabeth ꞌastlꞌiyaz whuba yuzih usda
39 ꞌEt hukwꞌelhꞌaz Mary lhadúja. ꞌEt yun kꞌut nódestꞌai whuz Judea

yun kꞌut ꞌilhun keyah whuzꞌai, ꞌahoh whuz whinya. 40Zacharias bukoo

daninya ꞌinkꞌez Elizabeth dahooja yulhni. 41 ꞌEt Elizabeth, en Mary daja ni
yuduztsꞌai ibulh ꞌuski buchan tsꞌih télhah. ꞌInkꞌez ꞌahoh Ndoni be dezbun.
42Elizabeth soo tube cho ndi yúlhni “Tsꞌekoo tah degha nus hoonzoo
nyulh ꞌuhooja. ꞌInkꞌez nyaz whutéleh, ꞌen dawhuldzoo nghá whultsꞌut!
43Ntsꞌenaꞌa hoh sugha whultsꞌut sMoodihti ꞌama ꞌen sughu ninya. 44 ꞌAlha,
dahooja ꞌusudini hoh nyuduzítsꞌai ibulh, ꞌuski schan tsꞌih hoontꞌi kꞌet
núllhah. 45Ndun tsꞌeke buba ꞌalhaꞌ hoontꞌah, ꞌen degha nus hoonzoo
bugha whultsꞌut. Ntsꞌenaꞌa neMoodihti daja yulhni, buba ꞌalhaꞌ hoontꞌah,
ꞌet huwa hoh teh buba neꞌwhutetꞌen.”

Mary buyun
46 ꞌEt Mary njan ndutni,

“Suzul, ꞌi be neMoodihti ye uncha yudélhti.
47 ꞌInkꞌez Yakꞌusda súlh yih.

ꞌEn be suyéghah whuneílhnik.
48 ꞌAlha ndun be ꞌulhna,

ntsꞌenaꞌa yuh ꞌududildzun, ꞌet tꞌewhuninzun.
ꞌEt whunulhꞌen, kꞌan whutsꞌun, nus de chah,

ꞌilhuz wheni ndi yun kꞌut tsꞌiyannah soo degha nus
hoonzoo bulh ꞌúhooja soo ꞌuduténilh.

49 ꞌAlha ndun hooncha hoh tuneꞌsulhꞌen,
ꞌen be óonujut ꞌintꞌah ꞌinkꞌez boozi, ꞌi degha nus dezti.

50Ndi yun kꞌut hudedowh, ꞌinkꞌez ꞌonus ꞌun hubundunedoh,
ndunnah ꞌen kꞌunaꞌa hidóolhti,
ꞌinkꞌez ndan hiyénuljut, ꞌen tsꞌiyawh hubugha teꞌninzun.

51Dugan bunutꞌuk ꞌi be hoolhtus tuneꞌutꞌen.
Ndunnah budzi be ꞌududelhúti, ꞌen tsꞌiyawh yabanla.

52Ndunnah dune ncha hukwꞌadáltsꞌi, ꞌet ꞌen nanábanla.
ꞌEt ndunnah teꞌdadildzun, ꞌen hincha hubulhtsi.

53Ndunnah buyeꞌúltsꞌilh, ꞌen unzoo ꞌi be hubudelhbun.
ꞌInkꞌez ndunnah soodeꞌa, ꞌen ꞌaw hoonliyaz bughá

chaiꞌal hoh whenábalhꞌa.
54Be ꞌustlꞌen Israel, ꞌen hubugha teꞌninzun,

ꞌet whunalnih hoh hubula ꞌuja.

55 ꞌEt whuz naꞌa netsuh dune hanle hubulh yailhtuk hoh

Abraham ꞌinkꞌez yutsꞌu hainde,
ꞌen ꞌilhuz wheni ꞌuhintꞌah, ꞌet whuz naꞌa hubudáni.”

56 ꞌEt Mary tat sanun batꞌen hoh Elizabeth yuzih inda. ꞌEt hukwꞌelhꞌaz
bukoo tsꞌih whenaja.

John dune too be ꞌulhꞌen ꞌaw ꞌet whutele
57 ꞌAwꞌetElizabethbuyazwhutele ꞌetníoodelhdzut ꞌinkꞌezbuyeꞌwhúzdli.

58 ꞌEthighahdelhtsꞌi ꞌinkꞌezhinathudélhtsꞌikahwhulh ꞌúhuduztsꞌaintsꞌenaꞌa
neMoodihti yugha teꞌnanzin. ꞌInkꞌez tsꞌiyawh hiyulh whunélhnik.

John ꞌaw ꞌet yuka dune unli, ꞌi kꞌut hitetꞌus
59 ꞌAw ꞌet whulh lhkꞌudinkꞌit dzin hoh ꞌuski ꞌen yuka dune unli, ꞌi kꞌut

hitetꞌus. ꞌInkꞌez buꞌabá boozi Zacharias ꞌi be hiyootézilh. 60 ꞌEt whuntsꞌih
buꞌama, “ꞌAwundooh! Ndi boozi John ꞌi be hiyootézilh,” ndobúlhni.

61 ꞌEt hiyúlhni, “Aw nyulh dunekah hubutah ꞌaw John boozi ꞌi hoolah!”
62 ꞌEt buꞌabá ndi boozi higha idúteꞌalh ꞌet tꞌehontezeh hukwaꞌhuninzun.

ꞌEt dula be hiba núlhnih whuz naꞌa hiyoodulhkut. 63Dula be núlhnih hoh
dustlꞌus hubutsꞌukaꞌ dani, ꞌinkꞌez ꞌukꞌuneꞌuzguz, “Boozi John hidutenilh.”
ꞌInkꞌez tsꞌiyawhhuba hooncha. 64 ꞌEt khunyaz yanawhéniltuk hohYakꞌusda
dálhti. 65Yunatwhutꞌen, ꞌen tsꞌiyawhnujuthubughunídeltsꞌut. ꞌInkꞌezJudea
yun kꞌut nodestꞌai ndulhcho ꞌet whutꞌen, ꞌen tsꞌiyawh howu yahalhtuk.
66 ꞌEt ndunnah whulh uzduztsꞌai, tsꞌiyawh hubudzi be hódanla ꞌinkꞌez
ꞌulhódutni, “Ndan ꞌuski dantꞌah simba wule?” hutni. ꞌInkꞌez neMoodihti
bula be yulaꞌutꞌen.

Zacharias nus whunilhꞌen
67 ꞌAw ꞌet beꞌabá Zacharias, Ndoni be dezbun ꞌinkꞌez nus whunilhꞌen

hoh ndutni,
68 “Israel buYakꞌusda ꞌinkꞌez neMoodihti, ꞌen daldzoo!

Budune, ꞌen butsꞌun nusiya nabootekulh ka.
69David ꞌen Yakꞌusda be ꞌustlꞌen, ꞌen yutsꞌu hainde,

ꞌen hubugha neulhyis hooncha, ꞌen neba yulhtsi.

70 ꞌUda wheꞌwhuditꞌen whutsꞌun,

ꞌet whuz naꞌa Yakꞌusda be nus whunilhꞌen, ꞌen hube yailhtuk.
71 ꞌEt hoh nechꞌa yalhtuk ꞌinkꞌez ndunnah netsꞌu detni,

ꞌen tsꞌiyawh hubula kꞌéhaoodeltsꞌut, ꞌet neulhyis.
72Neꞌabákah ꞌen Yakꞌusda hubugha teꞌninzun.

ꞌInkꞌez ndi khunek huba lhaídinla, ꞌi ꞌet yunalnih.
73Netsuh whudelhdzulh Abraham ntsꞌenaꞌa Yakꞌusda bughunek

yutlꞌaídaꞌai hoh ꞌinkꞌez yutsꞌun náhezya,
njan ꞌet wheni nebaꞌ whutelilh ka,

74 ꞌet hoh nechꞌahudetni, ꞌen hubula kꞌehaoodeltsꞌut,
ꞌet hoh neulhyis.

ꞌInkꞌez ꞌaw whechatsꞌuniljut hoh Yakꞌusda baꞌ uztetꞌilh.
75Lubeshi chaꞌulhꞌen uztele ꞌinkꞌez tsꞌahꞌun naꞌa uztetꞌilh,

ꞌet whuz naꞌa Yakꞌusda bunalh dzin totsuk tsꞌukhuna
hoh ꞌen baꞌ tsꞌutꞌen.

76 ꞌInkꞌez nyun ꞌuskiyaz ꞌen ndun degha nus dedoh, ꞌen
ba nus whunilhꞌen nyuhudutenilh.

NeMoodihti ꞌen ti hoonzoo buba whutelhtsilh ka
butsuh tanyalh ꞌet huwa.

77 ꞌInkꞌez wheni budune soo cho tꞌetsꞌonózin dahoontꞌah
hoh uzdutejih ꞌinkꞌez nelubeshi chah neba
hoolah yutelhtsilh,

ꞌet hubugha nedutenilh.
78 ꞌEt whutsuh neYakꞌusda nekꞌentsiꞌ hoh neghateꞌnanzin.
ꞌEt ndun sa yilhkaz tsꞌutni,

ꞌen ndus de whutsꞌun netsꞌún kꞌunadaih.
79Ndunnah tsahólhgus yuh hudélhtsꞌi ꞌinkꞌez datsah

huba ꞌintꞌah chah,
ꞌen tsꞌiyawh hubukꞌeiduténolh.

ꞌInkꞌez lhuteyalh hoh nedzi soo ꞌuhotꞌe, ꞌet ntsꞌe
whehoꞌa, ꞌet newhuntelhtun.

ꞌEt huwa Yakꞌusda be nus whunilhꞌen nyudutenilh,”
ni Zacharias.

80 ꞌEt ndun ꞌuski John, ꞌen nezyi ꞌinkꞌez buyégha ulhtus suli. ꞌInkꞌez
nketꞌah Israel budune hubunalh haooya dunábunteltun ka, ꞌet whutsꞌun
ntsꞌe dune chahóotꞌih tsꞌih inda.

Mary ꞌudechoo buyaz whuzdli, Jesus ꞌen ꞌintꞌah

2 ꞌEt da ꞌilhunuh duneCaesar Augustus hiyulhni, ꞌen nduhoolhcho keyah
hudelhtsꞌi, ꞌen ndi khunek yutah lhuhezya. Tsꞌiyannah boozi ꞌi tsꞌiyawh

hikꞌeꞌtegus ka. 2 ꞌEt hoh da whudezulh whutah, ꞌilhunuh dune Cyrenius
hiyulhni, ꞌen whuyun kꞌut Syria whumoodih inle. ꞌEt wheghah whudezulh
ꞌet whutsꞌun huboozi ꞌukꞌeꞌwhehininguz. 3 ꞌEt tsꞌiyannah dichꞌoh dukeyah
whuz whehandel huboozi kꞌéhutegus ka.

4 ꞌEt Joseph ꞌen yun kꞌut Galilee ꞌinkꞌez keyah Nazareth, ꞌet whehúdinꞌaz
ꞌinkꞌez David bukeyah, Bethlehem huwhutni, whuz whehaꞌaz Joseph,
ꞌen David yutsꞌuhainzut ꞌintꞌah ꞌet huwa. 5Ndun Mary yughu tedalh hoh
yutsꞌun nahezya, ꞌen njan Mary ꞌuski ba ꞌintꞌah hoh yulh whenꞌaz huboozi
kꞌéꞌhutegus ka. 6 ꞌAw ꞌet huzke hoh buyaz whutéleh ꞌet neoodenzut. 7 ꞌAw
ꞌet ꞌudechoo buyaz whuzdli. ꞌEt ndi layin naih yughaiwézduz ꞌinkꞌez
musdus yez ꞌuyi, ꞌi be yalhti. ꞌAw tsꞌuztez bakoo nachahuhóoꞌal, tsꞌiyawh
whudézbun ꞌet huwa.

NeMoodihti butsꞌuhayanduz, ꞌi ndulhcho hoh hubunat hube dendi
8 ꞌIlhunuh yun kꞌut dzuh nilhdzayaz, ꞌet sheep ghuhinli tlꞌo kꞌut ꞌet

huwhutꞌi, ꞌinkꞌez ꞌulhꞌek nduwhulyez hoh hubughunai ghuhinli. 9 ꞌInkꞌez
nilhꞌen, ꞌaw ꞌet neMoodihti bulizas hububut siyin. ꞌInkꞌez neMoodihti
butsꞌuhayanduz, ꞌi ndulhcho hoh hubunat bube dendi. ꞌInkꞌez ꞌaw ꞌet tube
hoh hunelhújoot. 10 ꞌEt lizas ndobúlhni, “Whenoolhujut gunih! Nulhꞌen
ndi khunek unzoo ꞌi soo tsꞌiyannah dune ye hóotetꞌi, ꞌi nuhwhutsꞌu téꞌai.
11Kꞌan dzin David bukeyah, nuhwhutelhyis nuhwhuba whuzdli. ꞌEn Christ
neMoodihti tsꞌutni, ꞌen ꞌuja. 12Ndez naꞌa hoh tꞌewhuntehzeh ka nuhwhuba
hoh hoodelꞌen ntsꞌenaꞌa dahooja, lheꞌíntꞌah layin bughaiwésduduz ꞌinkꞌez
musdus yez ꞌuyi, ꞌi bet usti.”

13Khunyaz lizas ꞌinkꞌez lhanah lizas nehughan, ꞌen ndus de hahandel.
ꞌEt Yakꞌusda ꞌonus nus hiba hodélhti hoh nduhútni,

14 “Yakꞌusda degha ndoh yakꞌut, ꞌen uzdelhti.
ꞌInkꞌez ndi yun kꞌut nedzi dooghel, ꞌi be tsꞌiyannah

dune hubutsꞌun hoonzoo hole!”

15 ꞌAw ꞌet ndunnah lizas yakꞌuz tsꞌih hubugho whenáhedel. Ndunnah

Sheep ghuhinli ndulhodutni, “Aw ꞌet Bethlehem tsꞌih tsꞌutoodelh. ꞌInkꞌez
ntsꞌenaꞌa dahooja ꞌet neMoodihti nedani, ꞌet tsꞌonoolhꞌen!”

16 ꞌEt ꞌa tsih ndaz de hedulh. ꞌEtMary ꞌinkꞌez Joseph ꞌinkꞌez ꞌuskimusdus
yez ꞌuyi bet usti hoh hubughuhunindel. 17Hiyaꞌen hukwꞌelhꞌaz, ntsꞌenaꞌa
ꞌuski bugha lizas ꞌen hubudáni, ꞌet whunat tsꞌiyannah tꞌehonandzin hoh
18ndunnah yudantsꞌo sheep ghunli daja hubulhni, ꞌen tsꞌiyawh huba
hooncha suli. 19 ꞌEt Mary dahooja, budzi be yodanla ꞌinkꞌez ꞌahoolhyez
howu nuninuzut. 20 ꞌAw ꞌet ndunnah sheep ghuhinli ꞌen sheep tsꞌun
whenahedel. ꞌEt ndet hodantsꞌo, ꞌinkꞌez honalhꞌen, ꞌinkꞌez ntsꞌenaꞌa
hubulh yahalhtuk chah, ꞌet hubugha Yakꞌusda hidélhti ꞌinkꞌez ꞌonus nus
hoonzoo kꞌunaꞌa highu yalhtuk.

Jesus ꞌaw ꞌet yuka dune unli ꞌi lhkꞌihitétꞌus
21Whulh lhkꞌudit dzin lhaóodija hoh ꞌuski yuka dune unli ꞌi

lhkꞌuhinintꞌaz, ꞌinkꞌez hiyoozi be hiyootézilh, Jesus hiyulhni. ꞌAwhuz
ꞌucha dinda hoh ꞌet ndi boozi, ꞌi lizas yugha ídeꞌai.

Jesus luglez whucho tsꞌih, ꞌet neMoodihti bunalh hahítelhtelh
22 ꞌEt Moses beꞌ dustlꞌus kꞌut daja ni hoh tsꞌekoo buyaz whulhih

hukwꞌélhꞌaz soo náꞌhutꞌih ꞌet luglez danáhudaih, ꞌet ndúwhulcho hoh
Mary lhaóodinla. ꞌInkꞌez ꞌuski Jerusalem tsꞌih whehíyalhti neMoodihti
bunalh hahítelhtelh ꞌet hukwa. 23NeMoodihti, ꞌen Moses bugha ndi
bughunek butlꞌaidaꞌai, ꞌi whuz naꞌa ꞌukꞌeꞌhanguz ꞌet njan ndutni, “Ndunnah
duneyaz ꞌudechoo whuzdli, ꞌen tsꞌiyawh neMoodihti ba ꞌudun nelti hinli
hoꞌ hintꞌah.” 24 ꞌInkꞌez ndai Yakꞌusda bukwꞌuzdai kꞌut hidutélhkꞌun, “I
nankoh dutꞌaiyaz, dove hiyulhni, kꞌus nankoh dutꞌaiyaz, ꞌi dih hiyulhni.”
NeMoodihti, en Moses bugha ndi bughunek butlꞌaidaꞌai, ꞌet whuz naꞌa
ꞌutni.

Simeon ꞌen neMoodihti buChrist yunalhꞌen
25 ꞌEt ꞌilhunuh dune Simeon tsꞌutni, Jerusalem whutꞌi. Tsꞌahꞌun naꞌa

ꞌintꞌah ꞌinkꞌez ꞌahoolhyez Yakꞌusda be ꞌutꞌen kꞌah ꞌuwhulhꞌen. Ndun Israel

budune kꞌenábunteꞌah, ꞌen yuka tsi hóolih. ꞌInkꞌez Ndoni chah yulh ꞌintꞌah.
26Ndoni ꞌen whutꞌeinalhdzin, datetsah whutsuh neMoodihti buChrist
tsꞌutni, ꞌen yuteꞌilh. 27 ꞌEt Ndoni bugha luglez whucho daninya. ꞌInkꞌez
ꞌuskiyaz Jesus, ꞌen beꞌabá ꞌinkꞌez beꞌama, ꞌen hikꞌuz dahinilhti. Moses
bughunek ꞌukꞌuneꞌusdúguz butlꞌaidaꞌai, ndet hubutsꞌun hukwaꞌninzun, ꞌet
hukwꞌuneꞌhutetꞌen ka. 28 ꞌEt ꞌahoh Simeon yilhchoot ꞌinkꞌez njan ndutni
hoh Yakꞌusda yudélhti,

29 “SMoodihti si nyeꞌulhna usdli.
ꞌInkꞌez ntsꞌenaꞌa nghunek kꞌunaꞌa, ꞌet ꞌuhoontꞌah

sudzi dezghel hoh daóosah.
30 ꞌAlha be suna be netelhyis nulhꞌen.

31Tsꞌiyannah dune hubunalh lhaoodinla.
32 ꞌUdun yun kꞌut whutꞌen, ꞌen chah huba be whétꞌen,

ꞌi ꞌintꞌah. ꞌEn be hiteꞌilh.
ꞌInkꞌez nyudune, ꞌen Israel budune, ꞌen chah huba

idézti ꞌen ꞌintꞌah,” ni.
33Ntsꞌenaꞌa yughu yatelhtuk ꞌet huwa Joseph ꞌinkꞌez ꞌuski ꞌama bulh

huba hooncha. 34 ꞌEt Simeon Yakꞌusda tsꞌun hukwaꞌdani hubutsꞌun wuzoo
ka. ꞌInkꞌez ꞌama Mary ꞌen ndiyulhni, “Ndet huba ndun ꞌuski Yakꞌusda ꞌen
huba ꞌutahayálhti ꞌintꞌah, ꞌet nyudutésnilh. Israel hitsꞌuhainde, ꞌen bugha
lhanah natekulh ꞌinkꞌez lhanah dinadutédulh. ꞌInkꞌez highu tꞌeooninzun
ꞌet whuntsꞌih hichꞌa yatelhtuk. 35 ꞌInkꞌez nyunchꞌoh nzul soh cho be
huyuzgwut liꞌtenilh. ꞌInkꞌez lhanah hubudzi be daja huninzun, ꞌet tsꞌiyawh
tsꞌiyannah nalhtsꞌet haooteltsꞌulh.”

Anna ꞌen chah Jesus yaꞌen ꞌinkꞌez Yakꞌusda délhti
36 ꞌAw ꞌet ꞌilhunuh tsꞌeketi, Anna hiyulhni, Yakꞌusda be nus whunilhꞌen.

Phanuel butseꞌ, ꞌinkꞌez Asher hubulh dédowh, ꞌilhunuh ꞌintꞌah. Tube yeꞌun
uzulh. ꞌUdechoo ki tetꞌilh whutsuh, ꞌaw dune tꞌenizun ꞌintꞌah. Skwúnlat
ꞌonus ꞌat nat naoodezulh duki zih inda. 37Ndun tsandelh, ꞌen lhkꞌudit lanezi
ꞌonus ꞌat dit be naoodezulh batꞌen (84). ꞌEt ꞌaw luglez whucho whuchꞌa
chaíyal. ꞌEt whuntsꞌih lhat hoh dzenis ꞌinkꞌez ꞌulhꞌek ibulh saháꞌdulyih
ꞌinkꞌez tenadudli, ꞌi be Yakꞌusda ba neꞌutꞌen unli. 38 ꞌEt ndun ndoh
whudézulh hoh daninya ꞌinkꞌez Yakꞌusda yudélhti. Jerusalem hudelhtsꞌi,
ndun nabootekulh, ꞌen hika ítesꞌen, ꞌet ꞌen bugha Anna hubudáni.

Joseph ꞌinkꞌezMary, ꞌuskibulhhubukeyahNazarethtsꞌunwhenahedel
39 ꞌAw ꞌet Joseph ꞌinkꞌez Mary, neMoodihti, ꞌen Moses bugha ndi

bughunek hubutlꞌaidaꞌai, ꞌet tsꞌiyaintsuk lhahuduja hoh yun kꞌut Galilee
ꞌinkꞌez hubukeyah Nazareth tsꞌun whenahedel. 40 ꞌEt ꞌuski ꞌaw ꞌet nuyeh
ꞌinkꞌez buyégha be ulhtus súli. Ye whunih be dezbun ꞌinkꞌez Yakꞌusda ye
unzoo, ꞌi bulh ꞌintꞌah.

Jesus ꞌaw ꞌet chilh unli hoh keyah Jerusalem
usda. Ndan yuditsꞌo tube huba hooncha suli

41 ꞌAw ꞌet beꞌabá, beꞌama bulh naoodezulh totsuk Jerusalem tsꞌih
kꞌunáhutꞌus. Naꞌhutetꞌalh hoh Hubutus Lhusiya whunahutelnih, ꞌet hukwa
whuz whehándel. 42Hoh da ndunnah ꞌuski ꞌen lanezi ꞌonus ꞌat nat
be naoodezulh (12) ꞌet Jerusalem tsꞌih kꞌunáhudulh, butus lhusiya da
hukwꞌunꞌa ꞌet huwa ꞌuhutꞌen. 43Nkeda ꞌustlꞌeꞌ hooja hoh kꞌah nahutestꞌaz.
ꞌEt whuntsꞌih ꞌawhuz ꞌuski Jesus Jerusalem ꞌaw ꞌet usda. Joseph, ꞌinkꞌez
beꞌama bulh ꞌaw tꞌehonízun. 44 ꞌUyoon bulh ꞌutꞌen huninzun. ꞌIlhudzin
batꞌenhuníꞌaz ꞌet kꞌanzehhikaitésꞌen. ꞌEtbulhdunekah ꞌinkꞌezbulhutsinkah
ꞌen hubutah hikunúta. 45 ꞌEt ꞌaw nachahuyílhtel ꞌet doochah Jerusalem
tsꞌih whenáhetꞌaz, ꞌinkꞌez ꞌet hikunúta. 46Tat dzin hukwꞌelhꞌaz ꞌet kꞌan zeh
nahuyilhti. Luglezwhucho ꞌetwhubodulhꞌeh hubutah usda. Huboozélhtsꞌai
ꞌinkꞌez huboodulhkut. 47Ndanhiditsꞌo tube huba hooncha suli. Tsꞌiyaintsuk
tꞌewhunínzun ꞌinkꞌez tsꞌiyawh tsꞌahꞌun naꞌa ndó bulhni. 48Beꞌama ꞌinkꞌez
Joseph bulh ndet ꞌutꞌen ꞌet usda hinilhꞌen hoh huba hooncha. ꞌEt beꞌama
ꞌuyúlhni, “Uyaz di ka whuz naꞌa neneꞌilhꞌen? Nyuꞌabá ꞌinkꞌez si bulh tube
nkꞌenedutai.”

49 ꞌEt ndobúlhni, “Di ka sukunahta? ꞌAw ntꞌechaoonuzúhzun seꞌaBá be
ꞌutꞌen kꞌah huwa óosna hubaꞌ hoontꞌah?” 50 ꞌEt daja ni hoh ꞌutni, ꞌet ꞌaw
tꞌechahonízun.

51 ꞌEn hubulh whenátꞌaz. Nazareth tsꞌih whenahédel ꞌinkꞌez
hubutlꞌaꞌdudelti. ꞌEt beꞌama ndi ndet ꞌuwhulhni, budzi yídanla. 52 ꞌInkꞌez
Jesus ꞌonus nus whunih chah ꞌulheh hoh nus lhaneyelh. Yakꞌusda yuba
hoontꞌi, ꞌinkꞌez dune, ꞌen chah hiba hoontꞌi.

John dune too be ꞌulhꞌen tsꞌiyannah, “NeMoodihti
buti buba lhaoodahleh” ndobúlhni

3 ꞌAw ꞌet Caesar Tiberius, ꞌen yun kꞌut ndulhcho hoh hubudayi cho inle.
Lanezi ꞌonus ꞌat skwunlai naoodezulh (15) antꞌe. ꞌEt Pontius Pilate, ꞌen

Judea yun kꞌut whumoodih unli. Herod, ꞌen Galilee yun kꞌut whumoodih
unli. Bulhutsin Philip, ꞌen Iturea ꞌinkꞌez Trachonitis yun kꞌut whumoodih
unli. ꞌInkꞌez Lysanius, ꞌen Abilene yun kꞌut whumoodih unli. 2Annas
ꞌinkꞌez Caiaphas, ꞌen nawhulnuk degha nus dézti ꞌuhintꞌah. ꞌEt whughah
whudézulh whutah ꞌet John, ꞌen Zacharias buyeꞌ, ꞌen dune chahóotꞌih tsꞌih
usda hoh Yakꞌusda bughunek bukꞌédiltsꞌut. 3 ꞌEt Jordan koh ꞌet whunat
nuya hoh dune hubulh yalhtuk too beꞌ hooneh ka hukwa. ꞌEtwhebunulhtun
dulubeshi chꞌa bubeni náhubudunoolelh ka. ꞌEt hoh lubeshi buba hoolah
yutelhtsilh. 4 ꞌEt whuz naꞌa Isaiah bughunek ꞌukꞌeꞌeduguz ꞌet njan ndutni,

“Dune chahóotꞌih tsꞌih dune yiz dusdutsꞌai, ꞌet ꞌultus
hahuyih hoh njan ndutni,

‘NeMoodihti buti lhaoodahleh!
Buti soo lhkꞌeoodezꞌa buba whulhtsi!

5Tookꞌoh totsuk naoodutebun.
Dzulh ꞌinkꞌez dzulhyaz bulh tsꞌiyawh lhgha yuk naꞌtetnilh.

Whudélyah ꞌet chah lhkꞌenaoodutedukih.
Yun nudestꞌai ꞌi chah lhgha naꞌwhutétnilh.

6 ꞌInkꞌez ntsꞌenaꞌa Yakꞌusda dune ulhyis, ꞌet tsꞌiyannah hontelhꞌilh.’”

John dune too be ꞌulhꞌen, ꞌen dune hubulubeshi
hubugha khunek ulhtus ꞌi be ndobúlhni

7Dune lhanah yughu nindel too beꞌ hutenilh hukwaꞌhuninzun. ꞌEt
ndobúlhni, “Nuhwheni poison tlꞌughus buzkehkah liꞌahtꞌah. Yakꞌusda
lubeshi ꞌulhꞌenhubulhhúntelchꞌoh ꞌetwhuzdewhéltsꞌulh,ndan ꞌunwhúlhni
whuchꞌa lhúwus? 8Nuhwhulubeshi chꞌa nuwheni náhundunehla tꞌeh,
nuhwheꞌutꞌen be tsꞌiyannah whebunoolhtun nuhwhulubeshi buladehtnik.
ꞌInkꞌez khun lhtsꞌun njan dudoohtni gunih wheni Abraham hitsꞌuhatsꞌánde
ꞌutsꞌintꞌah. ꞌAlha tsꞌahꞌun naꞌa ꞌun whudusni, Yakꞌusda soo ꞌultus hoꞌ
ꞌintꞌah, ndi tse ꞌi whuntsꞌih ꞌi be Abraham butsꞌuhahánde hubutelhtsilh.
9Njan soo cho whunulhꞌen, nuhwheni duchun líꞌahtꞌah. ꞌAw ꞌet tsetsilh

ba lhadíntꞌah. ꞌEt nuhwheni bulunah duchun bumai hoolah, ꞌet ndahtꞌah.
Kꞌan whuntsꞌih ndai bumai hoolah, ꞌi tsetsilh be bughih tubulh tahídantsel
ꞌinkꞌez hidutélhkꞌun.”

10 ꞌInkꞌez dune tsꞌiyawh hiyoodulhkut, “ꞌInkꞌez ntsꞌenaꞌa simba
datsꞌóoneh.”

11 ꞌEt ndobúlhni, “Ndan dzooztꞌan nankoh ꞌutꞌi, ndan dzooztꞌan chaitꞌih,
ꞌen ꞌilhukꞌi yugha óolhchoos. ꞌInkꞌez ndan tsꞌuyi ꞌutꞌi, ꞌen chah whuz naꞌa
zeh ndóneh.”

12Ndunnah sooneya ꞌilhunanowesꞌaih, ꞌen chah too beꞌ hutenilh ka
hitsꞌuwhusaindel ꞌet hiyoodulhkut, “Whuneodulhꞌeh ntsꞌenaꞌa daztenilh?”

13 ꞌEt ndobúlhni, “Ndet ndanéltsuk hutni télhcholh hubaꞌ hoontꞌah, ꞌet
ꞌaw ꞌonus ꞌun chawhuzóolhchoot.”

14Nehughan, ꞌen chah hiyoodulhkut, “Nuwheni do daztenilh.” ꞌEt
ndobúlhni, “Khun nuhwheni dune sooneya nuhgha hóoꞌalh huboolhtsilh
gunih! Khun dune whutsꞌit be bukꞌéhohꞌalh gunih! ꞌInkꞌez ndet daneltsuk
nuhwhuba kꞌelhla whútele, ꞌaw ꞌet hóhtꞌi hubaꞌ hoontꞌah!”

15Tsꞌiyannah hoonliyaz hukwa tsi huholi. ꞌEt budzi be dahoontꞌah
simba John ꞌen bugha, ndun Christ tsꞌutni, ꞌen tulih ꞌintꞌah kꞌus ꞌawundooh.
16 John tsꞌiyawh ꞌet ndobúlhni, “Too zeh ꞌi be too béꞌ nuhwhulhꞌen. ꞌEt
whuntsꞌih skꞌelhꞌaz whusateyalh, ꞌen sughanus dezti hoꞌ ꞌintꞌah. ꞌAw buke
tlꞌoolh buba lhkꞌunadutesꞌuk ꞌet whuntsꞌih huba soo chaꞌustꞌah. Ndun ꞌen
Ndoni ꞌinkꞌez kwun bulh ꞌi be too beꞌ ꞌun whutelilh. 17Be tlꞌonuldzeh
tlꞌo mai be tahawhúltsꞌit, ꞌi lhaídilhdzun. ꞌInkꞌez ndi tlꞌo mai yukꞌut
tahawhúlhtsꞌit, ꞌi chah yukꞌut lhadútꞌih tꞌeh, ꞌinkꞌez yunaꞌulhdoh. ꞌInkꞌez
ndi mai lhaduja, ꞌi tsꞌiyawh denúdzih ꞌinkꞌez mai bakoo tsꞌih wheyúlih.
ꞌEt whuntsꞌih ndi kwun ꞌaw nachanusneh, ndi butꞌooz ꞌi be dutékꞌun,”
hubúlhni. 18Ndi Khunek ꞌinkꞌez ꞌuyoo khunek ꞌi bulh ꞌet whuz naꞌa khunek
ulhtus, ꞌi be hubudáni.

19 ꞌAw ꞌet ndi yun kꞌut whumoodih Herod, ꞌen ꞌilhunuh ꞌintꞌah. ꞌEn
dulhutsin Philip buꞌat ꞌen yuzih usda. John ꞌuyúlhni, “Lubeshi ꞌilhꞌen.”
ꞌUdun tinkꞌus naꞌa chah ꞌutꞌen. ꞌEt chah tsꞌiyawh lubeshi ꞌuhoontꞌah yulhni.
20 ꞌEt ndi lubeshi ꞌuyulhꞌen, ꞌi ꞌuyoo chah yutsꞌu naꞌwhuleh hoh John ꞌen
tsakꞌeyaꞌai.

Jesus too be ꞌúlya
21 ꞌAw ꞌet tsꞌiyannah dune too be ꞌúlya. Jesus ꞌen chah too be ꞌuyínla.

Tenawhéndunidli ꞌi bulh yatꞌah dáꞌdutezkez, 22 ꞌinkꞌez Ndoni dutꞌaiyaz,
dove hiyulhni, ꞌi kꞌunaꞌa ndus de hátꞌo ꞌinkꞌez yukꞌeítꞌo. ꞌEt nduk yakꞌuz
khunek huduztsꞌai, ꞌi ndutni, “Nyun suYeꞌ nkꞌesiꞌ ꞌunintꞌah. Tube nyulh
hoonústꞌi.”

Jesus hubutsꞌuhaiyanzut
23 ꞌEt Jesus tat lanezi naoodezut batꞌen suli (30), ꞌaw ꞌet wheꞌdítꞌen.

Tsꞌiyannah ꞌen Joseph buyeꞌ huninzun.
ꞌInkꞌez ꞌen Heli buyeꞌ.
24 ꞌEn Matthat yutsꞌuhainzut, ꞌen Levi yutsꞌuhainzut,
ꞌen Melchi yutsꞌuhainzut, ꞌen Janna yutsꞌuhainzut,
ꞌen Joseph yutsꞌuhainzut.
25 ꞌEn Mattathiah yutsꞌuhainzut, ꞌen Amos yutsꞌuhainzut,
ꞌen Nahum yutsꞌuhainzut, ꞌen Esdli yutsꞌuhainzut,
ꞌen Naggai yutsꞌuhainzut.
26 ꞌEn Maath yutsꞌuhainzut, ꞌen Mattathiah yutsꞌuhainzut,
ꞌen Semei yutsꞌuhainzut, ꞌen Joseph yutsꞌuhainzut,
ꞌen Judah yutsꞌuhainzut.
27 ꞌEn Joannas yutsꞌuhainzut, ꞌen Rhesa yutsꞌuhainzut,
ꞌen Zerubbabel yutsꞌuhainzut, ꞌen Shealtiel yutsꞌuhainzut,
ꞌen Neri yutsꞌuhainzut.
28 ꞌEn Melchi yutsꞌuhainzut, ꞌen Addi yutsꞌuhainzut,
ꞌen Cosam yutsꞌuhainzut, ꞌen Elmodam yutsꞌuhainzut,
ꞌen Er yutsꞌuhainzut.
29 ꞌEn Jose yutsꞌuhainzut, ꞌen Eliezer yutsꞌuhainzut,
ꞌen Jorim yutsꞌuhainzut, ꞌen Matthat yutsꞌuhainzut,
ꞌen Levi yutsꞌuhainzut,
30 ꞌEn Simeon yutsꞌuhainzut, ꞌen Judah yutsꞌuhainzut,
ꞌen Joseph yutsꞌuhainzut, ꞌen Jonan yutsꞌuhainzut,
ꞌen Eliakim yutsꞌuhainzut,
31 ꞌEn Melea yutsꞌuhainzut, ꞌen Menan yutsꞌuhainzut,
ꞌen Mattatha yutsꞌuhainzut, ꞌen Nathan yutsꞌuhainzut,

ꞌen David yutsꞌuhainzut,
32 ꞌEn Jesse yutsꞌuhainzut, ꞌen Obed yutsꞌuhainzut,
ꞌen Boaz yutsꞌuhainzut, ꞌen Salmon yutsꞌuhainzut,
ꞌen Nahshon yutsꞌuhainzut,
33 ꞌEn Amminadab yutsꞌuhainzut, ꞌen Ram yutsꞌuhainzut,
ꞌen Hezron, yutsꞌuhainzut, ꞌen Pharez yutsꞌuhainzut,
ꞌen Judah yutsꞌuhainzut,
34 ꞌEn Jacob yutsꞌuhainzut, ꞌen Isaac yutsꞌuhainzut,
ꞌen Abraham yutsꞌuhainzut, ꞌen Terah yutsꞌuhainzut,
ꞌen Nahor yutsꞌuhainzut,
35 ꞌEn Serug, yutsꞌuhainzut, ꞌen Reu yutsꞌuhainzut,
ꞌen Peleg yutsꞌuhainzut, ꞌen Eber yutsꞌuhainzut,
ꞌen Salah yutsꞌuhainzut,
36 ꞌEn Cainan yutsꞌuhainzut, ꞌen Arphaxad yutsꞌuhainzut,
ꞌen Sem yutsꞌuhainzut, ꞌen Noah yutsꞌuhainzut,
ꞌen Lamech yutsꞌuhainzut,
37 ꞌEn Methuselah yutsꞌuhainzut, ꞌen Enoch yutsꞌuhainzut,
ꞌen Jared yutsꞌuhainzut, ꞌen Mahalaleel yutsꞌuhainzut,
ꞌen Cainan yutsꞌuhainzut,
38 ꞌEn Enos yutsꞌuhainzut, ꞌen Seth yutsꞌuhainzut,
ꞌen Adam yutsꞌuhainzut, ꞌinkꞌez ꞌen Yakꞌusda yutsꞌuhainzut.

Netsudule, ꞌen Jesus tinkꞌus ꞌóoneh hukwa yóolhdzih

4 ꞌEt Jesus, enNdoni be dezbunhoh Jordan koh tsꞌih hanája. ꞌInkꞌez dune
chahóotꞌih tsꞌih Ndoni whuz wheyalhꞌa. 2 ꞌEt whulh dit lanezi (40)

dzin ꞌet dzin totsuk netsudule tinkꞌus ooneh hukwaꞌyulhꞌen ꞌet yoolhdzih.
ꞌEt nduwhulyez hoh ꞌaw hoonli chasꞌal. ꞌEt lhaóodinla hukwꞌelhꞌaz
buyeꞌéltsꞌul.

3 ꞌEt netsudule ꞌuyúlhni, “Alha Yakꞌusda buYeꞌ inli tꞌeh, ndi tse lhes
wule dini.”

4 ꞌEt Jesus njan ndi yúlhni, “Ndez naꞌa Yakꞌusda bughunek kꞌut
ꞌukꞌuneꞌúsduguz ꞌet njan ndutni, ‘ꞌAw lhes zeh ilah dune yukꞌekhuna. ꞌEt
ndai Yakꞌusda bughunek ꞌi tsꞌiyawh dune yukꞌekhuna.’”

5 ꞌEt netsudule nyedoh dzulh kꞌut yulh whinꞌaz. ꞌEt ꞌahoh yun kꞌut ntsꞌoh
tula dune whutꞌi, ꞌinkꞌez hubudayi cho bube ꞌutꞌen kꞌah, ꞌet nduwhulcho

wheínulhtun. 6Netsudule ꞌuyúlhni, “Et nyun ndi tsꞌiyawh humoodih tanle,
ꞌinkꞌez hiye dezti ꞌet chah ngha ootésꞌalh. Njan sugha whulya. ꞌEt huwa
ndan hubukaꞌ, nuszun, ꞌen hubutlꞌaootesꞌalh. 7 ꞌEt ngwutsi be nininya
ꞌinkꞌez stsꞌu téniꞌ nilhdzun tꞌeh, ꞌet sih ndi tsꞌiyawh nyeꞌílhdzun wule.”

8 ꞌEt Jesus ndiyulhni, “Satan stꞌak inyalh! ꞌEt ꞌukꞌeꞌéduguz hoh njan
ndutni, ‘Moodihti nYakꞌusda ꞌaw ꞌen zeh bubut negwutsi be nitsꞌeyih,
ꞌinkꞌez ꞌen zeh butsꞌuteniꞌ uznilhdzun. ꞌInkꞌez ꞌen zeh ba netsꞌutꞌen.’”

9 ꞌEt Jerusalem tsꞌih yulh whinꞌaz ꞌinkꞌez njan luglez whucho yedoh
hukwꞌut ꞌet soo hukwꞌabah ninílhya ꞌinkꞌez ndi yúlhni, “Alha Yakꞌusda
buYeꞌ inli tꞌeh, ꞌet njan wheghaꞌ dudintneh! 10 ꞌAlha ꞌet ꞌukꞌeꞌéduguz hoh
njan ndutni,

‘Yakꞌusda bulizas ngho hoole ka ꞌinkꞌez nyuhotun
ꞌinkꞌez wheni hubutlꞌahóꞌai.

11Bula be nyedoh nyuhóotetun,
ꞌet huwa ꞌaw nke be tse tꞌaoonalh ghaítꞌah.’”

12 ꞌInkꞌez Jesus ndi yúlhni, “Njan ꞌet ꞌukꞌeꞌuduguz hoh njan nduwhutni,
‘Khun teh Moodihti nYakꞌusda ꞌen nantáꞌah hukwa ólhdzih gunih.’”

13 ꞌEt netsudule tsꞌiyaintsuk hoh tinkꞌus ooneh hukwa yóolhdzai, ꞌaw
ꞌet lhaooduja hoh ꞌastlꞌiyaz whutsꞌun yugha whenája.

Jesus bube ꞌutꞌen ꞌaw ꞌet wheꞌyudilhꞌen
14 ꞌEt Jesus, en Ndoni ye ulhtus, ꞌi be yun kꞌut Galilee tsꞌih whenaja.

ꞌInkꞌez yughu yalhtuk Galilee yun kꞌut hudelhtsꞌi ndulhcho hiyulh
údantsꞌo, ꞌinkꞌez tsꞌiyawh highu yalhtuk. 15 ꞌEt tsꞌiyawh Lizwif luglez
totsuk whéoobondunilhꞌi ꞌinkꞌez tsꞌiyannah hidélhti.

16 ꞌEt ndet keyah nezyi Nazareth huwhutni, whuz whinya. ꞌEt dzin dune
nalyis dzin ꞌuhoontꞌah, ꞌet Lizwif hubuluglez whuz ninya. ꞌEt whuz naꞌa
dichꞌoh be ꞌutꞌen kꞌah ꞌuhoontꞌah. ꞌInkꞌez buba ꞌukꞌeyatelhtuk ka didinya.
17 ꞌInkꞌez nus whunilhꞌen Isaiah beꞌ dustlꞌus ꞌi hitlꞌahúyaꞌai. Lhkꞌinélhghal
ꞌinkꞌez ndet hukwꞌuyatelhtuk ꞌet nahooꞌai. ꞌEt buba kꞌeyawhénilhtuk ꞌet
njan ndutni,

18 “Moodihti buyégha ꞌi sulh ꞌintꞌah.
ꞌI be ꞌutahasalhti, ndunnah tehelꞌen, ꞌen khunek

unzoo, ꞌi hubughaitésꞌalh ka.
Ndunnah, en hubudzi nduda,

ꞌen nabutélhyih ka hubutsꞌun whusaíya.

Ndunnah ílchoot,
ꞌen hobuntelhtun ntsꞌenaꞌa hubulanadetnik hutele.

ꞌInkꞌez hobuntelhtun ndunnah chahuwhésꞌen,
ꞌen chah honilhꞌen nahutedleh.

Ndunnah dune ntsꞌe whutsꞌun yuk nihininkat,
ꞌen chah dinábudutésdlelh.

19 ꞌEt ndet nawhudezulh soo ꞌet neMoodihti buba hoonzoo,
ꞌet tsꞌiyannah hubudutesnilh.”

20 ꞌAw ꞌet dustlꞌus nainílhghal ꞌinkꞌez ꞌet ꞌutꞌen yutlꞌanayáꞌai ꞌinkꞌez
nanátlꞌadeda. ꞌInkꞌez ndunnah Lizwif luglez hudelhtsꞌi, tsꞌiyannah ꞌen
zeh hinilhꞌen. 21 ꞌInkꞌez ꞌaw ꞌet hubulh yawhenilhtuk, “Et nuhwheni ndi
Yakꞌusda bughunek dáhtsꞌo, ꞌet kꞌan dzin tsꞌiyawh lhaooduja.”

22Tsꞌiyannah soo highu yalhtuk. Khunek unzoo, ꞌi ye yailhtuk, ꞌi
tsꞌiyannah huba hooncha. Dichꞌoh ꞌulhódutni, “Ndun ꞌen Joseph buyeꞌ ꞌen
ilah ih ꞌintꞌah?”

23 ꞌEt ndobúlhni, “Aw nawh chaꞌhootꞌah ndi khunek ꞌahoolhyez ꞌet
dudáhtni hoh njan ndutni, ‘Yoo be duyun nyunchꞌoh cho soo naꞌdudilneh,’
ꞌet whuz naꞌa sichah ꞌet ndusúdutehnilh. ꞌEt ndez naꞌa ndutehnilh, ‘Ndet
keyahCapernaumhuwhútni, dawhutꞌenwhulh úzditsꞌo, ꞌet njan nyunchꞌoh
nkeyah ꞌet chah whuz naꞌa zeh ndintꞌen.’”

24 ꞌInkꞌez ꞌet ndutni, “Alha tsꞌahꞌun ꞌún whudusni, nus whunilhꞌen
dichꞌoh bukeyah ninya hoh ꞌaw ꞌilhunuh whuntsꞌih yukachaꞌnizun. 25Ndet
nuhwhudutésnilh soo tsꞌahꞌun ꞌet ꞌalhaꞌ hoontꞌah. ꞌEt hoh da ndun Elijah,
ꞌen yun kꞌut Israel nus whunilhꞌen huba unli inle. ꞌEt lhanah tsandelh
hoonli inle. Hoh da tat naooduzuk ꞌonus ꞌat lhkꞌutat sanun ꞌet nduhóolhyez
ꞌaw chan hoolah. ꞌEt ꞌuhooja yun kꞌut ndulhcho hoh dai whuzdli. 26 ꞌEt
Elijah ꞌaw ꞌilhunuh whuntsꞌih hubutsꞌun chaitílhꞌal. ꞌIlhunuh tsandelh,
ꞌaw ꞌen zeh. ꞌEn yun kꞌut Sidon ntsꞌe keyah Zerephath ꞌet whutꞌen, ꞌaw ꞌen
zeh butsꞌun wheyalhꞌa. 27 ꞌInkꞌez hoh da Elisha, ꞌen nus whunilhꞌen huba
unli inle, ꞌet hoh da yun kꞌut Israel hubukák whulhjut, leprosy hiyulhni,
hulai. ꞌAw ꞌilhunuh whuntsꞌih soo nachaꞌyítlil, ꞌet Naman, ndun Syria
whutꞌen, ꞌaw ꞌen zeh soo naꞌyinla,” ndobúlhni.

28 ꞌEt Lizwif luglez húdelhtsꞌi hidántsꞌo hoh tube huyulh húnilchꞌe.
29Tsꞌiyawh dihudíndel ꞌinkꞌez hiyílhchoot njan keyah hukwꞌun nahítelhya.
ꞌInkꞌez nyedoh dzulhyaz kꞌut keyah whuzdla, ꞌet whukwꞌabah nihinílhya

whegha hitenoh ka. 30 ꞌInkꞌez tsꞌiyannah hubutah lhuseya ꞌinkꞌez ntsꞌe
hukwaꞌninzun tsꞌih whénya.

Dune ntsiꞌ buyudínda
31 ꞌAw ꞌet Galilee yun kꞌut ꞌet keyah Capernaum whuzꞌai whuz whinya.

Natsꞌulyis dzin totsuk whubodulhꞌeh. 32 ꞌEt njan hubodulhꞌeh tube huba
hooncha. Bughunek hoolhtus hoh bukꞌuneꞌhóotꞌen ka hubulh yalhtuk.

33 ꞌEt nyo Lizwif luglez ꞌet ꞌilhunuh dune, ꞌen ntsiꞌ nududeh, ꞌi yudínda.
Ndun ntsiꞌ ndudeh tube cho ꞌalzul, 34 ꞌinkꞌez ꞌutni, “Ah! Nyun Jesus
Nazareth whutꞌen ꞌunintꞌah. Ndet netsꞌu hukwaꞌninzun? Nehoolah ka
netalhtsilh ꞌet hukwa whusainya ih? Ndun inli tꞌenyunúszun! Yakꞌusda
ba lubeshi bughoh hoolah, ꞌen ꞌunintꞌah!”

35 ꞌEt Jesus hukwaꞌyudáni hoh ndi yúlhni, “Tꞌeduzinih hoh buyáh
hanaindaih!” Ntsiꞌ nududeh, ꞌi ndun dune hubutah nayáno ꞌinkꞌez yutsꞌu
hanája. ꞌInkꞌez ꞌaw chayundílhdal.

36Tsꞌiyannah hubugha haꞌnejoot ꞌinkꞌez whehunelhújoot ꞌinkꞌez
ꞌulhahudutni, “Ndi khunekndaihoꞌ ꞌintꞌah?Ulhtus ꞌinkꞌezbukꞌuneꞌwhutꞌen.
Ndai ntsiꞌ nududeh, ꞌi ꞌet ndiyulhni ibulh ꞌet yutsꞌu hanaja.” 37 ꞌEt yun
kꞌut nduhoolcho hoh hiyulh údantsꞌo.

Jesus Peter bubez soo naꞌyinla
38 ꞌEt Jesus Lizwif luglezdinadija ꞌinkꞌez Simonbukoo tsꞌihwhuzwhinya.

ꞌEt Simon bubez dada nezul ꞌi be nduda. ꞌEt Jesus ndi hiyúlhni khun teh
yula ꞌooneh ka. 39 ꞌEt kwꞌusuti yuzih nininya ꞌinkꞌez yutus chah tezꞌa.
ꞌInkꞌez dada hukwaꞌyudáni hoh ndi nezul ye nduda, ꞌi yutsꞌahanádooltsꞌit
yúlhni, ꞌinkꞌez butsꞌah hanaídeltsꞌut. ꞌEt ꞌahoh dinadija ꞌinkꞌez hubugha
náꞌuntꞌai.

Natsꞌulyis dzin ꞌet lhanah nduda, Jesus soo naꞌubinla
40 ꞌAw ꞌet sa yun tsꞌih tezꞌaih hoh ndunnah bulh dunekah lhelhyoo

dédowh, ꞌi dada be nduda tsꞌiyannah Jesus higho bunínla. ꞌInkꞌez
tsꞌiyannah hubukꞌedálnik ꞌinkꞌez ꞌet soo náꞌubinla. 41 ꞌInkꞌez bulunah
dune ntsiꞌ nududeh, ꞌi ꞌahúlzul hoh hubutsꞌuhanaídede, ꞌinkꞌez ꞌuhutni,

“Nyun Yakꞌusda buYeꞌ ndun Christ hiyulhni, ꞌen ꞌunintꞌah!” Tꞌeduzahnih
ndobúlhni ꞌaw yahutélhtuk whuntsꞌih hubutlꞌachahooꞌal, tꞌehonínzun
Christ ꞌen ꞌintꞌah ꞌet huwa.

Yun kꞌut Galilee ndulhcho hoh Jesus dune hubulh yalhtuk
42 ꞌEt ꞌom bun bundada sa hawhéniꞌai ꞌet ꞌaw nehoolah tsꞌih whenya.

ꞌEt dune tsꞌiyannah hikunúta. ꞌEt ntsꞌe usda highu nindel, hubughutooya
whuchꞌa néꞌhiyulhꞌen. 43 ꞌEt ndobúlhni, “Udun keyah chah ndi khunek
unzoo, ꞌi be yatelhtuk, dantꞌah hoh ntsꞌe whuba Yakꞌusda hubudayi
cho unli hubudutesnilh. ꞌEt huba whusátsꞌalhꞌa.” 44 ꞌEt Galilee yun kꞌut
ndulhcho Lizwif whuluglez whuz lhgha dínya ꞌinkꞌez hubulh yalhtuk.

Dinah lhook kaꞌ hutꞌen, ꞌen Jesus, “Anih,” hubúlhni

5 ꞌIlhut dzin Gennesaret bun kꞌut taba siyin, ꞌet dune tsꞌiyannah higha
wezdel, Yakꞌusda bughunek hidutétsꞌo ka. 2Tsꞌi cho nankoh yasáꞌa

yunilhꞌen. ꞌEt whuntsꞌih lhook kaꞌ hutꞌen, ꞌen ꞌudun loombilh toonahugus.
3 ꞌInkꞌez ꞌilhunuh Simon, ꞌen butsꞌi ꞌi yeínya. ꞌInkꞌez ndi yúlhni, “Nusyaz
le ꞌinleh.” ꞌInkꞌez ꞌet tsꞌi bet natlꞌadeda ꞌinkꞌez dune, ꞌen wheoobudunilhꞌi.

4Njan hubulh yalhtuk ꞌustlꞌeꞌ déja ꞌet Simon ndi yúlhni, “Ntsꞌe soo
takhulh ꞌet nuwhuloombilh tsꞌiyawh tenahle ꞌutehlooh huba.”

5Simon ndi yúlhni, “Sumoodih wheni ꞌulhꞌek nduhoolyez hoh ꞌutsꞌetꞌen
ꞌet whuntsꞌih ꞌaw hoonliyaz ntsꞌih chatsꞌílooh. Nedini tꞌeh ꞌet lhoombilh
ꞌilho tenaoosdlelh sih.”

6Teꞌhuninla hoh lhook lhai hiyuzdlooh. Lhai huzdlooh kꞌet hubuloombil
ꞌaw ꞌet lhkꞌenichꞌoolh. 7 ꞌEt ꞌonghunnah tsꞌi cho bet ꞌuhutꞌen, ꞌen ꞌanih
hubuhútni hubula ꞌuhooneh ka. ꞌEn chah whusahanki ꞌinkꞌez ꞌahunélhtꞌet
tsꞌi cho hidelhbun ꞌinkꞌez ꞌaw ꞌet tewhéninlat.

8Simon Peter, ꞌen whunalhꞌen hoh Jesus yubut dugwútsi be neninya
ꞌinkꞌez, “Sumoodihti schꞌa naindalh, si lubeshi ꞌulhꞌen usdli,” yúlhni. 9Peter
ꞌinkꞌez yulh ꞌutꞌen, ꞌen tsꞌiyawh hubugha haꞌnejoot ꞌinkꞌez whehunelhújoot
ndi lhook lheꞌneltsuk hoh hiyuzdlooh ꞌet huwa. 10 ꞌEt James ꞌinkꞌez John
Zebedee buyeꞌkah, ꞌen Simon tsꞌudetni, ꞌen chah hubugha haꞌnejoot ꞌinkꞌez
whehonelhújoot. ꞌEt Jesus ꞌuyulhni, “Simon khun whenoljut gunih. Kꞌan
whutsꞌun dune kaꞌ tantꞌilh.”

11 ꞌAw ꞌet yanahusdúki hoh tsꞌiyaintsuk ꞌet hiladetnik. ꞌInkꞌez hikꞌah

tsꞌih ꞌuhóotꞌen ka hiyuntezdel.

Bukak whulhjut, ꞌen Jesus soo náꞌyinla
12 ꞌEt hukwꞌelhꞌaz Jesus ꞌilhunuh keyah ꞌutꞌen. ꞌInkꞌez ꞌilhunuh dune

ndulhcho hoh bukak whulhjut, ꞌi leprosy hiyulhni, ꞌi be nduda, ꞌen chah
ꞌet keyah whutꞌen. Jesus yutelhꞌen hoh yubut nachaneti, yutsꞌun tedudlih,
“SMoodihti nyun hukwaꞌninzun tꞌeh be ilhtus ꞌintꞌi, ꞌi be sunaꞌilhdeh,”
yulhni.

13 ꞌEt Jesus bula be yutꞌaghéznai ꞌinkꞌez ndi yúlhni, “A, hukwaꞌnuszun
hoh nyunaꞌalhde.” ꞌEt ndunnah bukak whulhjut ꞌen ꞌaw ꞌet soo naꞌuja.

14 ꞌEt Jesuskhunekti benjanndiyulhni, “Khun teh ꞌuyoonndudónigunih!
ꞌEt ndun náwhulnuk butsꞌinyalh ꞌinkꞌez nyulh dahooja, ꞌet nyunoolhꞌen. ꞌEt
Moses beꞌ dustlꞌus kꞌut daja ni hoh ꞌaw tsꞌahꞌun chaꞌitꞌah, ꞌet huba hoolah
whutele, ꞌet whuz naꞌa Yakꞌusda bukwꞌuzdai kꞌut hoonliyaz dutálhkꞌun.
ꞌEt hobunolhtun dainja hoh soo naꞌinja,” yulhni.

15 ꞌEt whuntsꞌih be nawhutnuk ꞌi Jesus Christ ꞌen bugha lhaꞌun teh
whulh ꞌúhuditsꞌo. ꞌEt whulagha tsꞌih ꞌonus nus hulai ꞌinkꞌez ꞌonus nus
ꞌuhuneltsuk hoh highudulh, ndai hiye nduda, ꞌi tsꞌiyawh hubutelhyih
hitsꞌuhukwaꞌ ninzun. 16 ꞌEt dichꞌoh lhat nehoolah tsꞌih wheyih tenadutedli
ka.

Dune dechadusnik, Jesus soo náꞌyinla
17 ꞌIlhut dzin dune hoodulhꞌeh, ꞌet ndunnah Pharisee, ꞌinkꞌez Moses

beꞌ dustlꞌus hodulhꞌeh chah, ꞌen Jesus highah delhtsꞌi. Ndunnah yun kꞌut
Galilee ꞌinkꞌez Judea, ꞌinkꞌez Jerusalem chah, ꞌen whuz hahándel. ꞌInkꞌez
neMoodihti ye ulhtus, ꞌi nduda soo náꞌhubutelhꞌilh ka, ꞌi yulh ꞌintꞌah. 18 ꞌAw
ꞌet ndun dune dechadusnik, ꞌen kwꞌusuti be whusahúyankai, ꞌinkꞌez Jesus
bukoo tsꞌih hitsꞌuhitoolhte hukwaꞌhiyulhꞌen. 19 ꞌEt whuntsꞌih dune hulai
ꞌinkꞌez ꞌaw ꞌuhiyooleh ghaítꞌah. ꞌEt nduk bun hukwꞌut, ꞌet hukwꞌehiyilhti,
ꞌi kꞌehiyílhti. Bun hikonintsi ꞌinkꞌez whuz hukwu hinínkai. ꞌEt soo buniz
Jesus bubut yun nihíninkai.

20Ndoh tsꞌiyannah hubunilhꞌen ꞌet tꞌeooninzun huba ꞌalha ꞌuhoontꞌah

ꞌinkꞌez dechadusnik ndi yúlhni, “Dahooja dune nlubeshi tsꞌiyawh mba
hoolah suli.”

21 ꞌEt Moses beꞌ dustlꞌus ꞌukꞌununaꞌúguz ꞌinkꞌez Pharisee, dichꞌoh ꞌet
ndonínzun, “Ndun dune ꞌen Yakꞌusda chꞌa yalhtuk. Ndun naꞌdunúdzun
hoh ꞌutni? Ndun lubeshi ꞌun tulhdelh? Yakꞌusda dichꞌoh zeh lubeshi ꞌun
tulhdelh!”

22 ꞌEt Jesus ntꞌeoonínzun daja huninzun, ꞌinkꞌez ndobúlhni, “Et di ka
nuhdzi yuh ꞌet ndunahzun? 23Ntsꞌenaꞌa simba huwa chahoolnah kꞌunaꞌa
uzdooni, ‘Lubeshi mba hoolah suli,’ kꞌus, ‘Didinyih ꞌinkꞌez nínya?’ 24 ꞌEt
njan tꞌeoonóhzin yinkak dune yeꞌ, ꞌen ndi yun kꞌut hubaꞌ hoontꞌah hoꞌ
ꞌintꞌah lubeshi ꞌun toolhdelh hubaꞌ hoontꞌah hoꞌ ꞌintꞌah,” ndobúlhni. ꞌInkꞌez
ndun dechadusnik, “Didinyih, bukwꞌusinti nailchoot, ꞌinkꞌez nkooz tsꞌih
naindalh!” yulhni. 25 ꞌEt ꞌahoh tsꞌiyannah nalh didinya, yukꞌusti nayílchoot
ꞌinkꞌez Yakꞌusda délhti hoh bukooz tsꞌih whenaja. 26 ꞌEt tsꞌiyannah huba
hooncha. ꞌEn chah Yakꞌusda hidálhti. Tube whehunuljut, “Njan tube huwa
ꞌetꞌen tuneꞌustꞌen, ꞌet tsꞌonalhꞌen,” hutni.

Jesus, ꞌen Levi, “Anih,” yúlhni
27 ꞌEt hukwꞌelhꞌaz Jesus ꞌaz whenya ꞌinkꞌez ꞌilhunuh sooneya

ꞌilhunaoonughésꞌaih, Levi hiyulhni, ꞌen ꞌutꞌen usda hoh yunilhꞌen, ꞌinkꞌez
ndi yúlhni, “Sunanyalh.” 28 ꞌEt didinya, ꞌinkꞌez tsꞌiyaintsuk yula ditnik
hoh yukꞌah tsꞌih ootꞌen ka yuntezya.

29 ꞌEt Levi bukooz tsꞌih hooncha ꞌet dune hubugha naꞌtétꞌalh, Jesus ba.
ꞌEt sooneya ꞌilhunaoonughésꞌaih ꞌen chah hulan. ꞌInkꞌez ꞌuyoon chah hulan
hubulh ꞌet húdelhtsꞌi. 30 ꞌEt ndunnahMoses beꞌ dustlꞌus ꞌukꞌununaꞌúsduguz
ꞌinkꞌez Pharisee, ꞌen dichꞌoh highu yalhtuk ꞌinkꞌez Jesus yugha hoodulꞌeh,
ꞌen hubuhútni, “Et ndunnah sooneya ꞌilhunaoonughésꞌaih ꞌinkꞌez lubeshi
ꞌuhulhꞌen, ꞌen di ka hubulh áhꞌalh ꞌinkꞌez hubulh táhtnai?”

31 Jesus ꞌet ndobúlhni, “Ndunnah soo ꞌíntꞌah, ꞌaw yoo be duyun ka
chaꞌhunízun. Nduda, ꞌen zeh yoo be duyun kaꞌ huninzun. 32Sichah
whuz naꞌa zeh ꞌaw dune tsꞌahꞌun ꞌintꞌah, ꞌen bulubeshi chꞌa bubeni
naháhunduntele huba ilah whusáya. ꞌEt lubeshi ꞌulhꞌen, ꞌen bulubeshi
chꞌa bubeni naháhundunoolelh hubudutésnilh ka, ꞌet huba whusáya.”

Dune sahaꞌdélya soo hukwaꞌhoodulhkut
33 ꞌEt hiyoodulhkut, “Dahoontꞌah huwa John yugha hoodulꞌeh, ꞌen lhat

soo sahaꞌdulyih ꞌinkꞌez tenahududli? ꞌInkꞌez Pharisee hiye hoodulꞌeh, ꞌen
chah ꞌet nduhútꞌen. ꞌEt whuntsꞌih nyun ngha hoodulꞌeh, ꞌuhaꞌalh cha
ꞌuhutꞌen ꞌinkꞌez ꞌuhutnai cha ꞌuhutꞌen?”

34 ꞌEt ndobúlhni, “Ndun buꞌat whutele, ꞌen bulh dune ꞌen ꞌawhuz
hiyulh ꞌutꞌen, ꞌen do soo sahaꞌdutélyelh ih? ꞌAwundooh! 35 ꞌEt
whusawhuteltsꞌulh, hoh tꞌeh buꞌat whutele bughunayitélcholh. Hoh
tꞌeh zeh soo saháꞌhudutelyelh.”

36 ꞌEt be nawhutnuk ꞌi be whutsꞌodulꞌeh, ꞌi be hubulh yalhtuk ꞌet
njan ndutni, “Aw ꞌilhunuh naih kꞌan tsꞌih hayálhchꞌul ꞌinkꞌez ꞌujut, ꞌi
lhunaidunóokalh ghaítꞌah. ꞌEt whuz naꞌa nduja tꞌeh, ꞌet ndi kꞌan naih,
ꞌinkꞌez naih jut bulh ꞌaw lhkꞌunaꞌa ootꞌe ghaítꞌah. 37 ꞌEt doochah, ꞌaw
ꞌilhunuh kꞌan mai too ꞌi ꞌaw ꞌujut mai too ꞌuzus be yóolhdzeh ghaítꞌah.
ꞌEt ndúja tꞌeh, kꞌan mai too ndi ꞌujut mai too ꞌuzus bukꞌeꞌootéltulh. ꞌEt
tsꞌiyawh mai too bé haitejulh. ꞌI ꞌuzus ꞌi chah tintaꞌ tetꞌilh. 38 ꞌEt whuntsꞌih
kꞌan mai too, ꞌi kꞌan mai too ꞌuzus be naooldzeh hubaꞌ hoontꞌah. ꞌEt whuz
naꞌa ꞌanelhtꞌet sooꞌ tetꞌilh. 39 ꞌAw ꞌilhunuh mai too ꞌujut utnai tꞌeh, ꞌahoh
kꞌan mai too kaꞌ noozin ghaítꞌah. ‘ꞌUjut, ꞌi zeh ꞌonus nus unzoo,’ hutni,”
ꞌet hubúlhni.

Yinkak dune yeꞌ, ꞌen natsꞌulyis dzin,
ꞌet chah huMoodihti unli hoꞌ ꞌintꞌah

6 Kꞌan whulh nat dune nalyis dzin, ꞌudechoo ꞌet hukwꞌelhꞌaz ꞌuhoontꞌah.
Jesus ꞌinkꞌez higha hoodulꞌeh, ꞌen bulh tlꞌo kꞌut hedulh hoh, tlꞌo

mai hiyooneye. ꞌInkꞌez hubula kꞌet nuhínulhmul ꞌinkꞌez hiyaꞌalh. 2 ꞌEt
bulunah Pharisee hubuhútni, “Dahtꞌen hoh ꞌahtꞌen? Kꞌan dzin natsꞌulyis
dzin ꞌuhoontꞌah! ꞌAw ꞌet nduhóotꞌen hubachaꞌhootꞌah!”

3 Jesus ndobúlhni, “Hubudayi cho David daja ꞌaw ih hukwꞌe
yachazulhtuk. ꞌEt hoh da David ꞌinkꞌez yulh ꞌutꞌen buyeꞌéltsꞌul. 4 ꞌEt
ꞌúja, Yakꞌusda bukoo daninya. Lhes ꞌi Yakꞌusda bugha yuꞌaih, ꞌi ndi lhes
nawhulnuk ꞌaw ꞌen zeh hiyooꞌalh hubaꞌ hoontꞌah. ꞌInkꞌez ꞌi yilhchoot
ꞌinkꞌez yaꞌal. ꞌInkꞌez dulh ꞌutꞌen, ꞌen chah bulah hubugha iníꞌai.” 5 ꞌInkꞌez

Jesus ndobúlhni, “Yinkak dune yeꞌ, ꞌen njan natsꞌulyis dzin, ꞌet chah
huMoodihti unli hoꞌ ꞌintꞌah.”

Natsꞌulyis dzin ꞌet Jesus Christ dune bula ndúda soo naꞌyínla
6 ꞌEt hukwꞌelhꞌaz ꞌonus ꞌat natsꞌulyis dzin Lizwif luglez daninya ꞌinkꞌez

whubodulhꞌeh. ꞌEt ꞌilhunuh dune ꞌen chah ꞌet usda. Ndun bula nalhnih
tsꞌih ꞌaw yé nuchaꞌustꞌen. 7NdunnahMoses beꞌ dustlꞌus ꞌukꞌununaꞌúsduguz
ꞌinkꞌez Pharisee chah soo cho highunli ꞌinkꞌez hinilhꞌen daténilh simba.
ꞌEt dune nalyis dzin ꞌet tulih soo naꞌyooleh. ꞌEt hoonliyaz hiyulh nahóꞌalh
hukwaꞌhutꞌen. 8 ꞌEtdajahuninzuntꞌeooninzun. ꞌEtdunebulayunuchaꞌustꞌen
ndi yúlhni, “Didinyih ꞌinkꞌez hubuniz sinyin.” ꞌEt didinya ꞌinkꞌez hubuniz
ninínya.

9 ꞌInkꞌez Jesus ndobúlhni, “Hoonliyaz hukwa nuhoodutelhkut. ꞌEt
natsꞌulyis dzin, ntsꞌenaꞌa netlꞌawhéltsꞌut, ꞌet tsꞌahꞌun naꞌa ꞌuztenilh, kꞌus
hoontsiꞌ kꞌunaꞌa ꞌuztenilh? Dune hiye khuna ꞌuztelhyih kꞌus daztelhtsah?”

10 ꞌInkꞌez ꞌet tsꞌiyawh hubunilhꞌen. ꞌEt ndunnah dune ndi yúlhni, “Nla
tsꞌihꞌun lhkꞌut dughelnih!” ꞌEt ndúja ꞌinkꞌez bula kꞌuz tsꞌih dachaitꞌah,
ꞌet whuz naꞌa zeh ndunája. 11 ꞌEt ꞌonghunnah tube whuske be honílchꞌe,
ꞌinkꞌez dichꞌoh howu yahalhtuk Jesus dahítelilh ꞌet hukwa.

Lanezi ꞌonus ꞌat nanah whelꞌa, ꞌen Jesus ꞌutahaóobanla
12Hoh da ꞌet dzin njan ndúhooja, Jesus dzulhyaz kꞌut tenadutedli ka

whuz whenya. ꞌUlhꞌek nduhoolhyez Yakꞌusda tsꞌun tenadedli. 13 ꞌEt yilhkai
higha hoodulꞌeh, ꞌanih hubulhni. ꞌEt hubutah lanezi ꞌonus ꞌat nanah, ꞌen
ꞌutahaóobanla. ꞌEn whelꞌa huboozi yúlhtsi. 14Simon, ꞌen ndi boozi Peter,
ꞌi yugha ídeꞌai. ꞌInkꞌez bulhutsin Andrew, James, John, Philip ꞌinkꞌez
Bartholomew. 15Matthew ꞌinkꞌez Thomas. James Alphaeus buyeꞌ, ꞌinkꞌez
Simon ꞌen huwu daóoditꞌah hiyulhni. 16 Judas, ꞌen James buyeꞌ, ꞌinkꞌez
Judas Iscariot chah, ꞌen ꞌutenilh whuꞌiz buchꞌa niduteyalh.

Lhanah nduda ꞌinkꞌez ntsiꞌ nududeh, ꞌi be dzuh
nuhúdeh, ꞌen Jesus soo náꞌbalhꞌen

17 ꞌEt whududlun ndus de yugha hoodulꞌeh hubulh hainya ꞌinkꞌez
lhtsꞌeoodezꞌa nináhundel. Yun kꞌut Judea whutꞌen, Jerusalem whutꞌen
chah, ꞌinkꞌez yatoo ba keyah Tyre ꞌinkꞌez Sidon whutꞌen, ꞌen chah hulan
ꞌinkꞌez ꞌaw uzdooni ghaítꞌah. Hiyootuzélhtsꞌilh ꞌinkꞌez soo naꞌbutelilh, ꞌet
hukwa ꞌilhuhowezdel. 18 ꞌInkꞌez ndunnah ntsiꞌ nududeh ꞌi be dzuh nudeh,
ꞌen chah ꞌet hudelhtsꞌi, ꞌinkꞌez soo naꞌbalhꞌen. 19Tsꞌiyannah hitꞌaghoonalh
hukwaꞌhutꞌen. Ye ulhtus butsꞌuhaidultsꞌuk, ꞌi be tsꞌiyawh hubudada ꞌet
soo naꞌubinla.

Jesus ndobúlhni, “Degha nus hoonzoo nohwhulh ꞌuhooja”
20 Jesus ꞌet yugha hoodulꞌeh, ꞌen tsꞌiyawh hubutuniyúꞌen hoh njan

ndobúlhni,
“Nuhwheni telꞌen ndet Yakꞌusda ꞌet hubudayi cho unli, ꞌet

nuhwheni nuwheꞌilhdzun ꞌuhoontꞌah.
ꞌEt huwa degha nus hoonzoo nuhgha whultsꞌut.

21Nuhwheni kꞌan buyeꞌúltsꞌilh,
untehdai, ꞌet huwa degha nus hoonzoo nuhgha whultsꞌut.

Nuhwheni kꞌan ahtso, ꞌet tehdloh, ꞌet huwa degha nus
hoonzoo nuhgha whultsꞌut.

22Hoh tꞌeh dune nuhtsꞌu hudutnik ꞌinkꞌez ꞌaw hubulh
ꞌóohtꞌe ghaítꞌah nuhowhulhtsi.

ꞌInkꞌez nuhchꞌa yahutelhtuk hoh yinkak dune yeꞌ
ꞌen bugha, ꞌet huwa nuhoozi dutsun hitelhtsilh

ꞌinkꞌez ꞌun hitelhdulh.
ꞌEt whuz naꞌa ndunóhowhulhꞌen tꞌeh,

ꞌet degha nus hoonzoo nuhgha whultsꞌut.
23 ꞌEt dzin ndóohooja tꞌeh, ꞌet hootehtꞌi ꞌinkꞌez hoonahtꞌi hoh nduk

tóolhutlhuk. ꞌAlha ꞌuhoontꞌah nduk yakꞌuz hooncha ꞌet nuhwhuba
kꞌelhla whutele. Hoh tꞌeh whusawhuteltsꞌulh ndunnah whuz naꞌa zeh
ndunohotelhꞌilh, ꞌet nduntꞌah butsuh whudelhdzulh, ꞌen chah niz dakꞌez
nus whunilhꞌen inle, whuz naꞌa zeh ndubuhalhꞌen ꞌet huwa.”

Bulunah degha nus hoontsiꞌ hubugha whútelhtsꞌulh
24 “Et whuntsꞌih nuhwheni soodeꞌa ꞌahtꞌah, soo cho howahli!

Ndai be hoonahtꞌi, ꞌi be ꞌuda tsꞌiyawh nuhwhuba
ꞌukꞌelhla whuzdli ꞌet huwa.

25Nuhwheni ndunnah soo ꞌaꞌalh, nuhwheni chah soo cho howahli!
Nuhyéꞌteltsꞌulh! Ndunnah hédloh howahli!
Nuhdzi dúnteda ꞌinkꞌez tehtso!

26 ꞌEt huwahli ndunnah sóo nuhghu yalhtuk.
Hoh da nus whunilhꞌen laꞌdudilꞌi, ꞌen chah butsuh

whudelhdzulh, ꞌet zeh ndó buhutni.”

Nuhchꞌa húdetni, ꞌen hubukꞌehtsiꞌ
27 “Et whuntsꞌih ndez naꞌa ndun whudusni, nuhchꞌa húdetni, ꞌen

bukꞌehsiꞌ. Ndunnah nuhka chaꞌnizun, ꞌen chah sóo neꞌbulhꞌen. 28Ndunnah
nuhkꞌehuyih, Yakꞌusda butsꞌun wúzoo ka huba tenadóohdli. ꞌEt ndunnah
dzuh neꞌnohulhꞌen, ꞌen chah huba tenadoohdli. 29Ndunnah nuhnen
kꞌut nuhnezkuk tꞌeh, huba ꞌawh nandunóohtꞌah ꞌinkꞌez ꞌilhkꞌus tsꞌih chah
ꞌunohuhooleh.Ndanndzoot nghuhalchooz, ndzooztꞌan chahbuchꞌa yóntun
gunih. 30Tsꞌiyannah hoonliyaz ka nuhtsꞌu ka ꞌutni tꞌeh, hubughaíyoohlelh.
Ndai nuhwheꞌilhdzun ꞌuyoon yílhchoot tꞌeh, butsꞌun ka naꞌdoohtni gunih.
31Ntsꞌenaꞌa hukwaꞌnahzun dune danoh hotelhꞌilh, ꞌet whuz naꞌa zeh
nuhwheni chah ꞌet néꞌboolhꞌen.

32Ndunnah nuhkꞌensiꞌ, ꞌen zeh bukꞌehsiꞌ tꞌeh, whuz naꞌa hoonzoo
nahzun ih? ꞌAwundooh! Ndunnah lubeshi ꞌuhulhꞌen, ꞌen whuntsꞌih
ndunnah bukꞌensiꞌ, tsꞌiyawh hubukꞌehinsiꞌ. 33Ndunnah soo neꞌnohulhꞌen,
ꞌen zeh soo neꞌbulhꞌen tꞌeh, whuz naꞌa hoonzoo nahzun ih? ꞌAwundooh! ꞌEt
lubeshi ꞌuhulhꞌen chah whuz naꞌa zeh ꞌet nduhútꞌen. 34 ꞌEt ndunnah bughi
zilhꞌai tꞌeh, ꞌen nuhtlꞌanaíteꞌalh nuhzun tꞌeh, whuz naꞌa hoonzoo nahzun
ih? ꞌAwundooh! ꞌEt lubeshi ꞌuhulhꞌen, ꞌen whuntsꞌih lubeshi ꞌuhulhꞌen
gheꞌ hulhꞌai ꞌinkꞌez ꞌet uneltsꞌuk zeh hubutlꞌanáhaꞌaih. 35 ꞌEt whuntsꞌih
nuhchꞌa hudétni, ꞌen hubukꞌeoohsiꞌ, ꞌinkꞌez soo neꞌboolhꞌen. Hubughe
ꞌoohla ꞌinkꞌez hoonliyaz nuhtlꞌunaíteltsꞌulh hukwa tsi hóhli gunih. ꞌEt
whuz naꞌa ndahtꞌen tꞌeh, hooncha hoh nuhwhuba kꞌelhla whutele. ꞌEt ndun
yakꞌuz soo ꞌudedo ꞌintꞌah, ꞌen kꞌunaꞌa tihleh. ꞌAlha ndunnah suchanailya

chadusnih ꞌinkꞌez ntsiꞌ chah, tsꞌiyawh hubutsꞌun unzoo. 36 ꞌEt nuhwheꞌaBá
ntsꞌenaꞌa teꞌninzun, nuhwheni chah whuz naꞌa zeh teꞌnoohzin.”

ꞌUyoon ba nahoohyeh gunih
37 “Uyoon ba nahoohyeh gunih, dooka sih ꞌaw nuhwhuba nahoodeh

ghaítꞌah. ꞌUyoon kꞌehohꞌalh gunih, ꞌet sih ꞌaw nuhkꞌeholtsꞌit ghaítꞌah.
ꞌUyoon ba whunaoodoolhunah, ꞌet tꞌeh nuhwheni chah nuhwhuba
whunaoodutetnah. 38 ꞌUyoon hubughaꞌ náhꞌai, ꞌi nuhtlꞌanátedukulh hoꞌ
ꞌintꞌah. Lhtꞌusúkat ꞌinkꞌez lhai cho tele. ꞌEt niyulhꞌuz hoh bé haitekulh. ꞌEt
uneltsꞌuk hoh nuhbut nehítekalh. Daltsuk hubugha ináhꞌai, ꞌet uneltsꞌuk
zeh nuhtlꞌanátedukulh ꞌet huwa.”

39Be nawhutnuk be whútsꞌodulꞌeh, ꞌi be hubulh yailhtuk, “Soo ih
chawhésꞌen ꞌuyoon chawhésꞌen nutéguz? ꞌAlha nahúltꞌah ka háwhedukai
ꞌahooltsꞌit! 40Hodulꞌeh ꞌinkꞌezwhuyodulhꞌeh, ꞌen ꞌawyagha ndoh chaꞌítꞌah.
ꞌEt whuntsꞌih ndunnah soo tsꞌahꞌun naꞌa hodulꞌeh, ꞌet hubodulhꞌeh ꞌen
kꞌunaꞌa ꞌuhutetꞌilh.

41 ꞌEt di ka nyulhutsin lhezyaz uslai buna kꞌet deztan, ꞌi nilhꞌen,
ꞌet whuntsꞌih ꞌaw tꞌeoonuzinzun nyunchꞌoh duchun cho nyuna kꞌet
deztan? 42Ntsꞌenaꞌa nyulhutsin ꞌuduténilh, ‘Sulhutsin nyo lhusyaz nyuna
kꞌehanádoostan.’ ꞌEt whuntsꞌih nyunchꞌoh duchun cho nyuna kꞌet deztan
ꞌaw chasáꞌen. Nyunchꞌoh duba naindzoo! ꞌUdechoo duchun cho nyuna
kꞌehanadintih. ꞌEt tꞌeh soo yutóꞌen hoh nyulhutsin nyoo lhusyaz ꞌi buna
kꞌéhanaidontan.”

Dune budzi yuh be whudezbun, ꞌi be yatelhtuk
43 “Et duchun dinzoo ꞌaw mai untsiꞌ, ꞌi bughi nootꞌai ghaítꞌah. ꞌEt

whuz naꞌa zeh duchun dintsiꞌ mai unzoo, ꞌi bughi nootꞌai ghaítꞌah. 44 ꞌEt
whuz naꞌa zeh bumai bugha duchun dantꞌah ꞌintꞌah tꞌenudzun. ꞌEt whuz
naꞌa zeh ndi mai unzoo, figs hiyulhni, ꞌaw whus chun bughuhiyoonoye
ghaítꞌah. ꞌInkꞌez whuz naꞌa zeh whuscho chun, ꞌaw mai cho ndoh whutꞌen
bughuhiyoonoye ghaítꞌah. 45 ꞌEt whuz naꞌa zeh dune unzoo, ndai unzoo
budzi yuh hoonli, ꞌi bugha khunek unzoo be yalhtuk. ꞌInkꞌez dune untsiꞌ,
ndai untsiꞌ budzi yuh hoonli, ꞌi be khunek untsiꞌ be yalhtuk. Ndez naꞌa
njan nduwhutni, dune di budzi yuh be whudezbun, ꞌi be yatelhtuk.”

Jesus Christ bughunek soo cho whulh tsꞌooyin
46 “ꞌInkꞌez di ka ‘SMoodihti, sMoodihti,’ sudahni, ꞌinkꞌez daja

nuhwhudusni ꞌaw húkwꞌu nuchaꞌzahtꞌen? 47Ndan stsꞌun teyih ꞌinkꞌez soo
zelhtsꞌai ꞌinkꞌez hukwꞌú neꞌutꞌen, ꞌet ndan ꞌuhintꞌah ꞌen bunwhuntelhtun.
48Ndez whuz naꞌa ꞌet ndúhintꞌah. Dune bukoo ꞌuwhutelilh hoh, soo yeyoh
hahónkai ꞌinkꞌez bukoo bukꞌuwhuzꞌai ꞌet tse kꞌut newhúteꞌalh. ꞌEt ndet
too telhbun tꞌeh, ꞌet ninli ulhtus bukoo whutꞌagheznai, ꞌet whuntsꞌih
bukoo ꞌaw dachahóonil. Tse kꞌut niwhuniꞌai ꞌet huwa. 49 ꞌEt whuntsꞌih
ndunnah sughunek yoozelhtsꞌai ꞌinkꞌez ꞌaw hikꞌunuchaꞌustꞌen tꞌeh, ꞌet
ndez naꞌa njan nduhintꞌah. Dune yun kꞌut bukoo ꞌuhoonla. ꞌInkꞌez bukoo
bukꞌuwhuzꞌai ꞌi ꞌaw chaꞌhiyílil. ꞌEt ninli ulhtus bukoo whutꞌagheznai ꞌet
ꞌahoh nawhunetꞌai. Tube wheóonujut hoh hoolah whuzdli.”

Nehughan whumoodih yuba neꞌútꞌen, Jesus soo náꞌyinla

7 ꞌEt dune Jesus yoozelhtsꞌai ndet hubugha ndobúlhni, ꞌaw ꞌet tsꞌiyawh
lhaoodinla. ꞌInkꞌez keyah Capernaum huwhutni whuz lhgha dinya.

2 ꞌInkꞌez njan ꞌet keyah whutꞌen ꞌet ꞌilhunuh nehughan whumoodih yuba
neꞌútꞌen. Tube yúkꞌentsiꞌ, ꞌen tube nduda ꞌinkꞌez ꞌaw ꞌet datetsah. 3 ꞌEt
ndun nehughan whumoodih Jesus yulh údantsꞌo ꞌinkꞌez Lizwif tsuh
whudelhdzulh, ꞌen whuz whebalhꞌa. Jesus hiyoodutélhkut nehughan
whumoodih yuba neꞌutꞌen soo naꞌyooleh ka. 4 ꞌEt Jesus highu nindel hoh
soo tube cho hitsꞌutedudlih ꞌinkꞌez ꞌuhiyulhni ndun nehughanwhumoodih,
ꞌen tube unzoo hoꞌ ꞌintꞌah yuba neꞌutꞌen, ꞌen soo naꞌyooleh ka. 5 “Nedune,
ꞌen hubukꞌensiꞌ ꞌinkꞌez ꞌen bugha Lizwif buluglez neba ꞌuhóonla,” hiyulhni.
6 ꞌEt hubulh tezꞌas. ꞌEt Jesus koo wheghah uyalh hoh, ꞌet ndan nehughan
whumoodih ꞌen hubulh dune Jesus hitsꞌúwhebalhꞌa. Hidudezdel ꞌinkꞌez
Jesus ꞌuhiyúlhni, “Nehughan whumoodih njan ndunyúlhni, ‘SMoodihti
ꞌantsꞌi ꞌet dzuh neꞌdudoldzut gunih. Sukoo datányalh huba ꞌaw soo
chaꞌlhudzooh ꞌet huwa.’

7 ꞌEt sichah ꞌet ndunuszun ꞌaw soo chaꞌlhudzooh ndudutésyalh huba. ꞌEt
whuntsꞌih ꞌantsꞌih nghunek be dini tꞌeh, ꞌet suba neꞌútꞌen soo naꞌóotneh.
8 ꞌAlha sichah ꞌonghunnah sgha ndoh ꞌuhintꞌah hoh hukwaꞌhuninzun
tuneꞌsatelhꞌen. ꞌEt sichah whuz naꞌa zeh nehughan huba gha ndoh ꞌustꞌah.
ꞌEt ꞌilhunuh, ‘Inyalh!’ dúsni tꞌeh, ꞌet ꞌahoh ꞌaw ꞌet teyalh. ꞌEt ꞌuyoon,

‘ꞌAnih!’ dúsni tꞌeh, ꞌet ꞌahoh stsꞌu teyih. ꞌEt suba neꞌútꞌen, ‘Njan dineh!’
dúsni tꞌeh, ꞌet ꞌahoh ꞌet ndútꞌih.”

9 Jesus ndun dune daja ni yulh údantsꞌo hoh tube buba hooncha.
ꞌEt ndunnah hinedulh, ꞌen hubutsꞌun nalhúꞌa ꞌinkꞌez ndobúlhni, “Israel
ndulhcho keyah ndun dune ꞌen kꞌunaꞌa ꞌaw ꞌilhunuh ndulhcho be huba
ꞌalhaꞌ hoontꞌah nachasulhtek.” 10Ndunnah yutsꞌun whelꞌa ndun nehughan
whumoodih bukoo tsꞌih nahundel, ꞌet ndun yuba neꞌútꞌen nduda, ꞌen ꞌaw
dáchaitꞌah hoh highu danándel.

Dune dazsai, Jesus dinaidilhti
11 ꞌEt ꞌom bun dzin Jesus njan keyah Nain huwhutni, yugha hoodulꞌeh

bulh, ꞌinkꞌez hooncha hoh lhanah hinedulh, ꞌen chah tsꞌiyawh whuz
haíndel. 12Njan keyah naꞌnestlꞌoo ghu ti wheghah nihúnindel, ꞌet khunyaz
dune dazsai hidihídezkai. ꞌEt ꞌama tsandelh, ꞌaw ꞌilhunuh zeh buyeꞌ ꞌintꞌah.
ꞌEt keyah whutꞌen, ꞌen lhanah yulh údulh. 13 ꞌEt neMoodihti yaꞌen hoh
yugha teꞌnanzin ꞌet ndi yúlhni, “Intso ilah!”

14 ꞌInkꞌez be nesulhti yughu neninya ꞌinkꞌez yutꞌagheznai. Ndunnah
yelhtelh, ꞌen chah ꞌilhuz nihunindel. ꞌInkꞌez ꞌet ꞌutni, “Chilh dune
didinyih nyudúsni!” 15 ꞌInkꞌez ndun dune dazsai nduk ninatlꞌadenda
ꞌinkꞌez yawhénilhtuk. ꞌInkꞌez Jesus, ꞌen beꞌama tlꞌanayalhti.

16Tsꞌiyannah hunelhújoot, ꞌinkꞌez Yakꞌusda hidélhti hoh njan duhutni,
“Njan netah nus whunilhꞌen hooncha unli, ꞌen whusainya.” ꞌInkꞌez ꞌet
chah nduhútni, “Yakꞌusda budune hubutah nunasja.” 17 ꞌEt Judea yun kꞌut
nduhoolcho ꞌinkꞌez ꞌet whunat keyah nduhoolcho chah, tsꞌiyannah hiyulh
údantsꞌo.

John dune too be ꞌulhꞌen yugha hoodulꞌeh, ꞌen Jesus
tsꞌun whebalhꞌa hiyoodutélhkut ka

18 John yugha hoodulꞌeh tsꞌiyawh ndi hiduténilh dahooja ꞌet. 19 ꞌInkꞌez
nanah ꞌanih hubúlhni ꞌinkꞌez Jesus tsꞌun whebalhꞌa hiyoodutelhkut ka,
“Nyun ih whusatányalh inli, kꞌus ꞌuyoon tulih ka tsꞌitóoꞌen?”

20 ꞌEt Jesus highu niꞌaz ꞌinkꞌez ꞌuhiyúlhni, “John dune too be ꞌulhꞌen,
ꞌen ntsꞌu nételhꞌa ntsꞌoodutelhkut ka, nyun ih whusatányalh inli, kꞌus
ꞌuyoon tulih ka tsꞌitóoꞌen?”

21 ꞌEt ꞌahoh ndunnah hunduda ꞌinkꞌez buka, ꞌinkꞌez ntsiꞌ nududeh

buyudínda, ꞌen chah lhanah hoh soo naꞌbalhꞌen. Chawhésꞌen, ꞌen chah
honilhꞌen butlꞌanáhoꞌai. 22 ꞌEt Jesus John yugha hoodulꞌeh ndobúlhni,
“John butsꞌun ahꞌus. Ndet whunelhꞌen ꞌinkꞌez whudáhtsꞌo ꞌet dóohtni,
ntsꞌenaꞌa chawhésꞌenhonilhꞌennasdli.Nuchahúsdel, ꞌennahúdelhnahusdli.
Bukak nódutsiꞌ, leprosy hiyulhni, ꞌen chah soo náꞌbinla. Chaꞌhudustsꞌuk,
ꞌen chah ꞌahuditsꞌo nahusdli. Yahadla, ꞌen chah dináhudidel. Telꞌennah, ꞌen
chah khunek unzoo, ꞌi be hubulh yaíntuk hoꞌ hintꞌah. 23 ꞌInkꞌez ndunnah
si sugha buba dzuh chahoolah, ꞌen degha nus hoonzoo bughá whultsꞌut.”

24 ꞌEt John khunek yuba naꞌa whenáhetꞌaz, ꞌaw ꞌet Jesus John yughu
yatelhtuk hoh ꞌilhunahuwésdel njan ndobúlhni, “Dune chahóotꞌih tsꞌih
ndet hukwa tsi hoohli whutehꞌilh? Tlꞌoghazilh nónulhtsꞌi, ꞌi tulih tehꞌilh
nahzun ih? 25Ndet simba hukwa tsi hoohli whutehꞌilh? Dune naih duchut
ꞌi be soo naduja, ꞌen tulih tehꞌilh nahzun ih? ꞌAlha ndez whuz naꞌa soo
nadutꞌih, ꞌen lhai sooneya tsꞌiya hulhtsih ꞌinkꞌez hubudayi cho bukoo
huwhutꞌi. 26 ꞌEt ndet simba hukwa tsi hoohli whutehꞌilh? Nus whunilhꞌen
tulih? A! ꞌAlha ꞌun whudúsni nus whunilhꞌen ba nus unzoo ꞌet nulhꞌen!
27 ꞌEn bugha ꞌukꞌuneꞌusguz inle hoh njan ndutni,

‘Soo zilhtsꞌai, khunek suba naꞌa, ꞌen ntsuh tesꞌalh.
ꞌEn ti lhutanyalh, mba lhaoodutelilh ꞌet wheni.’

28 ꞌAlha ꞌun whudúsni, nus whunilhꞌen ndunnah whuzdli, ꞌen hubutah
John dune too be ꞌulhꞌen, ꞌen degha nus ncha ꞌintꞌah. ꞌEt whuntsꞌih ntsꞌe
Yakꞌusda hubudayi cho unli, ndan degha nyoh ꞌintꞌah, ꞌen ꞌonus nus uncha
unli.”

29Tsꞌiyannah dune ꞌinkꞌez sooneya ꞌilhuhunughesꞌaih, Jesus daja ni
hidantsꞌo hoh Yakꞌusda buba ꞌalhaꞌ yija, John ꞌen too beꞌ balhꞌen ꞌet huwa.
30 ꞌEt whuntsꞌih ndunnah Pharisee ꞌinkꞌez Moses beꞌ dustlꞌus kꞌut daja ni
hoh beni hoonli be yalhtuk, ꞌen tsꞌiyawh Yakꞌusda ntsꞌe butsꞌuhukwaꞌ
ninzun, ꞌantsꞌih ꞌet ꞌun hubutelhdel. ꞌEn ꞌaw John too be chaꞌbilel ꞌet
huwa.

31 ꞌEt Jesusndobúlhni, “Dunekꞌanyukꞌedídehntsꞌenaꞌa simbanuhwhuba
lhzih niboosdlelh, kꞌus dantꞌah dune hinli, ꞌet nuhwhudutésnilh. 32Ndez
naꞌa njan nduhíntꞌah, ꞌuskehyaz duhúltꞌah hoh hiyaꞌalh be ꞌeꞌóoket ꞌet
hudelhtsꞌi. ꞌInkꞌez lhtsꞌu háhudih hoh njan ndulhódutni,

‘Be tsꞌujun be nuhwhuba tsꞌujun,
ꞌet whuntsꞌih ꞌaw chanuzahdak.

ꞌInkꞌez nuhwhuba tso tsꞌinli,

ꞌet whuntsꞌih ꞌaw chasáhtso!’
33Soo cho whunulhꞌen, John dune too be ꞌulhꞌen whusainya, ꞌaw

lhes chasꞌal ꞌinkꞌez mai too chah chasnai. ꞌEn ꞌúdahni ‘Ntsiꞌ nududeh
buyudínda,’ dahni. 34 ꞌEt yinkak dune yeꞌ whusainya, ꞌaꞌalh ꞌinkꞌez ꞌutnai.
ꞌEt ꞌudáhni, ‘Ndun dune ꞌen bucha hooncha ꞌinkꞌez tanutnai. Sooneya
ꞌilhunanowesꞌaih ꞌinkꞌez lubeshi ꞌulhꞌen, ꞌen hubudune,’ dáhni. 35 ꞌInkꞌez
ndunnah hiye whunih naꞌdudilꞌi, ꞌen bugha ndi be whútnih, ꞌi tsꞌahꞌun
naꞌa ꞌuhóoja.”

Tsꞌeke lubeshi ꞌulhꞌen bulubeshi lhai, Jesus
tsꞌiyawh yuba whunaoodelhúnah

36 ꞌEt Pharisee ꞌilhunuh yughu nusíya dudulh náꞌootꞌalh yulhni. ꞌEt
whuz bukoo tsꞌih yughu danínya. ꞌEt kwꞌuzdai yeyoh ꞌintꞌah, ꞌi yuzih nilget
uteꞌulh wheni. 37 ꞌEt ꞌilhunuh keyah whutꞌen, ꞌen lubeshi ꞌulhꞌen tsꞌeke. ꞌEt
Pharisee bukoo tsꞌih ꞌet Jesus ꞌaꞌalh yulh údantsꞌo hoh whuz whinya. Ndi
kꞌunutsutjul sooltsun, ꞌi dezti, ꞌi alabaster luboodai bé yalhdze, ꞌi whuz
wheyaꞌai. 38 ꞌEt yutꞌak suyin. Utso ꞌinkꞌez bunatsultoo buke kꞌeidiltꞌik.
ꞌI dutsi gha be yunaꞌulhdeh, ꞌinkꞌez buke naidunantsꞌooz. ꞌInkꞌez ndi
kꞌunutsutjul sooltsun, ꞌi dezti, ꞌi be yuke yulhlho.

39 ꞌEt ndun Pharisee, ndun ꞌanih yudani, dichꞌoh naꞌdudutni, “Et ndun
nus whunilhꞌen unli tꞌeh, tꞌeoonózin da dantꞌah tsꞌeke ꞌintꞌah yutꞌaghunah.
ꞌEn lubeshi ꞌulhꞌen ꞌintꞌah.”

40 ꞌEt Jesus ndi yúlhni, “Simon, hoonliyaz nyudutésnilh.” “Nehodulhꞌeh
dini,” ni.

41 ꞌEt Jesus ndi yúlhni, “ꞌIlhunuh sooneya yughu sulhꞌai nanah dune ghe
ꞌulhꞌai. ꞌIlhunuh ꞌen 500 unli sooneya, ꞌinkꞌez ꞌilhunuh 50 unli sooneya.
42 ꞌAw hiba kꞌelhla hitelhtsilh chahítꞌih. ꞌEt nahúltꞌah huba whuladetnik.
ꞌEt sudini, kꞌus ndan degha nus yukꞌensiꞌ?”

43 ꞌEt Simon ꞌutni, “Si ndunúszun, ndun degha nus lhai yuba ladetnik,
ꞌen degha nus yukꞌensiꞌ.” ꞌEt Jesus ndi yúlhni, “Soo tsꞌahꞌun naꞌa ꞌudenja.”

44 ꞌEt ndun tsꞌeke tsꞌun nalhuꞌa ꞌinkꞌez Simon ꞌuyúlhni, “Ndun tsꞌeke
nilhꞌen ih?Nkoodaníyahoh ꞌawtoosuba ꞌetnéchainkal sukebe tóonaꞌtesgus
huba. ꞌEt whuntsꞌih ndun tsꞌeke dunatsúltoo be suke nainelhtsul ꞌinkꞌez
butsigha be yunaꞌalhde. 45Nyun ꞌaw naꞌdutsꞌoos be dahooja chasudínel.

ꞌEt whuntsꞌih ndun tsꞌeke ꞌudechoo danínya whutsꞌun ꞌaw suke nadutsꞌoos
stlꞌechaꞌínil. 46 ꞌAw sutsi khe be chaílhoh ꞌet whuntsꞌih ndun tsꞌeke ndi
khe be suke yulhoh. 47 ꞌEt huwa ndi ndusni, bulubeshi lhai tsꞌiyawh huba
whunaoodelhúnah. Nilhꞌen ih ꞌilhuz tube skensiꞌ hoꞌ ꞌintꞌah? ꞌEt whuntsꞌih
ndunnah hoontsolyaz lubeshi huba hoolah unli, ꞌen whuntsꞌih hoontsolyaz
zeh whe skehinsiꞌ.”

48 ꞌInkꞌez Jesus tsꞌeke ndiyulhni, “Nlubeshi tsꞌiyawh mba hoolah suli.”
49 ꞌEt ndunnah ꞌonghunnah kwꞌuzdai kꞌut naꞌhutꞌalh, ꞌen dichꞌoh

ꞌulhódutni, “Ndun, ndan hoꞌ ꞌintꞌah? Lubeshi ꞌi whuntsꞌih yunaꞌalhdeh?”
50 ꞌInkꞌez tsꞌeke ndiyulhni, “Mba ꞌalhaꞌ hoontꞌah, ꞌi be dinjih. ꞌAw ꞌet

ndzi dezghel hoh naindalh!”

Lhanah tsꞌekoo ꞌen Jesus hila ꞌutꞌen

8 ꞌEt hukwꞌelhꞌaz Jesus kedutezut keyah whucho ꞌinkꞌez keyah whuyaz
totsuk, ndet hoh Yakꞌusda hubudayi cho unli, ꞌet hubugha khunek

unzoo, ꞌi be yatelhtuk. ꞌEt ndunnah lanezi ꞌonus ꞌat nanah, ꞌen chah
hiyulh ꞌutꞌen. 2 ꞌInkꞌez ndunnah tsꞌekoo ꞌen chah hiyulh ꞌutꞌen hoh ntsiꞌ
nududeh, ꞌi buyudínda ꞌinkꞌez bukak nódutsiꞌ, ꞌen tsꞌiyawh soo naꞌbinla.
Mary Magdala whutꞌen, ꞌen chah ꞌutꞌen. ꞌEn ꞌintꞌah skwunlai ꞌonus ꞌat
nankoh ntsiꞌ nududeh, ꞌi buyáh hanaidede. 3 ꞌInkꞌez Joanna, Chuza buꞌat,
ꞌet Chuza, ꞌen Herod bukoo hudelhtsꞌi bumoodih unli, ꞌen buꞌat ꞌinkꞌez
Susanna, ꞌinkꞌez ꞌuyoon lhanah chah, ndai hiyitꞌi, ꞌi be hila ꞌutꞌen.

Haꞌnule bugha whútsꞌodulꞌeh
4 ꞌEt njan nduhoolhcho keyah whutꞌen ꞌilhuhowezdel ꞌinkꞌez Jesus

nawhutnuk, ꞌi be whutsꞌodulꞌeh, ꞌi be yatelhtuk, 5 “ꞌIlhunuh ꞌaꞌnule ꞌen
ꞌaꞌuntelelh ka. ꞌEt ꞌaꞌnule ꞌet ndi ninutsut ꞌet bulah ꞌantsꞌih ꞌet ntsꞌoh
nanánkat. ꞌInkꞌez hikꞌut nusúdel ꞌet dutꞌaiyaz chah tsꞌiyawh yuneldel. 6 ꞌEt
bulah chah tse tah nanánkat. ꞌEt ndet hanálhyi hoh ꞌet ndi hanulhyeh, ꞌi
too hoolah ꞌet huwa yanúdezgi. 7 ꞌEt ꞌonghuh, ꞌi chah whuscho tanínkat.
ꞌI chah whuscho bulh taninyi ꞌinkꞌez whuscho ꞌi bugha chaniyel. 8 ꞌEt
ꞌonghuh, ꞌi yun unzoo, ꞌi kꞌut nanánkat, ꞌinkꞌez hanálhyi. ꞌInkꞌez bumai ꞌi
lhanꞌun teh lhai suli lanezi lanezi (100) ꞌet uneltsꞌuk suli.” ꞌEt hukwꞌelhꞌaz

ꞌet tube cho ndobúlhni, “Ndunnah budzo hooni, ꞌen hiyoozólhtsꞌa hubaꞌ
hoontꞌah!”

Di ka Jesus ndi be nawhutnuk, ꞌi be
whutsꞌodulꞌeh, ꞌi be hubulh yalhtuk?

9 ꞌEt yugha hoodulꞌeh hiyoodulhkut, “Ndi be whutsꞌodulꞌeh, ꞌi daja ni
hoh ꞌutni?” 10 ꞌEt ndobúlhni, “Ndi Yakꞌusda hubudayi cho unli huba wheꞌ
hoontꞌah hooyah, ꞌi bugha tꞌeoonoohzeh ka, ꞌi ꞌuda nuhtlꞌawhéltsꞌut. ꞌEt
whuntsꞌih ꞌonghunnah ndi khunek be whutsꞌodulꞌeh, ꞌi whuz naꞌa zeh
hubulh yalhtuk. ꞌEt sih,

‘Honalhꞌen ꞌet whuntsꞌih ꞌaw chahuwhésꞌen.
ꞌEt hoditsꞌo ꞌet whuntsꞌih ꞌaw tꞌehonízun daja ni.’”

ꞌAꞌnule bugha whutsꞌodulꞌeh, ꞌet Jesus neba hukwꞌunuhúlhye
11 “Ndi be nawhutnuk, ꞌi be whutsꞌodulꞌeh, ꞌi ndi ꞌet ndutni. Ndi mai

ꞌanukat, ꞌi Yakꞌusda bughunek ꞌintꞌah. 12Ndunnah ti ꞌintꞌah, ꞌen Yakꞌusda
bughunek hiditsꞌo ꞌinkꞌez netsudule ndi khunek budzi be hanaídaꞌaih.
ꞌEt whuz naꞌa ꞌaw huba ꞌalha chaꞌhootꞌah ꞌinkꞌez ꞌaw hudoojih ghaítꞌah.
13Ndai tse tah nanánkat, ꞌi liꞌintꞌah hoditsꞌo ꞌinkꞌez huhóontꞌi hoh khunek
hiyilhchuk. ꞌEt whuntsꞌih ꞌaw bughih hoolah. ꞌEt huwa ꞌastlꞌiyaz huba
ꞌalhaꞌ hoontꞌah. ꞌEt ꞌahoh bé tinkꞌus hunintꞌuk, ꞌi be tinchꞌa haninkat, ꞌen
ꞌuhintꞌah. 14Ndai ndi whuscho tah nanánkat, ꞌi ꞌet njan nduwhutni, dune
Yakꞌusda bughunek hiditsꞌo ꞌet whuntsꞌih ndi yun kꞌut huwuni tsꞌinli,
ndi yun kꞌut soo uzdeꞌa ꞌuhoontꞌah, ꞌinkꞌez ndai ndi yun kꞌut huhoontꞌi
tuneꞌhutꞌen, ꞌi tsꞌiyawh whuscho ꞌi bulh ꞌilho nduntꞌah. ꞌEt huwa ꞌaw
lhaoodoolneh wule ghaítꞌah. 15 ꞌEt whuntsꞌih ndai yun unzoo, ꞌi kꞌut
nanánkat, ꞌi ndez naꞌa njan nduwhutni, ꞌen huhóontꞌi ꞌet khunek hidantsꞌo
ꞌinkꞌez budzi unzoo hoh hiyoontun. Ntsꞌoh dahoontꞌah whuntsꞌih ꞌilhuz
hiyilhchoot. ꞌEt whuz naꞌa bumai lhai tele.”



Luke 8 292

ꞌEt ntsꞌe too dezkꞌun, ꞌi hukwꞌusúꞌai, ꞌet
hukwꞌe yiꞌai, ꞌi Jesus bughuyalhtuk

16 “Dune too dezkꞌun ꞌinkꞌez ꞌi nahidilhkꞌaih ꞌinkꞌez ꞌaw ꞌoosaꞌ yukꞌuz
koo naídooꞌah ghaítꞌah. Kꞌus kwusuti tꞌah tsꞌih whuyuh neyooꞌalh ghaítꞌah.
ꞌEt ntsꞌe too dezkꞌun, ꞌi hukwꞌusúꞌai, ꞌet hukwꞌe yiꞌai. ꞌEt sih ndunnah
dahúndelh tsꞌiyawh ꞌi be hinoolhꞌen. 17Ndez naꞌa ꞌet ndúhoontꞌah, ndai
nestꞌi, ꞌi whuntsꞌih nus de ꞌet tsꞌiyawh haootekulh. Ndai whuꞌiz ꞌutsꞌulhꞌen
hukwaꞌtsꞌutꞌen, ꞌi ꞌet whuntsꞌih tsꞌiyannah tꞌewhuntezeh. ꞌI tsꞌiyawh ndet
whétꞌen, nusde tsꞌet haootekulh. 18 ꞌEt soo chohowahli ntsꞌenaꞌandi khunek
dutéhtsꞌo. Soo tsꞌahꞌun ꞌalha ndunnah hoontsolyaz tꞌehonínzun, ꞌen ꞌonus
nus lhat tꞌehonínzun, ꞌet hubugha whúteltsꞌulh. ꞌInkꞌez ndunnah hoonli
tꞌewhunúszun, hoontsꞌolyaz ꞌuhuditsꞌo, ndai ꞌaw ꞌi hiyítꞌi, ꞌi huninzun, ꞌet
whuntsꞌih ꞌi bughunayútelcholh.”

Jesus beꞌama ꞌinkꞌez bulhutsinkah bulh
hiyulh yatelhtuk hukwaꞌhuninzun

19 ꞌAw ꞌet beꞌama ꞌinkꞌez bulhutsinkah bulh, hitsꞌun hukwaꞌhutꞌen.
Dune hulan ꞌet huwa ꞌaw highah niooya ghaítꞌah. 20Bulunah ndi hiyulhni,
“Nyuꞌama ꞌinkꞌez nyulhutsinkah bulh, ꞌaz nahudelhúya, nyuhuntelhꞌilh
hukwaꞌhuninzun.”

21 ꞌEt ndobúlhni, “Ndunnah Yakꞌusda bughunek yoozélhtsꞌai ꞌinkꞌez
hikꞌuneꞌutꞌen, ꞌen seꞌama ꞌinkꞌez sulhutsinkah hinli, hoꞌ hintꞌah.”

22 ꞌEt hukwꞌelhꞌaz ꞌilhuh dzin yugha hoodulꞌeh bulh tsꞌi be handel.
ꞌInkꞌez “Nyan uztooke,” hubúlhni. ꞌAw ꞌet nus níhuzki. 23Nus ni huzki ꞌet
Jesus ꞌahoh nanesti. Khunyaz hubulh taoodeltsꞌut ꞌinkꞌez ꞌaw ꞌet tsꞌi too
be táduteh. ꞌInkꞌez tube wheóonujut hoh hube naintsꞌi.

24 ꞌEt tsꞌenahinílhtsꞌut, “NeMoodihti,neMoodihti, ꞌaw ꞌet too tsꞌuteghan!”
hiyúlhni. ꞌEt tsꞌenahinílhdzut, ꞌinkꞌez didinya hoh too kꞌut nilhtsꞌi ꞌi khunek
ulhtus ꞌi be yutsꞌun nahezya. ꞌEt ꞌahoh kꞌah naꞌhooja ꞌinkꞌez dínghel.

25 ꞌEt ih, “Nuhwhuba ꞌalhaꞌ ꞌustꞌah, dáhooja?” hubúlhni. Tsꞌiyawh
whehunelhújoot ꞌinkꞌez huba hooncha. ꞌEt ꞌulhódutni, “Ndun dune, ꞌen
ndan unli hoꞌ ꞌintꞌah? Nilhtsꞌi ꞌinkꞌez tatsi ꞌi whuntsꞌih dah yúlhni, ꞌaw ꞌet
yukꞌuneꞌutꞌen.”

Dune ntsiꞌ nududeh, ꞌi buyidélhtsꞌi, Jesus soo náꞌyinla
26 ꞌAw ꞌetGadarenhubuyunkꞌut yahuzki. ꞌEt njan ꞌet Galilee howanchꞌaz

whuzꞌai. 27 ꞌEt de hainya ꞌet ꞌahoh dune ꞌet keyah whutꞌen yududezya. ꞌEn
sa whutsꞌun ntsiꞌ nududeh, ꞌi lhai buyidélhtsꞌi. ꞌEn tsan ꞌet nuya, ꞌinkꞌez ꞌaw
koo chailah, ꞌet tsꞌun kꞌut whutꞌi. 28 ꞌEt Jesus yutelhꞌen hoh yutsꞌu hahuyih
ꞌinkꞌez yubut nacháneti. ꞌInkꞌez tube cho yutsꞌu tédudli, “Jesus nyun
soo degha ndoh Yakꞌusda buYeꞌ ꞌunintꞌah! Ndet sutsꞌu hukwaꞌninzun?
Ntsꞌutedusdlih, dzuh nusilhdzut ilah!” 29 ꞌEt ꞌuda ndi ntsiꞌ ndudeh, ꞌi
khunekti be ndobúlhni ndun dune ye yáhanadoodeh ka. Hoh da ꞌutꞌes
tlꞌool be hiyulhghel bula ꞌinkꞌez bukechun chah, ꞌet whuz naꞌa highunli
inle. ꞌEt whuntsꞌih lhat hoh ndi ntsiꞌ ndudeh, ꞌi yilhchukw hoh ndi ꞌutꞌes
tlꞌool lhtánuduchꞌus ꞌinkꞌez ndi ntsiꞌ nududeh, ꞌi ꞌen dune chahóotꞌih tsꞌih
whuz wheníyukw.

30 ꞌInkꞌez Jesus ꞌen yoodulhkut, “Ndai nyoozi?” “Legion,” yulhni.
Lhanah ntsiꞌ nududeh, ꞌi ye yudúltsꞌi ꞌet ꞌutni.

31Ntsiꞌ nudúdeh, ꞌi Jesus hitsꞌutedudlih ꞌet nyo tsakꞌet whuchowhutlꞌah
hoolah, whuz teh netólhꞌa gunih, hiyúlhni.

32 ꞌEt goso lhai hoh ꞌonghun whenun núlhꞌas. ꞌEt ntsiꞌ nududeh, ꞌi
Jesus hitsꞌutedudlih goso hubuyídoodeh ka. ꞌEt hubutlꞌahoꞌai. 33 ꞌEt ntsiꞌ
nududeh, ꞌi dune, ꞌi butsꞌuhaídande hoh goso buyídande. ꞌAw ꞌi bulh goso
bulh wheghah helghaz ꞌinkꞌez too buhanghan.

34 ꞌEt ndunnah goso ghuhinli ꞌen dahooja honalhꞌen hoh tsꞌiyawh
whehélghaz. Hedulh hoh keyah whunat whutꞌen ꞌinkꞌez keyah whutꞌen
tsꞌiyawhndobadáni. 35 ꞌEtndunnahdunehodántsꞌohoh ꞌetwhuzwhehándel
ꞌinkꞌez honalhꞌen. ꞌEt Jesus highu nindel hoh ꞌet ndun dune ndun ntsiꞌ
nududeh, ꞌi butsꞌuhanaídede, ꞌen Jesus yukꞌetlꞌa usda hoh hinalhꞌen. Naih
be dune unli ꞌinkꞌez beni chah bugha nádeltsꞌut hoh soo ꞌintꞌah. Tsꞌiyawh
hinalhꞌen ꞌinkꞌez hunelhújoot. 36 ꞌEt ndunnah dahooja honalhꞌen, ꞌuyoon
chah hudáni ꞌet dahooja ndun ntsiꞌ nududeh, ꞌi buyudínda ꞌaw ꞌet dujih.
37 ꞌEt ndunnah Gadaren huwhutꞌen ꞌet whunat whutꞌen nduhóolhcho hoh
whehunelhújoot. ꞌEt huwa Jesus hubuchꞌa naooja hiyúlhni. ꞌEt tsꞌi be naja
ꞌinkꞌez hugho whenaduki.

38 ꞌEt ndun dune ndi ntsiꞌ nududeh, ꞌi butsꞌuhanádide, ꞌen Jesus yutsꞌu
tedudlih yulh útenilh hukwaꞌninzun. ꞌEt whuntsꞌih Jesus whenáyalhꞌa
ꞌinkꞌez ndi yúlhni, 39 “Nkoo tsꞌun naindalh ꞌinkꞌez dáhoolcho hoh Yakꞌusda

mba daja, tsꞌiyawh hubudóni.” ꞌEt whenaja ꞌinkꞌez keyah ndulhcho hoh
tsꞌiyannah Jesus dahoolhcho yubaꞌ hóonla tsꞌiyawh ꞌet hubugha dune ndo
budáni.

Jesus Jairus butseꞌ dinaidilhti, ꞌinkꞌez tsꞌeke Jesus yunaih tꞌaghéznai
40 ꞌAw ꞌet nyanwhenadúki. Tsꞌiyannah Jesus hikunúta hohwhusanaduki

tsꞌiyannah huhóontꞌi hoh nahíyetꞌen. 41Soo yanasdúki ibulh ꞌahoh dune
Jairus yughu ninya. ꞌEn Lizwif hubuluglez whumoodih ꞌintꞌah. Yubut
nachaneti ꞌinkꞌez yutsꞌu tedudlih bukoo tsꞌih yulh nátootꞌas ka. 42 ꞌIlhunuh
zehbutseꞌ, lanezi ꞌonus ꞌatnatbenaooduzukbatꞌen. ꞌEn ꞌawꞌetdáwhenintsai.
Jesus, ꞌen Jairus bukoo tsꞌih yulh nátestꞌaz. ꞌAw ꞌet ꞌilhohuwezdel lhanah
higha wézdel.

43 ꞌIlhunuh tsꞌeke tube dzuh nuzut lanezi ꞌonus ꞌat nat naoodezulh ꞌet
dúwhulyezhoh ꞌuskai ꞌiyúlhꞌen,yoobedúyunlhanahchahhukwaꞌhiyalhꞌen.
ꞌEt hukwꞌuz duzooneya tsꞌiyawh hoolah yulhtsi, ꞌet whuntsꞌih nus zeh
lheꞌenilh. 44Ndun ꞌen tsꞌeke Jesus yutꞌah tsꞌih yughu ninya ꞌinkꞌez nayitsꞌuz,
ꞌi yus tsꞌih butꞌah ꞌet yutꞌagheznai. ꞌEt ꞌahoh uskai ꞌuyulhꞌen ꞌi ꞌustlꞌeꞌ ꞌuja.

45 ꞌEt Jesus ꞌutni, “Ndan ꞌuja stꞌaghéznai?” “Tsꞌiyawh wheni ilah
ꞌutsꞌuja,” hutni. Peter ꞌinkꞌez ndunnah yulh ꞌutꞌen, ꞌen ꞌuhutni, “Nemoodih
lheꞌhuneltsuk nyunat hahúneldo ꞌinkꞌez nyuhoolghas. ꞌInkꞌez di kaꞌ dini
‘Ndan stꞌaghéznai?’ dini?”

46 ꞌEt Jesus ꞌutni, “Tꞌeoonuszun ꞌilhunuh stꞌagheznai. Be ulhtus, ꞌi stsꞌu
hadéltsꞌut ꞌet ntꞌeoonuszun.”

47 ꞌEt ndun tsꞌeke tꞌeoonanzin ꞌaw yuchꞌá ntoolꞌih ghaítꞌah. Dulduz hoh
yughu ninya ꞌinkꞌez yubut nachaneti. ꞌEt tsꞌiyannah nalh Jesus ndi yúlhni
ndet huwa yutꞌagheznai ꞌinkꞌez daja hoh ꞌahoh soo náꞌuja. 48 ꞌInkꞌez ndi
yúlhni. “Sútseꞌ mba ꞌalhaꞌ hoontꞌah ꞌet huwa soo naꞌinja. ꞌAw ꞌet ndzi
dezghel hoꞌ ꞌunintꞌah naindalh.”

49 ꞌEt ꞌAwhuz ndun tsꞌeke yulh yalhtuk hoh Lizwif hubuluglez
whumoodih bukoo usda, ꞌen yughu ninya ꞌinkꞌez ndi yúlhni, “Ntseꞌ
dazsai. Whute ndun dune hoodulhꞌeh, ꞌaw ꞌonus ꞌun dzuh nilhdzut ilah.
ꞌAw ꞌet dazsai hoꞌ ꞌintꞌah.”

50 ꞌEt Jesus yulh údantsꞌo hoh Jairus ndi yúlhni, “Whenoljut gunih,
njan ꞌet zeh mba ꞌalhaꞌ hotꞌe, ꞌinkꞌez soo naꞌtetnilh hoꞌ ꞌintꞌah.”

51 ꞌInkꞌez bukoo tsꞌih daninya. ꞌEt ꞌaw ꞌuyoon chah dachaóosya. Peter,

James, John, ꞌinkꞌez ndun ꞌuski beꞌabá ꞌinkꞌez beꞌama chah, ꞌen zeh
dahóodelh. 52 ꞌEt tsꞌiyannah tso yahalhtuk ꞌinkꞌez hikꞌetedudlih. ꞌEt Jesus
ndobúlhni, “Ahtso ilah! ꞌAw dachaitsal ꞌantsꞌih nanesti hoꞌ ꞌintꞌah.”

53 ꞌInkꞌez tsꞌiyawh highudloh, tꞌehonínzun dazsai hoꞌ ꞌintꞌah. 54 Jesus
tsꞌiyawh tinaóobunilhꞌa, ꞌinkꞌez ꞌuski yula ilhchoot ꞌinkꞌez, “Uski didinyih,”
yúlhni. 55Buyégha buyunaídede ꞌinkꞌez ꞌahoh didinya. ꞌInkꞌez ꞌet ꞌobúlhni,
“Hoonliyaz yuteꞌalh, ꞌi bugha ináhꞌaih.” 56Beꞌama ꞌinkꞌez beꞌabá tube
huba hooncha, ꞌinkꞌez khunek ulhtus, ꞌi be ndobúlhni, “Uyoon dudóohtni
gunih njan bulh nduhooja.”

Lanezi ꞌonus ꞌat nanah yugha hoodulꞌeh, Jesus
whebalhꞌa hiye ꞌutꞌen kꞌah húhodutelꞌeh ka

9 ꞌEt lanezi ꞌonus ꞌat nanah yugha hoodulꞌeh, Jesus tsꞌiyawh bukaꞌdani.
Ntsiꞌ nududeh, ꞌi tsꞌiyawh ndet whehílhtus chah, ꞌinkꞌez himoodih

wule ka, ꞌet hubugha óoniꞌai. ꞌInkꞌez dune ndet hukwꞌe hunduda, ꞌet
chah soo naꞌboohoolhꞌen, ꞌet chah hubugha óoniꞌai. 2 ꞌUyoon ntsꞌenaꞌa
Yakꞌusda hubudayi cho unli ꞌet hubugha hubulh yalhtuk ꞌinkꞌez nduda
soo naꞌhubuhooleh, ꞌet wheni wheóobalhꞌa. 3 ꞌInkꞌez ndobúlhni, “Ntsꞌe
tehdulh ꞌet ndi nuhtuz, kꞌus nuhwhuꞌezdlai kꞌus lhes, kꞌus sooneya chah,
ꞌet nduntꞌi, ꞌi toohla gunih. ꞌInkꞌez nankoh dzooztꞌan nyez, ꞌi wahtꞌi gunih.
4Ndet koo danáhꞌaz, ꞌet zeh wahke, ꞌinkꞌez ꞌet koo zeh whenádoohtꞌas.
5 ꞌEt ndunnah danáhꞌas ꞌaw chanwhadusnih tꞌeh, ꞌet keyah whunatehtꞌus
whutsah, ꞌet hubulez chꞌa nuhwhuke naóohghat. ꞌI bugha tꞌehonózin
bukꞌewhuteltsꞌulh ꞌet butsꞌuwhéltsꞌulh.” 6 ꞌEt whenáhedel ꞌinkꞌez keyah
totsuk whutuh lhunáhusdel. ꞌEt whuz naꞌa dune khunek unzoo, ꞌi be
hubulh yahulhtuk. ꞌInkꞌez keyah totsuk dune soo naꞌhulhꞌen.

John dune too be ꞌulhꞌen, ꞌen hizelhghi
7 ꞌAw ꞌet hubudayi cho Herod hiyulhni whulh uduztsꞌai ntsꞌoh teh Jesus

neꞌutꞌen. Bulunah nduhútni, “John yaidla hubutah nakhitna, ꞌen ꞌintꞌah,”
hutni. ꞌEt huwa ba nawh ꞌuhooja. 8 ꞌInkꞌez ꞌuyoon chah ꞌuhutni, “Ndun
ꞌen Elijah ꞌintꞌah hoh nenalhtsꞌet hainya.” ꞌEt ꞌonghunnah chah nduhútni,
“En ꞌuda yinkak Yakꞌusda be nus whunilhꞌen, ꞌilhunuh nakhítna ꞌinkꞌez

ꞌen ꞌutꞌen.” 9 ꞌEt Herod ꞌutni, “John butsi kꞌunélhtꞌo inle. ꞌEt whuntsꞌih
ndan hoh ꞌutꞌen ndun lheꞌhoontꞌah teh neꞌutꞌen bulh ꞌúdustsꞌo?” ꞌInkꞌez
yuntelhꞌilh hukwaꞌninzun.

5,000 dune, Jesus hiyooꞌalh, ꞌi hubugha níꞌai
10 ꞌEt ndunnah whelꞌa whusanáhedel hoh dahétꞌen, ꞌet tsꞌiyawh hidani.

ꞌInkꞌez “Aw ꞌet uztoodelh!” hubúlhni, ꞌinkꞌez njan Bethsaida keyah
whunat dune nuchasyah tsꞌih wheóobanla. 11 ꞌEt whuntsꞌih ꞌilhohuwezdel
nahuhoonꞌai hoh hiyuntezdel. ꞌEt Jesus hoontꞌi hoh highu nindel ꞌinkꞌez
ntsꞌenaꞌa Yakꞌusda hubudayi cho unli hukwꞌunꞌa hubugha hubulh yalhtuk.
ꞌInkꞌez ndunnah soo naꞌtetnilh hukwaꞌninzun, ꞌen chah tsꞌiyawh soo
náꞌbalhꞌen.

12 ꞌAw ꞌet tsꞌetniz hukwꞌelhꞌaz yeꞌun whezulh ꞌinkꞌez ndunnah lanezi
ꞌonus ꞌatnanah, ꞌenhighunindel ꞌinkꞌez ꞌuhiyúlhni, “Ndunnahꞌilhohuwezdel
nabalhꞌalh njan dune nuchasyah ꞌutsꞌintꞌah. ꞌEt ndo ho keyah whunat
hiyaꞌalh, ꞌi hoket ꞌinkꞌez ꞌet hutetez chah nahohólelh sih.”

13 ꞌEt whuntsꞌih Jesus ndobúlhni, “Hoonliyaz hiyooꞌalh, ꞌi hubugha
naínuhtꞌaih.” ꞌEt ꞌuhiyulhni, “Lhook nankoh ꞌinkꞌez lhes skwulai chah,
ꞌaw ꞌi zeh tsꞌítꞌi. ꞌEt ndunnah ꞌilhohuwezdel tsꞌuyi, ꞌi huba tsꞌonket tꞌeh,
ꞌet zeh soo hubugha náꞌuztetꞌalh.”

14 ꞌEt njan ꞌilhohuwezdel ꞌankwꞌus 5,000 dune hinli. ꞌEt Jesus
yugha hoodulꞌeh ndobúlhni, “Skwunlat lanezi hinli hoh (50) lhendun
natlꞌahudooltsꞌilh budáhni.”

15 ꞌEt whuz naꞌa ꞌuhuja. ꞌAw ꞌet tsꞌiyawh natlꞌahudeltsꞌi hoh 16 ꞌet
skwulai lhes yilhchoot ꞌinkꞌez lhook nankoh chah, ꞌet nduk yutáꞌen ꞌinkꞌez
suchanailya ni hoh yuba tenadedli. ꞌEt taidalhkut ꞌinkꞌez yugha hoodulꞌeh
butlꞌayánla, ꞌilhohuwezdel hubugha híyoꞌalh ka. 17Tsꞌiyawh ꞌuhaꞌal ꞌinkꞌez
sooꞌ naꞌhunesdai hoh ndai tsꞌutezkat, ꞌi tsꞌiyawh ꞌilunahíwezdla hoh lanezi
ꞌonus ꞌat nankoh kꞌitsꞌai cho dezbun.

Jesus, ꞌen Christ unli, ꞌet Peter huwu yalhtuk
18 ꞌEt hukwꞌelhꞌaz Jesus dichꞌoh zeh tenadedli ꞌinkꞌez higha hoodulꞌeh

hiyulh ꞌutꞌen ꞌinkꞌez huboodulhkut, “Ilhohuwezel, ꞌen ndan usdli hutni?”

19 ꞌInkꞌez ꞌuhiyúlhni, “John dune too be ꞌulhꞌen ꞌintꞌah hutni. ꞌEt

ꞌonghunnah Elijah ꞌintꞌah hutni. ꞌInkꞌez ꞌonghunnah ꞌuhutni ꞌuda nus
whunilhꞌen, ꞌinkꞌez ꞌilhunuh dinadija, ꞌen ꞌintꞌah, hutni.”

20 ꞌEt, “Nuhwheni do?” hubúlhni, “Ndan usdli dahni?” Peter yatelhtuk
hoh ndi yúlhni, “Ndun Yakꞌusda buChrist tsꞌutni, ꞌen ꞌunintꞌah.”

Dzuh nutezut ꞌinkꞌez datétsah, ꞌet Jesus huwu yalhtuk
21 ꞌEt khunekti bendobúlhni, “Khun teh ꞌuyoondóohtni gunih!” 22 ꞌInkꞌez

ndobúlhni, “Yinkak dune yeꞌ lhat whé dzuh nutezut buba ꞌuhoontꞌah.
ꞌInkꞌez ndunnah tsuh whudelhdzulh, nawhulnuk degha nus dézti, ꞌinkꞌez
Moses beꞌ dustlꞌus ꞌukꞌununaꞌúsduguz chah, ꞌen tsꞌiyawh hichꞌa dutétni
hoꞌ hintꞌah ꞌinkꞌez ꞌet hituzelhghelh. ꞌInkꞌez whulh tat dzin dinadutédalh.”

Jesus ndobúlhni, “Ndan sulh tídulh hukwaꞌninzun,
dichꞌoh duba moodih nahoodle ghaítꞌah”

23 ꞌInkꞌez tsꞌiyawh ꞌúbulhni, “Ndan dune seꞌutꞌen kꞌah tsꞌih ootꞌen
ka hukwaꞌninzun, ꞌet nduntꞌah ndai datsꞌíntꞌah, tsꞌiyawh whuladootnih
ꞌinkꞌez dzin totsuk dulhdulalhgus yóolhchoot ꞌinkꞌez suntooya. 24 ꞌEt huwa
ndunnah hoh húkhuna hotelhyih, ꞌen ꞌet whuntsꞌih tinta hotéꞌalh. ꞌEt
whuntsꞌih ndan ye khuna si sugha tinta ooniꞌai tꞌeh, ꞌen hoh ye khuna
hotelhyih. 25 ꞌEt dune ndi yun kꞌut nduhoolhcho whuchꞌa oonilhde tꞌeh, ꞌet
whuntsꞌih dichꞌoh ye khuna tinta níꞌai kꞌus ye khuna yugha nahootélchulh
tꞌeh, ꞌet ndet simba whuchꞌa hólhdeh? 26 ꞌEt kꞌus ndan dune si, ꞌinkꞌez
sughunek ꞌi yukaya unli, ꞌet nketꞌah yinkak dune yeꞌ, ntsꞌo tꞌeh ꞌi beꞌaBá
ꞌinkꞌez Yakꞌusda bulizas hiye dezti chah, ꞌi ꞌet whuz naꞌa whusanaja tꞌeh,
ꞌet sih ndunnah dune hukwayá tele. 27 ꞌAlha ꞌun whudusni, bulunah njan
nuhudelhúya ndet dahutetsah ꞌet whutsꞌun, ndet Yakꞌusda hubudayi cho
unli, ꞌet dahutetsah whutsuh hoteꞌilh.”

28Lhkꞌudit dzin batꞌen hukwꞌelhꞌaz ꞌet njan ndutni, ꞌet Peter, John,
ꞌinkꞌez James ndoh dzulh kꞌuz dulh wheóobeldel whuz tenadutedli ka.
29 ꞌEt ꞌawhuz tenadudli hoh ꞌet bunen tsꞌih ꞌutsꞌun be hoonetꞌen suli.
ꞌInkꞌez bunaih chah soo tsꞌahꞌun lheyul suli, ꞌinkꞌez butsꞌuhaꞌánduz suli
chah ꞌuja. 30Khunyaz nanah dune, ꞌen hiyulh yálhtuk. ꞌIlhunuh Moses
ꞌinkꞌez ꞌilhunuh Elijah. 31Whetꞌen butsꞌuhayánduz ꞌi be hóodetꞌen. ꞌEt



Luke 9 298
Jerusalem tsꞌih datenilh hoh datétsah lhaóodutelilh, ꞌet huwa hubulh
yálhtuk. 32 ꞌEt Peter ꞌinkꞌez hiyulh ꞌutꞌen sa tube hantez. ꞌEt tsꞌahꞌun
naꞌa tsꞌenawhehunide hoh ꞌet Jesus butsꞌuhayánduz, ꞌi nanah dune yuzih
siyin hoh hitelhꞌen. 33 ꞌEt hukwꞌelhꞌaz highu whenꞌaz hoh Peter, ꞌen Jesus
ndi yúlhni, “Nemoodih hoonzoo njan uzdelhtsꞌi. Tat whutꞌah uztetez
ꞌutsꞌuhooleh. ꞌIlhunuh nyun mba, ꞌilhunuhMoses ba, ꞌinkꞌez ꞌilhunuh chah
Elijah ba.” ꞌEt whuntsꞌih Peter daja dutenilh ꞌaw tꞌeoonuszun.

34Awhuz yalhtuk hoh kwꞌus bukꞌeyínde. ꞌEt kwꞌus hubunanezdo hoh
ꞌet whehunelhújoot. 35Kwꞌus tah tsꞌih khunek huduztsꞌai, “Ndun suYeꞌ
ꞌen bukꞌesiꞌ ꞌintꞌah. ꞌEn oozólhtsꞌa,” ni. 36 ꞌEt yatuk ꞌustlꞌeꞌ ꞌuwhudeja hoh
Jesus dichꞌoh zeh ꞌintꞌah hinilhꞌen. ꞌEt ꞌaw hoonliyaz chaꞌhudínil ndet
hohonꞌen. ꞌEt hoh da dzin ꞌaw dune nduchahudinil ntsꞌenaꞌa hinalhꞌen ꞌet.

ꞌUski ntsiꞌ nudúdeh, ꞌi buyudínda, ꞌen Jesus soo náꞌyinla
37 ꞌEt ꞌom bun dzin dzulhyaz kꞌut tsꞌih hanáhedel hoh ꞌilhohuwezdel

Jesus hidudezdel. 38 ꞌIlhunuh dune ꞌilhohuwezdel hubutah, ꞌen Jesus ꞌúltus
be yutsꞌu háyih hoh njan ndiyulhni, “Nehodilhꞌeh ntsꞌu tédusdlih suyeꞌ
nolhꞌen. ꞌEn ꞌaw ꞌen zeh ꞌilhunuh suyeꞌ ꞌintꞌah. 39 ꞌEt khunyaz ntsiꞌ nududeh,
ꞌi yilhchuk ibulh hazulh, bukaootuzuk, ꞌinkꞌez huwus buza hanúldoh.
ꞌEt huwa ndulhcho hoh bukaootúzuk. ꞌInkꞌez tube howa whúlna hoh
yeyáhanadudoh. 40 ꞌEtnyehódulꞌehhubutsꞌutédusdlihitsꞌuhanáhidoolhdeh
ka, ꞌet whuntsꞌih ꞌaw ꞌuhooneh ghaítꞌah.”

41 ꞌEt Jesus ꞌutni, “Nuhwheni kꞌan ndohwhudezulh ꞌalha ꞌi be nuhwhuba
ꞌalhaꞌ chaꞌhootꞌah. Nuhwheni dune ꞌaw tsꞌahꞌun chaꞌitꞌah ahli. Dawhuldzah
nuhtah ꞌutestꞌilh hoh nohwhulh whúsyin? Nyeꞌ sutsꞌílhtelh!”

42 ꞌEt ꞌawhuz Jesus tsꞌun yelhtelh hoh ndi ntsiꞌ nududeh, ꞌen ꞌuski
nayáno ꞌinkꞌez yukaootelhzut. ꞌEt Jesus ntsiꞌ nududeh, ꞌi khunekti be
hukwaꞌyudáni, ꞌinkꞌez ꞌuski soo naꞌuja hoh buꞌabá yutlꞌanáyalhti.

ꞌAw ꞌet nilhdukw yinkak dune yeꞌ, ꞌen dune
ntsiꞌ tlꞌaitelhtelh kꞌuneꞌhitelꞌilh ka

43 ꞌInkꞌez Yakꞌusda daltus ꞌet huwa tsꞌiyannah huba hooncha suli. ꞌInkꞌez
Jesus ntsꞌoh tuneꞌustꞌen huba hooncha kꞌet, ꞌaw bukꞌeóodoozit ghaítꞌah.
Hoh da zeh yugha hoodulꞌeh ꞌen ꞌúbulhni, 44 “Ndi khunek be nohwhulh

yatelhtuk, soo cho nuhdzi be wheoodooltsꞌit. ꞌAw ꞌet nilhdukw yinkak
dune yeꞌ, ꞌen dune ntsiꞌ tlꞌaduteltelh kꞌuneꞌhitelꞌilh ka.” 45 ꞌEt whuntsꞌih
njan daja ni ꞌaw tsꞌahꞌun tꞌechahonízil. ꞌAw huba tsꞌet ka hachahóoltsꞌulh.
ꞌEt huwa daja ni, ꞌaw tsꞌahꞌun nachahuhooꞌal. ꞌEt whuntsꞌih whehúnuljut,
ꞌaw hukwa hiyoodolhkut ghaítꞌah.

Ndan netah simba degha nus dune uncha unli?
46 ꞌInkꞌez hedichꞌoh lhtah ꞌulhadutni, kꞌus ndan degha nus uncha tele.

47Hubudziyuh daja huninzun ꞌet Jesus tꞌeooninzun. ꞌEt huwa ꞌilhunuh
ꞌuskiyaz yílhchoot ꞌinkꞌez buzih ninílhti. 48 ꞌInkꞌez ndobúlhni, “Et soo
tsꞌahꞌunnaꞌa ꞌunwhudusni, ndunnah soozi bughandun ꞌuskiyaz hikꞌesutset,
ꞌen skꞌehintsiꞌ hoꞌ hintꞌah. ꞌInkꞌez ndunnah skꞌesutset, ꞌen ndun whuz de
sútelhꞌa, ꞌen chah hikꞌesutset hoꞌ hoontꞌah. ꞌEt huwa, ndan nuhtah degha
nus dune ba telꞌen, ꞌen degha nus ncha tele.”

Jesus ndobúlhni, “Ndan nechꞌa chaditni, ꞌen nelh ꞌintꞌah”
49 ꞌEt John ndi yúlhni, “NeMoodihti ꞌilhunuh dune nyoozi be ntsiꞌ

nududeh, ꞌi dune butsꞌuhanaídulhdoh, ꞌet tsꞌuhoꞌen. ꞌEn ꞌaw nelh ꞌilhunuh
chailah, ꞌet huwa ꞌet ndutꞌen whuchꞌaz nényoot.”

50 ꞌEt whuntsꞌih Jesus ndi yúlhni, “Whuchꞌaꞌ nehyoot ilah! ꞌAlha ndan
ꞌaw nechꞌa chahuditni, ꞌen netsꞌú détni ꞌintꞌah.”

Keyah Samaria whutꞌen, ꞌen Jesus hikachaꞌnízun
51 ꞌAw ꞌet Jesus buba whusahonzut nduk yakꞌuz nátedalh huba, ꞌaw

ꞌet Jerusalem whutsꞌu nalhúꞌa ꞌinkꞌez whuz natedalh howun nanínuzut.
52Khunek yuba naꞌa dutsuhwheoobalhꞌa. ꞌEn hutezdel hoh ꞌaw ꞌet ꞌilhunuh
Samaria keyah tsꞌih hunindel hiba lhaoodutelilh ka. 53 ꞌEt whuntsꞌih
Jerusalem tsꞌih tezya ꞌet nahuhooꞌai hoh njan keyah Samaria whutꞌen
ꞌaw hikachaꞌnízun. 54 ꞌEt yugha hoodulꞌeh James ꞌinkꞌez John honalhꞌen
bulh dahooja hoh Jesus hiyoodulhkut, “NeMoodihti Elijah kꞌunaꞌa ndi
kwun ndus de yakꞌuz tsꞌih hadóonat ꞌinkꞌez tsꞌiyawh hadóokꞌun uzdooni,
ꞌet ih neba hukwaꞌninzun?” 55 ꞌEt whuntsꞌih hubutsꞌun nalhúꞌa ꞌinkꞌez
hukwaꞌhubudani, ꞌinkꞌez ꞌutni, “Aw daja nahzun ntꞌewhunuzáhzun ꞌet

huwaꞌ dahni! 56Soo cho soozélhtsꞌai, yinkak dune yeꞌ, dune ye khuna
hoolah yutelhtsilh ka ilah whusainya, hubutelhyih ka whusainya.” ꞌInkꞌez
ꞌet ꞌudun keyah whuyaz tsꞌih whehándel.

Ndan yunwheoonilhchꞌul ꞌinkꞌez kꞌah naidututꞌih tꞌeh, nduntꞌah ndet
Yakꞌusda hubudayi cho unli, ꞌet ꞌaw huba soo chaꞌhitꞌah hoꞌ hintꞌah

57 ꞌAw ꞌet ti hedulh hoh ꞌilhunuh dune Jesus yughu ninya ꞌinkꞌez ndi
yúlhni, “SMoodihti ntsꞌe ténya tsꞌih ꞌilhuz nyun tesyalh.”

58 ꞌEt Jesus ndi yúlhni, “Nanguz ꞌen chah ꞌan whutꞌi hoꞌ ꞌintꞌah ꞌinkꞌez
dutꞌaiyaz chah tꞌo utꞌi. ꞌEt whuntsꞌih yinkak dune yeꞌ, ꞌaw netsin tetꞌalh
ꞌet whuntsꞌih chahóotꞌih.”

59 ꞌEt ꞌuyoon chah ꞌulhni, “Nyun chah sunanyalh.” ꞌEt whuntsꞌih ndi
yúlhni, “SMoodihti, kꞌat ꞌudechoo seꞌabá buyustꞌe wheyútelhtelh choo.”

60 ꞌEt whuntsꞌih Jesus ndi yúlhni, “Whute dudulh yahadla didutchꞌoh
wheyúnalhuhoolyelh. ꞌEt whuntsꞌih nyun ndulhcho hoh nónya ꞌinkꞌez ndi
Yakꞌusda hubudayi cho unli, tsꞌiyannah ꞌet hubugha dóni.”

61 ꞌEt ꞌuyoon chah ꞌutni, “SMoodihti nyun tesyalh, ꞌet whuntsꞌih
ꞌudechoo sukoo hudelhtsꞌi tsꞌih hubutsꞌun nunatesda choo ꞌinkꞌez ꞌilhuz
wheni nuhghu tesyalh budutésnilh, ꞌet stlꞌahóoꞌaih.”

62 ꞌEt whuntsꞌih Jesus ndi yúlhni, “Ndan wheoonilhchꞌul ꞌinkꞌez kꞌah
naidututꞌih tꞌeh, nduntꞌah ndet Yakꞌusda hubudayi cho unli, ꞌet ꞌaw huba
soo chaꞌhitꞌah hoꞌ hintꞌah.”

Skwunlai ꞌonus ꞌat lanezi (70) yugha
hoodulꞌeh, Jesus dutsuh wheoobalhꞌa

10 ꞌEt hukwꞌelhꞌaz neMoodihti skwunlai ꞌonus ꞌat lanezi (70) ꞌen
ꞌutaháoobanla keyah whuti totsuk nuteyalh, nanah hinli hoh

dutsuh wheoobalhꞌa. 2 ꞌEt ndobúlhni, “Alha ꞌaw ꞌet háꞌnukat newhúninzut
ꞌinkꞌez tlꞌo mai lhai suli, ꞌet whuntsꞌih ꞌuhutꞌen, ꞌen ꞌaw soo aꞌhuneltsuk. ꞌEt
huwa Yakꞌusda ba haꞌnukat whumoodihti, dichꞌoh ꞌaꞌdunenla ꞌuyoon chah
ꞌuhutꞌen whuz haóobalhꞌa, ꞌet huba tenadehdli. 3 ꞌAw ꞌet ahdulh ꞌinkꞌez
soozélhtsꞌai! Lheꞌun whusla ꞌantsꞌi Sheep kꞌunaꞌa yus tuz whenwhalhꞌa.
4 ꞌAw sooneya zuz, kꞌus ꞌezdlai, kꞌus kegwun chah, ꞌi nduntꞌi, ꞌi toohla
gunih. ꞌInkꞌez ti dune dudéhꞌaz tꞌeh, khun teh dahooja dóohni gunih.

5Ndet koo danáhya tꞌeh, ꞌet koo hudelhtsꞌi njan ndo budoohni choo,

nuhkoo whudóoghel wule. 6 ꞌEt dune tꞌedusnih ꞌet usda tꞌeh, ꞌet nuhdzi
dezghel ꞌet butlꞌá whuteltsꞌulh. ꞌEt ꞌaw nduntꞌah hoolah tꞌeh, be nuhdzi
dezghel ꞌi nuhtsꞌu náduteltsꞌulh. 7 ꞌEt koo zeh wahke. Ndai nuhgha híyaꞌaih
ꞌi zeh wahꞌalh ꞌinkꞌez wahnai. ꞌAlha ndun ꞌutꞌen bube ꞌutꞌen, ꞌen kꞌelhla
hole hubaꞌ hoontꞌah. ꞌInkꞌez lhelhdun koo teh danaóohdaih gunih.

8 ꞌInkꞌez ntsꞌe ꞌudun keyah lhgha dahꞌaz, ꞌet ꞌanih nuhwháh hutni tꞌeh,
ꞌet ndai nuhbut nehininla, ꞌi wahꞌalh. 9 ꞌEt ndan ꞌet koo nduda, ꞌen chah soo
naꞌubóohleh ꞌinkꞌez ndo budóohni, ‘Yakꞌusda hubudayi cho unli, ꞌaw ꞌet
nuhwhughah ꞌuhoontꞌah.’ 10 ꞌEt ntsꞌe keyah lhgha dahꞌaz, ꞌet ꞌaw nuhghu
nuchahíyal tꞌeh, ꞌet ti kꞌenaoohja, ꞌinkꞌez ꞌudoohni, 11 ‘ꞌEt njan nuhkeyah
whulez, ndai neke ghu hoonli, ꞌi whuntsꞌih, nuhchꞌa búnaꞌtsꞌalhde. ꞌEt
whuntsꞌih tꞌewhunóhzin hubaꞌ hoontꞌah, Yakꞌusda hubudayi cho, ꞌet
nuhwheghah ꞌuhoontꞌah,’ ꞌet hubudóohni. 12 ꞌAlha tsꞌahꞌun ꞌun whudusni,
ꞌet dzin whusaooteltsꞌulh, ꞌet keyah Sodom whutꞌen, hoh da ntsꞌenaꞌa
hubulh dahooja inle, ꞌet njan keyah whutꞌen, ndunnah nuhka chaꞌnízun,
ꞌen ꞌonus nus hoontsiꞌ hubugha óoteltsꞌulh.”

Ndunnah hubeni nahádunooleh hukwa chaꞌhunízun,
dáwhultsiꞌ butsuh whéltsꞌulh hoꞌ hoontꞌah

13 “Et nuhwheniChorazinwhutꞌen, ꞌinkꞌeznuhwheniBethsaidawhutꞌen,
nuhwheni chah ꞌaw ꞌet dawhultsiꞌ ꞌet nuhtsꞌu whéltsꞌulh! Soo cho
soozélhtsꞌai, ndet hoolhtus nuhnat ꞌuhooja, ndunnah Tyre ꞌinkꞌez Sidon
whutꞌen, ꞌen bunat ꞌet chah ꞌet ndúhooja tꞌeh, ꞌuda hubeni náhondunezdla
wule. ꞌInkꞌez doso be hudelhtsꞌi ꞌinkꞌez lhustsꞌiz kꞌenahidudzih. ꞌEt whuz
naꞌa ꞌuhooneh wule. 14 ꞌEt dzin nuhwhuba whuz de whéltsꞌulh nuhwhuba
nahutedeh ka, ꞌet ndunnah hubulh dawhutenilh, nuhwheni ꞌonus nus
nuhwhuba whutétsiꞌ. 15 ꞌEt nuhwheni Capernaum whutꞌen nduk koo
huba soo áhtꞌah nahzun ih? ꞌAwundooh! ꞌEt kꞌus kwuncho yuh tsꞌih
nóhotelhdulh!

16 ꞌInkꞌez nuhwheni sutsuh tehdulh ndunnah nuhoozelhtsꞌai, ꞌen sichah
soo hoozelhtsꞌai. Ndan chꞌa nuwhunehsjoot, sichah chꞌa sunésjoot hoꞌ
hoontꞌah. ꞌInkꞌez ndan chꞌa sunésjoot, ndun whuz de sútelhꞌa, ꞌen chah
chꞌa inésjoot hoꞌ hoontꞌah.”

Nduk yakꞌuz nuhoozi ꞌukꞌuneꞌúsduguz, ꞌet huwa whunoolhnik
17 ꞌEt hukwꞌelhꞌaz skwunlai ꞌonus ꞌat lanezi (70) huhoontꞌi hoh

whusanáhedel. ꞌEt nduhúyulhni, “NeMoodihti ndunnah ntsiꞌ nududeh, ꞌi
ꞌen whuntsꞌih, nyoozi bugha nekꞌuneꞌ hutꞌen!”

18 ꞌInkꞌez ndobúlhni, “Satan, ꞌen ditnik kwun hadanat kꞌunaꞌa ndus de
yakꞌuz hadélduz, ꞌet nalhꞌen. 19Sih soozélhtsꞌai, tlꞌughus ꞌinkꞌez poison unli,
ꞌi scorpion hiyulhni, tube cho bukꞌunahya. ꞌInkꞌez ndai nuhchꞌa detni, ꞌen
hiye ulhtus, ꞌi ꞌet tsꞌiyawh ndi bugha ndoh ꞌoohtꞌe, ꞌet nuhtlꞌahóꞌai ꞌinkꞌez
ꞌaw hoonli nuhwhundóolhda ghaítꞌah. 20 ꞌEt whuntsꞌih ntsiꞌ nududeh, ꞌi
nuhkꞌuneꞌ ꞌootꞌen huba ꞌintꞌah, ꞌaw ꞌet huwa ilah whunélhnik. ꞌEt kꞌus nduk
yakꞌuz nuhoozi tsꞌiyawh ꞌukꞌuneꞌúsduguz, ꞌet huwa zeh whunóolhnik.”

Jesus, ꞌen Ndoni be whunoolhnik
21 ꞌEt hohwheghah ꞌuhunetꞌoh Jesus, ꞌen Ndoni bewhunélhnik hoh njan

ndutni, “ꞌabá nyun ꞌun yudúsni! Yakꞌuz ꞌinkꞌez yun kꞌut huMoodihti inli.
Whunih ꞌinkꞌez hodulꞌeh, ndi ꞌi tsꞌiyawh buchꞌá whunteꞌi. ꞌEt whuntsꞌih
ꞌuskiyaz liꞌintꞌah, ꞌen bunalhtsꞌet hahoꞌai. ꞌAlha ꞌaBá mba soo ꞌuhooja.

22SeꞌaBá tsꞌiyawh stlꞌahónla, ꞌinkꞌez ꞌen buYeꞌ ndan unli tsꞌiyannah
tꞌehonízun. BeꞌaBá ꞌaw ꞌen zeh tꞌeininzun. ꞌInkꞌez ndun beꞌaBá unli, buYeꞌ
ꞌaw ꞌen zeh tꞌeininzun. ꞌInkꞌez ndun buYeꞌ ꞌonghunnah wheóobuntelhtun
hukwaꞌninzun tꞌeh, ꞌen zeh buba ꞌuhoontꞌah.”

23 ꞌInkꞌez yugha hoodulꞌeh hubutsꞌun nalhúꞌa ꞌinkꞌez whuꞌízyaz
ndobúlhni, “Ndet hohꞌen ꞌuyoon duna be honilhꞌen, ꞌen degha nus hoonzoo
hubugha whultsꞌut. 24Ndun whudusni, lhanah nus whunilhꞌen, ꞌinkꞌez
hubudayi chochah ꞌendalcho ꞌi bendethohꞌenhoteꞌilhhukwaꞌhuninzun, ꞌet
whuntsꞌih ꞌaw chahuhóoꞌil. ꞌInkꞌez ndet whudáhtsꞌo ꞌen nychah hidutétsꞌo
hukwaꞌhuninzun ꞌet whuntsꞌih ꞌaw chaꞌhuditsꞌil.”

Daztetꞌilh hoh ꞌilhuz be tsꞌukhuna, ꞌi tsꞌutélhcholh?
25 ꞌEt hukwꞌelhꞌaz ꞌilhunuh Moses beꞌ dustlꞌus kꞌut, daja ni hoh beni

hoonli be yalhtuk, ꞌen didinya ꞌinkꞌez Jesus ꞌaoonilhka yoodulhkut,
“Nehodulhꞌeh datestꞌilh hoh ꞌilhuz be tsꞌukhutena, ꞌi whutélhcholh?”

26 ꞌEt Jesus ꞌutni, “Ndet hukwꞌeꞌéduguz Moses beꞌ dustlꞌus kꞌut?

Bukꞌeyáilhtuk hoh ntsꞌenaꞌa mba daja ni?”
27 ꞌEt ndiyulhni, “Ndez naꞌa njan ndutni, ‘Yakꞌusda nyuMoodihti ndzi

ndulhcho ꞌi be, nzul ndulhcho ꞌi be, nyunutꞌuk tsꞌiyawh ꞌi be, ꞌinkꞌez
nyeni tsꞌiyawh ꞌi be chah, ꞌet whuz naꞌa ꞌen bukꞌeoonsiꞌ. ꞌEt dáhoontꞌah
hukwꞌunaꞌa nyunchꞌoh kꞌenaindútsiꞌ, ꞌet whuz naꞌa zeh nyenghoh whutꞌi
ꞌen chah bukꞌeoonsiꞌ.’”

28 Jesus ndiyulhni, “Soo tsꞌahꞌun ꞌudini. ꞌEt ndintꞌen tꞌeh, ꞌet ꞌilhuz
wheni khutanalh.”

29 ꞌEt whuntsꞌih ndun dune tsꞌahꞌun ꞌintꞌah naꞌdudilꞌi. ꞌEt hubugha
Jesus yoodulhkut, “Ndan sughah whutꞌi?”

30 ꞌEt Jesus njan di yulhni, “ꞌIlhunuh dune Jerusalem tsꞌih hainya ꞌinkꞌez
Jericho tsꞌun úyalh hoh ꞌuhundunutꞌih hiyílhchoot. Bunaih tsꞌiyawh higha
hahíyulya ꞌinkꞌez nukai hiyulhtsi, ꞌet nehinílhti, ꞌinkꞌez higho whenádel,
ꞌaw ꞌet dawheníntsai. 31Soo hoh da zeh ꞌilhunuh náwhulnuk ti uyalh hoh
ndun ꞌen yutelhꞌen. Yutelhꞌen hoh ꞌantsꞌih yagha nchꞌaz lhusiya. 32 ꞌInkꞌez
doochah ꞌilhunuhdune Levi yutsꞌuhainzut, ꞌen chahhohuyalh ꞌet yunalhꞌen
ꞌinkꞌez ꞌantsꞌih yugha nchꞌaz lhusiya. 33 ꞌEt whuntsꞌih ꞌilhunuh Samaria
whutꞌen, ꞌen chah hoh uyalh ꞌet yutelhꞌen ꞌinkꞌez ꞌaw ꞌet yugha teꞌnanzin.
34Yughu ninya ꞌinkꞌez khe yukꞌeyílhdze ꞌinkꞌez mai too bulh yukaꞌ dalhꞌoo.
ꞌEt dughunai kꞌeyílhti ꞌinkꞌez dune tsꞌuztez bakoo tsꞌih wheyalhti, ꞌet
yughunli. 35 ꞌEt ꞌom bun dzin teyalh whutsuh nankoh sooneya tsꞌuztez
whumoodih tlꞌayaꞌai ꞌinkꞌez ndi yúlhni, ‘Bughonle. ꞌInkꞌez ndai ꞌonus ꞌun
bukꞌuz tsꞌiya silhtsi tꞌeh, ꞌet whusanásja, ꞌet sih mba kꞌelhla hólhtsilh.’”

36 ꞌEt Jesus ꞌilhunuh Moses beꞌ dustlꞌus kꞌut, daja ni hoh beni hoonli
be yalhtuk, ꞌen yoodulhkut, “Et ndun dune untsiꞌ ꞌankwꞌus hizelhghi, ꞌet
ndunnah tanah dune hinalhꞌen da, ꞌet kꞌus ndan soo tsꞌahꞌun naꞌa yeghah
whutꞌi ꞌintꞌah ninzun ih?”

37 ꞌEt ndi yúlhni, “Ndun yugha teꞌnezit, ꞌen ꞌintꞌah!” ꞌEt Jesus ndi yúlhni,
“Aw ꞌet inyalh ꞌinkꞌez nyun chah whuz naꞌa zeh ꞌet ndóntꞌen!”

Mary degha nus hoonzoo ꞌutahahóꞌai
38 ꞌEt hukwꞌelhꞌaz hedulh hoh Jesus ꞌudun keyah ninya ꞌinkꞌez tsꞌeke

Martha hiyulhni, hubukoo tsꞌih yughun seya. 39Bulhtus Mary hiyulhni, ꞌen
chah Jesus yukétlꞌah usda ꞌinkꞌez yughunek yoozélhtsꞌai. 40 ꞌEt whuntsꞌih

Martha ntsꞌenaꞌa hubugha náꞌtetꞌalh ꞌet tube ꞌunestꞌit. ꞌEt Jesus yughu
ninya ꞌinkꞌez ndi yúlhni, “SMoodihti ꞌantsꞌih mba ꞌuhoontꞌah ih sulhtus
sichꞌoh zeh ꞌet nesunilhti bubaꞌoostꞌen ka? Sula ootꞌen dini!”

41 ꞌEt whuntsꞌih Jesus ndi yúlhni, “Martha Martha lhat teh howu ndzi
nduda ꞌinkꞌez howu nuni ninzut! 42 ꞌEt whuntsꞌih ꞌaw ꞌilhunuh zeh degha
nus ndutsꞌooneh hubaꞌ hoontꞌah. ꞌEt Mary degha nus hoonzoo ꞌutahahóꞌai
hoꞌ hoontꞌah ꞌinkꞌez ꞌaw bula kꞌehahóltsꞌit ghaítꞌah.”

Ndez naꞌa tenazdoodli hubaꞌ hoontꞌah

11 ꞌEt ꞌilhut dzin, Jesus tenadudli. ꞌIstlꞌeꞌ deja hoh ꞌilhunuh yugha
hoodulꞌeh ꞌuyúlhni, “John ntsꞌenaꞌa yugha hoodulꞌeh huboodalhꞌi,

nyun chah whuz naꞌa tenazdutedli whuneoodilhꞌeh.”
2 ꞌEt ndo bulhni, “Njan ndudáhni hoh tenadoohdli,

‘NeꞌaBá yakꞌuz sinda.
Nyoozi dooti.
Dahoontꞌah hoh hubudayi cho inli,
ꞌet chah netsꞌó tooltsꞌit.
ꞌInkꞌez ndet yakꞌuz tsꞌih hukwaꞌninzun dahooja,

ndi yun kꞌut chah, ꞌet whuz naꞌa zeh ꞌet ndúhoneh.
3Ndai kꞌan dzin tsꞌutéꞌalh, ꞌi neghaníꞌaih.
4 ꞌInkꞌez ꞌuyoon bulh dulhyah tsꞌuwhulhꞌai tꞌeh, buba

whunatsꞌodoolnah.
ꞌEt whuz naꞌa zeh nelubeshi neba whunaoodoolnah.

Ntsꞌe tinkꞌus tsꞌunintꞌuk whuchꞌa neghinli.
ꞌInkꞌez ntsiꞌ ꞌen chꞌa neghinli.’”

5 ꞌInkꞌez Jesus ndobúlhni, “Nuhwheni nuhtah ndan ꞌintꞌah bulh dune
hoonli ꞌinkꞌez tuzniz butsꞌutéhyalh ꞌinkꞌez ꞌudutéhnilh, ‘Sulh dune lhes
takꞌi sughu sinla! 6Njan sulh dune ꞌilhunuh sughu ninya. Nilhza tsꞌih
hainya, ꞌaw bugha yóosꞌalh, ꞌi hoolah,’ yúlhni.

7 ꞌInkꞌez bukoo whutsꞌun idóoni, ‘ꞌAw sugha ghínai ilah. Ndati ꞌaw ꞌet
danaꞌdéltsꞌut hoꞌ hoontꞌah. Suzkehkah tsꞌiyawhnahunéstez. ꞌAwdinadóosja
ghaítꞌah. ꞌInkꞌez hoonliyaz ngha óosꞌalh ghaítꞌah.’ 8 ꞌEt ndun whudusni,
ꞌaw dinadóoja ghaítꞌah ꞌinkꞌez hoonliyaz yugha óoꞌalh ghaítꞌah, bulh dune
ꞌintꞌah ꞌet whuntsꞌih. ꞌEt whuntsꞌih ꞌawhuz yoodulhkut zeh ꞌutni, ꞌet huwa
dinádutédalh ꞌinkꞌez ndai yukaꞌninzun tsꞌiyawh yughaitélelh.

9 ꞌEt whuz naꞌa ꞌun whudúsni, Yakꞌusda ndai buka yoodulhkut, ꞌi

nuhghaitéꞌalh. Bukunáhta ꞌinkꞌez nahootéhꞌalh. Ndati whudulhghalh
ꞌinkꞌez nuhwhuba dáꞌdutetilh. 10 ꞌEt ndunnah Yakꞌusda hoonli hitsꞌu
hukwaꞌutni tꞌeh, ꞌen ꞌet bughawhútekulh. Ndunnah hoonliyaz hukwunúta,
ꞌen nahuhootéꞌalh. ꞌInkꞌez ndunnah ndati whudulhghalh, ꞌen chah huba
dáꞌdutetilh.

11Ndunnah nuhꞌabákah nuhtah, buyeꞌ lhes yutsꞌu ka ꞌutni tꞌeh, ꞌaw tse
yutlꞌadóoꞌalh ghaítꞌah. Kꞌus lhook yutsꞌu ka ꞌutni tꞌeh, ꞌaw ꞌi gha tlꞌughus
yutlꞌa oolelh ghaítꞌah. 12Kꞌus ligok ghez yutsꞌu ka ꞌutni tꞌeh, ꞌaw ꞌi gha
ntsiꞌ neoolhtꞌah, ꞌi scorpion hiyulhni, ꞌi yutlꞌayóolhtelh ghaítꞌah. 13 ꞌEt
njan nduhoontꞌah, nuhwheni lubeshi ꞌulhꞌen ahli, ꞌinkꞌez tꞌeoonáhzun
ntsꞌenaꞌa unzoo, ꞌi nuwhuzkeh hubughaitéhlelh. ꞌEt dáwhulcho, ꞌi be ꞌonus
nus nduk yakꞌuz nuhwheꞌaBá, kꞌus ndan yoodulhkut, ꞌen Ndoni hubugha
íteꞌalh.”

Huba ꞌalhaꞌ chaꞌhootꞌah, ꞌen ꞌuhutni, “Jesus,
ꞌen netsudule ye ulhtus, ꞌi be ꞌutꞌen”

14 ꞌAw ꞌet ndi ntsiꞌ nududeh buyudínda ꞌaw yaoolhtuk ghaítꞌah hoh
Jesus dune yutsꞌah hanaínanyoot. ꞌEt yutsꞌah hanaínanyoot hoh dune
yalhtuk ꞌaw ꞌet yawhenilhtuk. ꞌEt ꞌilhohuwezdel tsꞌiyawh huba hooncha.
15 ꞌEt bulunah nduhútni, “Beelzebul ndun ntsiꞌ nududeh bumoodih, ꞌen
be ntsiꞌ nududeh dune yutsꞌu hanainanyoot.” 16 ꞌEt ꞌuyoon hiyoolhdzih
hoh hiyoodulhkut, “Yakꞌuz tsꞌih whutsꞌun neba huwa ꞌetꞌen tuneꞌtantꞌen
ih, ꞌet whunenilhtun?”

17Daja huninzun tꞌeooninzun, ꞌet ndobúlhni, “Ntsꞌe hubudayi cho hinli,
ꞌen lhchꞌa nihúdendel tꞌeh, ꞌen tsꞌiyawh huhoolah hutele. ꞌEt whuz naꞌa
zeh ꞌilhunuh bukoo delhtsꞌi, ꞌen chah lhchꞌa nihúdendel tꞌeh, ꞌen chah
huhoolah hutele. 18 ꞌEt whuz naꞌa zeh ntsꞌe Satan hubudayi cho unli,
ꞌet dichꞌoh lhchꞌa nidinja tꞌeh, ntsꞌenaꞌa bukúneꞌwhutꞌen tele? Lheꞌdahni
Beelzebul ꞌen be ntsiꞌ nududeh, ꞌi dune tsꞌah hanánusyukw dahni. 19 ꞌEt si
Beelzebul ꞌen be ꞌustꞌen tꞌeh, ꞌet sudahni nuhwheni nuhyeꞌkah kꞌus ndan
be simba ntsiꞌ nududeh, ꞌi dune tsꞌah hanaóobunooyukw? ꞌEt huwa ꞌen
bugha tꞌewhuntehzeh tinkꞌus údahni! 20 ꞌEt whuntsꞌih Yakꞌusda bulasgek
be ntsiꞌ nududeh, ꞌi dune tsꞌah hanánusyukw tꞌeh, ꞌet ꞌalhaꞌ hoontꞌah, ntsꞌe
Yakꞌusda hoh hubudayi cho unli, ꞌaw ꞌet nuhghu whultsꞌut hoꞌ hoontꞌah.



Luke 11 306
21 ꞌEt dune ulhtus lhahutedughan huba lhahudintꞌah, ꞌet bukoo huwunli

ꞌinkꞌez ndai ꞌet yuzdla, ꞌi ꞌaw butꞌaghóohnalh ghaítꞌah. 22 ꞌEt ꞌuyoon yugha
nus ꞌultus yundélhda ꞌet yuchꞌaꞌ nilhde. ꞌEt dune ye lhuhutughan, ꞌi
yutꞌaninintan, ꞌi tsꞌiyawh hubugha hayulya. ꞌEt hukwꞌelhꞌaz ndun buchꞌaꞌ
ninde, ꞌen ndai ꞌet yuzdla, ꞌi chah tsꞌiyawh ꞌuyoon ba lhkꞌeyanla ꞌinkꞌez
butainínla.

23Ndunnah sulh chaꞌitꞌah, ꞌen suchꞌa hudetni hoꞌ hintꞌah. ꞌInkꞌez
ndunnah ꞌaw dune sula ꞌilhuchawesdle, ꞌen tsꞌiyawh yadutékulh.”

Dahooja hoh ntsiꞌ nududeh, ꞌi doochah zeh dune buyunaídede tꞌeh
24 “Et ntsiꞌ nududeh, ꞌi dune tsꞌah hanádide hoh, yun whudezgi ꞌet

whuz nududeh natelyis hukwunúta. ꞌEt ꞌaw nduhóontꞌah nachahooꞌal ꞌet
dichꞌoh naꞌdudútni, ‘ꞌEt ndun buyudúsda, whuz zeh natoosja.’ 25 ꞌEt whuz
lhghu nadidaih ꞌinkꞌez ꞌet nahooꞌaih ndun dune budzi yuh chaoodítsun
nawhulhtsi ꞌinkꞌez tsꞌahꞌun naꞌuja. 26 ꞌInkꞌez ꞌet ꞌutsꞌun whedudoh ꞌinkꞌez
skwunlai ꞌonus ꞌat nankoh ntsiꞌ nududeh, ꞌi ꞌen ꞌonus nus ꞌiltsiꞌ, ꞌen ꞌet
dune ye yunáꞌdudoh ꞌinkꞌez ꞌet nihúnih. ꞌEt ndun dune ndun hiyudúltsꞌi,
ꞌen ꞌet whutsuh da ꞌonus nus ꞌultsiꞌ suli.”

Kꞌus ndan Yakꞌusda bughunek yuditsꞌo ꞌinkꞌez
yoontun, ꞌen degha nus hoonzoo butsꞌun whéltsꞌulh

27 ꞌEt Jesus njan ndutni hukwꞌelhꞌaz, ꞌilhohuwezdel hubutah ꞌilhunuh
tsꞌeke yutsꞌuh hahúyih, “Ndun buchan yutsꞌuhainzut ꞌinkꞌez ndun nye
ꞌalhtꞌukw, ꞌen tsꞌeke degha nus hoonzoo bugha whultsꞌut,” ni.

28 ꞌEt whuntsꞌih Jesus ndi yúlhni, “Et degha nus hooncha ꞌuhoontꞌah,
kꞌus ndan Yakꞌusda bughunek yuditsꞌo ꞌinkꞌez yoontun, ꞌen degha nus
hoonzoo hubulh ꞌuhooja!”

Hooncha tuneꞌwhutꞌen, ꞌet zeh hukwa hitésꞌen
29 ꞌEt ꞌilhohuwezdel lhaꞌun teh nus lheꞌhuneltsuk ꞌinkꞌez ndobúlhni,

“Njankꞌanwhudezulhdune, ꞌenhintsiꞌ. ꞌEt hoonliyazhooncha tuneꞌwhutꞌen
ꞌet zehhuwhuntelhꞌilhhukwaꞌhuninzun. ꞌI bugha tꞌehonóozin. ꞌEtwhuntsꞌih
ꞌaw honilhꞌen bughá holtsꞌit ghaítꞌah. ꞌEt ntsꞌenaꞌa nus whunilhꞌen Jonah

bulh dahooja, ꞌet zehhoteꞌilh. 30 ꞌAlha ntsꞌenaꞌaNinevehwhutꞌen, ꞌen Jonah
be huba whehóodalꞌen inle, ꞌet whuz naꞌa zeh ꞌen kꞌunaꞌa kꞌan whudezulh
dune, yinkak dune yeꞌ, ꞌen be huba whehoodelꞌen tele. 31Njan dzin dune
ba nahutedeh whusawhéltsꞌut tꞌeh, ꞌet nyaz de hubudayi cho tsꞌeke ꞌen
hubuniz didutéyalh, ꞌet hububa nahutedeh. Soo cho whunoolhꞌen, ndi yun
kꞌut nilhdza de hainya hubudayi cho Solomon ye whunih, ꞌi yudutetsꞌo ka.
ꞌEt whuntsꞌih ꞌilhunuh hubudayi cho Solomon chꞌa degha nus ꞌintꞌah kꞌan
ꞌet nuhtah siyin. 32 ꞌInkꞌez hoh wheghah whezulh dzin dune ba nahutedeh
tꞌeh, Nineveh whutꞌen nuhwheni kꞌan ndoh whudezulh nuhwhutah di
hudutédulh ꞌinkꞌez nuhwhuba nahuteyeh. Soo cho whunulhꞌen, hoh da
Jonah hubulh yailhtuk da, tsꞌiyawh bubeni náhundunezdla. ꞌAw ꞌet soo
zulhtsꞌai, ꞌilhunuh ꞌen Jonah chꞌa degha nus ꞌintꞌah kꞌan ꞌet nuhtah siyin.”

Nena ꞌi neyustꞌe ba too dezkꞌun ꞌet nduntꞌah
33 “Dune ꞌaw too dezkꞌun naidulhkꞌan ꞌinkꞌez whunestꞌi kꞌus kꞌitsꞌai tꞌah

chah ꞌaw níyooꞌalh ghaítꞌah. ꞌEt too dezkꞌun hukwꞌusúꞌai ꞌet hukwꞌeyíꞌai.
ꞌI bugha tsꞌiyannah dahúndelh ndi be whétꞌen, ꞌi hinilhꞌen gha. 34 ꞌEt whuz
naꞌa nuhwheni nuhna ꞌi nuhyustꞌe ba too dezkꞌun liꞌintꞌah. ꞌEt nuhna soo
ꞌintꞌah tꞌeh, ꞌet nuhyustꞌe ndulhcho hoh be whétꞌen, ꞌi be whudezbun.
ꞌEt whuntsꞌih nuhna chanizooh tꞌeh, ꞌet nuhyustꞌe ꞌi chah tsahólhgus
be dezbun. 35 ꞌEt huwa ndai be nuhyustꞌe be whétꞌen, ꞌi ahli, khun
teh nuhyustꞌe tsahólhgus naoodle gunih. ꞌEt whuchꞌa soo cho huwohle!
36 ꞌEt huwa nuhyustꞌe ndulhcho hoh be whétꞌen, ꞌi dezbun, ꞌinkꞌez ꞌaw
hoontsolyaz whuntsꞌih tsahólhgus bughoh hoolah tꞌeh, ꞌet ndulhcho, ꞌi
be, be whétꞌen wule. ꞌEt whuz naꞌa soo tsꞌahꞌun be whétꞌen, ꞌi ulhtus, ꞌi
kꞌunaꞌa whedéndi, ꞌi bugha soo whunoolhꞌen.”

Duba nahudzoo, ꞌen dawhultsiꞌ, ꞌet hubugha whúteltsꞌulh
37 Jesus ꞌawhuz yalhtuk hoh ꞌilhunuh Pharisee yoodulhkut,

“Sulanaꞌintꞌalh sukoo tsꞌih.” ꞌEt Jesus bukoo daninya ꞌinkꞌez natlꞌadeda
ꞌuteꞌulh wheni. 38 ꞌUteꞌalh whutsuh lanachaꞌildoh. ꞌEt Pharisee yunilhꞌen
ꞌinkꞌez tube huba hooncha.

39 ꞌInkꞌez neMoodihti ꞌet ndiyulhni, “Nuhwheni Pharisee soo cho
whunulhꞌen, nuhlusyet ꞌinkꞌez lubot bulh, bukak zeh toonáwhahgus.

ꞌEt whuntsꞌih nuhdzi yuh dátni, ꞌinkꞌez ꞌutꞌen ntsiꞌ ꞌi bulh, ꞌi tsꞌiyawh
ꞌi be nuhyuh whudezbun. 40Whuzahnik ahli! ꞌAw ih tꞌeoonuzáhzun?
Ndan yooꞌaz tsꞌih ꞌuhoonla ꞌinkꞌez bez tsꞌih chah, ꞌen zeh ꞌuhoonla. 41 ꞌEt
whuntsꞌih ndai ahtꞌi, ꞌi be bulah ndunnah tehelꞌen hubula ꞌoohtꞌen. ꞌEt
sih tsꞌiyaintsuk nuhwhuba whunaꞌdoodeh.

42 ꞌEt whuntsꞌih nuhwheni Pharisee ꞌaw ꞌet dawhultsiꞌ ꞌet nuhtsꞌu
whéltsꞌulh! Ndai hanúlhyeh, ꞌi ꞌutꞌan sooltsun, ꞌi rue hiyulhni, ꞌinkꞌez
ꞌonghoh, ꞌi buluh, 10%, ꞌi Yakꞌusda ghahꞌaih. ꞌEt ndóhtꞌen hubaꞌ hoontꞌah.
ꞌEt whuntsꞌih ndet tsꞌahꞌun naꞌa neꞌáhtꞌen, ꞌinkꞌez Yakꞌusda ye nekꞌentsiꞌ,
ꞌi ꞌaw nduchazahtꞌen. ꞌEt whuz naꞌa chah ndóhtꞌen hubaꞌ hoontꞌah.

43Nuhwheni Pharisee ꞌaw ꞌet dawhultsiꞌ ꞌet nuhtsꞌu whéltsꞌulh! Lizwif
luglez dahyih teh, soo hoonzoo, ꞌet natlꞌadahdaih, ꞌet zeh hukwaꞌnahzun!
ꞌInkꞌez ndet ꞌeꞌóoket, soo tsꞌiyannah nohwhudóolhti hukwaꞌnahzun.

44 ꞌEt nuhwheniMoses beꞌ dustlꞌus ꞌukꞌununaꞌúsduguz, ꞌinkꞌez nuhwheni
Pharisee, dune nalh duba nadudzoo. ꞌAw ꞌet dawhultsiꞌ ꞌet nuhtsꞌu
whéltsꞌulh! Nuhwheni tsꞌun kꞌut ꞌadahla, ꞌaw dune chanohwhesꞌen
liꞌahtꞌah. ꞌInkꞌez ꞌadahla dune tꞌehonízun hoh nuhkꞌunuhudelh.”

45 ꞌEt ꞌilhunuh Moses beꞌ dustlꞌus kꞌut daja ni hoh beni hoonli be
yalhtuk, ꞌen Jesus ꞌuyúlhni, “Nehodulhꞌeh njan ꞌudini, ꞌet nuwheni chah,
ꞌen nelh ꞌudini, ꞌet huwa neba dzuh ꞌudénja.”

46 ꞌEt ndi yúlhni, “Nuhwheni chah Moses beꞌ dustlꞌus kꞌut daja ni
hoh beni hoonli be yalhtuk, ꞌaw ꞌet dawhultsiꞌ ꞌet nuhtsꞌu whéltsꞌulh!
Nuhwheni nuhghadune ꞌutꞌen howawhúlna butlꞌawhahle, ꞌawhoontsolyaz
be hubulaꞌoohneh ghaítꞌah.

47Nuhwheni ꞌaw ꞌet dawhultsiꞌ ꞌet nuhtsꞌu whéltsꞌulh! Nuhtsuh
whudelhdzulh nuswhunilhꞌen, ꞌen huba tse bet ꞌahudutelhtelh ꞌuwhulhꞌen.
ꞌInkꞌez nuhwhubákah ꞌen hubuhanghan inle. 48 ꞌEt ꞌalha nuhwhubákah
ꞌet dahája, ꞌet nuhwheni nuhwhuba tsꞌahꞌun ꞌuhoontꞌah nahzun. ꞌEt soo
cho whunulhꞌen, nuhwhubákah nus whunilhꞌen hubuhanghan ꞌinkꞌez
nuhwheni ꞌahudutelalh huba ꞌuwhulhꞌen. 49 ꞌEt huwa njan Yakꞌusda ye
whunih, ꞌi be ꞌet ndutni, ‘Nus whunilhꞌen ꞌinkꞌez whelꞌa, ꞌen nuhtsꞌun
hubutelhꞌalh. ꞌEn bulunah dzuh nubotelhdzut ꞌinkꞌez ꞌonghunnah chah
huboteghan.’ 50 ꞌEt ndi yun ꞌudechoo ꞌulya ꞌet whutsꞌun ndunnah nus
whunilhꞌen hubuzkai whúzdli, nuhwheni kꞌan whudezulh dune nuhwheni
hukwꞌelha whutelhtsilh hoꞌ hoontꞌah. 51 ꞌEt huwa hoh da Abel buzkai
whuzdli whutsꞌun ꞌinkꞌez Zacharias buzkai whuzdli da, ndan ꞌen ꞌintꞌah

Zacharias njan luglez whucho ꞌet Yakꞌusda bukwꞌuzdai beguz ꞌet hizelhghi,
ꞌalha tsꞌahꞌun ꞌún whudusni, hoh da dahooja, ꞌet kꞌan whudezulh dune,
ꞌet nuhwheni hukwꞌelha whutelhtsilh hoꞌ ahtꞌah.

52 ꞌEt nuhwheni Moses beꞌ dustlꞌus kꞌut daja ni hoh beni hoonli
be yalhtuk, ꞌaw ꞌet dawhultsiꞌ ꞌet nuhtsꞌu whéltsꞌulh! Ntsꞌenaꞌa dune
tꞌehonózin, ꞌet bughunaoolhúchoot! Nuhwhenichꞌoh ꞌaw chawhúlhchulh.
ꞌEt ndunnah hóolhdzih, ꞌen chah kꞌah húboohtun!”

53 ꞌEt ꞌawhuzhéyelhhoh,ndunnahMosesbeꞌdustlꞌus ꞌukꞌununaꞌúsduguz,
ꞌinkꞌez Pharisee, ꞌen tube hiyóolhdzi. Khun teh hoonliyaz ꞌutsꞌun naꞌa
ꞌudooni ka ꞌet lhelhdun hukwa hiyoodulhkut. 54 ꞌAhoolhyez hinilhꞌen
ꞌaoonilhka khun teh tinkꞌus ꞌúdooni. Khunyaz hoonliyaz ꞌudeja tꞌeh, ꞌet
hikꞌeóoteꞌalh ꞌet huba.

Pharisee hubules be untuldoh, ꞌet whuchꞌa khohdle

12 ꞌEt whulhugha da lhanah dune ꞌilhuhowezdel. Hulan ꞌinkꞌez
lhkꞌut nahúdelh cha ꞌuhutꞌen. Ndunnah yugha hoodulꞌeh, ꞌen

choo ndubulhni, “Ndunnah Pharisee hubules be untuldoh, ꞌi chꞌa soo cho
howahli. ꞌI dune nalh ye dúba naudzoo, ꞌi ꞌintꞌah. 2 ꞌAlha ndai tsꞌiyawh
whunestꞌi, tsꞌiyawh tsꞌet haóotekulh. ꞌEt ndai whuꞌiz ꞌintꞌah, ꞌi chah
tsꞌiyawh tꞌentedzeh. 3 ꞌEt huwa ndet tsahólhgus yuh tsꞌih yalhtuk, ꞌet
whétꞌen hidutetsꞌo. ꞌEt ndet koo whez tsꞌih ꞌuyoon yudzek khunek iꞌaih
daja dani, ꞌet bun kꞌut whutsꞌun khunekti be howu yatelhtuk.”

Yakꞌusda ꞌen zeh be noolhújut
4 “ꞌInkꞌez sulh dunekah ndun whudusni, ndunnah nuhyustꞌe ughan,

ꞌet whuntsꞌih ꞌaw ꞌonus ꞌun hoonliyaz ꞌuhooneh ghaítꞌah, nduntꞌah hube
noolhújut gunih. 5 ꞌEt whuntsꞌih ndun be ntelhújut, ꞌen bunwhuntelhtun.
Ndun nuhyustꞌe selhghi, ꞌet hukwꞌelhꞌaz, ꞌen zeh buba ꞌuhoontꞌah hoh
kwuncho yuh tsꞌih chah nuhwhutenoh, ꞌen zeh be noolhújut! ꞌAlha
ꞌún whudusni, soo tsꞌahꞌun naꞌa ꞌen be noolhújut! 6 ꞌAlha ih ꞌuhoontꞌah
skwunlai ꞌuschas, ꞌi nankoh sooneya chaditi, ꞌi be ꞌóoket? ꞌInkꞌez ndi
dutꞌaiyaz Yakꞌusda ꞌaw lhukꞌi whuntsꞌih yunachaoodulhúnah hoꞌ hoontꞌah.
7 ꞌInkꞌez daneltsuk nuhtsigha ꞌi whuntsꞌih tsꞌiyawh tꞌeinínzun. ꞌEt huwa
whenoolhújut gunih! Nuhwheni ꞌuchas degha nus déhti hoꞌ ahtꞌah!”

Dune nalh Jesus ꞌen zeh neulhyis ꞌintꞌah tsꞌudooni
8 “ꞌInkꞌez ꞌet chah ꞌún whudusni, kꞌus ndan dune, ꞌen dune nalh, Jesus

Christ ꞌen zeh sulhyis unli ni tꞌeh, ꞌen yinkak dune yeꞌ Yakꞌusda bulizas
ndo ba duténilh, ꞌen seꞌildzun unli hoꞌ ꞌintꞌah. 9 ꞌEt whuntsꞌih kꞌus ndan
dune, ꞌen dune nalh ꞌaw sulhyis ilah ni tꞌeh, ꞌen Yakꞌusda bulizas bunalh
ꞌaw seꞌildzun ilah hubuduténilh. 10 ꞌInkꞌez ndunnah yinkak dune yeꞌ chꞌa
detni be yahulhtuk, daja hutni, soo huba ꞌun whutelhdulh. ꞌEt whuntsꞌih
ndunnah Ndoni chꞌa detni be yahulhtuk, ꞌaw huba ꞌun whutookat ghaítꞌah.

11 ꞌInkꞌez Lizwif luglez, kꞌus naheyelh kꞌus moodih chah, ꞌen hububut
nenohonilhya tꞌeh, daja dutehnilh, ꞌet huwuni oohle gunih. 12 ꞌEt soo ꞌet
whudezulh Ndoni whunohuntelhtun daja dutehnilh.”

Khunek be nawhutnuk, ꞌi dune whusnik, ꞌen bugha
13 ꞌAw ꞌet dune tah ꞌilhunuh dune ꞌutni, “Whuneoodulhꞌeh nedusnekah

hubukꞌelhlaítezkat, ꞌi sulhutsin ndai seꞌildzun unli, ꞌi stlꞌayóolelh suba
dini!”

14 ꞌEt Jesus ndi yúlhni, “Dune, ndan ꞌusinla nuhwhuba naheyelh, kꞌus
nuhwhuba yatelhtuk sulhtsi?” 15 ꞌInkꞌez Jesus ndobúlhni, “Nuhwheni soo
cho khahdli! ꞌUyoon dune beꞌildzun ka noohzin gunih! Dune daneltsuk
hoonli yutꞌi ndi yun kꞌut, ꞌet ndi ꞌantsꞌih hoꞌ ꞌintꞌah.”

16 ꞌInkꞌez ꞌet khunek bugha whutsꞌodulꞌeh hubugha hubulh yalhtuk hoh
njan ndutni, “ꞌIlhunuh dune soodeꞌa ꞌintꞌah, buyun kꞌut tsꞌiyaintsuk soo
haníyeh. 17 ꞌInkꞌez dichꞌoh ꞌuninzun, ‘Ntsꞌenaꞌa simba daoosneh? Haníyeh,
ꞌi bakoo whudezbun kꞌet. ꞌAw ꞌonus ꞌun chah ꞌuyoo dánosdzaih ghaítꞌah.’

18 ꞌInkꞌez ꞌet ndutni, ‘Njan dutésnilh lhai hananyi, ꞌi sutlꞌo bakoo
nawhuntesyes ꞌinkꞌez ꞌonus nus ꞌuhoolcho naꞌwhútesdlilh. ꞌInkꞌez ꞌet ndai
hanálhyi, ꞌi ꞌinkꞌez ndai ustꞌi, ꞌi tsꞌiyawh, ꞌet datésdlelh. 19 ꞌInkꞌez ꞌet sih
naꞌdudóosni, lhai unzoo, ꞌi mba ꞌilhowezkat, lhat naooduzuk whuba. ꞌEt
nailyis, ꞌinꞌalh, taintnai, ꞌinkꞌez whunélhnik.’

20 ꞌEt whuntsꞌih Yakꞌusda ndi yúlhni, ‘Tube slah whuzinik! Kꞌan ꞌulhꞌek
nzul naitélcholh. ꞌInkꞌez ndai intꞌi, ꞌi ndan simba butsꞌe ítookat?’

21 ꞌEt whuz naꞌa ndan lhai duba ꞌilhowezdla ꞌinkꞌez Yakꞌusda ba hoonli
chaitꞌih.”

Yinkak delhútsꞌi huwuni wahle gunih
22 ꞌInkꞌez yugha hoodulꞌeh ndobúlhni, “Et huwa ꞌún whudusni, yinkak

delhútsꞌi, ndai tehꞌalh, ꞌinkꞌez be sóo nadutehnilh, ꞌi tsꞌiyawh bugha ni
wahle gunih! 23Ndai tsꞌuyi, ꞌinkꞌez ndi naih chah, ꞌantsꞌih unli hoꞌ ꞌintꞌah.
Yinkak sahda, ꞌinkꞌez nuhyustꞌe chah ꞌi ꞌonus nus dezti. 24Ndunnah datsan
cho dahintꞌah bukꞌun nuni nulhzut. ꞌAw whuyuchaꞌhunusdzai ꞌinkꞌez ꞌaw
hachaꞌhunusdzai chaꞌhintꞌah. ꞌAw uzdla bakoo ꞌinkꞌez haníyeh bakoo chah
chahuhóotꞌih. ꞌEt whuntsꞌih Yakꞌusda hubugha ꞌáꞌaih. ꞌEt njanwhunulhꞌen,
nuhwheni ndi dutꞌai chꞌa degha nus déhti hoꞌ ꞌahtꞌah. 25Nuhwheni nuhtah
ndan ꞌintꞌah dalcho tele howuni unli? ꞌAw ꞌet huwa ꞌonus nus ꞌulyez wule
ghaítꞌah. 26Ndi hoontsolyaz whuntsꞌih ꞌohoohleh ghaítꞌah tꞌeh, ꞌet di ka
ꞌudun chah howuni ahli?

27 ꞌInkꞌez ꞌindakyaz unzoo, ꞌi ntsꞌenaꞌa haníyeh, howu nuni nahzut. ꞌAw
chaꞌustꞌen ꞌinkꞌez ꞌaw hoonliyaz hiye soo nadootnih, ꞌi chah chaꞌhusdle. ꞌEt
hubudayi cho Solomon naih dezti ꞌi be soo nadutꞌih teh, ꞌet whuntsꞌih ꞌaw
ꞌindakyaz degha nus chaꞌíldzooh hoꞌ ꞌintꞌah. 28 ꞌEt Yakꞌusda tlꞌo unzoo, ꞌi
yilhꞌi. ꞌI kꞌan dzin tlꞌo kꞌut haníyeh ꞌinkꞌez buntꞌah ꞌi tsehidutelhkulh ꞌinkꞌez
dutékꞌun. ꞌEt nuhwheni dalhcho ꞌi be ꞌonus nus soo nuhghutele. Nuhwhuba
ꞌalhaꞌ hoontꞌah, ꞌi tube usdlah nuhwhuba ntsol. 29Ndai tehꞌalh, ꞌinkꞌez
tehtnilh, ꞌi chah, ꞌahoolhyez tube cho buka daóohtne ꞌinkꞌez bughunek
wahle gunih. 30 ꞌEt ndi yun kꞌut ꞌudun yun kꞌut whutꞌen ꞌet zeh hukwa
hunúta. ꞌEt whuntsꞌih Yakꞌusda nuhꞌaBá ndai be ndunahdzit, ꞌi tsꞌiyawh
tꞌeinínzun hoꞌ ꞌintꞌah. 31 ꞌEt whuntsꞌih ntsꞌenaꞌa Yakꞌusda hubudayi cho
unli, ꞌet zeh hukwaitéhꞌen tꞌeh, ꞌet ndi chah ꞌonus nus nuhghá tekulh hoꞌ
hoontꞌah.

32Nuhwheni seꞌusheep ꞌilho núlhꞌas, ꞌaw whenoolhújut gunih! Njan
whunulhꞌen, nuhꞌaBá ntsꞌenaꞌa hubudayi cho unli, ꞌet hoontꞌi hoh nuhgha
óoteꞌalh. 33Ndai ahtꞌi, ꞌi tsꞌiyawh be ꞌóhket ꞌinkꞌez tehelꞌen, ꞌen hubugha
yoohlelh. ꞌEt whuz naꞌa ꞌet ndahtꞌen tꞌeh, ꞌinkꞌez nuhsooneya zus ꞌaw tinta
chaꞌtestꞌil, ꞌi ꞌahleh. ꞌInkꞌez ndai unzoo, ꞌi ꞌilhuz wheni bula tah hoolah,
ꞌi tsꞌiyawh be yóohlelh, ꞌi yakꞌuz tsꞌih nióohlelh. ꞌAw whuz undunutꞌih
daóoya ghaítꞌah ꞌinkꞌez ꞌaw yun nulhꞌas, ꞌi whuntsꞌih tintaꞌ yoolhꞌen
ghaítꞌah. 34 ꞌEt ndai oonahtꞌi be sahla ꞌi ꞌilhughehla, ndet sula, nuhdzi
chah ꞌet zeh daꞌ dutéꞌalh.”

Lhazdootꞌe, ꞌaw nketꞌah tꞌetsꞌonízun neMoodihti whusanátedalh
35 “Nuhwheni nuhnaih be ꞌáhtꞌen, ꞌi tsꞌiyawh be náhdelh ꞌinkꞌez

nuhtoo dezkꞌun, ꞌi chah dóokꞌun. 36 ꞌEt nuhwhenichꞌoh dune ndunnah
dumoodih ba lhꞌi, ꞌen bukꞌunaꞌa ꞌoohtꞌe. Ntsꞌe dune lhghusdúke tsꞌih
hanája, ꞌinkꞌez ndati whudulhghalh tꞌeh, ꞌahoh hiba dáꞌdutootan. 37 ꞌEt
ndet moodih whusanaja tꞌeh, ꞌinkꞌez be ꞌulhna hika tsi hooli, ꞌinkꞌez hika
ítesꞌen, ndunnah moodih ndutꞌen bunilhꞌen tꞌeh, ꞌen degha nus hoonzoo
hubugha whultsꞌut. ꞌAlha ꞌun whudúsni, bumoodih soo nadutetnilh
ka, ꞌinkꞌez dude ꞌulhna natlꞌadulhútsꞌih hubuduténilh, ꞌinkꞌez hububut
níꞌtelelh. 38 ꞌInkꞌez moodih tuzniz tusih kꞌus tuzniz hukwꞌelhꞌaz tusih, ꞌet
whusanatedalh ꞌinkꞌez be ꞌulhna hika tsi hooli hoh hika ítesꞌen, ꞌet whuz
naꞌa moodih ndutꞌen hubunilhꞌen tꞌeh, ꞌen degha nus hoonzoo hubugha
whuteltsꞌulh. 39 ꞌInkꞌez soo cho tꞌeoonahzeh, ndun bukoo whumoodih
ntsꞌowhugha whudezulh undunutꞌih whusatéyalh, ꞌet tꞌewhuninzun tꞌeh,
ꞌet soo tsꞌahꞌun da huwole, ꞌinkꞌez ꞌaw hikoo daꞌdutooyis ghaítꞌah. 40 ꞌEt
huwa nuhwheni chah lhadóohtꞌe. ꞌAlha ntsꞌowhugha ꞌuhunetꞌoh ꞌet buka
tsichahóohlih, ꞌet yinkak dune yeꞌ ꞌen whusanátedalh,” ni Jesus.

41 ꞌInkꞌez ꞌet Peter ndi yúlhni, “NeMoodihti, ndi khunek bugha
whutsꞌodulꞌeh, ꞌi be yailhtuk, ꞌi nuwheni zeh tulih kꞌus tsꞌiyannah
ba tulih ꞌudini?”

42 ꞌInkꞌez neMoodihti ꞌutni, “Kꞌus ndan tsꞌahꞌun ꞌintꞌah ꞌinkꞌez whunih
unli hoh bukoo huwunli? ꞌEn bumoodih bukoo whumoodih yutelhtsilh,
soo ꞌet neooduzuk tꞌeh, ꞌet ꞌonghunnah hiteꞌalh, ꞌi hubugha naítetꞌaih.
43 ꞌEt bumoodih whusanaja tꞌeh, ꞌinkꞌez hibe ꞌulhna whuz naꞌa ndutꞌen
yunilhꞌen tꞌeh, ꞌet tsih ndan bukoo whumoodih yulhtsi, ꞌen degha nus
hoonzoo bulh ꞌuwhútenilh. 44 ꞌAlha ꞌún whudusni ndan bumoodih ndai
yitꞌi, ꞌi tsꞌiyawh kꞌuneꞌyulꞌen yutlꞌaóoteꞌalh. 45 ꞌEt whuntsꞌih ndan be ꞌulhna
dichꞌoh budzi yuh hoh ꞌet nduninzun tꞌeh, ‘Sumoodih sa slahwhusanádaih.’
ꞌInkꞌez ꞌet dune bumoodih hiba ꞌuhútꞌen ꞌinkꞌez tsꞌekoo hiba ꞌuhútꞌen chah
whéboonilhtsus. ꞌInkꞌez whéꞌniꞌal ꞌinkꞌez tanutnai, hoh tanutnih, 46hoh
tꞌeh ndet dzin ꞌet ndan be ꞌulhna ꞌaw yuka tsꞌih chahoolih ꞌinkꞌez ntsꞌoh
howa ꞌuhunetꞌoh utenilh ꞌaw tꞌeoonízun, ꞌet hoh wheghah ꞌuhunetꞌoh
hoh bumoodih whusanátedalh. Tube yeꞌwhudutelhyah, ꞌantsꞌih lhulcho
kꞌeitetꞌus liꞌyutelilh ꞌinkꞌez ndai Yakꞌusda kꞌunuchaꞌustꞌen hubutsꞌítekulh,
ꞌet didut chah whuz naꞌa zeh bugha ootétꞌalh.

47 ꞌInkꞌez ndan ꞌulhna ꞌen bumoodih ndet yutsꞌu hukwaꞌninzun, ꞌet

tsꞌiyawh tꞌeooninzun, ꞌet whuntsꞌih ꞌaw wheni lháchaditꞌah ꞌinkꞌez
yukꞌunuchaꞌustꞌen, ꞌet huwa lhat hoh hubooteltsus. 48 ꞌEt whuntsꞌih ndan
tꞌeoonízun dumoodih ndet yutsꞌu hukwaꞌninzun, ꞌinkꞌez dude ꞌutꞌen kꞌah
huwa hubooteltsus huba, dzuhyaz zeh hubooteltsus. ꞌEt ndun dune lhai
bugha ntꞌai, ꞌen lhat yutsꞌu hukwaꞌntezilh. ꞌInkꞌez ndan lhat butlꞌawhélya,
ꞌen ꞌonus nus lhat yutsꞌu hukwaꞌuntezilh.”

Jesus ꞌutni, “Dune lhchꞌa nihudutédulh ꞌet hukwa whusáya”
49 “Ndi yun kwun bukꞌeítesꞌalh ka whusáya. ꞌUda ncha duzkꞌan. 50 ꞌEt

whuntsꞌih be dune too be ꞌulꞌen, ꞌi be too beꞌ tesnilh hubaꞌ hoontꞌah. ꞌEt
lhaoodutenilh ꞌetwhutsꞌun ꞌet huwa tube dzuhnuszut. 51Tsꞌiyannah lhtsꞌun
tsꞌahꞌun ꞌúhootꞌe, ꞌet hukwa ndi yun kꞌut whusáya nahzun ih? ꞌAwundooh!
ꞌEt ndun whudusni, dune lhchꞌa nehúdutedulh ꞌet hukwa whusáya. 52 ꞌEt
kꞌan njan whutsꞌun skwunlanah ꞌilhughun bukoo hudelhtsꞌi, ꞌen lhchꞌa
nihúdutedulh. Tanah, ꞌen nanah chꞌa nihudutedulh, ꞌinkꞌez nanah, ꞌen
tanah chꞌa nihúdutetꞌus. 53Beꞌabá buyeꞌ chꞌa niduteyalh, ꞌinkꞌez buyeꞌ ꞌen
beꞌabá chꞌa níduteyalh. Beꞌama ꞌen chah dutseꞌ chꞌa níduteyalh, ꞌinkꞌez
butseꞌ, ꞌen beꞌama chꞌa níduteyalh. ꞌInkꞌez bubez ꞌen chah beyasꞌat chꞌa
níduteyalh, ꞌinkꞌez beyasꞌat, ꞌen chah bubez chꞌa níduteyalh.”

Jesus Christ whusanatedalh soo cho buka tse tsꞌúholi
54 ꞌEt lhanah ꞌilhohuwezdel, ꞌen chah ndobúlhni, “Et ndet nus de kwꞌus

whúzdli nulhꞌen tꞌeh, ꞌet ꞌahoh ꞌudahni, ‘Dzuh stlꞌiyaz nawhulhtih.’ ꞌInkꞌez
ꞌet nduwhútꞌih. 55 ꞌInkꞌez nꞌaz téztsꞌi teh ꞌet ꞌudahni, ‘Tube whuntézulh hoꞌ
whutꞌen,’ ꞌinkꞌez ꞌet nduwhútꞌih. 56Nuhwheni dune nalh duba nahdzoo
ahtꞌah! Ndi yun kꞌut ꞌinkꞌez yatꞌah chah dawhutenilh, ꞌet ntꞌeoonuhzun.
ꞌEt whuntsꞌih dáhoontꞌah huwa kꞌan dawhutenilh ꞌaw ntꞌeoonuzáhzun?

57 ꞌInkꞌez nuhwhenichꞌoh dahoontꞌah huwa ntsꞌenaꞌa tsꞌahꞌun naꞌa
ꞌuhoontꞌah, ꞌet ꞌaw ntꞌeoonuzáhzun? 58 ꞌEt ndan nchꞌa detni, ꞌen naheyelh
but ninyutélhtelh, ꞌet whuz ahꞌus hoh ꞌet tube butsꞌun lhanaoodonleh
hukwaꞌontꞌen. ꞌEt sih naheyelh but ninyutelhtelh ꞌinkꞌez naheyelh
nehúlhghel tlꞌanyutelhtelh, ꞌinkꞌez nehúlhghel tsakꞌenyuteꞌalh. 59 ꞌEt

ndun whudusni ndi sooneya ntsolyaz whuntsꞌih, ꞌi tsꞌiyawh bukꞌelhla
whutelhtsilh, ꞌet whutsꞌun tsakꞌetanda.”

Nuhwheni lubeshi whuchꞌa nuhwhubeni nahadunoohlelh, ꞌet
ndúchahnel tꞌeh, ꞌet nuhwheni tsꞌiyawh kwuncho yuh tsꞌih téhdulh

13 ꞌEt hoh da bulunah dune, ꞌen Jesus ꞌuhiyulhni ntsꞌenaꞌa Galilee
whutꞌen hubanghan hubulh dahooja. ꞌEn ꞌuhintꞌahGalileewhutꞌen

Yakꞌusda ba ꞌuhudélhkꞌun hoh Pilate hubanghan ꞌinkꞌez hubuzkai nyoo
hidélhkꞌun, ꞌi butayunjut. 2 ꞌEt Jesus ndobúlhni, “NdunnahGalileewhutꞌen,
ꞌen ntsꞌenaꞌa ꞌuhuja dzuh nuhuzde, ꞌet huwa ꞌuyoon Galilee whutꞌen
degha nus lubeshi ꞌuhulhꞌen nahzun ih? 3 ꞌAwundooh nuhwhudúsni! ꞌEt
whuntsꞌih nuhwheni chah nuhwhubeni lubeshiwhuchꞌa náhandunoohlelh,
ꞌet nduchahnil tꞌeh, ꞌet nuhwheni chah tsꞌiyawh, whuz naꞌa zeh yatáhdlah!
4 ꞌEt keyah Siloam huwhútni, ꞌet tse whediꞌa, ꞌi ndunnah lanezi ꞌonus ꞌat
lhkꞌudinah, ꞌen hubukꞌenínghez hoh tsꞌiyawh hedúghan. ꞌEt Jerusalem
whutꞌen, ꞌen huba nus lubeshi ꞌuhulhꞌen ꞌuhintꞌah nahzun ih? 5 ꞌAwundooh
nuhwhudúsni! ꞌEt whuntsꞌih nuhwheni chah nuhwhubeni lubeshi whuchꞌa
náhandunoohlelh, ꞌet nducháhnil tꞌeh, ꞌet nuhwheni chah tsꞌiyawh, whuz
naꞌa zeh yatáhdlah!”

Ndi duchun, fig hiyulhni, ꞌi be Lizwif hubodutelhꞌeh
6 ꞌEt doochah Jesus huwa whutsꞌodulꞌeh, ꞌi be hubulh yalhtuk hoh njan

ndutni, “ꞌIlhunuh dune ꞌen mai chun, figs hiyulhni, ꞌi bumai haníyeh,
ꞌi kꞌut, ꞌet ꞌilho haínulhyeh. ꞌInkꞌez ꞌilhudzin yumai kaitésꞌen. ꞌInkꞌez
ꞌaw mai bughoh hoolah. 7 ꞌInkꞌez ꞌet bumai haníyeh huwunli ndi yúlhni,
‘Whunilhꞌen ih? Tat naoodezulh whutsꞌun ndi mai chun, figs hiyulhni,
bumai kaitésꞌen ꞌinkꞌez ꞌaw bumai bughoh hoolah. Di ka yun kꞌut bulh
hóonsol? Ntintselh!’

8 ꞌInkꞌez ꞌutni, ‘Moodih whute kꞌan naoodezulh zeh butsꞌun
hachaoozíꞌaih. Kꞌat bunat naooteskalh ꞌinkꞌez bugha soo haꞌniyeh, ꞌi
butaíduteslelh. 9 ꞌEt soo bumai whúzdli tꞌeh, ꞌet sooꞌ hoontꞌah. ꞌEt
ndúchainil tꞌeh, ꞌet sih ntooselh.’”

Tsꞌeketi, ꞌen Satan yulhghel
10 ꞌAw ꞌet dzin natsꞌulyis ꞌet ꞌilhunuh Lizwif luglez ꞌet whubodulhꞌeh.

11Khunyaz ꞌet ꞌilhunuh tsꞌeke lanezi ꞌonus ꞌat lhkꞌudit naoodezut (18)
ꞌet ntsiꞌ nududeh, ꞌi laitꞌah yulhtsi hoh ꞌen yudinda. ꞌEt huwa nachaneti
ꞌinkꞌez dichꞌoh ꞌaw nduk naꞌootneh ghaítꞌah. 12 Jesus yutelhꞌen ibulh,
yuka hunih ꞌinkꞌez ꞌanih yúlhni, ꞌinkꞌez ndi yúlhni, “Tsꞌeke laitꞌah ꞌaw
ꞌet mba whulaoodetnik!” 13 ꞌEt yukꞌedilnik ꞌinkꞌez ꞌahoh lhkꞌunadesduki
ꞌinkꞌez Yakꞌusda dálhti.

14 ꞌEt natsꞌulyis dzin ꞌet Jesus ndun tsꞌeke soo naꞌyinla, ꞌet hukwa ndun
Lizwif luglez whumoodih hunílchꞌe. ꞌInkꞌez ꞌilhohuwezdel, ꞌen ndobúlhni,
“Lhkꞌutat dzin (6) ꞌet dune ꞌuhootꞌen hubaꞌ hoontꞌah. ꞌEt huwa ꞌutsꞌutꞌen
dzin ꞌaw ꞌet zeh soo naꞌnohohooleh hubaꞌ hoontꞌah. ꞌEt natsꞌulyiz dzin ꞌet
hubachaꞌhootꞌah.”

15 ꞌEt neMoodihti ndi yúlhni, “Nyun dune nalh duba naindzoo ꞌunintꞌah!
ꞌAlha nuhwheni ilhughun ahli hoh natsꞌulyis dzin nuhmusdus dune, kꞌus
nuhmuyool teh musdus bakoo hundelhúya, ꞌet lhkꞌunadúhꞌuk ꞌinkꞌez
too kꞌez toolhdlooh ghaítꞌah ih? 16Ndun tsꞌeke ꞌilhunuh Abraham yutsꞌu
haínzut ꞌinkꞌez Satan lanezi ꞌonus ꞌat lhkꞌudit (18)naoodezulhhohyulhghel.
Soo cho howu nuni nahzut! ꞌAlha natsꞌulyis dzin ꞌet ꞌaw bukꞌunaꞌóotꞌuk
ghaítꞌah hoh ih ꞌudahni?”

17 ꞌEt Jesus ndi khunek ꞌet ndudáni hoh yuchꞌa detni, ꞌen tsꞌiyawh hooya
huzdli. ꞌInkꞌez ꞌonghunnah lhanah ꞌen hubugha hoonzoo tuneꞌustꞌen ꞌet
huwa honélhnik.

Haníyeh, ꞌi mustard hiyúlhni, ꞌi bugha whútsꞌodulꞌeh
18 ꞌEt Jesus ndobúlhni, “Yakꞌusda hubudayi cho unli, ꞌet ntsꞌenaꞌa

nuhwhuba dahoontꞌah? ꞌInkꞌez di bulh simba nuhwhuba nduwhúltꞌah
nahzun? 19Ndez naꞌa nduhoontꞌah, ndi mai nintsolyaz butse, ꞌi mustard
hiyulhni, ꞌi kꞌunaꞌa ꞌuhoontꞌah. ꞌI dune yunílhchokw ꞌinkꞌez haꞌneyeh
whuyínaꞌaih ꞌinkꞌez haneyih. ꞌInkꞌez duchun cho ulhih. ꞌEt dutꞌaiyaz
buzooschum tah ꞌutꞌo nilih.”

Yakꞌusda bukúneꞌwhutꞌen ꞌet, lhes ntuldoh, ꞌi ndultꞌah
20 ꞌInkꞌez doochah ndobúlhni, “Ntsꞌenaꞌa simba whunwhunoolhtun

Yakꞌusda bukúneꞌwhutꞌen? Ndez naꞌa Yakꞌusda bukúneꞌwhutꞌen ꞌet.
21Lhes ntuldoh, ꞌi duntꞌah. Ndai tsꞌeke yílhchukw ꞌinkꞌez lhes nudúdzaih,
ꞌi ta tsetsai be yúndeꞌoolhdzih, ꞌi dezbun. ꞌI ntuldoh, ꞌi bulh ꞌilho be yandzai,
ꞌinkꞌez yunelhlhus. ꞌEt hukwꞌelhꞌaz ꞌudun ninínkai hoh untelhúdo.”

Hoondot ndati hukwa ꞌóohneh
22 ꞌEt hukwꞌelhꞌaz Jesus Jerusalem whuz tezya. ꞌInkꞌez keyah whuti

ꞌinkꞌez keyah whuyaz ꞌet dune hoh uyalh ꞌinkꞌez dune hoodulhꞌeh.
23 ꞌEt ꞌilhunuh ndi yúlhni, “Nemoodihti bulunah zeh ih hudutejih?”
ꞌInkꞌez Jesus ndobúlhni, 24 “Hoondot ndati hukwa ꞌóohneh. ꞌEt ndun
whudúsni lhanah ꞌet ndati dahátedulh hukwaꞌhuntezilh, ꞌet whuntsꞌih ꞌaw
ꞌuhooneh ghaítꞌah. 25 ꞌEt ꞌilho bukoo whumoodih didinya ꞌinkꞌez ndati
dánaꞌdentan, ꞌet nuhwheni ꞌaz nudelhúya ꞌinkꞌez ndati whudulhghalh
ꞌinkꞌez ꞌudahni, ‘Moodihti, moodihti neba dáꞌdutentih!’ ꞌEt ꞌun whudóoni,
‘ꞌAw ntꞌenohwhunuzúszun ntsꞌez de háhdel.’

26 ꞌInkꞌez ꞌudoohni, ‘Nyulh ꞌutsꞌuꞌalh ꞌinkꞌez nyulh ꞌútsꞌutnai. ꞌInkꞌez
nekeyah whuti ꞌet da whuneoodilhꞌe inle.’

27 ꞌEt whuntsꞌih ꞌudóoni, ‘Nuhwhudusni, nuhwheni ꞌinkꞌez ntsꞌez de
háhdel ꞌaw tꞌenowhunuzúszun. Schꞌa nasáhdelh! Nuhwheni tsꞌiyawh
tinkꞌus neꞌzahtꞌen!’

28Abraham, Isaac, Jacob, ꞌinkꞌez nus whunilhꞌen, ꞌen tsꞌiyawh, ndet
Yakꞌusdahubudayichounli, ꞌethudutéltsꞌilh ꞌethubunoolhꞌen. ꞌEtwhuntsꞌih
nuhwheni tinanohonilhdel. ꞌEt tehtso ꞌinkꞌez nuhghoo lhedutelhkꞌus.
29 ꞌInkꞌez lhanah ndaz de, nus de, nyaz de ꞌinkꞌez ntsꞌiz de, whuz de
hahutedulh ꞌet ndet Yakꞌusda hubudayi cho unli, ꞌet nátlꞌahuduteltsꞌilh
ꞌuhuteꞌalh ka. 30 ꞌEt ndóohoontꞌah, bulunah ꞌudechoo hinli, ꞌen ꞌudekꞌah
hutele. ꞌInkꞌez bulunah ꞌudekꞌah hinli, ꞌen ꞌudechoo hinli nahutedleh.”

31 ꞌEtdzinzehbulunahPharisee, ꞌenJesushighunindel ꞌinkꞌez ꞌuhiyúlhni,
“Naindalh ꞌinkꞌez njan whuchꞌa nasindaih. Herod nyutuzelhghelh
hukwaꞌninzun!”

32 ꞌInkꞌez ndobúlhni, “Ndun ꞌuyoo nanguz ꞌen sba dóohni, ‘Sih soo
zolhtsꞌai! Kꞌan dzin ꞌinkꞌez buntꞌah chah ntsiꞌ nududeh, ꞌi dune chꞌa

hanánusyukw ꞌinkꞌez dune soo náꞌulhꞌen, ꞌinkꞌez whulh tat dzin ꞌet hukwa
whusáya ꞌet lhaoodúlya tesdle.’ 33 ꞌEt whuntsꞌih kꞌan dzin, buntꞌah dzin,
ꞌinkꞌez ꞌom bun dzin kedutooszit hubaꞌ hoontꞌah. ꞌAlhaꞌ hoontꞌah, ꞌaw nus
whunilhꞌen, ꞌen ꞌaw keyah Jerusalem whuꞌaz daóotsah huba chaꞌhóotꞌah.”

Jerusalem whutꞌen, ꞌen hubugha Jesus budzi nduda suli
34 “NuhwheniJerusalemwhahtꞌen, Jerusalemwhutꞌen,nuhwheniahtꞌen

nus whunilhꞌen, ꞌen ahghan. ꞌInkꞌez ndunnah nuhtsꞌuh whelꞌa, ꞌen chah tse
be hubahghan. Dantꞌah ligok duduzkeh dutꞌa bugha hubudelhtsꞌi, whuz
naꞌa nuhwheni chah dáwhultsuk hoh ꞌilhunanohwutésdlelh hukwaꞌnuszun,
ꞌet whuntsꞌih ꞌaw hukwa chaꞌnáhzun. 35Soo cho whunulhꞌen, ꞌaw ꞌet
nuhwheni Jerusalem whutꞌen nuhkeyah ꞌaw hoonli hoolah suli hoh
nuhwhuba ꞌet nenáwhultsꞌut, ꞌet whuz naꞌa Yakꞌusda nuhladutetnih.
ꞌInkꞌez ꞌalha ꞌun whudúsni, ndet whusawhúteltsꞌulh, ꞌet hoh tꞌeh ꞌet
ndudútehnilh, ‘Ndun Moodihti boozi be whusateyalh, ꞌen degha nus
hoonzoo bugha whultsꞌut.’ ꞌEt ndudútehnilh ꞌet whutsuh, ꞌaw soohꞌen
ghaítꞌah.”

Natsꞌulyis dzin, ꞌet Jesus nduda soo náꞌyinla

14 ꞌAw ꞌet ꞌilhut dzin ꞌilhunuhPharisee bumoodih bukoo, ꞌet natsꞌulyis
dzin, ꞌet Jesus lhes natetꞌalh ka danínya. ꞌEt soo tsꞌih hinilhꞌen. 2 ꞌEt

khunyaz ꞌilhunuh dune buyustꞌe tah too whudezbun suli, ꞌet hukwꞌénduda,
ꞌen Jesus yubut suyin. 3 ꞌInkꞌez Jesus ndunnah Moses beꞌ dustlꞌus kꞌut, daja
ni hoh beni hoonli be yalhtuk, ꞌinkꞌez Pharisee, ꞌen chah ndobúlhni, “Et
neba tsꞌahꞌun ꞌuhoontꞌah ih natsꞌulyis dzin dune soo naꞌtsꞌoolhꞌen?” 4 ꞌEt
tsꞌiyawh tꞌehudusnih. ꞌInkꞌez ndun dune yílhchoot ꞌinkꞌez soo naꞌyinla,
ꞌinkꞌez yulanadetnik.

5 ꞌEt ndobúlhni, “Ndunnah ꞌintꞌah nuhtah muyool ꞌutꞌi kꞌus bumusdus
dune tsakꞌet ꞌaltsꞌut tꞌeh, ꞌaw natsꞌulyis dzin ꞌuhoontꞌah ꞌet huwa ih ꞌahoh
ꞌaw hanáchahitelhtel nahzun ih?” 6Njan ꞌet hubugha huboodulhkut, ꞌaw
wheꞌ hudooni hooyal ghaítꞌah.

Dune ncha unli tehleh, ꞌet hukwaꞌoohtꞌen gunih
7Ndunnah hubugha nusja kꞌus hoonzoo ꞌutahahódetꞌai ꞌinkꞌez

hubunilhꞌen hoꞌ hutꞌen. ꞌEt huwa whutsꞌodulꞌeh, ꞌi be hubulh yalhtuk
hoh njan ndutni, 8 “Ntsꞌe dune lhghu tekelh tsꞌih nuhghu nusja tꞌeh,
kꞌus hoonzoo teh natlꞌadoohdalh gunih. Dooka nohghan do ꞌintꞌah tulih
highu nóya. 9 ꞌEt tꞌeh ndun nuhghu nuseya, ꞌen ꞌun yudooni, ‘Sinda ꞌet
ndun ꞌet butlꞌahóoꞌaih.’ ꞌInkꞌez ꞌet hooya sinli hoh degha nus ꞌon yuk
ꞌet nanátlꞌadondalh. 10 ꞌEt whuntsꞌih ntsꞌe nuhghu nuhúzya whuz toohya
ꞌinkꞌez ꞌantsꞌih ndati wheghah nátlꞌadondalh. ꞌEt tꞌeh ndun nuhghu nusiya
ꞌen tulih ꞌun whudóoni, ‘Sulh dune soo hoonzoo ꞌet natlꞌadindaih.’ ꞌEt
ndunnah kwꞌuzdai kꞌut nyulh hudelhtsꞌi, ꞌen nyahudóolhti. 11Soo cho
whunulhꞌen, ndan ncha naꞌdudilꞌi, ꞌen hooya tele. ꞌInkꞌez ndan teꞌdudilꞌen,
ꞌen ncha hiyoolhtsilh.”

12Ndun yughu nusiya, ꞌen Jesus ndi yúlhni, “Ndet dzetniz kꞌus hulhgha
huwaꞌ tanꞌalh tꞌeh, khun teh nyulh dunekah, kꞌus nyulhutsinkah, kꞌus
nyulhtuskah, kꞌus nghah whutꞌi ndunnah soodeꞌa ꞌintꞌah, ꞌen tsꞌiyawh
hubughunónya gunih. ꞌEn hubughunusinya tꞌeh, ꞌen tulih nghu nunáhooda
hoh mba kꞌelhla whutele. 13 ꞌEt whuntsꞌih huwaꞌ tanꞌalh tꞌeh, ꞌet ndan
tehelꞌen, ꞌinkꞌez dzuh nuhudelh, ꞌinkꞌez hubuyustꞌe hubodiꞌai, ꞌinkꞌez
chawhésꞌen chah, ꞌen nduntꞌah, ꞌen zeh hubughunonya. 14 ꞌEt nyun degha
nus hoonzoo nyulh ꞌúhoneh. ꞌEn ꞌaw mba kꞌelhla huhoolhtsilh ghaítꞌah.
ꞌInkꞌez nkꞌetꞌah dune tsahꞌun ꞌintꞌah, ꞌen dináhudidel tꞌeh, ꞌet sih mba
kꞌelhla whuteleh ꞌet huwa.”

ꞌUdechoo hubughunusiya, ndunnah ꞌawundooh hutni, ꞌaw
ꞌilhunuh whuntsꞌih ndi tetꞌalh ꞌaw chahítesyil

15 ꞌEt ꞌilhunuh dune kwꞌuzdai kꞌut yulh usda, ꞌen yudantsꞌo, ꞌen ndi
yúlhni, “Ndet Yakꞌusda hubudayi cho unli, ndunnah ꞌen ꞌuhaꞌalh, ꞌen
degha nus hoonzoo hubugha whuteltsꞌulh!”

16 ꞌInkꞌez Jesus ndi yúlhni, “ꞌIlhunuh dune hulhgha hooncha hoh huwaꞌ
niꞌai. ꞌInkꞌez lhanah ghu nusiya. 17 ꞌEt hulhgha naꞌhutetꞌalh dude ꞌulhna
yálhꞌa ꞌinkꞌez ndunnah hubughunusja ndo budóoni, ‘ꞌAw ꞌet tsꞌiyai lhadúja,
dez ahdulh!’

18Tsꞌiyawh ꞌilhunah hinli hoh ꞌaoonilhka ꞌaw ꞌuhooneh ghaítꞌah hutni.

ꞌEt ꞌudechoo njan ndutni, ‘Si yun oket ꞌinkꞌez whuz tesyalh whuntelhꞌilh
ka, ꞌet huwa ꞌaw oosneh ghaítꞌah suba dóni.’

19 ꞌEt ꞌuyoon dune ꞌen chah njan ndutni, ‘Skwunlai musdus dune lhuzih
ndelhúya oket. ꞌInkꞌez nantelhúꞌilh dantꞌah simba, ꞌet huwa ꞌaw oosneh
ghaítꞌah suba doni.’

20 ꞌUyoon chah ꞌet ndutni, ‘Kꞌan zeh ꞌat ustꞌi ꞌet huwa ꞌaw whuz toosya
ghaítꞌah.’

21 ꞌEt hoh ꞌulhna yughu nanja ꞌinkꞌez dumoodih ꞌen hubugha tsꞌiyawh
ndi yúlhni. ꞌInkꞌez ndun bukoo whumoodih ꞌaw ꞌet hunilchꞌe ꞌinkꞌez dude
ꞌulhna ndi yúlhni, ‘Soo ꞌa tsih! Keyah whuti tsꞌih inyalh ꞌinkꞌez ti wheyaz
ndulhcho hoh ninya ꞌinkꞌez tehelꞌen, dzuh nuhudelh, chahuwhésꞌen,
ꞌinkꞌez hubuyustꞌe hubodinla chah, ꞌen tsꞌiyawh whusaoobonlelh!’ ꞌInkꞌez
wheyálhꞌa.

22 ꞌUlhnawhusanája ꞌinkꞌez ꞌutni, ‘Sumoodihntsꞌenaꞌa ꞌudini,hukwꞌunaꞌa
ꞌusja, ꞌet whuntsꞌih ꞌawhuz hooncha whuzꞌai.’

23 ꞌInkꞌez moodih dude ꞌulhna ndi yúlhni, ‘ꞌAw ꞌet ti whucho tsꞌun
inyalh ꞌinkꞌez ti whuyaz tsꞌun chah inyalh ꞌinkꞌez dune tsꞌiyawh dez
hutoodelh hukwaꞌbilhꞌen, sukoo whudoobun ka. 24 ꞌAlhaꞌ dusni hoh
nyudusni, ndunnah ꞌudechoo hubughunusíya, ꞌaw ꞌilhunuh whuntsꞌih ndi
tetꞌalh, ꞌi ꞌaw chahítesyil.’”

Nuhwheni nuhtah ꞌilhunah ahli hoh tsꞌiyai ahtꞌi, ꞌi ꞌaw
bulachaduzahnik tꞌeh, ꞌaw sugha hoodulꞌeh wahle ghaítꞌah

25 ꞌEt lhanah ꞌilhohuwezdel hiyulh tezdel. ꞌEt hubutsꞌunalhúꞌa ꞌinkꞌez
ndobúlhni, 26 “Ndan sutsꞌu teyalh seꞌutꞌen kꞌah ꞌuwhutelhꞌilh ꞌinkꞌez buꞌabá,
buꞌama, buꞌat, buzkehkah, dulhutsinkah, ꞌinkꞌez dulhtuskah, ꞌalha ꞌinkꞌez
dichꞌoh hoh yinkak usda chah, ndi njan tsꞌiyawh si sughawhuladetnik tꞌeh,
ꞌen ꞌaw sugha hoodolꞌeh wule ghaítꞌah. 27 ꞌInkꞌez chah ndan bulhdulalhgus
chaidestil ꞌinkꞌez suntezya, ꞌen ꞌaw sugha hoodolꞌe wule ghaítꞌah.

28Soo cho whunulhꞌen, ndan ꞌintꞌah nuhtah, ꞌen whediꞌa, ꞌi ꞌitelilh
tꞌeh, ꞌen ꞌudechoo nátlꞌadeda ꞌinkꞌez daneltsuk whutele neooniꞌai, ꞌi bé
lhaoodutenilh. 29Dooka ꞌaw nduchaínil tꞌeh, ꞌinkꞌez koo bukꞌuwhuzꞌai
inla, ꞌet ꞌaw soo uneltsꞌuk ye lhaoodutelilh, ꞌi chayítꞌih tꞌeh, ꞌet ndunnah

whuhunilhꞌen, tsꞌiyawh highu tedloh. 30 ꞌInkꞌez ꞌuhudooni, ‘Ndun dune
whediꞌa, ꞌi wheꞌyuninle ꞌinkꞌez ꞌaw lhai dooleh ghaítꞌah!’

31Kꞌus ndan hubudayi cho ꞌutenilh ꞌuyoon hubudayi cho bulh
lhuhutedúghan hukwaꞌntezilh. ꞌAlha ꞌudechoo nátlꞌadeda ꞌinkꞌez
hukwꞌununi noolhdzut datenilh. ꞌEt soo tulih 10,000 budune, ꞌen be
ndun ꞌuyoon hubudayi cho ꞌen 20,000 lhahudughan, ꞌen soo tulih
ndunnah 10,000 be hubududóoya. 32 ꞌEt kꞌus ndan ꞌuyoon hubudayi
cho ꞌen ꞌawhuz nilhdza ꞌaz de hédulh hoh, ꞌet khunek yuba naꞌa yutsꞌu
whébahalhꞌa, ntsꞌenaꞌa simba tsꞌahꞌun nenáhohoꞌalh ꞌet huwa. 33 ꞌEt huwa
nuhwheni nuhtah ꞌilhunah ahli hoh, tsꞌiyai ahtꞌi, ꞌi ꞌaw bulachaduzahnik
tꞌeh, ꞌaw sugha hoodulꞌeh wahle ghaítꞌah.

Lusel buzachahóolki tꞌeh, ꞌaw hoonli huba chaꞌíldzooh hoꞌ ꞌintꞌah
34Lusel ꞌi unzoo hoꞌ ꞌintꞌah. ꞌEt whuntsꞌih ꞌaw buzachahóolki suli tꞌeh,

ntsꞌenaꞌa simba doochah buzahóolki naoodle? 35Lusel buzachahóolki
tꞌeh, ꞌaw hoonliyaz huba chaꞌíldzooh hoꞌ ꞌintꞌah. ꞌAw yun ba whuntsꞌih
chaꞌildzooh. ꞌInkꞌez ꞌaw musdus ndálya ꞌet whuntsꞌih huba chaꞌíldzooh
hoꞌ ꞌintꞌah. ꞌI ꞌantsꞌih dune ti híyulhkuk huba ꞌintꞌah. Ndan hubudzo hooni
hiyoozólhtsꞌa hubaꞌ hoontꞌah!”

Sheep tinchꞌa ninya

15 ꞌAw ꞌet ndunnah sooneya ꞌilhunaoonughésꞌaih ꞌinkꞌez lubeshi
ꞌuhulhꞌen, ꞌen chah tsꞌiyawh Jesus hiyootuzélhtsꞌilh ka

highu nendel. 2 ꞌInkꞌez ndunnah Pharisee ꞌinkꞌez Moses beꞌ dustlꞌus
ꞌukꞌununaꞌúsduguz chah highu yawhenilhtuk hoh njan nduhútni, “Nulhꞌen
ndun dune ꞌen lubeshi ꞌuhulhꞌen, ꞌen hubulh neꞌutꞌen ꞌinkꞌez hubulh ꞌáꞌalh
chah ꞌutꞌen.”

3 ꞌEt huwa bugha whutsꞌodulꞌeh, ꞌi be hubulh yalhtuk hoh njan ndutni,
4 “Ndan ꞌintꞌah nuhtah dune ꞌen sheep 100 utꞌi hoh ꞌilhukꞌi tinta ninya.
ꞌAw 99 ꞌen chuntah ꞌaw ꞌet níbuninla ꞌinkꞌez ꞌilhunuh tinta inilhti, ꞌen
naitélhtelh whutsꞌun yukunúta? 5 ꞌInkꞌez ndet nayilhti hoh duwus kꞌeyilhti
ꞌinkꞌez hootétꞌi. 6 ꞌEt hoh da bukoo tsꞌih lhgha nadija, budunekah ꞌinkꞌez
hubeghah huwhutꞌi, ꞌen tsꞌiyawh ꞌanih hubudani ꞌinkꞌez ndobúlhni, ‘Sulh
hoonahtꞌi. Ndun seꞌusheepyaz tinchꞌa nilhti inle, ꞌen nailhti!’ 7 ꞌEt ndun

whudusni, whuz naꞌa zeh ndan ꞌilhunuh dune lubeshi whuchꞌa bubeni
nahundunezꞌai, ꞌen 99 tsꞌahꞌun ꞌintꞌah, ꞌen ꞌuda dulubeshi chꞌa hubeni
nahundunezdla. ꞌEt whuntsꞌih ndan ꞌilhunuh dune ꞌen bugha nduk yakꞌuz
hudelhtsꞌi, ꞌen huba nus ꞌonus nus howun télhnik.”

8 “Et doochah zeh ꞌilhunuh tsꞌeke lanezi silver utꞌi ꞌinkꞌez lhukꞌi tinchꞌa
inéꞌai. ꞌAw ꞌet too dezkꞌun nadulhkꞌan ꞌinkꞌez bukoo tínawhulhtsas, ꞌinkꞌez
nayuntéꞌalh whutsꞌun yukunúta. 9 ꞌInkꞌez ndet nainíꞌai tꞌeh budusnekah
ꞌinkꞌez bughah huwhutꞌi, ꞌen ꞌilho ꞌanih hubudani ꞌinkꞌez hubudútenilh,
‘Sulh hóonahtꞌi! Ndi sooneya lhukꞌi tinchꞌa neꞌai, ꞌi naníꞌai!’ 10Whuz naꞌa
zeh ꞌun whudúsni, ꞌilhunuh lubeshi ꞌulhꞌen bubeni nahundunezꞌai tꞌeh,
ꞌet sih Yakꞌusda hubulizas, ꞌen tsꞌiyawh huwhun télhnik.”

ꞌIlhunuh tintaltsꞌut inle ꞌaw ꞌet nailti
11 Jesus ꞌet ꞌutni, “ꞌIlhunuh dune, nanah buyeꞌ hooni. 12 ꞌUdekꞌah ꞌet

buꞌabá ndiyulhni, ‘ꞌAbá ndai suba naootándzilh, ꞌi kꞌan tsꞌiyawh stlꞌainle.’
ꞌEt ndun beꞌabá ndai buyeꞌ buba nayootedzilh, ꞌi tsꞌiyawh huba lhkꞌéyanla.

13 ꞌEt hukwꞌelhꞌaz ꞌaw lhat dzin chailah, ꞌet ꞌudekꞌah yugha ininla, ꞌi
tsꞌiyawh soo nininla. ꞌInkꞌez keyah nilhdza tsꞌih whinya. ꞌEt whuz ninya
hoh ndai yítꞌi, ꞌi tsꞌiyawh tintaꞌ yunilhꞌen ꞌinkꞌez hoolah yulhtsi. 14Hoh
da ꞌet ndai yutsꞌu yoozi, ꞌi tsꞌiyawh hoolah yulhtsi hoh, ꞌet nyoh yun
kꞌut dai cho whúzdli. ꞌInkꞌez ndun chilh tsꞌiyai, ꞌi ye ndunidzit suli. 15 ꞌEt
ꞌilhunuh dune ꞌet yun utꞌi, ꞌen ꞌutꞌen yugha níꞌai. ꞌInkꞌez hanulhyeh tsꞌih
wheyálhꞌa, ꞌet goso gháꞌ teꞌaih ka. 16 ꞌEt buyeꞌéltsꞌul kꞌet ꞌet ndunínzun,
ndi goso yuꞌalh, ꞌi úncha usꞌalh, ninzun. ꞌEt whuntsꞌih ꞌaw dune yugha
chaꞌusꞌaih.

17 ꞌEt beni bugha nadeltsꞌut liꞌuja ꞌinkꞌez ꞌutni, ‘Dahúneltsuk seꞌabá ba
ꞌuhutꞌen hiyaꞌalh, ꞌi huba nus uneltsꞌuk, ꞌinkꞌez si njan lheꞌustꞌah! ꞌAw
ꞌet dai súzulhghe! 18Dinadoosja ꞌinkꞌez seꞌabá butsꞌunátoosja ꞌinkꞌez njan
ndudóosni, suꞌabá yakꞌuz whudulhyah chah lubeshi usdla ꞌinkꞌez nyun
mbut chah. 19 ꞌAw ꞌonus ꞌat suyeꞌ sudutenilh huba soo chaꞌlhúdzooh.
ꞌEt huwa ndunnah mba ꞌuhutꞌen kꞌunaꞌa ꞌusolhdzin.’ 20 ꞌAw ꞌet beꞌabá
tsꞌun natesja. ꞌAwhuz yooꞌaz de nádalh, beꞌabá yutelhꞌen hoh ꞌahoh
yugha teꞌnanzin. Yududelhgai ꞌinkꞌez buyeꞌ bushih be naꞌyilchoot ꞌinkꞌez
naindunantsꞌooz.

21 ꞌInkꞌez buyeꞌ ndi yúlhni, ‘Seꞌabá yakꞌuz whudulhyah ꞌinkꞌez nyun

nyunalh chah lubeshi usdla. ꞌAw ꞌonus ꞌat nyeꞌ sudutánilh huba soo
chaꞌlhúdzooh.’

22 ꞌEt whuntsꞌih beꞌabá be ꞌustlꞌen hubutsꞌun ꞌet ndutni, ‘Naih degha
nus unzoo, ꞌi whusaoolhchoos ꞌinkꞌez be sóo naidahleh, landeꞌai bula
nidahꞌaih ꞌinkꞌez kegwun chah beyúlhꞌes. 23 ꞌInkꞌez musdusyaz nilhúkꞌa,
ꞌi ulhchoot ꞌinkꞌez nasulhghe! ꞌEt ꞌutsꞌooꞌalh ꞌinkꞌez tsꞌonóolhnik. 24Suyeꞌ
dazsai inle ꞌinkꞌez kꞌan nakhítna liꞌhoontꞌah. Tintanilhti inle, ꞌinkꞌez kꞌan
nailhti.’ ꞌAw ꞌet tsꞌiyannah hiyulh whunélhnik.

25 ꞌEt buyeꞌ, ꞌudetsah whudelhdzulh, ꞌen haꞌníyeh tsꞌih ꞌutꞌen. ꞌEt koo
tsꞌih natesja. ꞌAw ꞌet wheghah nadalh hoh ꞌet shun chah ꞌinkꞌez hanudaih
ꞌet whuduztsꞌai. 26 ꞌInkꞌez ꞌilhunuh ꞌuski ye ꞌulhna ꞌanih yulhni ꞌinkꞌez
yoodulhkut, ‘Dawhutni hoꞌ whutni?’ 27 ꞌInkꞌez ndi yúlhni, ‘Nyulhutsin
whusanája. Soo ꞌintꞌah ꞌinkꞌez dáchaitꞌah hohwhusanája. ꞌEt huwa nyeꞌabá
musdusyaz nilhkꞌa, ꞌi naselhghi.’

28 ꞌEt whuntsꞌih bulhutsin ꞌudetsah hunilchꞌe. ꞌInkꞌez ꞌaw koo tsꞌih
nátooja hukwa chaꞌnizun. ꞌEt beꞌabá tenínya ꞌinkꞌez yughu tedudlih.
29 ꞌInkꞌez beꞌabá ndi yúlhni, ‘Nilhꞌen lheꞌwhuldzuh mba ꞌustꞌen. ꞌInkꞌez
ꞌaw nghunek lhukꞌi whuntsꞌih kꞌuchásyus. ꞌEt whuntsꞌih ꞌaw sheepyaz
whuntsꞌih sugha chailhtel sulh dunekah hubulh whúnoolhnik ka. 30 ꞌEt
whuntsꞌih ndun nyeꞌ, ꞌen, ndai bugha íniꞌai, ꞌi tsꞌekoo ꞌuhulꞌen, ꞌen bukꞌuz
tsꞌiyai, ꞌi yulhtsi ꞌinkꞌez musdusyaz nilhúkꞌa, ꞌi buba naizélhghi!’

31 ꞌInkꞌez ndi yúlhni, ‘Suyeꞌ ꞌahoolhyez sulh ꞌíntꞌah. ꞌInkꞌez ndai ustꞌi, ꞌi
tsꞌiyawh nyun nyeꞌildzun ꞌintꞌah. 32 ꞌEt tsꞌahꞌun naꞌa ꞌuhoontꞌah tsꞌonólhnik
ꞌinkꞌez tsꞌohótꞌi hubaꞌ hoontꞌah. Nyulhutsin dazsai inle, ꞌen nakhitna.
Tintaltsꞌut inle, ꞌaw ꞌet nailhti.’”

ꞌAw Yakꞌusda chah ꞌinkꞌez sooneya chah ba ꞌontꞌen ghaítꞌah

16 ꞌInkꞌez ꞌet chah yugha hoodulꞌeh, ꞌen ndobúlhni, “ꞌIlhunuh dune
soodeꞌa ꞌintꞌah, ꞌen bukoo whumoodih unli. ꞌEt ꞌuyoon ꞌuhiyulhni,

‘Nkoo whumoodih ndai intꞌi, ꞌi tintaꞌinílhꞌen.’ 2 ꞌEt ꞌanih yudani ꞌinkꞌez
ndi yúlhni, ‘Daja hutni nyulh udustsꞌo? Ntsꞌenaꞌa sukoo whumoodih inli,
ꞌet tsꞌiyawh suba ꞌukꞌeꞌónges. ꞌAw ꞌet sukoo whumoodih inli ꞌustlꞌeꞌ ꞌinja
hoꞌ hoontꞌah!’

3 ꞌEt ndunbukoowhumoodih inle dichꞌoh naꞌdudutni, ‘Daoosneh simba?

Sumoodih ꞌaw ꞌet seꞌutꞌen sughu nayílchoot. ꞌAw soo chaꞌlhútus yun
whuteskaih whuba. ꞌInkꞌez daꞌdutelhúne chah hukwayá usdli. 4Datésnelh
howu nuni nuszut. Ndet seꞌutꞌen njan tintaníꞌai tꞌeh, dune bukoo tsꞌih soo
dasuhoolhtelh.’

5 ꞌEt ndunnah bumoodih ꞌilhunah hinli hoh hubutsꞌún ꞌítꞌi, tsꞌiyawh
ꞌanih hubudáni. ꞌInkꞌez ꞌudechoo ꞌen yoodulhkut, ‘Sumoodih daneltsuk
butsꞌun intꞌi?’

6 ꞌEt ndi yúlhni, ‘Khe 100 bundéꞌoolhdzai, ꞌi.’ ꞌInkꞌez ndi yúlhni, ‘Soo
ꞌa natlꞌadindaih ꞌinkꞌez bé ntsꞌuh whuzꞌai, ꞌi 50 zeh ꞌukꞌeꞌinges!’

7 ꞌEt ꞌilhunuh chah ndi yúlhni, ‘Nyun do, daneltsuk butsꞌún intꞌi?’
ꞌInkꞌez ndi yúlhni, ‘Tlꞌo mai 100 bundéꞌoolhdzai, ꞌi.’ ꞌEt ndi yúlhni, ‘Bé
ntsꞌuh whuzꞌai, ꞌi 80 zeh ꞌukꞌeꞌinges!’

8Ndun tsꞌahꞌun chaꞌitꞌah bukoo whumoodih, tube ꞌuyoo unli hoh ꞌuja.
ꞌEt ndi yúlhni bumoodih, ‘ꞌAw soo tsꞌahꞌun naꞌa chaꞌinil, ꞌet whuntsꞌih
ꞌuyoo inli hoh ꞌinja!’” ꞌEt Jesus ndobúlhni, “Ndez naꞌa njan nduhoontꞌah,
ndunnah huba ꞌalhaꞌ chaꞌhootꞌah, ꞌen ꞌuyoo hinli ꞌintꞌah ꞌinkꞌez ndunnah
Yakꞌusda ba be whétꞌen hinli, ꞌen huba nus ꞌuyoo hinli. 9 ꞌInkꞌez ndun
whudusni, ndi sooneya, ꞌi be dulh dunekah nahultsih. ꞌInkꞌez datéhtsah
tꞌeh, ꞌet sih, ꞌilhuz ꞌuhoontꞌah tsꞌih, whuz danánhohoolelh.

10Ndai ꞌaw hoonli chahóolah, ꞌet tsꞌahꞌun neꞌwhulhꞌen tꞌeh, ndai
hooncha ꞌet chah tsꞌahꞌun neꞌwhutelhꞌen. ꞌEt ndan hoontsolyaz be tinkꞌus
ꞌintꞌah, ꞌen hooncha whuz naꞌa zeh ꞌet ndutetꞌilh. 11 ꞌEt huwa ndi
sooneya, ꞌi be tsꞌahꞌun nuchaꞌzahtꞌen tꞌeh, ntsꞌenaꞌa simba ndai be soodeꞌa
ꞌuhoontꞌah, ꞌi nuhtlꞌayóoꞌalh? 12 ꞌEt nuhwheni ndai ꞌuyoon beꞌildzun ꞌi be
tsꞌahꞌun chaꞌáhnel tꞌeh, ꞌet ndan simba óoneh ndi nuhbeꞌildzun unli, ꞌi
nuhtlꞌayóoꞌalh?

13 ꞌAw ꞌilhunuh ꞌustlꞌen ꞌen ꞌaw nanah moodih ba néꞌootꞌen ghaítꞌah.
ꞌEt ꞌilhunuh ꞌen yutsꞌu dutetnik ꞌinkꞌez ꞌilhunuh yukꞌetesiꞌ. Kꞌus ꞌilhunuh
yukꞌúneꞌtetꞌen ꞌinkꞌez ꞌilhunuh yuchꞌa dútetni. ꞌAw Yakꞌusda kꞌuneꞌintꞌen
ꞌinkꞌez sooneya chah kꞌuneꞌontꞌen ghaítꞌah.”

Ndai dune ba dezti, ꞌi Yakꞌusda yutsꞌudutnik hoꞌ ꞌintꞌah
14 ꞌEt ndunnah Pharisee, ꞌen sooneya huba dezti ꞌuhintꞌah. ꞌEn chah soo

ntsꞌenaꞌa daja ni tsꞌiyawh hidantsꞌo, ꞌinkꞌez highudloh. 15 ꞌEt ndobúlhni,

“Nuhwheni ndez naꞌa njan dahtꞌah. Dune tah nuhwhenichꞌoh soo tsꞌahꞌun
ꞌintꞌah naꞌdudulhúꞌi, ꞌet whuntsꞌih Yakꞌusda nuhdzi dantꞌah tsꞌiyawh soo
tsꞌahꞌun ntꞌeooninzun. Ndai dune ba dezti, ꞌi Yakꞌusda yutsꞌudutnik hoꞌ
ꞌintꞌah.

16Moses beꞌ dustlꞌus ꞌinkꞌez nus whunilhꞌen bubeꞌ dustlꞌus chah
ndet whutsꞌun John dune too be ꞌulhꞌen khuna da, ꞌet whutsꞌun dune
hikꞌuneꞌootꞌen hubaꞌ hoontꞌah. ꞌEt whutsꞌun whudutezut ndet Yakꞌusda
hubudayi cho unli, ꞌet hubugha khunek unzoo, ꞌi dune hiye yalhtuk.
ꞌInkꞌez tsꞌiyannah ꞌet whuz naꞌa húkwaꞌ hutꞌen. 17 ꞌEt tube howa whulna
hoh nduk yatꞌah ꞌinkꞌez ndi yun chah hoolah whutele. ꞌEt whuntsꞌih njan
Moses beꞌ dustlꞌus kꞌut degha nus hoontsolyaz hukwꞌeꞌéduguz, ꞌet ꞌonus
nus howa whulna hoh hoolah whutele.

18 ꞌEt ndan dune buꞌat ꞌustlꞌeꞌ ꞌinla ꞌinkꞌez ꞌuyoon tsꞌeke ghu nasda
tꞌeh, ndun dune ꞌen lubeshi ꞌulhꞌen. ꞌInkꞌez ndun tsꞌeke duki chꞌa nasja
ꞌinkꞌez ꞌuyoon dune ghu nasda tꞌeh, ndun dune ꞌen chah lubeshi ꞌulhꞌen
hoꞌ ꞌintꞌah.”

Lazarus ꞌinkꞌez dune soodeꞌa, ꞌi
19 “Aw ꞌet ꞌilhunuh dune soodeꞌa ꞌintꞌah, ꞌen naih dulkꞌun, dezti, ꞌinkꞌez

laiyin dezti, ꞌi chah, ye dune unli. Dzin totsuk unzoo, ꞌi zeh yuꞌalh, 20 ꞌinkꞌez
ꞌilhunuh dune telꞌen, ꞌen Lazarus hiyulhni, ꞌen buyustꞌe ꞌet ndulhcho hoh
buka whulhjut. ꞌInkꞌez ndun dune soodeꞌa ꞌintꞌah, ꞌen bughudati ꞌet
hiyulhti. 21Ndun soodeꞌa bukwꞌuzdai kꞌut wheghakat, ꞌi uncha usꞌalh
ninzun. Lhikah ꞌen whuntsꞌih highuh nilgok hoh hika kꞌet whúdlat.

22 ꞌEt ndun dune telꞌen dazsai. ꞌInkꞌez lizas, ꞌen Abraham zih nihinílhti.
ꞌInkꞌez ndun soodeꞌa ꞌintꞌah chah dazsai. ꞌInkꞌez wheyih hiyalhti. 23 ꞌEt
ndun ꞌen yaidla tah usda ꞌinkꞌez tube dzuh nuzut. ꞌEt nduk yutáꞌen hoh
nilhdza ꞌet Lazarus, Abraham yuzih usda hoh hubutelhꞌen. 24 ꞌEt tube soo
cho yutsꞌu hahuyih ꞌinkꞌez ꞌuyulhni, ‘Seꞌabá, Abraham, sugha teꞌnonzeh!
Lazarus ꞌen sutsꞌilhꞌalh! ꞌAstlꞌiyaz dulasgek be toot nudoolnih ꞌinkꞌez ꞌi be
sutsoola kꞌut nawhunoolhtsul, ꞌi be nanoosdúkꞌas! Ndi kwun ꞌi be dzuh
nuszut!’ yulhni.

25 ꞌEt whuntsꞌih Abraham ndi yúlhni, ‘Suyeꞌ yinkak sinda da whunailnih
ih? Tsꞌiyaintsuk unzoo, ꞌi nghánkat. ꞌEt whuntsꞌih Lazarus ntsiꞌ zeh
bughankat. ꞌInkꞌez ꞌaw ꞌet ꞌen hoonzoo bughá whultsꞌut, ꞌinkꞌez nyun kꞌan

dzuh ninzut. 26 ꞌInkꞌez ꞌaw ꞌet zeh ilah, nyun ꞌinkꞌez nuwheni nuhwhéguz
tube nadalhdzat hoꞌ hoontꞌah. ꞌEt huwa njan whutsꞌun ꞌaw ntsꞌó tooya
ghaítꞌah kꞌus nyun ntsꞌun tsꞌih whutsꞌun chah ꞌaw dez hutooya ghaítꞌah.’

27 ꞌEt ndi yúlhni, ‘Seꞌabá Abraham ntsꞌu tedusdli, Lazarus ꞌen seꞌabá
bukoo tsꞌih ilhꞌalh. 28Skwunlanah sulhutsinkah hooni. Khun teh khunek
hubugha óoꞌalh. Dooka sih njan dune dzuh nudeh tsꞌih hutoodelh.’

29 ꞌEt Abraham ndi yúlhni, ‘Moses beꞌ dustlꞌus ꞌinkꞌez nus whunilhꞌen
bubeꞌ dustlꞌus chah hitꞌi. ꞌI hiyoozólhtsꞌa da.’

30 ꞌInkꞌez ndi yúlhni, ‘ꞌAwundooh seꞌabá Abraham. ꞌEt ꞌilhunuh yaidla
tah tsꞌih hanája ꞌinkꞌez hubutsꞌutezya tꞌeh, ꞌet huwa lubeshi whuchꞌa
hubeni nahodunooleh.’

31 ꞌInkꞌez ndi yúlhni, ‘Moses beꞌ dustlꞌus ꞌinkꞌez nus whunilhꞌen bubeꞌ
dustlꞌus chah, daja ni ꞌaw hiyoozólhtsꞌa hukwa chaꞌhunízun tꞌeh, ꞌet
ntsꞌenaꞌa ꞌilhunuh dazsai yaidla tuz hanaja tꞌeh, ꞌen whuntsꞌih ꞌaw hubeni
ꞌutsꞌun náꞌyooleh ghaítꞌah.’”

Ndun dune tinkꞌus nehúnilhtꞌuk, ꞌen bugha ꞌet
nduwhutꞌen, ꞌet dawhultsiꞌ butsꞌuwhéltsꞌulh

17 ꞌInkꞌez Jesus yugha hoodulꞌeh ꞌet ndobúlhni, “Njan tinkꞌus
uznintꞌuk ꞌahoolhyez ꞌet whuzdla hoꞌ hoontꞌah. ꞌEt whuntsꞌih

ndun dune bugha tinkꞌus ꞌúwhutꞌen, ꞌen dawhultsiꞌ butsꞌuwhéltsꞌulh.
2Ndunnah ꞌuskehyaz ꞌinkꞌez ndun dune ꞌen bugha tinkꞌus ꞌúhutꞌen suli
tꞌeh, ꞌen dune tse cho hitsꞌilchun edinguz ꞌinkꞌez soo takhulh tahíyano tꞌeh,
ꞌet ꞌonus nus whutézoo. 3 ꞌEt huwa soo cho khahdli. ꞌEt nuhulhutsinkah
nuhdulhyah ꞌuhuja tꞌeh, ꞌet hukwaꞌbudóohtni. ꞌEt hubeni náhudunezꞌai
tꞌeh, ꞌet huba whunaoodoolhúnah.

4 ꞌEt ꞌilhut dzin skwunlai ꞌonus at nankoh ndulhyah ꞌuja tꞌeh, ꞌet
totsuk nghu nadaih ꞌinkꞌez, ‘Seni náhanduneꞌai,’ nyúlhni tꞌeh buba
whunaoodolnah.”

Ntsꞌoh dahooja whuntsꞌih, be ꞌalhaꞌ hoontꞌah,
ꞌi be neMoodihti bukꞌuneꞌtsꞌootꞌen

5 ꞌInkꞌez ndunnah whelꞌa, ꞌen neMoodihti ꞌuhiyúlhni, “Be néba ꞌalhaꞌ
hoontꞌah, ꞌi ꞌonus nus ꞌultus neba ilhtsi.”

6 ꞌEt neMoodihti ndobúlhni, “Degha nus haníyeh mai tseyaz, ꞌi mustard

hiyulhni, ꞌet nuhwhuba ꞌalhaꞌ hoontꞌah, ꞌet ꞌuwhulcho tꞌeh, ꞌet njan duchun,
ꞌi mulberry hiyulhni, ꞌet Yakꞌusda boodolhkut, ‘Ndi duchun bughih tubulh
hanaílhchꞌoolh ꞌinkꞌez nye bun cho kꞌut ꞌet whuyuníꞌaih.’ ꞌEt Yakꞌusda
nuhkꞌah tsꞌih ꞌooneh.

7 ꞌInkꞌez nuhwheni nuhtah ꞌilhunuh nuhwheꞌulhna unli. ꞌEt ndan ꞌen
haníyeh kꞌet nawhulhchꞌul kꞌus sheep ghunli. ꞌEt ndi hanúlhyeh kꞌus
whuz de hanája. ꞌEt ndez naꞌa tulih ꞌudóoni, ‘Soo ꞌa! Natlꞌadindaih ꞌinkꞌez
naꞌintꞌalh!’ 8 ꞌAwundooh! Kꞌus ndez naꞌa njan dudóoni, ‘Hulhgha natestꞌalh,
ꞌi suba lhadinle, ꞌinkꞌez soo cho soo nadíntneh! ꞌInkꞌez suba hukwꞌeꞌinle,
bulh naꞌtestꞌalh, ꞌi chah suba hukwꞌeínkaih. ꞌInkꞌez naꞌestꞌal hukwꞌelhꞌaz
ꞌet naꞌontꞌalh.’ 9 ꞌEt ndun be ꞌulhna ndet yutlꞌahonla ꞌet tsꞌiyaintsuk
lhaoodinla. ꞌEt nduja ꞌet huwa ih suchanailya yudutenilh? ꞌAwundooh
nuszun. 10 ꞌEt whuz naꞌa zeh nuhwheni chah, ndet daóohtꞌen nuhwhudani,
ꞌet tsꞌiyawh lhaoodahla tꞌeh, ꞌet ꞌinkꞌez njan dudutéhnilh, ‘ꞌAw ꞌilhun
whuntsꞌih huba soo chaꞌtsꞌilzooh. Daja nehutni, ꞌet zeh neꞌtsꞌutꞌen.’”

Dune bukak whulhjut, buba ꞌalhaꞌ hoontꞌah, ꞌi be soo náꞌuja
11 ꞌAw ꞌet Jesus Jerusalem tezya hoh yun kꞌut Samaria ꞌinkꞌez yun

kꞌut Galilee chah wheguz lhuseya. 12 ꞌEt whuz uyalh hoh keyah whuyaz
ninínya. ꞌEt lanezi ndulhcho hoh bukak whulhjut, ꞌi leprosy hiyúlhni, ꞌi be
hunduda, hidudezdel. ꞌInkꞌez highu nilhdza nahudelhúya. 13 ꞌEt whutsꞌun
hitsꞌun hahuyih, “Jesus neMoodihti, neghateꞌninzeh!”

14 ꞌEt Jesushubunilhꞌen ꞌinkꞌezndobúlhni, “Náwhulnukbutsꞌunahdulh.”
ꞌEt ꞌawhuz whuz hédulh hoh soo naꞌhuja.

15 ꞌEt ꞌilhunuh soo naꞌuja tꞌewhunanzin hoh ꞌet nuhundunezya. ꞌEt soo
tube cho Yakꞌusda dálhti. 16 ꞌEt Jesus yubut yun ꞌet nacháneti, ꞌinkꞌez
lhkꞌuz teh suchanailya yulhni. ꞌEn dune Samaria whutꞌen ꞌintꞌah.

17 ꞌEt Jesus ndi yúlhni, “Lanezinah ih soo naꞌhuja? Ndunnah lhukꞌi
hoolah lanezinah ntsꞌe whehándel? 18 ꞌEt ndun ꞌudun keyah tsꞌih hainya,
ꞌen zeh whusanaja ꞌinkꞌez Yakꞌusda suchanailya yulhni.” 19 ꞌInkꞌez Jesus
ndi yúlhni, “Didinyih ꞌinkꞌez naindalh. Mba ꞌalhaꞌ hoontꞌah, ꞌi be soo
naꞌinja.”

Nketꞌah ꞌuwhutenilh Yakꞌusda hubudayi cho unli whusaóoteltsꞌulh
20 ꞌEt bulunah Pharisee, ꞌen Jesus hiyoodulhkut, “Nketꞌah ꞌuwhutenilh

Yakꞌusda hubudayi cho unli whusaooteltsꞌulh?” ꞌEt ndobúlhni, “Yakꞌusda
hubudayi cho unli, ꞌaw ntsꞌenaꞌa whusaooteltsꞌulh, ꞌet ꞌaw whunólhꞌen
ghaítꞌah. 21 ꞌAw ꞌilhunuh whuntsꞌih dooni ghaítꞌah, ‘Njan whunulhꞌen ꞌet
ꞌuhoontꞌah,’ kꞌus, ‘Nghah ꞌuhoontꞌah.’ ꞌEt Yakꞌusda hubudayi cho unli ꞌuda
nohwhulh ꞌuhoontꞌah hoꞌ hoontꞌah.”

22 ꞌInkꞌez ꞌet yugha hoodulꞌeh ndobúlhni, “Et hoh dzin whusaóotekulh
ꞌinkꞌez yinkakduneyeꞌ, ꞌilhut dzinwhutehꞌilhhukwaꞌntehzilh, ꞌetwhuntsꞌih
ꞌaw hoohꞌen ghaítꞌah. 23 ꞌEt ꞌonghunnah dune ꞌen ndun núhwhudooni,
‘ꞌonus ꞌun whunulhꞌen!’ kꞌus ‘Njan whunulhꞌen!’ Khun hubutsꞌutoohdelh
gunih ꞌinkꞌez hubun toohdelh gunih! 24Ntsꞌenaꞌa ditnik kwun ꞌoolhges
teh ndulhcho hoh bé wheóodiltsih, ꞌet whuz naꞌa zeh yinkak dune yeꞌ,
budzin tꞌeh ndulhcho hoh tsꞌiyannah ba be hooduteltsilh. 25 ꞌEt whuntsꞌih
ꞌudechoo lhat hoh dzuh nutezut hubaꞌ hoontꞌah. ꞌInkꞌez kꞌan whudzulh
dune, ꞌen hikachaꞌunteszil.

26 ꞌEt ntsꞌenaꞌa Noah budzin whudezulh da, dahoontꞌah inle, ꞌet whuz
naꞌa zeh yinkak dune yeꞌ dzin ꞌet ndo whútenilh. 27 ꞌEt tsꞌiyannah ꞌuhaꞌalh
zeh ꞌuhutꞌen, ꞌinkꞌez tahunutnai. Dune ꞌinkꞌez tsꞌekoo chah lhgho delhtsꞌi.
ꞌInkꞌez hoh da ntsꞌenaꞌa Noah tsꞌi cho be ínya ꞌinkꞌez too hadámbun, ꞌet
tsꞌiyannah too hubanghan.

28 ꞌInkꞌez ndun Lot ꞌen khuna da whuz naꞌa ꞌet ndúhooja. ꞌEt tsꞌiyannah
ꞌuhaꞌalh zeh ꞌuhutꞌen ꞌinkꞌez tahunutnai. ꞌOohooket ꞌinkꞌez ꞌeꞌhooket.
ꞌAꞌhunule ꞌinkꞌez koo ꞌuhuwhulhꞌen chaꞌhutꞌen. 29 ꞌEt hoh da dzin Lot, ꞌen
keyah Sodom huwhutni huwu whenaja hoh kwun ꞌinkꞌez tse dezkꞌun, ꞌi
ndus de yakꞌuz tsꞌih naílhtan, ꞌinkꞌez tsꞌiyawh hoolah hubulhtsi.

30 ꞌInkꞌez ndet dzin ꞌuwhutenilh yinkak dune yeꞌ be hóoduteltsilh, ꞌet
whuz naꞌa ndótenilh. 31 ꞌEt hoh dzin, ndun dune bukoo hukwꞌut nalyis
hoh, ꞌen ꞌaw koo natooja ꞌinkꞌez bukoo tsꞌih ye ꞌintꞌah, ꞌi ꞌaw nayóolchoot
gunih. ꞌEt whuz naꞌa zeh ndun dune haꞌniyeh kꞌet ꞌutꞌen, ꞌen bukoo
tsꞌih ꞌaw ye ꞌintꞌah, ꞌi yukunaóoda gunih. Khun ꞌuwhuténilh ꞌet huwa.
32Lot, buꞌat ꞌen bunalhúnih! 33Ndan dichꞌoh ye khuna, ꞌet ꞌududoolyih
hukwaꞌutꞌen, ꞌen ye khuna, ꞌi tintaitéꞌalh. ꞌInkꞌez ndan dichꞌoh ye khuna
tinta ooníꞌai tꞌeh, ꞌen ꞌudutelyih hoꞌ ꞌintꞌah. 34 ꞌEt ndun whudusni ndez
naꞌa njan nduwhútenilh, ꞌet ꞌulhꞌek nanah lhukꞌi kwꞌusuti kꞌut huztez.

ꞌIlhunuh ꞌen itélcholh, ꞌinkꞌez ꞌilhunuh ꞌaw ꞌet ndutétꞌilh. 35Nanah hiteꞌalh,
ꞌi hidunulhduz. ꞌIlhunuh itélhcholh, ꞌinkꞌez ꞌilhunuh ꞌaw ꞌet ndutétꞌilh.

36Nanah, ꞌen haníyeh kꞌet ꞌuhutꞌen. ꞌIlhunuh itélhcholh, ꞌinkꞌez ꞌilhunuh
ꞌaw ꞌet ndutétꞌilh.” 37 ꞌEt hukwa hiyoodulhkut, “NeMoodihti ntsꞌe ꞌudini?”
ꞌInkꞌez ndobúlhni, “Ndet neyustꞌe sula, ꞌet sbalyan ꞌilhowútuwédulh.”

Nuwheni ꞌahoolhyez tenazdoodli ꞌinkꞌez whulazdootnih gunih

18 ꞌEt Jesus be whutsꞌodulꞌeh, ꞌi bugha ndobúlhni. ꞌEt ndez naꞌa
whunehodulhꞌeh hoh njan ndutni, dune ꞌahoolhyez tenazdoodli

ꞌinkꞌez ꞌet whulazdootnih gunih. 2 ꞌEt ndobúlhni, “Et ꞌilhun keyah, ꞌet
ndun nahéyelh, ꞌen ꞌaw Yakꞌusda yé chaniljut, ꞌinkꞌez dune ba ꞌantsꞌih
ꞌintꞌah. 3 ꞌEt keyah zeh ꞌilhunuh tsandelh, ꞌen ꞌahoolhyez yugheyih ꞌinkꞌez
ndi yúlhni, ‘Ndun suchꞌa detni, dásinla suba tsꞌahꞌun naꞌhonleh!’

4 ꞌEt ꞌastlꞌiyaz whutsꞌun hoontꞌi hoh ꞌaw yoozólhtsꞌa ghaítꞌah. ꞌEt
ꞌudekꞌelhꞌaz naꞌdudútni, ‘ꞌAw Yakꞌusda be chanuzulhújut ꞌinkꞌez dune
chah ꞌantsꞌih suba hinli. 5 ꞌEt whuntsꞌih ndun tsandelh sdabe tesudule, ꞌet
huwa buba tsꞌahꞌun naꞌwhutesdlilh, dooka sih sukꞌaꞌdoolhdzas!’”

6 ꞌInkꞌez neMoodihti ndobúlhni, “Ndun naheyelh tsꞌahꞌun chaꞌítꞌah,
daja ni oozélhtsꞌai. 7 ꞌEt whuz naꞌa zeh kꞌus ndan Yakꞌusda budune,
dzin ꞌinkꞌez ꞌulhꞌek ꞌi bulh hitsꞌutedudlih, ꞌinkꞌez soo hubulh whulhꞌai.
ꞌAw hiyoozólhtsꞌai ghaitꞌah nahzun ih? 8 ꞌEt ꞌun whudusni, ꞌa cho huba
kꞌutetnilh! ꞌEt whuntsꞌih yinkak dune yeꞌ ndi yun kꞌut whusanája tꞌeh,
soo ih dune buba ꞌalhaꞌ hoontꞌah naootélelh?”

Dahoontꞌah huwa dune Yakꞌusda nalh tsꞌahꞌun naꞌuja
9Bulunah tsꞌahꞌun naꞌa ꞌustꞌah naꞌhundunúdzun, ꞌinkꞌez ꞌonghunnah, ꞌen

hintsiꞌ hubunínzun. ꞌEt huwa Jesus ꞌen ndi nawhutnuk ꞌi be whútsꞌodulꞌeh
ꞌi be ꞌubulh yalhtuk hoh njan ndobúlhni, 10 “Nanah dune Lizwif hubuluglez
whucho tenahudutedli ka whuz whehaꞌaz. ꞌIlhunuh ꞌen Pharisee ꞌintꞌah,
ꞌinkꞌez ꞌilhunuh sooneya ꞌilhunanowesꞌaih ꞌintꞌah. 11Ndun Pharisee ꞌen
dichꞌoh siyin ꞌinkꞌez tenadudli hoh njan ndutni, ‘Yakꞌusda suchanailya
nyudusni. ꞌAw ꞌuyoon dune dúlh nduchaustꞌah. ꞌUyoon ꞌen huwhilhtsiꞌ
sooneya be, ꞌen ꞌaw tsꞌahꞌun chaꞌitꞌahnah ꞌuhintꞌah, ꞌinkꞌez tsꞌekoo kꞌus
dune bulh tíntaꞌ ꞌutꞌihnah. ꞌInkꞌez ndun sooneya ꞌilhunanowesꞌaih, ꞌen

whuntsꞌih bunduchalhútꞌah. 12Hukwꞌenilhghel ꞌet totsuk nat saháꞌdelhuya.
ꞌInkꞌez ndai suba kꞌelhla unli, ꞌi chah bulah, 10%, luglez huwasꞌaih,’ ni
Pharisee.

13 ꞌEt ndun sooneya ꞌilhunanowesꞌaih, ꞌen chah ꞌudun siyin. ꞌAw nduk
whuntsꞌih yutóoꞌen ghaítꞌah ꞌinkꞌez yuk nelhúꞌai. ꞌInkꞌez budzi kꞌut
hoolhchis, ‘Yakꞌusda sugha teꞌninzeh! Lubeshi ꞌulhꞌen ꞌustꞌah,’ ni.”

14 ꞌEt Jesusndobúlhni, “Ndunwhudusnindun sooneya ꞌilhunanowesꞌaih,
ꞌen Yakꞌusda nalh tsꞌahꞌun naꞌuja hoh bukoo tsꞌih nanja. ꞌEt ꞌilhunuh
ꞌaw nduchaínil. ꞌEt ndez naꞌa njan ndúhoontꞌah, ndun duba nahúdzoo,
ꞌen hooya yutelhtsilh. ꞌInkꞌez ndun yuk ꞌududildzun, ꞌen Yakꞌusda nduk
naꞌyutelilh.”

Jesus ꞌuskehyaz huba tenadudli
15 ꞌAw ꞌet ꞌuskehyaznah highih hininla khun sih bukꞌedoolnih ka. ꞌEt

yugha hoodulꞌeh honilhꞌen hoh, “Dah!” buhútni. 16 ꞌEt whuntsꞌih Jesus
yugha hoodulꞌeh ꞌanih hubúlhni, “Whute ꞌuskehyaz sutsꞌun toohdelh.
Khun teh dah budoohni gunih. Ndunnah Yakꞌusda hubudayi cho unli whuz
hudelhtsꞌi, ꞌen ndunnah ꞌuskehyaz hubunduhúltꞌah hoꞌ hintꞌah. 17Soo
tsꞌahꞌun ꞌalha ꞌúnwhudusni, ndetYakꞌusdahubudayi chounli tsꞌih, ndunnah
Yakꞌusda hubudayi cho unli ꞌaw ꞌuskehyaz kꞌunaꞌa chahuhóolhchulh tꞌeh,
ndunnah ꞌaw whuz dahóoya ghaítꞌah.”

Dune soodeꞌa, ꞌen daténilh hoh ꞌilhuz khutenalh whuchꞌa ootélhdoh
18 ꞌAw ꞌet ꞌilhunuh dune moodih uncha ꞌen Jesus yoodulhkut, “Dune

hoodulhꞌeh unzoo, ntsꞌenaꞌa datesnilh hoh ꞌilhuz khutesnalh whuchꞌa
ootélhdoh?”

19 ꞌEt Jesus ndi yúlhni, “Di kaꞌ sudini, nuszoo sudini? ꞌAw ꞌilhunuh
unzoo hoolah. Yakꞌusda ꞌen zeh unzoo hoꞌ ꞌintꞌah. 20Ndai Yakꞌusda khunek
dune butlꞌaidaꞌai, ꞌi tꞌeininzun. Khun teh tsꞌekoo bulh tintaꞌoohtꞌen gunih.
Dune soolhghelh gunih. ꞌUndunoohtꞌih gunih. ꞌUyoon ba hohtsꞌit gunih.
Nuhwhéꞌaba ꞌinkꞌez nuhwheꞌama bulh budóolhti.”

21 ꞌEt ndi yúlhni, “Nusol da whutsꞌun, ndi tsꞌiyawh bukꞌuneꞌzustꞌen.”
22 ꞌEt Jesus njan oozalhtsꞌa hoh ꞌet ndi yúlhni, “Awhuz ꞌilhunuh mba ꞌet

whuzꞌai. Ndai intꞌi, ꞌi tsꞌiyawh be ꞌónket, ꞌinkꞌez telꞌennah hubughaíyoꞌalh.

ꞌEt sih nduk yakꞌuz dezti, ꞌi ꞌet mba téla. ꞌInkꞌez ꞌanih seꞌutꞌen kꞌah
tuneꞌóntꞌen ka sunanyalh.”

23 ꞌEt whudántsꞌo hoh tube budzi yuk ꞌúja. Ndun dune tube soodeꞌa
ꞌintꞌah ꞌet huwa. 24 ꞌEt Jesus yunilhꞌen hohndundune tube budzi nduda suli,
ꞌet ꞌutni, “Ndunnah soo hudeꞌa ꞌuhintꞌah dahóolhcho huba howa whulna
hoh Yakꞌusda hubudayi cho unli tsꞌun hutedulh. 25 ꞌEt ndi khunai ncha, ꞌi
camel hiyulhni, ꞌi buba howa whulna hoh ughabatsoh bula tah bukoníꞌa
hukwutelgwulh. ꞌEt whuz naꞌa ꞌonus nus howa whulna hoh ndunnah soo
hudeꞌa ꞌuhintꞌah, ꞌen Yakꞌusda hubudayi cho unli dahútedulh.”

26 ꞌEt ndunnah hodantsꞌo ꞌuhutni, “Ndan zeh simba doojih?”
27 ꞌEt whuntsꞌih ndobúlhni, “Dune ndai bulh ꞌuhuhooleh ghaítꞌah, ꞌet

whuntsꞌih Yakꞌusda ba huwa chahoolnah hoꞌ hoontꞌah.”
28 ꞌEt Peter yatelhtuk hoh Jesus njan ndiyulhni, “Whunilhꞌen ndai tsꞌitꞌi,

ꞌi tsꞌiyawh bulazdetnik ꞌinkꞌez nyeꞌutꞌen kꞌah tsꞌih tsꞌootꞌen ka nyutsꞌun
tezdel.”

29 ꞌInkꞌez ndobúlhni, “Alha ꞌun whudúsni, ndet Yakꞌusda hubudayi
cho unli, ꞌet huwa dune bukoo huwu tezya tꞌeh, kꞌus budusnekah, kꞌus
dulhutsinkah teh, kꞌus buꞌat, buzkeh chah, ndi tsꞌiyawh huwu tezya tꞌeh,
30 ꞌet ndan ꞌet ndúja, ꞌen ꞌonus nus lhat butlꞌanaóotedúkulh. ꞌEt nus de
whusawhéltsꞌut tꞌeh, ꞌet ꞌilhuz khutena.”

Jesus datetsah whulh tat huwu yatelhtuk
31 ꞌAw ꞌet ndunnah lanezi ꞌonus ꞌat nanah, ꞌen ꞌudun nibuninla ꞌinkꞌez

ndobúlhni, “Sih soo zulhtsꞌai, Jerusalem tsꞌih tsꞌutedulh ꞌinkꞌez yinkak
dune yeꞌ, ndunnah nus whunilhꞌen, ꞌen bugha hikꞌeꞌanguz, ꞌi tsꞌiyawh
lhawhudutenilh. 32Lizwif ꞌudun yun kꞌut whutꞌen butlꞌaꞌduteltelh. ꞌEn
highunotelyoh, ꞌinkꞌezhighu tedloh, ꞌinkꞌezhighadútezoh. 33Hiyootelhtsus
ꞌinkꞌez hituzelhghelh. ꞌEt whulh tat dzin dinadutédalh.”

34 ꞌInkꞌez njan ndobúlhni, ꞌaw hubeni tachaóodulhtsꞌit. Bughunek daja
ni hubuchꞌa whuntestꞌi hoꞌ hoontꞌah. ꞌAw daja ni hoꞌ ꞌutni, ꞌaw tꞌehonízun.

Dune chawhésꞌen, ꞌen Jesus whéꞌen nayulhtsi
35 ꞌEt hukwꞌelhꞌaz Jesus keyah Jericho wheghah uyalh hoh, dune

chawhésꞌen, ꞌen ti whuzih usda, ꞌinkꞌez dune tsꞌun datni. 36 ꞌEt dune

lhanah hoh wheghah hudulh hoh ꞌet hubuduztsꞌai. ꞌEt ndobúlhni. “Et
dawhutꞌen hoꞌ whutni?” 37 ꞌEt ꞌuhiyúlhni, “Jesus Nazareth whutꞌen ꞌen
wheghah uyalh.”

38 ꞌEt hahuyih, “Jesus, David butsꞌah hainzut, sugha teꞌnenzeh!”
39 ꞌEt ꞌudetsah hedulh khunek ulhtus, ꞌi be, “Tꞌeduzinih!” hiyúlhni. ꞌEt

whuntsꞌih ꞌonus nus ꞌultus hoh hahuyih, “David butsꞌah hainzut, sugha
teꞌninzeh!” ni.

40 ꞌEt Jesus ꞌilhuz nininya ꞌinkꞌez dune chawhésꞌen dutsꞌun hítoolhte
hubúlhni. ꞌEt Jesus hizih nehinílhti hoh yoodulhkut, 41 “Ndet mba
ꞌuwhutesdlilh hukwaꞌninzun?” “Moodihti doochah whunulhꞌen nasilhtsi!”
ni.

42 ꞌEt Jesus ndi yúlhni, “Hoꞌen naoondle! Mba ꞌalhaꞌ ꞌustꞌah ꞌet huwa
soo naꞌinja.” 43 ꞌEt ꞌahoh whunilhꞌen nasdli, ꞌinkꞌez Jesus yuntezya ꞌinkꞌez
Yakꞌusda délhti. ꞌEt tsꞌiyannah, njan ꞌet honalhꞌen, ꞌen chah tsꞌiyawh
Yakꞌusda hudélhti.

Zacchaeus ꞌen chah dune hiye dujih, ꞌi bughaíyultsꞌut

19 ꞌEt Jesus ꞌaw ꞌet Jericho tsꞌih whutalhuséya. 2 ꞌInkꞌez ꞌet ꞌilhunuh
duneꞌen ꞌetusda,Zacchaeushiyulhni. ꞌEnsooneya ꞌilhunanowesꞌaih

hubumoodih, ꞌinkꞌez soodeꞌa. 3 ꞌInkꞌez Jesus ndan ꞌintꞌah yuntelhꞌilh
hukwaꞌninzun. ꞌEt whuntsꞌih ꞌilhunahuwésdel, ꞌen bugha ꞌaw yooꞌen
ghaítꞌah. Ndun dune tube ndukw ꞌet huwa. 4 ꞌEt butsuh telhgai ꞌinkꞌez
duchun, Sycamore hiyulhni, yuntelhꞌilh ka, ꞌet hukwa ꞌi kꞌut dugailget.
Whuz naꞌa Jesus hoh wheghah lhuteyalh.

5 ꞌEt Jesus ꞌet nininya, ꞌet nduk yútanꞌen hoh yutelhꞌen, ꞌinkꞌez ndi
yúlhni, “Zacchaeus ꞌa cho kꞌan ꞌahoh nanaíndaih! Kꞌan dzin nkoo tesdalh
hubaꞌ hoontꞌah.” 6 ꞌEt ꞌa cho nanája. ꞌInkꞌez hoontꞌi hoh bukoo tsꞌih yughu
nuséya.

7 ꞌEt tsꞌiyannah hinalhꞌen hohwhutsꞌuh destnih, ꞌinkꞌez howu yahalhtuk
hoh ꞌulhódutni, “Ndun lubeshi ꞌulhꞌen, ꞌen yukoo tedalh.”

8 ꞌEt whuntsꞌih Zacchaeus didinya ꞌinkꞌez Moodihti ndi yúlhni,
“SMoodihti whunilhꞌen, ndai ustꞌi, ꞌi tsꞌiyawh lhulcho tehelꞌen hubugha
isdle. ꞌInkꞌez ndunnah hubutsꞌun whustsꞌit, ꞌen dit ꞌet uneltsꞌuk, ꞌi hubutlꞌa
naísꞌalh.”

9 ꞌEt Jesus ndi yúlhni, “Kꞌan dzin dune hiye dujih, ꞌi hoh njan bukoo

hudelhtsꞌi hubughaíyultsꞌut. Ndun ꞌen chah Abraham yutsꞌuhainzut hoꞌ
ꞌintꞌah ꞌet huwa. 10 ꞌAlha ndunnah tinta huninkat, ꞌen yinkak dune yeꞌ,
ꞌen hubukúnteta ꞌinkꞌez hubutelhyih ka, ꞌet whuba whusainya.”

Ndi khunek be whutsꞌodulꞌeh, ꞌi be tꞌezninzun neMoodihti
whusanátedalh whutsꞌun, ndez naꞌa ndi yun kꞌut uzdóoltsꞌi

11 ꞌEt njan hidantsꞌo hoh ꞌuyoo khunek be whútsꞌodulꞌeh, ꞌi be hubulh
yawhenílhtuk.Jerusalemwheghahhedulh ꞌinkꞌez ꞌuhuninzunndetYakꞌusda
hubudayi cho unli, ꞌaw ꞌet ꞌahoh wheóoduteltsilh huninzun. 12 ꞌEt huwa
ndobúlhni, “ꞌilhunuh dune ncha, ꞌen nilhdza keyah tsꞌih teyalh. ꞌEt whuz
ninya tꞌeh, whuz hubudayi cho hitelhtsilh. ꞌInkꞌez dukeyah tsꞌih nátedalh.
13Teyalh whutsuh lanezi dude ꞌulhna ꞌanih hubudani. ꞌInkꞌez ilhughun
hinli hoh sooneya dezti, ꞌi ꞌilhukꞌi hoh butlꞌaínaꞌai, ꞌinkꞌez ndobúlhni,
‘Whusanátesdalh whutsꞌun be ꞌóohtꞌen ꞌinkꞌez be ꞌahóhleh.’

14 ꞌEt whuntsꞌih bulh keyah whutꞌen hika chaꞌnizil. ꞌEt whinya
hukwꞌelhꞌaz njan keyah whudune, ꞌen bulunah ꞌutahaóobahanla, ꞌen
keyah whunat whuz whebahalhꞌa huba yahutelhtuk ka, ‘ꞌAw ndun dune
nedayi cho wule hukwa chaꞌuznízun,’ hutni.

15 ꞌEt ndun dune hubudayi cho suli hoh whusanája, ꞌet ndunnah dude
ꞌulhna, ndunnah sooneya hubutlꞌainꞌai, ꞌen ꞌanih hubúlhni. ꞌIlhunah hinli
hoh daltsuk hiba inla ꞌet nahootéꞌalh hukwaꞌninzun.

16 ꞌEt ꞌudechoo yughu ninya ꞌinkꞌez ndi yúlhni, ‘SMoodih ndi sooneya
dezti, ꞌi suzih niníꞌai, ꞌi be lanezi uneltsꞌuk, ꞌi be mba ꞌusdla.’

17 ꞌInkꞌez ndi yúlhni, ‘Seꞌulhna, tube soo ꞌínja! Ntsolyaz ntlꞌanádzai,
ꞌi tsꞌahꞌun naꞌa be neꞌzintꞌen. ꞌEt huwa lanezi keyah whuti whumoodih
tanleh ꞌet ntlꞌahóꞌai.’

18 ꞌEt bulh nanah whusainya ꞌinkꞌez ndi yúlhni, ‘SMoodih nzooneya
dezti, ꞌi suzih nineꞌai, ꞌi be skwunlat uneltsꞌuk, ꞌi be mba ꞌusdla,’ yúlhni.

19 ꞌEt ndun ndi yúlhni, ‘ꞌEt huwa nyun chah skwunlat keyah whuti
whumoodih tanleh, ꞌet ntlꞌahóꞌai.’

20 ꞌEt ꞌuyoon chah yughu ninya ꞌinkꞌez ndi yúlhni, ‘SMoodih, nah
njan nzooneya dezti, ꞌi suzih neníꞌai. ꞌI dzezoh be beꞌ lhasílhchuz ꞌinkꞌez
ꞌet mba nineꞌai. 21 ꞌAw dune gha teꞌninzun chaínlah tꞌenyunúszun, ꞌet

huwa nyenlhújut. Ndai nyeꞌildzun chailah, ꞌi whuntsꞌih nailchukw. Ndai
hachanilel, ꞌi hanínle,’ yúlhni.

22 ꞌEt ndi yúlhni, ‘Nyunchꞌoh nzek hohdája dini, ꞌet hohmbanahutesyih.
Seꞌulhna intsiꞌ, ꞌaw huba inzoo hoolah. Tꞌeooninzun dantꞌah dune usdli.
Ndai ꞌilhuchaghuzusꞌai ꞌi whuntsꞌih ꞌulhchukw. ꞌInkꞌez ndai hachaznílel
hanúsdlih ꞌinkꞌez be sooneya ꞌulhꞌen. 23 ꞌEt di ka sooneya lhkꞌenandunaꞌaih
suzooneya ꞌen butlꞌachayíꞌal? ꞌEt tꞌeh da, whusanasja tꞌeh, ꞌonus ꞌun be
ꞌahósdleh?’

24 ꞌEt ꞌonghah nadelhúya ndobúlhni, ‘Sooneya dezti, ꞌi bugha
nailhúchoot. ꞌInkꞌez ndun lanezi ꞌinla, ꞌen bugha ínahꞌaih.’

25 ꞌEt whuntsꞌih ꞌuhiyulhni, ‘Moodih ꞌuda ꞌaw ꞌet lanezi utꞌi.’
26 ꞌEt ndun hubudayi cho ꞌutni, ‘Ndunnah hoonli hitꞌi, ꞌonus ꞌun lhai

bughaitétꞌalh. ꞌInkꞌez ndan hoonli chaitꞌih, ꞌaw ꞌi yutꞌi, ꞌi whuntsꞌih bugha
nayutélchulh. 27 ꞌEt ndunnah suchꞌa hudetni ꞌen, sukachaꞌhunízun hoh
hubudayi cho tesdle, ꞌen tsꞌiyawh sábahle ꞌinkꞌez subut ꞌet hubahghan.’”

Yakꞌusda hudelhti hoh keyah Jerusalem hunindel
28 ꞌEt ndo hubudani hukwꞌelhꞌaz Jesus Jerusalem tsꞌih hutezdel hoh

hubutsuh tezya. 29 ꞌAw ꞌet dzulhyaz, Olive hiyulhni, ꞌet keyah whuyaz
Bethphage ꞌinkꞌez Bethany huwhutni dzulhyaz zih whuzdla. ꞌEt dzulhyaz
wheghah hedulh hoh nanah yugha hoodulꞌeh hubutélhꞌa. 30 ꞌInkꞌez ꞌutni,
“Keyah wheyaz nuhghanchꞌaz tsꞌih whuz ahꞌus. ꞌAw ꞌet keyah wheyaz
nenahꞌaz tꞌeh, ꞌet ꞌilhunuh yeztliyaz, donkey hiyúlhni, whédintꞌuk, ꞌi
ꞌaw whutsuh da dune yukꞌuchaíduh, ꞌi tehꞌilh. ꞌI lhkꞌunadóohꞌuk ꞌinkꞌez
ndez tóolhdlooh. 31Dune nuhuhóodulhkut tꞌeh, ꞌet dantꞌi ka ꞌulhꞌen
lhkꞌunaduhꞌuk? ꞌEt njan ndúdoohni, neMoodihti yukaꞌninzun.”

32 ꞌEt whebalhꞌa whuz lhghuhudiꞌaz hoh, daja ni, ꞌet whuz naꞌa
nahuhooꞌai. 33 ꞌAw ꞌet yeztliyaz lhkꞌunaidúꞌuk hohndunnahhububeꞌildzun,
ꞌen ꞌuhútni, “Ndi yeztliyaz dantꞌi ka ꞌulhꞌen lhkꞌunaduhꞌuk?”

34 ꞌInkꞌez ꞌet ndo buhútni, “NeMoodihti yukaꞌninzun.”
35 ꞌAw ꞌet Jesus highu hinílhdlukw. ꞌInkꞌez dichꞌoh dunaih yeztliyaz

hikꞌehíyinla, ꞌinkꞌez Jesus hikꞌehíyilhti. 36 ꞌAw ꞌet tezya hoh ti yun dunaih
hiba nehíyuzbuz.

37 ꞌAw ꞌet dzulhyaz, Olive wheduhándel hoh ꞌet huwu nilhdukw hoh,

lhanah yugha hoodulꞌeh huhóostꞌet. ꞌEt ndet huwa ꞌétꞌen tuneꞌustꞌen ꞌet
honalhꞌen, ꞌet huwa soo tube cho Yakꞌusda hidélhti. 38 ꞌInkꞌez ꞌuhutni,

“Hubudayi cho ꞌen Moodihti boozi be whusainya, degha
nus hoonzoo bugha whultsꞌut!

Nduk yakꞌuz whudutéghel, ꞌinkꞌez dugha ndoh kꞌus whudutéti.”
39 ꞌEt bulunah Pharisee hubutah hitsꞌun hahúyih, “Dune hoodulhꞌeh,

ndunnah nye hóodulꞌeh, ꞌen hukwaꞌhubudini!”
40 ꞌEt whuntsꞌih ndobúlhni, “Ndun whudusni, njan tꞌewhudusnih tꞌeh,

tse ꞌi whuntsꞌih da ꞌahoh yatoolhdih.”

Jerusalem whutꞌen hubulh dawhutenilh, ꞌet huwa Jesus howintse
41 ꞌEt keyahwhuti wheghah uyalh, Jerusalemwhutelhꞌen hoh howintse.

42 ꞌInkꞌez ꞌet ndutni, “Nuhwheni Jerusalem whutꞌen, kꞌan dzin uncha
tꞌeoonahzun nuhdzin ꞌuhoontꞌah. ꞌEt huwa da tꞌeoonóhzin ntsꞌenaꞌa
hoh nuhwhuba whudutéghel. ꞌEt kꞌan nuhna chꞌa whuntestꞌi. 43 ꞌEt
dzin whusawhuteltsꞌulh nuhchꞌa detni, ꞌen nuhnaꞌhutegus. ꞌInkꞌez lhez
lhkꞌehitelhkulh nuhnat ndulhcho hoh, ꞌinkꞌez whez tsꞌih nuhuhootetun.
44 ꞌInkꞌez keyah whuti lhkꞌunahuhootélhkulh. ꞌInkꞌez ndunnah whez tsꞌih
hudelhtsꞌi, ꞌen chah tsꞌiyawh hubulh ꞌuwhútenilh. ꞌAw ꞌilho tse lhkꞌudezꞌai,
ꞌi nuhwhuba ꞌet nenachaídutesꞌal. Nuhulyis nuhtsꞌun whusainya, ꞌaw
tꞌechaoonáhzil ꞌet huwa.”

Luglez whucho tsꞌih ꞌuhóoket ꞌinkꞌez ꞌéꞌhooket,
ꞌen tsꞌiyawh Jesus tinaóobunenyoot

45 ꞌEt luglez whucho whunaꞌnesdutlꞌoo daninya ꞌinkꞌez ꞌuhooket ꞌinkꞌez
ꞌéꞌhooket, ꞌen tsꞌiyawhtináoobunenyoot. 46 ꞌInkꞌezndobúlhni, “Ukꞌeꞌeduguz
hoꞌ njan ndutni, ‘Sukoo ꞌet tenadudli bakoo ꞌúhoontꞌah.’ ꞌEt whuntsꞌih
ꞌuhundunutꞌih bakoo whuzúlhtsi.”

47 ꞌInkꞌez ꞌet luglez whucho dzin totsuk dune hubodulhꞌeh. ꞌEt
whuntsꞌih soo nawhulnuk degha nus dézti, ꞌinkꞌez Moses beꞌ dustlꞌus
ꞌukꞌununaꞌúsduguz, ꞌinkꞌez dune tsuh whudelhdzulh chah, tsꞌiyawh
ntsꞌenaꞌa hituzelhghelh hukwa hitésꞌen. 48 ꞌEt whuntsꞌih ꞌilhunahuwésdel,

tsꞌiyawh hinat nodelhúya ꞌinkꞌez soo cho hiyoozélhtsꞌai. ꞌEt huwa ꞌaw
ndunnah hizoolhghelh ghaítꞌah.

Jesus ndai bugha dune bugha ndoh ꞌintꞌah, ꞌet hukwa huyoodulhkut

20 ꞌEt hoh da ꞌet ꞌilhudzin ꞌet ndúhooja. Luglez whucho Jesus
dune hoodulhꞌeh hoh khunek unzoo, ꞌi be hubulh yalhtuk hoh

nawhulnuk degha nus dézti, ꞌinkꞌez Moses beꞌ dustlꞌus ꞌukꞌununaꞌusdúguz
chah, tsꞌiyannahdunenetsuhwhudelhdzulh, ꞌenkhunekbehikꞌudughaínya.
2 ꞌInkꞌez ꞌuhiyúlhni, “Nedini ndai bugha dune bugha ndoh ꞌintꞌah hoh ndi
ꞌutꞌen oowaghina? Kꞌus ndan ntlꞌahónꞌai hoh ꞌudini?”

3 ꞌEt whuntsꞌih ndobúlhni, “Sichah ꞌilhunuh hukwa nuhoodutelhkut,
ꞌet úsudáhni, 4ntsꞌenaꞌa John dune too be ꞌúlhꞌen? Ndan yutlꞌahoꞌai dune
too be telhꞌilh huba? Yakꞌuz tsꞌih tulih hawhéltsꞌut, kꞌus ndi yun kꞌut dune
tulih tsꞌih hawhéltsꞌut?”

5Dichꞌoh lhtah howu yahalhtuk ꞌinkꞌez ꞌulhadutni, “Et yakꞌuz whutsꞌun
hawhéltsꞌut tsꞌutni tꞌeh, ꞌEt di ka John nuhwhuba ꞌalhaꞌ chaꞌdusnih, nedóni.
6 ꞌEt whuntsꞌih dune tsꞌih hawhéltsꞌut, tsꞌutni tꞌeh, ꞌet dune tsꞌiyannah tse
be nehooghan. John ꞌen nus whunilhꞌen ꞌintꞌah ꞌet huba ꞌalha ꞌuhoontꞌah
ꞌet huwa.”

7 ꞌEt Jesus ndi hiyulhni, “Aw ntsꞌez de hawhéltsꞌut tꞌetsꞌonízun.”
8 ꞌInkꞌez Jesus ndobúlhni, “Ndai be dune bugha ndoh ꞌustꞌah hoh ndi

njan nduwhúlhꞌen, ꞌet sichah ꞌaw nuhwhudóosni ghaítꞌah.”

Mai haníyeh kꞌet whulhꞌai bugha whutsꞌodulꞌeh
9 ꞌAw ꞌet ꞌuyoo khunek bewhútsꞌodulꞌeh, ꞌi be hubulh yawhénilhtuk hoh

njan ndutni, “ꞌilhunuh dune haniyeh kꞌet mai toomai ꞌananla. Haniyeh kꞌet
háꞌnulhyeh bughuwhulhꞌai, ꞌinkꞌez sawhutsꞌun nilhdza keyah tsꞌihwhinya.
10 ꞌAw ꞌetmaioontejenéwhuninzuthoh ꞌilhunuh ꞌulhnahubutsꞌúwheyalhꞌa.
ꞌEt ndai mai butsꞌítekulh, ꞌi bulah higha ínoodzaih. ꞌEt whuntsꞌih haníyeh
kꞌet bughuwhulhꞌai, ndun ꞌulhna yahíyalhchus ꞌinkꞌez, whenáhinanyoot.
11 ꞌEt doochah ꞌuyoon ꞌulhna butsꞌúwhelhꞌa. ꞌEn chah yahíyalhchus, ꞌinkꞌez
hooya hiyulhtsi, ꞌinkꞌez ꞌen chah, whenáhinanyoot. 12 ꞌEt búlh tanah dude
ꞌustlꞌen butsꞌúwhelhꞌa. ꞌEn chah nukai hiyulhtsi ꞌinkꞌez tináhinino.

13 ꞌEt haníyeh kꞌet whutꞌi ꞌutni, ‘Daoosneh chah simba? Sichꞌoh

suyeꞌ bukꞌesiꞌ, ꞌen butsꞌítoolhꞌa. ꞌEn tulih hiyanꞌen tꞌeh, ꞌintꞌah kꞌunaꞌa
néꞌhiyoolhꞌen,’ ni.

14 ꞌEt whuntsꞌih ndunnah bughuwhulhꞌai hitelhꞌen hoh ꞌet ꞌulhódutni,
‘Ndun ꞌen haníyeh kꞌet bubeꞌildzun ꞌen buyeꞌ ꞌútꞌen. Tsꞌuzoolhghelh! ꞌEt
tꞌeh ndet butsꞌóteltsꞌulh tsꞌiyawh ꞌet ndúwhulcho hoh netsꞌó tooltsꞌit.’
15 ꞌEt njan haníyeh kꞌet tináhinino ꞌinkꞌez hizelhghi. ꞌEt huwa soo cho ꞌún
whudusni, ndan haníyeh kꞌet bubeꞌildzun hoonli, dabóoleh simba?

16Ndez naꞌa njan dutenilh, whusanátedalh ꞌinkꞌez ndunnah mai kꞌet
bughuwhulhꞌai, ꞌen tsꞌiyawh hoolah hubutelhtsilh. ꞌInkꞌez bumai haníyeh
kꞌet ꞌuyoon, ꞌen bugha íteꞌalh.” ꞌEt dune hohodántsꞌo hoh ꞌuhutni, “Aw
uncha ꞌet nduchahóonil!”

17 ꞌEt Jesus hubunilhꞌen ꞌinkꞌez ꞌutni, “Ndi Yakꞌusda bughunek daja ni
hoh ꞌukꞌeꞌeduguz,

‘Ndi tse koo ꞌuwhuhulhꞌen ꞌún hidutelhꞌuz,
ꞌi koo hukꞌuwhuzꞌai huba degha nus tse ꞌintꞌah, ꞌi suli.’

18Ndunnah ndi tse hikꞌeltsꞌut, ꞌen tsꞌiyawhyahutelkulh. ꞌInkꞌez ndunnah
ndi tse bukꞌédiltsꞌut, hoolah hutele.”

19Lizwif náwhulnuk bumoodih, ꞌinkꞌez Moses beꞌ dustlꞌus
ꞌukꞌununaꞌúsduguz, ꞌen chah, ꞌet soo ꞌet dzeh ꞌuhunetꞌoh, ꞌen Jesus
hiyólhchoot hukwaꞌhutꞌen. ꞌEt whuntsꞌih dune hubé hunuljut ꞌet hubugha
ꞌaw ꞌuhooneh ghaítꞌah. Tꞌehoninzun ndi khunek bé whutsꞌodulꞌeh, didut
buchꞌa yalhtuk hoh ꞌutni ꞌet huwa.

Yun kꞌelhla huhoolhꞌi hukwaꞌhoodulhkut
20 ꞌInkꞌez highunli, ꞌinkꞌez tsꞌahꞌun ꞌintꞌah naꞌdudilꞌi nunúlꞌi, ꞌen hitsꞌun

whehíyalhꞌa. Khun teh Jesus ye yalhtuk, ꞌi bugha hiyoolhgooh. ꞌEt tꞌeh yun
kꞌut whutꞌen bumoodih yutlꞌahíyoolhtelh. ꞌEn ꞌintꞌah hoolhtus tuneꞌútꞌen
neꞌutꞌen, ꞌinkꞌez tsꞌiyannah kꞌuneꞌulꞌen. 21 ꞌEt nunúlꞌi hiyoodulhkut,
“Whunehodulhꞌeh tꞌetsꞌoninzun tsꞌahꞌun naꞌa yailhtuk. Tsꞌiyannah mba
lhgha ꞌintꞌah. Tsꞌahꞌun naꞌa Yakꞌusda kꞌunaꞌa dune hodilhꞌeh. 22Nedini
ndi yun hikꞌelhla hiyilhꞌi, ꞌi tax hiyúlhni, ꞌi tsꞌahꞌun tulih ꞌuhoontꞌah
hoh hubudayi cho Caesar ꞌen buba kꞌelhla tsꞌuyoolhtsilh, kꞌus ꞌawundooh
tulih?”

23 ꞌEt Jesus tꞌeooninzun ꞌaoonilhka ꞌuhutni. ꞌInkꞌez ndobúlhni, “Di ka

sóolhdzih? 24Sooneya sunalhtsꞌet nahꞌa! Ndan bunen ꞌinkꞌez boozi chah
ꞌukꞌuneꞌúsduguz?” ꞌEt ꞌuhiyúlhni, “Hubudayi cho Caesar ꞌintꞌah.”

25 ꞌEt Jesus ꞌuhutni, “Ndi hubudayi cho Caesar bubeꞌildzun, ꞌi
butlꞌanáyahle. ꞌInkꞌez Yakꞌusda bubeꞌildzun, ꞌi chah Yakꞌusda tlꞌanáhle.”

26Khunek be dune hubulh yailhtuk, ꞌi bugha ꞌaw huyoolhgooh ghaítꞌah.
Tsꞌiyannah nalh hubudáni hoh tube huba hooncha suli, ꞌinkꞌez tsꞌiyawh
tꞌehudínil.

Jesus dinadutédalh bugha hiyoodulhkut
27 ꞌEt bulunahSadducee Jesus highunindel. ꞌEn ꞌuhutni datsꞌúzsai ꞌinkꞌez

ꞌaw natsꞌukhóotnah ghaítꞌah. ꞌInkꞌez hiyoodulhkut, 28 “Dune hoodulhꞌeh
Moses daztetꞌilh neba ꞌukꞌeꞌanguz hoꞌ hoontꞌah. ꞌEt ꞌilhunuh dune buzkeh
hoolah hoh dazsai ꞌinkꞌez buꞌat khuna tꞌeh, dune bulhutsin ꞌen dughe inle
yughu naooda hubaꞌ hoontꞌah. ꞌInkꞌez bubuzkeh whúzdli tꞌeh, ꞌet ndunnah
buzkeh dazsai, ꞌen boozi hiyóolhchoot hubaꞌ hoontꞌah. 29 ꞌEt ꞌuhoontꞌah
skwunlat ꞌonus ꞌat nanah lhulhutsinkah hoonli. ꞌEn ꞌudetsahwhudelhdzulh,
ꞌat utꞌi. ꞌInkꞌez ꞌaw buzkeh hoolah hoh dazsai. 30 ꞌEt bulh nánah ꞌen ndun
tsꞌeke yughu nasda. ꞌEn chah dune buzkeh hoolah hoh dazsai. 31 ꞌEt bulh
tanah, ꞌen chah yughu nasda. ꞌEt whuz naꞌa zeh tsꞌiyawh skwunlat ꞌonus
ꞌat nanah tsꞌiyawh ndun tsꞌeke highu dáltsꞌi. ꞌInkꞌez tsꞌiyawh bubuzkeh
chahóolel hoh yahadla. 32 ꞌEt ꞌudekꞌelhꞌaz ndun tsꞌeke chah dazsai. 33 ꞌEt
dune dinadidel tꞌeh, ndun tsꞌeke ndan buꞌat tele? Ndunnah skwunlat ꞌonus
ꞌat nanah, ꞌen tsꞌiyawh ndun tsꞌeke hubughinda ꞌet huwa.”

34 ꞌEt Jesus ndobúlhni, “Dune ꞌinkꞌez tsꞌekoo teh ndi yun kꞌut tsꞌiyawh
lhgho delhtsꞌi. 35 ꞌEt ndet hoh tꞌeh whusawhúteltsꞌulh hoh ndunnah
Yakꞌusda ba hoonzoo hoh bughá whultsꞌut yaidla tah dinahudutédulh
ꞌinkꞌez yakꞌuz hutedulh. Whuz ꞌaw dune lhghu chadíltsꞌih hoꞌ hoontꞌah.
36 ꞌAw doochah yahódlah ghaítꞌah. Yakꞌusda buzkeh huzdli ꞌinkꞌez lizas
hubulh lhugha ꞌuhintꞌah. ꞌEn hudujih ꞌuhintꞌah. 37 ꞌInkꞌez Moses ꞌen
tsꞌahꞌun newhuniꞌai yaidla dinahudutédulh hoꞌ hoontꞌah. ꞌEt hoh da ꞌutꞌan
delhtan, ꞌi tah whudezkꞌun ꞌet whuntsꞌih ꞌaw whudóokꞌun ghaítꞌah. ꞌEn
Moodihti ghu yalhtuk hoh njan ndutni, ‘Abraham buYakꞌusda, Isaac
chah buYakꞌusda, ꞌinkꞌez Jacob chah buYakꞌusda ꞌintꞌah,’ ni. 38 ꞌAw

yahadla hubuYakꞌusda chailah, hukhuna hubuYakꞌusda ꞌintꞌah. Soo cho
whunulhꞌen, ꞌen be tsꞌiyannah hukhuna.”

39 ꞌInkꞌez bulunah Moses beꞌ dustlꞌus ꞌukꞌununaꞌúsduguz ꞌuhiyúlhni,
“Dune hoodulhꞌeh tube sooꞌ denja!” 40 ꞌEt whehunelhújoot ꞌAw ꞌonus ꞌun
hiyoodolhkut ghaítꞌah.

Ntsꞌenaꞌa Christ ꞌen David yutsꞌahainzut ꞌintꞌah?
41 ꞌInkꞌez ndobúlhni, “Ntsꞌenaꞌa bulunah nduhútni, Christ dahni, David

yutsꞌa hainzut ꞌintꞌah? 42David dichꞌoh ꞌet ndutni Yakꞌusda bughunek
Shun beꞌ dustlꞌus kꞌut,

‘Moodihti ꞌen SMoodihti ndi yúlhni,
Sunailhni tsꞌih sinda,

43nchꞌahudetni, ꞌen hubukꞌut nke naóolhyis mba huboolhtsilh.’
44 ꞌEt huwa David, ‘SMoodihti,’ yulhni, ntsꞌenaꞌa simba Christ ꞌen

yutsꞌuhainzut wule?”

Jesus dune ndobúlhni, “Moses bughunek
ꞌukꞌununaꞌúsduguz buchꞌa kháhdli”

45 ꞌEt tsꞌiyannah dune huyoozelhtsꞌai hoh Jesus yugha hoodulꞌeh ꞌet
ndobúlhni, 46 “Moses beꞌ dustlꞌus ꞌukꞌununaꞌúsduguz, naih nyiz, ꞌi be
húdelhtsꞌi, ꞌinkꞌez tsꞌuyi, ꞌi be ꞌóoket, ꞌet tsꞌiyannah hubodélhti hoh
dahooja buhútni, ꞌet huhóontꞌi. ꞌInkꞌez Lizwif hubuluglez kꞌus hoonzoo
hudutéltsꞌilh hukwaꞌhuninzun. ꞌInkꞌez dune ghunuda, soo kꞌus hoonzoo
huteda hukaꞌhuninzun. Nduntꞌah soo cho buka tsi hoohli! 47Tsandelh
bukoo hubugha haꞌhudunentꞌah ꞌinkꞌez bughuhuhoolhchukw. ꞌInkꞌez
ꞌaoonilhka sa cho tenahududli huhoolhꞌi. ꞌEn ꞌonus nus ꞌuwhulcho hoh
hubanahutedeh.”

Tsandelh telꞌen, huwa ínéꞌai, ꞌi

21 ꞌEt nyoh yutáꞌen hoh ndunnah soodeꞌa ꞌuhintꞌah sooneya howa
híteꞌalh, sooneya bé kat, ꞌi be hínaꞌaih, ꞌet hubunilhꞌen. 2 ꞌInkꞌez

ꞌilhunuh tsandelh telꞌen, ꞌaw ꞌiyaz yitꞌi, ꞌi nankoh sooneya chaditi, ꞌi
denáꞌaih. 3 ꞌInkꞌez ndobúlhni, “Alha ꞌún whudusni, ndun tsandelh telꞌen,

ndunnah tsꞌiyawh huba ꞌonus nus lhai denáꞌaih hoꞌ ꞌintꞌah. 4Ndunnah
soodeꞌa ꞌuhintꞌah lhai hiyítꞌi, ꞌi Yakꞌusda ba hilah zeh dehínaꞌaih. ꞌEt ndun
tsandelh telꞌen ꞌaw ꞌi yukꞌehútenalh, ꞌi tsꞌiyawh denáꞌaih.”

Njan luglez whucho hoolah whutéle, ꞌet Jesus huwu yalhtuk
5 ꞌEt bulunah ꞌaw ꞌet luglez whucho howu yahalhtuk ꞌinkꞌez ꞌuhútni,

“Lheꞌwhuldzoo tse lheꞌildzoo ꞌi be ꞌuhoolya. ꞌInkꞌez Yakꞌusda bugha
tꞌaih ꞌi chah ꞌuhoolya.” ꞌEt Jesus ndobúlhni, 6 “Ndi tsꞌiyawh nulhꞌen, ꞌet
njan whusawhúteltsꞌut tꞌeh ꞌaw lhukꞌi tse lhkꞌuchadutésdlal, tsꞌiyawh
nadúntejulh hoꞌ hoontꞌah.”

Nketꞌah ꞌuwhuténilh?
7 ꞌInkꞌez hiyoodulhkut, “Whuneoodulhꞌeh, ntsꞌohtꞌah ꞌuwhuténilh?

ꞌInkꞌez ꞌaw ꞌet nilhdukw suli tꞌeh, dantꞌi be wheóoduteltsilh?”
8 ꞌInkꞌez ndobúlhni, “Soo cho howahli. Khun teh dune nanohonooꞌah

gunih. Lhanah soozi bugha whusahútedulh ꞌinkꞌez ꞌuhudutenilh, ‘Si ꞌen
ꞌustꞌah,’ ꞌinkꞌez ꞌaw ꞌet whusawhútekulh, hutni tꞌeh, khun teh hubuntoohya
gunih. 9Dunenehughanwhulh ꞌúduzahtsꞌai tꞌeh, ꞌinkꞌez dune lhulhdulhyah
nehóninla tꞌeh, njan ꞌet ꞌudechoo whusawhútekulh hoꞌ hoontꞌah. Khun teh
whénoolhujut gunih. ꞌAwhuz whulatah, ꞌaw wheghah ilah ꞌuhoontꞌah.”

10 ꞌEt ndobúlhni, “Lhulhyoo dédowh, ꞌen lhchꞌa nehúdutedulh. ꞌInkꞌez
yinkak ndulhcho hubudayi cho be ꞌustlꞌen chah lhchꞌa nehúdutedulh.
11Lhelhdun ndulhcho hoh wheóonujut yun nutughétnah. ꞌInkꞌez dai chah
ꞌinkꞌez lhanah lhelhdun chah dada whutéleh. Dune wheoonujut hoteꞌilh,
ꞌinkꞌez hooncha hoh be wheóoduteltsilh chah hoteꞌilh.

12 ꞌEt nduwhútenilh whutsuh, ꞌet nanwhútelcholh ꞌinkꞌez dzuh
nunóhotelhdeh. Lizwif hubuluglez whumoodih, butlꞌanóhotelelh ꞌinkꞌez
tsakꞌe nohotelelh. ꞌInkꞌez hubudayi cho yun humoodih cha, si soozi bugha
hububutninuhotelelh.13 ꞌEt tꞌehsi sughakhunekunzoo, ꞌibeyatelhtuk.14 ꞌEt
hoh tꞌeh, ‘Daja doosni simba,’ noohzin gunih. 15Khunek ꞌinkꞌez bewháhnih,
ꞌi nuhtlꞌadutesꞌalh. Ndunnah nuhchꞌa hudetni, ꞌen ꞌaw nuhtsꞌoohoodódlai
ghaítꞌah. ꞌInkꞌez ꞌaw daja ꞌuhudooni ghaítꞌah. 16Nuhwhulhdusnekah,
ꞌinkꞌez nuhwhulhutsinkah, ꞌinkꞌez nuhwhulhtuskah, nuhwhulhdunekah,
whutlꞌanóhotelelh ꞌinkꞌez bulunah nuhtah nuhoteghan. 17 ꞌInkꞌez si soozi

bugha tsꞌiyannah nuhtsꞌu dutetnik. 18 ꞌEt whuntsꞌih Yakꞌusda ꞌaw nuhla
dootnih ghaítꞌah. Nuhtsigha ꞌaw lhukꞌi whuntsꞌih tinta dóokes ghaítꞌah.
19Yakꞌusda ba soo cho bulh nudelhúya. ꞌI bugha nuhzul óhtun.”

Jerusalem hoolah whutelhtsilh
20 “Jerusalem nehughan whunaꞌhúsduguz, ꞌet whunulhꞌen tꞌeh,

tꞌeoonoohzeh ꞌaw ꞌet nilhdukw suli njan keyah whuti hoolah whutelhtsilh.
21 ꞌEt ndúhooja tꞌeh, Judea whutꞌen dzulhyaz kꞌuz tsꞌih hutoolhdelh.
Ndunnah ꞌet keyah whuti ꞌet hudelhtsꞌi, tsꞌiyawh whuchꞌa hóodelh. ꞌInkꞌez
ndunnah whunat huwhutꞌi, ꞌen chah khun teh keyah whuti tsꞌih hutooya
gunih. 22 ꞌAw ꞌet dzuh nutehzut whusawhuteltsꞌulh hoꞌ hoontꞌah. ꞌEt
hubugha ꞌukꞌeꞌwheduguz, tsꞌiyawh lhaóodutenilh. 23 ꞌEt hoh dzin ndunnah
hélchan, ꞌinkꞌez ndunnah hubuzkeh ꞌeꞌúlhtꞌukw chah, ꞌen huba tube ꞌonus
nus whutétsiꞌ. Ndi yun hoontsiꞌ bukꞌe whuduteltsꞌulh ꞌet huwa. Yakꞌusda
ye húnilchꞌe, ꞌi chah dune hubukꞌeiduteltsꞌulh. 24Bulunah soh cho bukꞌa be
tsꞌiyawh hudutedúghan. ꞌInkꞌez ꞌonghunnah hitélhcholh ꞌinkꞌez lhelhdun
keyah tsꞌih hubotelhna. ꞌInkꞌez ꞌudun yun kꞌut whutꞌen, huba niꞌunduguz
whutsꞌun, Jerusalem nduhóolhcho hoh hukwꞌunátedulh.”

Yinkak dune yeꞌ whusanátedalh
25 “Sa, ꞌinkꞌez ꞌulhꞌek ooza, ꞌinkꞌez sum chah, tsꞌiyawh hoonliyaz ꞌi be

hóoduteltsilh. Ndi yun kꞌut hoh lhenyoonah dune, tsꞌiyawh tube dzuh
natedeh ꞌaw dahútenilh tꞌehonízun. Yatoo chah tatsi tadetnik hoh taba
ndulhcho yánteghus. 26Whehunuljut kꞌet, bulunah budzi ꞌustlꞌeꞌ ꞌutenilh.
Nduk yatꞌah be hóolhtus, ꞌi be ndulhcho nuhówutughetnah ꞌet huwa. 27 ꞌEt
tꞌeh, yinkak dune yeꞌ kwꞌus tah ye úlhtus, ꞌi be ꞌinkꞌez butsꞌuhayánduz, ꞌi
chah,whuz naꞌa hiyuntelhꞌilh hohwhusatéyalh. 28 ꞌEt njan nduwheóonitꞌen
tꞌeh, nduk yutoohꞌen ꞌinkꞌez whunoolhnik. Lubeshi buchꞌa nanhóotekulh
ꞌaw ꞌet niooninzut suli ꞌet huwa.”

Mai cho chun, fig hiyúlhni, ꞌi bugha whútsꞌodulꞌeh
29 ꞌEt be náwhutnuk ꞌi be whutsꞌodulꞌeh ꞌi be hubulh yalhtuk hoh njan

ndobúlhni, “Fig hiyulhni buduchun ꞌinkꞌez ꞌuyoo duchun chah nulhꞌen.

30Bindak hawhenilhꞌaz ꞌi bugha tꞌeoonohzin dain ꞌaw ꞌet nilhdukw hoꞌ
hoontꞌah. 31Nuhwheni chah whuz naꞌa nuhnalh ꞌet nduwhútꞌen tꞌeh, ꞌet
huwa tꞌeoonoohzeh ntsꞌenaꞌa hoh Yakꞌusda hubudayi cho unli ꞌaw ꞌet
nilhdukw hoꞌ hoontꞌah.

32 ꞌAlha ꞌún whudusni, kꞌan njan whudezulh, ꞌen ꞌaw yachahutésdla
ꞌet ndótenilh tsꞌiyawh ꞌet lhawhúdutenilh whutsꞌun. 33Yatꞌah ꞌinkꞌez ndi
yun kꞌut ꞌi chah hoolah whutéleh, ꞌet whuntsꞌih sughunek ꞌaw hoolah
chatesdle.”

Soo cho khahdli
34 “Etwhuntsꞌih soo cho khahdli. Khun teh zoodulhúꞌi, ꞌinkꞌez tanahtnai,

ꞌinkꞌez ndi yun kꞌut hooni ꞌet zeh huwu nuní nahzut, ndi tsꞌiyawh
ꞌi be nuhdzi be whudoobun gunih. Dooka sih ꞌet dzin hukwa tsi
chawhahlih ꞌet whusawhúteltsꞌulh. 35Hoh tꞌeh, ndi yun kꞌut ndulhcho
hoh whudune lhugooh liꞌhutenilh khun whusaóoteltsꞌulh whuz naꞌa. 36 ꞌEt
huwa ꞌahoolhyez hukwa tsi hóohli ꞌinkꞌez ntsꞌoh whute daóotenilh nuhꞌet
ꞌuwhuténilh huba soo ꞌulhúdzoo ꞌinkꞌez yinkak dune yeꞌ ꞌen bubut tehyin,
ꞌet huba tenadoohdli.”

37 ꞌAw ꞌet dzin totsuk Jesus luglez whucho dune hodulhꞌeh. ꞌInkꞌez
hulhgha totsuk ndoh dzulhyaz, Olive huwhútni, whuz whenádaih, tetelh
ka. 38 ꞌEt tsꞌiyannah ꞌuda cho luglez whucho dahúdulh hiyootuzélhtsꞌilh
ka.

Jesus whuꞌízyaz hikunúta hituzelhghelh ka

22 ꞌAw ꞌet lhes nachantulhúdoh, ꞌi nahitetꞌulh, ꞌaw ꞌet wheghah
whezulh. ꞌEt Hubutus Lhuseya dzin huwhútni. 2 ꞌInkꞌez nawhulnuk

degha nus dézti, ꞌinkꞌez Moses beꞌ dustlꞌus ꞌukꞌununaꞌúsduguz, Jesus
hituzilhghelh, ꞌet hukwánuta. ꞌEt dune hube hunuljut ꞌet huwa nonutꞌi be
néꞌhutꞌen. 3 ꞌInkꞌez Satan, ꞌen Judas ye ghínya. ꞌEn Iscariot hiyulhni. Lanezi
ꞌonus ꞌat nanah, ꞌen hubutah ꞌilhunuh ꞌintꞌah. 4 ꞌEt náwhulnuk bumoodih
ꞌinkꞌez lhuhudúghan bumoodih chah ꞌen hubutsꞌuwhinya ꞌinkꞌez hubulh
hukwꞌanótelhye ntsꞌenaꞌa Jesus hubutlꞌaitelhtelh ꞌet. 5 ꞌInkꞌez huhóostꞌet
hoh tsꞌahꞌunhiyúlh niwhuniꞌai ꞌinkꞌez sooneyahighan téꞌalh hiyulhni. 6 ꞌAw

ꞌet Judasbutsꞌunáhezyantsꞌenaꞌa ꞌilhuhowezdelhubuchꞌahubutlꞌaitelhtelh,
ꞌet hukwunúta.

Jesus yugha hoodulꞌeh butus lhuséya hubulh naꞌtetꞌalh lhahodule
7 ꞌEt lhes nachanteldoh, ꞌi nahitetꞌalh dzin whusawhéltsꞌut. ꞌEt Hubutus

Lhuseya ꞌet whunahulnih hoh sheep kꞌus unzoo, ꞌi nahituzelhghelh. 8 ꞌEt
Jesus, Peter ꞌinkꞌez John bulh whuzwheoobalhꞌa ꞌinkꞌez ndobúlhni, “Ahꞌus
ꞌinkꞌez neba lhaoodahleh Hubutus Lhuseya ꞌet naꞌuztetꞌalh.”

9 ꞌInkꞌez ndi hiyúlhni, “Ntsꞌe hukwaꞌninzun mba lhatsꞌódutelelh?”
10 ꞌInkꞌez ndobúlhni, “Soo zelhtsꞌai, ndet keyahwhuti nináhꞌaz tꞌeh, dune

nuhdudutéyalh. ꞌEn too be dezbun ꞌi niyaꞌa. Bukoo danátedalh tsꞌih whuz
buntóohꞌas. 11 ꞌInkꞌez bukoo whumoodih ꞌen ꞌudóohni, ‘Whuneodulhꞌeh
ndet ꞌuhoontꞌah nkoo dune ꞌilhoghudulh ꞌuhaꞌalh wheni? ꞌEt sugha
hoodulꞌeh Hubutus Lhuseya hubulh náꞌtestꞌalh.’ 12 ꞌInkꞌez ꞌet nduk yuh
hooncha lhaoodintꞌah whunóhnoolhtun. ꞌEt lhaoodahleh.”

13 ꞌEt wheháꞌaz hoh soo ntsꞌenaꞌa hubudáni, whuz naꞌa nahahooꞌai. ꞌEt
Hubutus Lhuseya wheni lhaháduja.

Jesus ꞌudekꞌelhꞌaz naꞌutꞌalh
14 ꞌEt wheghah whudezulh whusawhéltsꞌut, ndunnah lanezi ꞌonus ꞌat

nanah whelꞌa hubulh natlꞌadeda. 15 ꞌInkꞌez ndobúlhni, “Dzuh nuteszut
whutsuh sudzi ndulhcho, ꞌi be njan Hubutus Lhuseya ꞌet nohwhulh
náꞌtestꞌalh tube hukwaꞌnuszun. 16 ꞌAlha ꞌún whudusni, ntsꞌe Yakꞌusda
hubudayi cho unli, ꞌet tsꞌiyawh lhaoodutenilh, ꞌet whutsꞌun, ꞌet Butus
Lhuseya ꞌaw ꞌonus ꞌat naóostꞌalh ghaítꞌah.”

17 ꞌEt lubot yilhchoot ꞌinkꞌez beꞌaBá suchanailya yulhni ꞌinkꞌez ꞌutni,
“Ulhchoot ꞌinkꞌez tsꞌiyawh ꞌilho ahtnai. 18 ꞌAlha ꞌún whudusni, ntsꞌe
Yakꞌusda hubudayi cho unli, ꞌet whusawhuteltsꞌulh ꞌet whutsꞌun, ꞌaw ndi
mai too wusnai ghaítꞌah.”

19 ꞌEt lhes yilhchoot. BeꞌaBá suchanailya yulhni, taídalhkut ꞌinkꞌez
butainínla, ꞌet ndobúlhni, “Ndi suyustꞌe ꞌintꞌah. Nuhwhuba huwalti.
Ndahtꞌen tꞌeh, ꞌet hoh sunaoolhúnih.”

20 ꞌUhanꞌal hukwꞌelhꞌaz whuz naꞌa zeh lubot yílhchoot ꞌinkꞌez ꞌutni,
“Ndi lubot ꞌi suzkai be kꞌan khunek nuhwhuba lhadúsdla, ꞌi ꞌintꞌah,

nuhwheni nuhwhuba nadúteltꞌih. 21 ꞌInkꞌez whunulhꞌen, whuꞌizyaz dune
chꞌa detni, ꞌen njan kwꞌuzdai gha sulh usda. 22 ꞌAlhaꞌ hoontꞌah yinkak
dune yeꞌ, ntsꞌenaꞌa buba ꞌet níwhultsꞌut, ꞌet whuz naꞌa ꞌet ꞌuwhuténilh.
ꞌEt whuntsꞌih ndun dune whuꞌizyaz dune tlꞌaitelhtelh, ꞌen dáwhultsiꞌ
butsꞌuwhéltsꞌulh!” 23 ꞌInkꞌez hedichꞌoh lhutah lhuhoodulkut, “Kꞌus ndan
simba ꞌuyúlhni, ndan ꞌutenilh hoh ꞌutni?”

Yugha hoodulꞌeh hubutah, kꞌus ndan simba degha nus ncha wule?
24 ꞌEt ꞌilho dichꞌoh ꞌulhtah ꞌuhútni kꞌus ndan suba degha nus ncha wule?

25 ꞌInkꞌez Jesus ndobúlhni, “Udun yun kꞌut huwhutꞌen hubudayi cho dune
kꞌuneꞌbulꞌen ꞌintꞌah. ꞌInkꞌez ndunnah hubugha ndoh ꞌintꞌah, ꞌen netsꞌun
hinzoo ꞌuhintꞌah hubuhútni. 26 ꞌEt whuntsꞌih nuhwheni nuhtah ꞌen ndóhtꞌe
gunih! Kꞌus nuhtah ndan degha nus ꞌintꞌah wule, ꞌen ꞌudekꞌah kꞌunaꞌa
wule. Ndan nuhtsuh whudelhdzulh, ꞌen nuhwhuba neꞌútꞌen wule. 27Daja
nahzun? Kꞌus ndan degha nus ꞌintꞌah? Ndan kwꞌuzdai kꞌusda ꞌuteꞌalh ka,
kꞌus yuba neꞌútꞌen? ꞌEt whuntsꞌih nuhwheni nuhtah nuhwhuba neꞌútꞌen,
ꞌen ꞌustꞌah. 28Nuhwheni ahtꞌah dzuh nususzut, ꞌet nduhóolyez hoh sulh
ꞌéhtꞌe. 29 ꞌEt seꞌaBá stlꞌahóꞌai hoh hubudayi cho usdli, whuz naꞌa nuhwheni
chah hubudayi cho tehleh nuhgha hóꞌai. 30 ꞌEt ntsꞌe hubudayi cho usdli, ꞌet
sukwꞌuzdai kꞌut sulh ꞌutehꞌalh ꞌinkꞌez sulh ꞌutehtnai. Kwꞌusuda cho dezti,
ꞌi ꞌet hukwꞌudutelhútsꞌilh ꞌinkꞌez lanezi ꞌonus ꞌat nat Israel hitsꞌuhainzut
bulh dédowh huba nahutehyeh.”

Jesus, ꞌen Peter ꞌuyúlhni, “Tꞌesunuzínzun dutanilh”
31 ꞌInkꞌez neMoodihti ꞌutni, “Simon, Simon, soo zelhtsꞌai! Satan tube

nuhkaꞌ ninzun. Tlꞌo mai kꞌunaꞌa lhtahahontéyulh hukwaꞌninzun. 32 ꞌEt
whuntsꞌihmba tenadesdli, ndetmba ꞌalhaꞌ ꞌustꞌah, ꞌet ꞌaw nla kꞌéhahooltsꞌit
ghaítꞌah. ꞌInkꞌez ndet sutsꞌu nanínja tꞌeh, nyulhutsinkah ꞌen hilhtus
nabolhtsilh.”

33 ꞌEt whuntsꞌih ndi yúlhni, “SMoodihti lhadústꞌah nyulh tesyalh,
tsakꞌedutesꞌalh ꞌinkꞌez nyulh datésah.”

34 ꞌInkꞌez ꞌuyúlhni, “Peter ndi nyudúsni, kꞌan dzin ligok dune ꞌuduténilh
whutsuh, tat, ‘ꞌAw ndun tꞌenuzuszun,’ dutanilh.”

Tsꞌiyawh lhawhúdoneh hubaꞌ hoontꞌah
35 ꞌInkꞌez ndobúlhni, “Hoh da whénwhalhꞌa hoh, sooneya zus,

ꞌezdlai chah, ꞌinkꞌez nuhkesgwut, ꞌi tsꞌiyawh be ꞌet. ꞌAw ih hoonliyaz
whechandunuzáhdzit?” ꞌInkꞌez, “Hoolah!” hiyulhni.

36 ꞌInkꞌez ndobúlhni, “Et kꞌan sooneya zus ꞌinkꞌez be neꞌughe utꞌi,
whute yóolhchoot. ꞌInkꞌez ndan soh cho chaitꞌih, ꞌen budzoot ye ꞌóket
ꞌinkꞌez soh cho lhukꞌi óket. 37 ꞌEt huwa ꞌun whudusni Yakꞌusda bughunek
kꞌut si sugha ꞌukꞌuneꞌúsduguz, ꞌi tsꞌiyawh lhaóodoneh hubaꞌ hoontꞌah. ꞌEt
nduwhutni, ‘Ndunnah ꞌukꞌunucháꞌhustꞌen hubun dultꞌah hudooni,’ ni. ꞌEt
huwa si sugha ꞌukꞌuneꞌúsduguz lhawhúdoneh hubaꞌ hoontꞌah.”

38 ꞌInkꞌez ꞌuhiyúlhni, “NeMoodihti njan whunilhꞌen nankoh soh cho ꞌet
ꞌustan.” ꞌInkꞌez ndobúlhni, “I ꞌaw ꞌet soo ꞌúltsuk.”

Jesus, ꞌen Gethsemane ꞌet tenadudli
39 ꞌAw ꞌet tinánja hoh whutsuh da hukwꞌunaꞌa dzulhyaz, Olive ꞌi yukꞌuz

whenaja. ꞌInkꞌez yugha hoodulꞌeh chah whehínandel. 40Whuz hunindel
hoh ꞌet ndobúlhni, “Tinkꞌus úntehtꞌuk whuchꞌa ténadahdli.” 41Ntsꞌe tse
nadulhꞌus, ꞌet nduwhuldzah tsꞌih bughuninínya. Dugwútsi be ninínya
ꞌinkꞌez tenadudli. 42 ꞌEt ndutni, “ꞌAbá hukwaꞌninzun tꞌeh, ndi be dzuh
nuteszut, ꞌi sughu naoolchoot. ꞌEt whuntsꞌih ꞌaw si hukwaꞌnuszun kꞌunaꞌa
ilah. Nyun hukwaꞌninzun kꞌunaꞌa ꞌuhóneh!” 43 ꞌEt ndus de yakꞌuz lizas be
hoodiltsai. ꞌEn ulhtus nayúlhtsi. 44Tube budzi nduda hoh ꞌonus nus ꞌíltus
hoh tenadedli. ꞌUskai kꞌunaꞌa butsꞌuhalhdzilh hoh yun nadúluz.

45Tenadedli ꞌistlꞌeꞌ ꞌudeja ꞌinkꞌez dinadija hoh yugha hoodulꞌeh tso kꞌet
nahunéstez hoh bughunanja, 46 ꞌinkꞌez ndobúlhni, “Di ka sahtez? Dooka
sih tinkꞌus nóohtꞌuk dinadahdelh ꞌinkꞌez whuchꞌa tenadahdli.”

Jesus ꞌaw ꞌet hiyílhchoot
47 ꞌAwhuz yalhtuk hoh khunyaz lhanah dune whuz de údulh, Judas

hiyulhni, ꞌen butsuh uyalh. ꞌEn lanezi ꞌonus ꞌat nanah hubulh ꞌilhunuh
ꞌintꞌah. Jesus yughah neninya naiduntetsꞌoos ka. 48 ꞌInkꞌez Jesus ndi
yúlhni, “Judas, yinkak dune yeꞌ nadutantsꞌoos ꞌi be ih whunéstꞌi hoh
butlꞌaítalhtelh?”

49 Jesus bunat nuhudelhúya, dawhútenilh honalhꞌen, ꞌet ꞌuhiyúlhni,

“NeMoodihti soh cho be ih lhtsꞌutedughan?” 50 ꞌInkꞌez ꞌilhunuh yuzih
seyin, Lizwif náwhulnuk degha nus dezti be ꞌulhna nalhnih tsꞌih yudzo
habeꞌ yalhtꞌo.

51 ꞌInkꞌez Jesus ndobúlhni, “Njan dutésnilh, ꞌet stlꞌawháhꞌaih.” ꞌInkꞌez
ndunnah budzo yutꞌagheznai ꞌinkꞌez soo naꞌyinla.

52 ꞌEt náwhulnuk hubumoodih, luglez whucho nehúghan hubumoodih,
ꞌinkꞌez butsuh whudelhdzulh chah highu nindel, ꞌinkꞌez Jesus ndó bulhni,
“Di ka soh cho ꞌinkꞌez tultꞌoh chah nuhle ꞌundunustꞌih hukwꞌunaꞌa
sukaóotehdel? 53Dzin totsuk luglez whucho nuhtah sída hoh, ꞌaw hoh
da ꞌaw sóolhchoot hukwa chaꞌzáhtꞌen inle. ꞌEt whuntsꞌih kꞌan netsudule,
tsahólhgus yuh usda nuhmoodih tele, ꞌaw ꞌet nuhwhuba níꞌhunentꞌo.”

Peter ꞌutni, “Ndun dune ꞌaw tꞌenuzuszun”
54 ꞌAw ꞌet Jesus hiyilhchoot ꞌinkꞌez náwhulnuk degha nus dezti highu

dáhinilhti. ꞌInkꞌez Peter yoo niz de yuneyalh. 55 ꞌEt naneztlꞌoo tuz whuniz
tsꞌih kwun húdulhkꞌan ꞌinkꞌez ꞌilho nátlꞌahudeltsꞌi. Peter ꞌen chah hubutah
usda. 56Kwun zih usda hoh ꞌilhunuh ꞌustlꞌe tsꞌekeyaz yunen tsꞌih yunilhꞌen
ꞌinkꞌez ndi yúlhni, “Ndun dune ꞌen chah yulh ꞌutꞌen inle.”

57 ꞌEt whuntsꞌih yutsꞌoodesdlai ꞌinkꞌez ndi yúlhni, “Tsꞌeke, ndunnah
dune ꞌaw ntꞌechanuzuszun.”

58 ꞌEt hukwꞌelhꞌaz ꞌastlꞌiyaz inle hoh ꞌet ꞌuyoon cha ndi yúlhni, “Nyun
chah hubulh ꞌilhunuh ꞌunintꞌah.” ꞌEt whuntsꞌih Peter ꞌutni, “ꞌAwundooh!”

59 ꞌEt doochah ꞌilhuh hukwꞌeꞌhunintꞌo ꞌet ꞌuyoon cha ndi yúlhni, “Alhaꞌ
hoontꞌah ndun ꞌen chah yulh ꞌutꞌen. Galilee whutꞌen ꞌilhunuh ꞌintꞌah ꞌet
huwa.”

60 ꞌEtPeterndundunendiyúlhni, “Awdajadini ꞌawntꞌechaoonuzúszun!”
ꞌAwhuz yalhtuk hoh lígok dune ꞌudéja. 61 ꞌEt neMoodihti Peter yutsꞌun
nalhúꞌa ꞌinkꞌez yunen tsꞌih yunalhꞌen. ꞌEt Peter ꞌahoh neMoodihti yughunek
yunalnik daja yudani inle hoh ndiyulhni, “Ligok dune ꞌuduténilh whutsuh
tat ntꞌechasunuzínzun dutanilh.” 62 ꞌEt Peter ꞌaz whinya ꞌinkꞌez tube intse.

Nehughan, ꞌen Jesus highu nolhúya
63Ndunnah dune Jesus yilhchoot, highudloh ꞌinkꞌez hiyoolhchis.

64 ꞌInkꞌez hina kꞌúnaꞌuzguz ꞌinkꞌez hiyoonukat ꞌinkꞌez hiyoodulhkut, “Neba
nus whunóolhꞌen nedini ndan ꞌunyinla nyunezkuk?” 65 ꞌInkꞌez lhat hoontsiꞌ
hoh hichꞌa yalhtuk.

Jesus naheyelh hububut nehinílhti
66 ꞌAw ꞌet yilhkai ibulh dune tsuh whudelhdzulh, nawhulnuk degha

nus dézti nahúltꞌah, Moses beꞌ dustlꞌus ꞌukꞌununaꞌúsduguz chah, ꞌen
ꞌilhuhowezdel ꞌinkꞌez huba naheyelh but nihinilhti. ꞌInkꞌez ꞌuhiyúlhni,
67 “Nyun Christ inli tꞌeh, nedíni!” ꞌEt ndobúlhni, “Ndun whudáni tꞌeh, ꞌaw
nuhwhuba ꞌalhaꞌ doosni ghaítꞌah.

68Sichah hoonliyaz nuhoodulhkut tꞌeh, ꞌaw sudóohni ghaítꞌah ꞌinkꞌez
ꞌaw sula nadoohtnih ghaítꞌah. 69Kꞌan whutsꞌun Yinkak Dune Yeꞌ nalhnih
tsꞌih Yakꞌusda whelhtus whuda.”

70 ꞌInkꞌez tsꞌiyawh ꞌuhutni, “Nyun Yakꞌusda buYeꞌ ih ꞌintꞌah?” ꞌEt
ndobúlhni, “Tsꞌahꞌun naꞌa ꞌudahni, si ꞌen ꞌustꞌah.”

71 ꞌInkꞌez ꞌuhutni, “Aw ꞌonus ꞌun bugha hoonli highun nedóoni hukwa
chaꞌtsꞌunízun. Whenichꞌoh buzek tsꞌudántsꞌo.”

Jesus, Pilate but néhinilhti

23 ꞌEt dune ꞌilhohuwezdel tsꞌiyawh dináhudidel ꞌinkꞌez Pilate but
nehínilhti. 2 ꞌAw ꞌet hikꞌe whehoniꞌai ꞌinkꞌez ꞌuhutni, “Ndun dune

Lizwif tinkꞌus úbunilhtꞌuk ꞌet bulh nátsꞌuhooꞌai. ꞌInkꞌez hubudayi cho
Caesar tsꞌun ndi yun kꞌelhla hiyilhꞌi, ꞌi tax hiyulhni, ꞌet chah whuchꞌa
bunéyoot. ꞌInkꞌez didut hubudayi cho Christ tsꞌutni, ꞌen usdli naꞌdudútni.”

3 ꞌEt Pilate yoodulhkut, “Nyun ih Lizwif hubudayi cho inli?” ꞌEt Jesus
ꞌutni, “A, ꞌalhaꞌ dini.”

4 ꞌEt Pilate, ndunnah Lizwif bumoodih, ꞌinkꞌez ꞌilhohuwezdel ndobúlhni,
“Ndun dune ꞌaw hoonli tintaꞌ ꞌantꞌen bugha nachawhusꞌal.”

5 ꞌEt ꞌonus nus huhunílchꞌe ꞌinkꞌez ꞌuhutni, “Yun kꞌut Judea ndulhcho
hoh, Galilee yun kꞌut, ꞌinkꞌez njan chah, dune nuhchꞌa nihudoodelh whuz
naꞌa whebodulhꞌeh.”

Hubudayi cho Herod, ꞌen chah Jesus yóolhdzih
6 ꞌEt Pilate njan oozalhtsꞌa hoh, huboodulhkut, “Ndun dune Galilee

whutꞌen ꞌintꞌah?” 7 ꞌEt Pilate Jesus hubudayi cho Herod bukeyah beꞌildzun
unli tꞌeoonanzin, ꞌet ꞌahoh yutsꞌu wheyálhꞌa. Ndun hubudayi cho ꞌen chah
hoh da soo ꞌet Jerusalem ꞌutꞌen inle.

8Herod tubehoontꞌi hohJesusyutelhꞌen. ꞌEt tube sawhutsꞌunyuntelhꞌilh
hukwaꞌninzun ꞌet huwa. ꞌEt lhat hoh yulh údantsꞌo inle. Khun teh huwa
ꞌétꞌen dunalh ꞌuhooleh. 9 ꞌInkꞌez khunek lhai be yoodulhkut. ꞌEt whuntsꞌih
Jesus yutsꞌun tꞌédusnih. 10 ꞌEt hoh da zeh njan ndúwhutꞌen ndunnah
nawhulnuk degha nus dézti ꞌinkꞌez Moses beꞌ dustlꞌus ꞌukꞌununaꞌúsduguz,
tsꞌiyawh dináhudidel ꞌinkꞌez whúske be hikꞌehóoꞌai. 11 ꞌEt Herod ꞌinkꞌez
yuba nehughan, ꞌen hubulh tsꞌiyawh hoonliyaz huba chaílah hininzun
ꞌinkꞌez highudloh. Hubudayi cho nayitsꞌuz, ꞌi be híyalhti ꞌinkꞌez Pilate tsꞌun
whunahíyalhꞌa. 12 ꞌEt dzin Pilate ꞌinkꞌez Herod bulh dune nulhuhulhtsi.
Whutsuh da lhchꞌa hudetni inle.

Pilate Jesus butlꞌayálhti datetsah ka,
ꞌinkꞌez Barabbas huba yulanadetnik

13 ꞌAw ꞌet Pilate nawhulnuk degha nus dézti, dune kꞌuneꞌbulꞌen,
ꞌinkꞌez tsꞌiyannah dune, tsꞌiyawh ilho hubughezdla, 14 ꞌinkꞌez ndobúlhni,
“Ndun dune tinkꞌus hubunilhtꞌuk kꞌunaꞌa sughu nulhti. ꞌEn nuhwhubut
soo tsꞌahꞌun naꞌa bugha nunéstai. ꞌEt whuntsꞌih ndet bukꞌéwhahꞌai ꞌaw
hoonliyaz bugha nachawhúsꞌal. 15 ꞌAwundooh! ꞌInkꞌez Jesus, ꞌen Herod
butsꞌun nohwhulhwhélhꞌa. ꞌEn chah hoh tinkꞌus ꞌintꞌah yughunachahóoꞌal.
Ndun dune ꞌaw hoonli hukwa daóotsah hoolah. 16 ꞌEt hiyootelhtsus ꞌinkꞌez
bulanadutesnih.”

17 ꞌEt njan butus lhuseya naꞌhutꞌalh, ꞌet naoodezulh totsuk, ꞌilhunuh
dune tsakꞌediꞌai, ꞌen lanaꞌhudutnih. ꞌEt whuz naꞌa bukꞌah tsꞌih ꞌuhoontꞌah.
18 ꞌIlho hitsꞌuhahúyih ꞌinkꞌez ꞌuhutni, “Barabbas neba bula nadintnih,
ꞌinkꞌez ndun dune sulhghe!” 19Barabbas ꞌen bugha lhtahuwhuntꞌai hoh
ꞌilhunuh dune selhghi ꞌet hukwa tsakꞌeyaꞌai inle.

20 ꞌEt whuntsꞌih Pilate Jesus lanadutetnih hukwaꞌninzun, ꞌet
ꞌilhohuwezdel doochah hubulh yaílhtuk. 21 ꞌEt whuntsꞌih ꞌonus nus
hitsꞌuhahuyih, “Lhdulalhgus kꞌeilhtih! Lhdulalhgus kꞌeilhtih!” hutni.

22 ꞌEt whulh tat ndobúlhni, “Et di ka? Ndet dáhoontꞌah hoontsiꞌ

tintaꞌ ꞌantꞌen? ꞌAw hukwꞌelha daootsah bugha nachawhúsꞌal! ꞌEt huwa
hiyootelhtsus ꞌinkꞌez bulanadutesnih.”

23 ꞌEt whuntsꞌih ꞌaw hiyoozólhtsꞌa ghaítꞌah. ꞌOnus nus hitsꞌuhahuyih,
“Lhdulalhgus kꞌeilhtih!” Nawhulnuk degha nus dézti, ꞌinkꞌez ndun dune
chah, daja hutni ꞌet hoh Pilate hichꞌaꞌ nilhde. 24 ꞌEt Pilate ntsꞌenaꞌa
hukwaꞌhuninzun hukwꞌunaꞌa yuba nahezya. 25 ꞌInkꞌez Barabbas ꞌen bugha
lhtahuwhuntꞌai hoh ꞌilhunuh dune selhghi, ꞌet hukwa tsakꞌeyaꞌai ꞌen Pilate
hubutsꞌun yulanadetnik. ꞌEt whuntsꞌih Jesus ꞌen ntsꞌenaꞌa hukwaꞌhuninzun
kꞌunaꞌa ꞌuhitelelh ka hubutlꞌayálhti.

Jesus lhdulalhgus kꞌehíyilhti
26 ꞌAw ꞌet Jesus hitelhti hoh ꞌilhunuh dune Simon hiyulhni, Cyrene

whutꞌen,wheghahkeyahtsꞌihhainya, Jesusbulhdulalhgusyubayudutootan
ka hiwus kꞌehídintan. 27Lhanah dune hiyuntezdel, tsꞌekoo chah. ꞌEn tso
hinli ꞌinkꞌez hutso. 28 ꞌInkꞌez Jesus hubutsꞌun nalhúꞌa ꞌinkꞌez ndobúlhni,
“Nuhwheni Jerusalem whutsꞌekoo, si sughahtso ilah, nuhwhenichꞌoh
khunahdutso, ꞌinkꞌez nuhwhuzkehkah chah ghahtso. 29 ꞌAlha dzin whuz
de whékulh hoꞌ hoontꞌah, ꞌet ꞌuhudooni, ‘Buzkeh hoolah, ꞌaw chaꞌhílhtsil,
ꞌinkꞌez ꞌaw ꞌuski yetchaꞌúlhtꞌukw ꞌonus nus huba soo ꞌuwhutetꞌilh.’ 30 ꞌEt
hoh dune ꞌuhudooni ‘Dzulh ꞌi uncha nekꞌénitꞌai ꞌinkꞌez dzulhyaz ꞌi chah
be nekꞌeoonookat.’

31Duchun ꞌawhuz duli hoh ꞌet whuntsꞌih ꞌawhuz njan ꞌet nduhútꞌen.
Duchun desuz tꞌeh, dawhútenilh nahzun?”a

32 ꞌEt nanahuntsiꞌ, ꞌen chah, hiyulh hubutuzelhghelh. 33 ꞌInkꞌez dzulhyaz
Calvary huwhútni, ꞌutsintsꞌun nezꞌai huwhutni, whuz hinilhti ꞌinkꞌez
lhdulalhgus kꞌehiyilhti. Ndunnah dune ntsiꞌ, ꞌilhunuh nalhnih tsꞌih ꞌinkꞌez
ꞌilhunuh ꞌintlꞌas tsꞌih, lhdulalhgus kꞌeóobuhilhti. 34 ꞌEt Jesus ꞌutni, “ꞌAbá
hubawhunaoodolnah. ꞌAwdahútꞌen tꞌehonizun, ꞌet huwa ꞌuhutꞌen.” ꞌInkꞌez
hinaih lhkꞌehíyelya ꞌinkꞌez higha ꞌaínlih.

35Dune hundelhúya ꞌinkꞌez honilhꞌen. Bumoodih chah buzih
nuhudelhúya ꞌinkꞌez highudloh hoh nduhútni, “Uyoon, hubulhyis inle. ꞌEt
a 23:31 Ndi duchun duli, ꞌi Jesus Christ ndi yun kꞌut nuséya, ꞌuwhúlhni, ꞌinkꞌez ndi
duchun désuz, ꞌi ndunnah chahúdijih ꞌuwhúlhni. ꞌInkꞌez Jesus Christ yakꞌuz whenája
tꞌeh, tube hoontsiꞌ ꞌet hubutsꞌúwheltsꞌulh, ni ho ꞌutni.

huwa ndun Christ, Yakꞌusda ꞌutahayálhti ꞌintꞌah tꞌeh, dichꞌoh ꞌududoolyih
da!”

36Nehughan chah highudloh. Hizih niníndel ꞌinkꞌezmai too duninkꞌooz,
ꞌi hitsꞌun dihidinkai. 37 ꞌInkꞌez ꞌuhíyulhni, “Lizwif hubudayi cho inli tꞌeh,
nyunchꞌoh ꞌududílyih!”

38Lhustelyazhikꞌuneꞌúzguz. ꞌUdechooGreek,Latinhubughunekkꞌunaꞌa,
ꞌinkꞌez Hebrew hubughunek kꞌunaꞌa chah, ꞌaw ꞌet lhdulalhgus kꞌut sulhti,
higha ndoh tsꞌih whehidunilhtꞌo. Ndez naꞌa njan ndutni:

NDUN ꞌEN LIZWIF HUBUDAYI CHO ꞌINTꞌAH
39 ꞌEt hintsiꞌ, hizih lhdulalhgus kꞌehiyílhti, ꞌilhunuh hichꞌá ꞌutsꞌun ꞌutni

hoh ꞌet di yulhni, “Nyun Christ inli tꞌeh, ꞌet nyunchꞌoh ꞌududílyih ꞌinkꞌez
nuwheni chah neílhyih!”

40 ꞌEt ꞌilhunuh untsiꞌ hukwaꞌyudáni hoh ndi yúlhni, “Aw Yakꞌusda bé
chanuzíljut hoh ih ꞌudini? Huba nahesda, ꞌet whuz naꞌa zeh nuwheni chah
neba nahesda. 41 ꞌInkꞌez wheni tsꞌahꞌun naꞌa neba nahesda. Daidútꞌen ꞌet
huwa kꞌan lhdulalhgus kꞌut neba kꞌelhla sidúlti. ꞌEt huwa neba ꞌukꞌelhla
whuzdli. ꞌEt whuntsꞌih ndun dune ꞌaw hoonliyaz tinta chaꞌítꞌil.”

42 ꞌEt ndun untsiꞌ ꞌen Jesus ndi yúlhni, “SMoodihti ntsꞌe hubudayi cho
inli, whuz lhgha nadinja tꞌeh, sunaoolnih!”

43 ꞌEt Jesus ndi yúlhni, “Tsꞌahꞌun naꞌa nyudusni, degha nus hoonzoo,
ꞌet kꞌan dzin sulh ꞌútantꞌilh.”

Jesus lhdulalhgus kꞌut ye khuna, ꞌi yuladetnik
44Dzetniz hukwꞌelhꞌaz 3:00 batꞌen whutsꞌun ndi yun kꞌut ndúhoolcho

6:00 whutsꞌun tsahólhgus inle. 45Sa chah ꞌaw chastꞌen suli. ꞌInkꞌez luglez
whucho dutai, ꞌi hukwa délhchooz, ꞌi chah lhulcho lhkꞌenínchꞌul. 46 ꞌInkꞌez
Jesus tube cho ꞌutni, “ꞌAbá, suyéghah ꞌi ntsꞌun bula desnik.” ꞌInkꞌez ꞌet
ndudéja ꞌaw ꞌet ꞌudekꞌelhꞌaz hanáji.

47 ꞌEt dahooja nehughan bumoodih whunalhꞌen hoh Yakꞌusda yudélhti
ꞌinkꞌez ꞌutni, “Ndun ꞌalha tsꞌahꞌundune zeh ꞌintꞌah.” 48 ꞌInkꞌez ꞌilhohuwezdel
tsꞌiyawh ꞌet nehunindel howhunalhꞌen hoh, dáhooja howhunalhꞌen, tso kꞌet
budzi kꞌut huhoolhchis ꞌinkꞌez whusanáhedel. 49Ndunnah tꞌehininzun,
ꞌinkꞌez tsꞌekoo Galilee whutsꞌun whusanáhinedel, nilhdzayaz highu
nudelhúya hoh dawhutꞌen honilhꞌen.

Joseph, ꞌen Jesus whuyíyalhti
50 ꞌEt ꞌilhunuh dune Joseph hiyulhni, ndunnah Lizwif bukúneꞌwhutꞌen,

ꞌilhunuh ꞌintꞌah. Dune unzoo ꞌinkꞌez tsꞌahꞌun dune unli. 51Ndunnah
bukúneꞌwhutꞌen, dahúja, ꞌaw huba tsꞌahꞌun chaꞌhootꞌah. Joseph ꞌen
Arimathea whutꞌen ꞌintꞌah. ꞌEn chah ndet Yakꞌusda hoh hubudayi cho
unli hubalhꞌi. 52Ndun ꞌen Pilate tsꞌun whinya ꞌinkꞌez Jesus buyustꞌe yutsꞌu
ka náꞌdutni. 53Buyustꞌe nanáyalhti hoh naih dezti, ꞌi layin hiyulhni,
ꞌi be yughaiwezduz. ꞌEt tse bet hahuhontsel, whutsꞌuh da, ꞌuyoon ꞌet
ꞌachadílhtah, ꞌet wheyíhiyalhti. 54 ꞌEt dzin wheni lhahúdutneh ꞌuhoontꞌah.
Lizwif natsꞌulyis dzin hoolhꞌen.

55 ꞌInkꞌez tsꞌekoo Galilee whutsꞌun whusahínandel, ꞌen Joseph
hiyuntezdel, ꞌet buyustꞌe wheyihiyalhti ꞌet hinalhꞌen. 56 ꞌEt whenáhedel.
Yoo sooltsun, ꞌi khe sooltsun, ꞌi chah lhahídinla. ꞌEt natsꞌulyis dzin,
Yakꞌusda bughunek be bubaꞌ hóonla, ꞌet nahelyiz.

Jesus dinadija

24 ꞌAw ꞌet ndi kꞌenílhghel ꞌudechoo dzin ꞌuhoontꞌah. Bundada ꞌuda,
tsꞌekoo ꞌinkꞌez ꞌuyoon chah bulh tsꞌun kꞌuz tsꞌih hutezdel. Yoo

sooltsun, ꞌi lhahídinla chah hitezdla. 2Tse ꞌuda ꞌudun dezꞌai hoh hotelhꞌen.
3 ꞌEt dahúnindel ꞌinkꞌez neMoodihti Jesus buyustꞌe hoolah nahuhooꞌai.
4Hububawheꞌ hooja hooyal ꞌet dáhooja hoh simba ꞌuhoontꞌah. ꞌEt khunyaz
nanah dune buzih siyin. Bunaih tube be hoodetꞌen. 5 ꞌInkꞌez ndunnah
tsꞌekoo tubewhehonelhújoot hoh butsi be nachahúnelya. Ndunnah ꞌuhutni,
“Et di ka yaidla tah dune khuna, ꞌen bukunáhta? 6 ꞌAwnjan hoolah, dinadija
hoꞌ ꞌintꞌah! ꞌAwhuz Galilee ꞌutꞌen hoh, daja nuhwhulhni, whunalhúnik.
7Ndótenilh, ‘Yinkak Dune Yeꞌ, ꞌen lubeshi ꞌulhꞌen tlꞌahítelhtelh ꞌinkꞌez
lhdulalhgus kꞌehítelhtelh ka. ꞌInkꞌezwhulh tat dzin dinadutédalh.’” 8 ꞌInkꞌez
highunek hinalnih.

9 ꞌEt tsꞌunkꞌuzhanáhedel, ꞌetndi tsꞌiyawh lanezi ꞌonus ꞌat ꞌilhunuh, ꞌinkꞌez
ꞌonghunnahchah, tsꞌiyannahndobudáni. 10MaryMagdalawhutꞌen, Joanna
chah, Mary, James beꞌama chah, ꞌinkꞌez ꞌuyoon tsꞌekoo bulh ꞌuhutꞌen, ꞌen
ꞌuhuja ndunnah whelꞌa ndo budáni. 11 ꞌEt whuntsꞌih ndunnah ꞌantsꞌih hoh
neꞌhuduni whula ꞌuhutni hubunínzun ꞌinkꞌez ꞌaw huba ꞌalhaꞌ chaꞌhudusnih.
12 ꞌEt whuntsꞌih Peter didillhah ꞌinkꞌez tsꞌun kꞌuz tsꞌih whélgai. Yuk lih

ꞌuja ꞌinkꞌez tsakꞌet whunilhꞌen. ꞌEt naih dezti, ꞌi zeh ꞌet sulhchooz hoh
yutelhꞌen. ꞌEt koo tsꞌih whenaja. ꞌEt howu nuní nuzut ꞌinkꞌez buba hooncha
dahooja hoh simba ꞌuhoontꞌah.

Jesus nanah yugha hoodulꞌeh bunalhtsꞌet hainya
13 ꞌEt dzin keyah whuyaz, Emmaus tsꞌuwhútni, nanah dune whuz

hutezꞌaz. Jerusalem whutsꞌun 7 miles batꞌen ꞌuhoontꞌah. 14Whuz heꞌus
hoh dawhútꞌen hoh howu yahulhtuk. 15 ꞌEt howu yahulhtuk dawhútꞌen
neꞌwhustꞌen hoh, Jesus hubughan ninya ꞌinkꞌez hubulh tezꞌaz. 16Hinilhꞌen
ꞌet whuntsꞌih ꞌaw butlꞌacháhooꞌal ꞌet huwa ꞌaw tꞌechahinízil.

17 ꞌInkꞌez ndobúlhni, “Wheghah ahꞌus hoh, ndet hoꞌ whudahni? Stabe
hubugha nuhdzi nduda hoh howu yalhtuk?”

18 ꞌIlhunuh, Cleopas hiyulhni, ꞌen ndi yúlhni, “Aw nyun zeh ilah ih
ntsꞌoh teh kꞌan neꞌwhustꞌen, ꞌaw ih ntꞌewhunuzínzun. ꞌAw Jerusalem
whutꞌen chainlah ho ih ꞌudini?”

19 ꞌEtndobúlhni, “Ndet ꞌuwhudahni?” ꞌInkꞌez ꞌuhiyúlhni, “JesusNazareth
whutꞌen, ꞌen bugha dahooja. Nus whunilhꞌen ꞌintꞌah. Yakꞌusda ꞌinkꞌez
dune chah bunalh hoolhtus hoh neꞌwhústꞌen ꞌinkꞌez hoolhtus whe chah
yaílhtuk.

20Nawhulnuk degha nus dézti, ꞌinkꞌez nuwheni nemoodih chah, ꞌen
Rome whutꞌen hiba nahuhooyeh ka butlꞌahíyalhti, ꞌinkꞌez lhdulalhgus
kꞌehíyilhti. 21 ꞌEn úncha Israel hitsꞌuhainzut nabootekulh uzninzun da.
Ntsꞌoh tunéꞌwhustꞌen whutsꞌun kꞌan ꞌaw ꞌet whúlh tat dzin ꞌuhoontꞌah.
22A, ꞌalha ꞌuhoontꞌah, ꞌinkꞌez bulunah tsꞌekoo nelh ꞌuhetꞌen, daja hutni,
tube neba hooncha. ꞌUda bundada tsꞌun kꞌuz huníndel. 23 ꞌAw hiyustꞌe
nachahíyilhtel. ꞌInkꞌez lizas haꞌen hoh ꞌen ꞌuhutni, ‘Khuna hoꞌ ꞌintꞌah!’
24 ꞌInkꞌez bulunah nelh ꞌuhutꞌen chah tsꞌun kꞌuz nahúzꞌaz. Ntsꞌenaꞌa tsꞌekoo
daja hutni, whuz naꞌa nahuhooꞌai. ꞌEt whuntsꞌih Jesus ꞌaw chahiyíꞌil.”

25 ꞌEt Jesus ndobúlhni, “Tube nuhwheni whuzahnik ahli! Ndet tsꞌiyawh
nus whunilhꞌen daja hutni, tube sa nuhdzi be nuhwhuba ꞌalha ꞌuhoneh!
26 ꞌAlha ih ꞌuhoontꞌah Christ, ꞌen dzuh nutezut huba ꞌuhoontꞌah ꞌinkꞌez ꞌet
hukwꞌelhꞌaz whudezti tsꞌih natedalh?” 27 ꞌInkꞌez Moses beꞌ dustlꞌus
ꞌukꞌununaꞌúzguz ꞌinkꞌez nus whunilhꞌen bubeꞌ dustlꞌus chah, ndai
hikꞌuneꞌúzguz ꞌen bugha, ꞌi tsꞌiyawh Yakꞌusda bughunek yubunelhtan.

ꞌEt hitánꞌen liꞌhuja ꞌinkꞌez nahiyoolhútsꞌit
28 ꞌEt keyahwheyaz hutezdel tsꞌih, ꞌaw ꞌetwheghah hedulh. ꞌInkꞌez Jesus

njan keyah wheghah lhuteyalh liꞌutꞌen. 29Duzíh wuda hukwaꞌhiyulhꞌen,
ꞌinkꞌez ꞌuhiyúlhni, “ꞌAw ꞌet sa naínꞌai, hulhgha ꞌuhoontꞌah.” ꞌInkꞌez koo
hubulh danántꞌaz buzih tedalh ka.

30 ꞌEt natlꞌahudeltsꞌi ꞌinkꞌez ꞌuhuteꞌalh. Jesus lhes yílhchoot ꞌinkꞌez
Yakꞌusda suchanailya yulhni. ꞌInkꞌez lhtaídalhkut ꞌinkꞌez hubutlꞌayánla.
31 ꞌEt hitáꞌen liꞌhuja ꞌinkꞌez nahiyoolhútsꞌit. ꞌInkꞌez khunyaz hoolah nasdli.
32 ꞌEt ꞌulhódutni, “Nus de ti nelh yalhtuk ꞌinkꞌez Yakꞌusda bughunek daja
ni whunenulhtun hoh ꞌaw ih nedzi dézkꞌun líꞌtsꞌintꞌah inle?”

33 ꞌEt wheghah ꞌuhunetꞌoh hoh dihudíndel ꞌinkꞌez Jerusalem tsꞌih
nahutesdel. ꞌEt lanezi ꞌonus ꞌat ꞌilhunuh ꞌinkꞌez hubulh ꞌuhutꞌen, tsꞌiyawh
ndet ꞌilhoh ꞌúhintꞌah hoh hubughun nahúndel, 34 ꞌinkꞌez njan ꞌet hudelhtsꞌi
ꞌuhutni, “Alha neMoodihti dinadija hoꞌ ꞌintꞌah! ꞌInkꞌez Simon yunalh
be hóodiltsai!” 35 ꞌInkꞌez ndunnah nanah ti dahooja ꞌet hubugha hubulh
náhohoolnuk ntsꞌenaꞌa Jesus lhes taídalhkut hoh ndun unli nahiyoolhútsꞌit.

Jesus dichꞌoh hubuniz be hóodiltsai
36 ꞌAwhuz howu yahalhtuk hoh, Jesus dichꞌoh hubuniz be hóodiltsai,

ꞌinkꞌez ndobúlhni, “Nohwhulh soo whudooghel.”
37 ꞌEt whuntsꞌih hubugha haꞌnejoot ꞌinkꞌez tube hunelhújoot. Dune

dazsai butsen haꞌen huninzun. 38 ꞌInkꞌez ndobúlhni, “Dahoontꞌah huwa
whenlhujut? ꞌInkꞌez dahoontꞌah huwa nuhdzi yuh hoh nuhwhuba nawh
ꞌuhoontꞌah? 39Sula ꞌinkꞌez suke chah nulhꞌen. Si ꞌustꞌah. Stꞌagháhnaih
ꞌinkꞌez sunulhꞌen! Suyustꞌe chah hoonli ꞌinkꞌez sutsꞌun chah. Dune butsen
ꞌaw nduchaítꞌah, buyustꞌe ꞌinkꞌez butsꞌun chah hoolah, tsꞌiyawh bulh
ꞌustꞌah.”

40 ꞌAw ꞌet ndudáni hoh, dula ꞌinkꞌez duke chah hubunalhtsꞌet niyuzdla.
41Huhóontꞌi ꞌinkꞌez tube huba hooncha, ꞌet whuntsꞌih ꞌawhuz huba ꞌalhaꞌ
chaꞌhootꞌah. ꞌInkꞌez ndobúlhni, “Aw njan tsꞌuyi, ꞌi cháhtꞌih?” 42 ꞌEt lhook
sutꞌe, ꞌi ꞌinkꞌez honey, ꞌi yooꞌalh ka higha híninla. 43 ꞌI yílhchoot ꞌinkꞌez
hubunalh yaꞌal.

Jesus whubunulhtun Yakꞌusda bughunek daja ni
44 ꞌInkꞌez ndobúlhni, “Awhuz nohwhulh ꞌústꞌah da ndi khunek ꞌi da be

nohwhulhyalhtuk, tsꞌiyawh lhaoodonehMosesbeꞌdustlꞌus ꞌukuneꞌusdúguz,
ndunnah nus whunilhꞌen, ꞌinkꞌez Yakꞌusda bughunek Shun beꞌ dustlꞌus
kꞌut chah, si sugha ꞌukꞌuneꞌúsduguz.”

45 ꞌEt hubeni tꞌehonoozehkabutlꞌa hóꞌai Yakꞌusdabughunek tꞌehinoozeh
ka. 46 ꞌInkꞌez ndobúlhni, “Ndi ꞌi ꞌukꞌuneꞌúsduguz hoh ꞌet ndutni, Christ,
ꞌen dzuh nozut hubaꞌ hoontꞌah, ꞌinkꞌez whulh tat dzin dinadija hubaꞌ
hoontꞌah, 47 ꞌinkꞌez boozi bugha hoh tsꞌiyannah bulubeshi chꞌa bubeni
naháhundunooleh, ꞌinkꞌez bulubeshi huba ꞌún tukuk chah, ndi bugha boozi
hubugha tsꞌiyannah ndudóohni. ꞌEt njan Jerusalem ꞌet choo wheꞌdoohtꞌen.
ꞌEt hukwꞌelhꞌaz tꞌeh, YunKꞌutWhutꞌenwhebodoolhꞌeh. 48 ꞌInkꞌez nuhwheni
dunewhúntelhtun ahli hoh ahtꞌah. 49 ꞌInkꞌez soozélhtsꞌai, ndi seꞌaBánuhtsꞌu
yoozi, ꞌi nuhtsꞌo tlꞌadutesꞌalh. ꞌEt whuntsꞌih yakꞌuz ndus de whelhtus, ꞌi
nuhkꞌedúteltsꞌulh ꞌet whutsꞌun, Jerusalem ꞌet zeh doolhútsꞌi.”

Jesus nduk yakꞌuz whenálti
50 ꞌAw ꞌet Bethany whuz nabuninla. Bula nduk ꞌuyínla ꞌinkꞌez

Yakꞌusda yoodulhkut hubutsꞌunwuzoo ka. 51 ꞌAwhuz Yakꞌusda yoodulhkut
hubutsꞌun wuzoo ka, hubuchꞌa nduk yakꞌuz whenabeꞌwhéldzut. 52Hitsꞌun
teniꞌnalhdzin, ꞌinkꞌez tube huhóontꞌi hoh Jerusalem tsꞌih whunáhedel.
53 ꞌInkꞌez ꞌahoolhyez luglez whucho hudelhtsꞌi hoh Yakꞌusda hidelhti
ꞌinkꞌez daldzoo hoꞌ ꞌintꞌah hutni. ꞌEt ndoh honeh.



Yakꞌusda Bughunek Unzoo ꞌI
John Yukꞌunéꞌuzguz

(John)

Ndi khunek ꞌilhuz ꞌintꞌah

1 Soo ꞌudechoo wheꞌwhuditꞌen ꞌet khunek hoonli ꞌinkꞌez ndi khunek ꞌi
Yakꞌusda yulh ꞌintꞌah. Ndi khunek ꞌi Yakꞌusda ꞌintꞌah. 2Ndun ꞌen soo

ꞌudechoo da whutsꞌun Yakꞌusda bulh ꞌintꞌah.
3 ꞌEn bula gha tsꞌih tsꞌiyaitsuk ꞌulya ínle. Di ꞌulya, ꞌi tah ꞌaw ilhukꞌi

chaꞌyílil hoolah. 4Be tsꞌúkhuna ꞌen butsꞌun haídanzut ꞌinkꞌez ndi be
tsꞌukhuna ꞌi tsꞌiyannah dune huba be whétꞌen ꞌintꞌah. 5Be whétꞌen
tsahólhgusa yuh tsꞌih whéndi ꞌinkꞌez tsahólhgus yuh tsꞌih haínya, ꞌaw
yuchꞌa ꞌoolhdeh ghaítꞌah.

6 ꞌIlhunuh dune Johnb hiyulhni, ꞌen Yakꞌusda whusayálhꞌa. 7Ndun dune
ꞌen tsꞌiyannah dóni ndi be whétꞌen, ꞌi bugha. ꞌEn bugha tsꞌiyannah huba
ꞌálha ꞌuhotꞌe. 8Ndun John, ꞌen ꞌaw be whétꞌen ilah ꞌintꞌah. ꞌEn ꞌintꞌah
be whétꞌen, ꞌi bugha tsꞌiyannah dóni ꞌintꞌah. 9Ndun tsꞌahꞌun be whétꞌen,
tsꞌiyannah dune ndi yun kꞌut kꞌeínya, ꞌen ndi be whétꞌen hubughaiteꞌalh.

10Yun kꞌut inda. Ndi yun ꞌuyínla ꞌet whuntsꞌih yinkak dune
tꞌehinóozin. 11Dulh whútꞌen ꞌen lhtahaoobanla ꞌinkꞌez hubutaninya
hoh ꞌaw chahayílhcholh. 12 ꞌEt ndan hoꞌ ꞌintꞌah hiyílhchoot, Yakꞌusda
buzkeh huzdli ꞌet hubugha óoniꞌai. Ndan boozi huba ꞌálhaꞌ yintꞌah. 13 ꞌAw
dune hitsꞌuhaínzut whula tsꞌih ilah Yakꞌusda buzkeh huzdli, kꞌus buyustꞌe
hukwaꞌnínzun huwa ilah, kꞌus dichꞌoh dune hukwaꞌhuninzun huwa chah
ilah, Yakꞌusda ꞌen bugha zeh huwhuzdli.

14 ꞌEt ndi khunek Yakꞌusda unli, ꞌi dune suli ꞌinkꞌez netah dune inle, ꞌet
hoh dadélti tsꞌonalhꞌen. Ndi yé dezti, ꞌi Yakꞌusda ꞌilhunuh zeh buYeꞌ yé
dezti ꞌi ꞌintꞌah. Ye unzoo ꞌi ꞌinkꞌez khunek ꞌalhaꞌ ꞌintꞌah ꞌi zeh ye dézbun.
a 1:5 Ndi tsaholhgus yuh tsꞌiyaini hoontsiꞌ ꞌinkꞌez tinkꞌus ꞌíntꞌah ꞌi ni ho ꞌutni. b 1:6 “ꞌEn
Zan Badis,” ꞌulhni.

15 ꞌEn bugha John hubudáni inle, dune bulh yálhtuk hoh, “Ndun ꞌen

nuhghu dáni, skꞌelhꞌaz whusatéyalh ꞌet whuntsꞌih whutesdleh whutsuh,
ꞌuda ꞌet khuna hoꞌ ꞌintꞌah, ꞌet sugha ndoh ꞌintꞌah,” hubúlhni. 16 ꞌInkꞌez
yé dezbun ꞌi tsꞌiyawh neghaíninla. Dzin totsuk ye unzoo ꞌi neba ꞌonus
ꞌun ꞌintꞌah. 17Yakꞌusda bughunek ꞌi bukꞌuneꞌtsꞌootꞌen, ꞌi Moses ꞌen bugha
netlꞌaidáꞌai ínle. ꞌEt whuntsꞌih kꞌan Jesus Christ ꞌen bugha ye unzoo, ꞌi
ꞌinkꞌez khunek ꞌalhaꞌ ꞌintꞌah, ꞌi neghaltsꞌut. 18 ꞌAw Yakꞌusda ꞌen yaꞌen,
ꞌet ꞌaw ꞌilhunuh buYeꞌ, beꞌaBá degha nus yukꞌensiꞌ Yakꞌusda bugha ꞌet
wheinélhtan.

Johndunetoobeꞌulhꞌen, ꞌenndóbulhni ꞌawndunChrist ꞌenilahꞌustꞌah
19 ꞌEt ndunnah Lizwif Jerusalem huwhutꞌen, náwhulnuk ꞌinkꞌez

Levitenah, ꞌen John butsꞌun wheóobahalhꞌa hiyoodolhkut ndan unli ꞌet
hukwa. ꞌEt John ndobúlhni, 20 soo tsꞌahꞌun naꞌa ꞌaw whutsꞌu chaoodídlai
hoh hubudáni, “Aw Christ, ꞌen ílah ꞌustꞌah,” hubúlhni.

21 ꞌEt hiyoodulhkut, “Ndan inli? Elijah tulih ꞌintꞌah?” “ꞌAwundooh,”
hubúlhni. “Yakꞌusda be nus whunílhꞌen hubughi yatuk inle, ꞌen tulih
ꞌintꞌah?” hiyúlhni. ꞌEt chah, “ꞌAwundooh,” hubúlhni.

22 ꞌEt ꞌuhiyúlhni, “Aw ndan hóꞌ nintꞌah? Nyunchꞌoh daja hoꞌ dini? ꞌEt
tsꞌahꞌun neꞌdíni, ꞌet ndez naꞌa ndunnah whuz denételhꞌa hubuzdóoni,”
hiyúlhni.

23 ꞌEt John ndobúlhni,
“Si ꞌustꞌah ꞌaw dune chahóotꞌih tsꞌih dultul hoh

tsꞌiyannah dune hubudúsni,
neMoodihti lhuteyalh hoonzoo ꞌinkꞌez lhkꞌowhudezꞌa

huba whulhtsi.
ꞌEt Yakꞌusda ꞌen be nus whunilhꞌen Isaiah ndutni ínle,” ndobúlhni.

24 ꞌEt ndunnah John butsꞌun whetsꞌiyalhꞌa ndunnah Pharisee bulunah
zeh ꞌuhintꞌah. 25 ꞌInkꞌez doochah hiyoodulhkut, “Aw Christ, kꞌus Elijah,
kꞌus ndun Yakꞌusda ꞌen be nus whunilhꞌen, ndunnah ilah ꞌintꞌah tꞌeh, di
ka dune too béꞌ bilhꞌen?” hiyúlhni.

26 ꞌEt John ndobúlhni, “Si too ꞌi be dune too beꞌ ꞌulhꞌen, ꞌet whuntsꞌih
nuhwhutah ꞌilhunuh dune hoonli, ꞌen ꞌaw tꞌenuzáhzun. 27 ꞌEn ꞌintꞌah
skꞌélhꞌaz whusatéyalh sughanus dezti hoꞌ ꞌintꞌah. ꞌAw bukechun ketlꞌoolh
buba kꞌunaídutesꞌuk, whuntsꞌih huba soo chaꞌlhudzooh,” hubúlhni.

28Keyah Bethabara huwhútni Jordan tookꞌoh whanchꞌaz whuzꞌai, ꞌet

John dune too beꞌ ꞌóbulhꞌen.
29 ꞌOm bun dzin Jesus yutsꞌun úyalh hoh John yutelhꞌen, ꞌinkꞌez

ꞌutni, “Nulhꞌen, Yakꞌusda busheepyaz ꞌintꞌah. ꞌEn ꞌutꞌen, yinkak dune
hubulubeshi hubutsꞌunáyule, hubúlhni. 30 ꞌEnbugha ꞌunwhudúsni skꞌelhꞌaz
whusatéyalh,whutesdlehwhutsꞌu, ꞌudakhunahoꞌ ꞌintꞌah, ꞌethuwasughanus
dezti hoꞌ. 31Ndan unli ꞌaw seni be tꞌénuzúszun inle, ꞌet huwa nuhwheni
Israel butsꞌuháhde nuhwhutsꞌun whuz haya be tꞌewhunoolhzeh ꞌinkꞌez
too zeh ꞌi be too beꞌ ꞌun whulhꞌen, ꞌi bugha ndan ꞌintꞌah soo cho
tꞌewhunoohzeh,” hubúlhni.

32Njan ꞌet Jesus bugha John ndutni, “Ndoni dutꞌaiyaz nduwhútꞌen hoh
yakꞌuz tsꞌih hadánde ꞌinkꞌez bukukꞌeyinde buyulh ꞌintꞌah. 33Hoh da ꞌaw
seni be tꞌéoonuzúszun ndun ꞌintꞌah, ꞌet whuntsꞌih Ndun whuz de sutélhꞌa
too zeh ꞌi be dune too beꞌ oolhꞌen ka, ꞌen sudáni, ‘Ndan Ndoni ndus de
yukꞌédiltsꞌut ꞌinkꞌez ꞌilhuz yulh ꞌíntꞌah, ꞌen ꞌintꞌah Ndoni be dune too beꞌ
ꞌulhꞌen unli.’ 34 ꞌEt whunalhꞌen. Soo tsꞌahꞌun khunek be nuhwhudúsni,
ꞌalha ndun ꞌen Yakꞌusda buYeꞌ ꞌintꞌah,” hubúlhni.

35 ꞌOm bun dzin John ꞌinkꞌez yugha hoodulꞌeh nanah ꞌet huyuzin.
36 Jesus hoh wheghah uyalh hoh John yunilhꞌen, “Nulhꞌen ndun Yakꞌusda
buSheepyaz ꞌintꞌah!” hubúlhni.

37Ndunnah nanah dune John yugha hoodulꞌeh daja ni hidántsꞌo hoh
Jesus Christ hiyuntezꞌaz. 38 Jesus hubutsꞌun úyalh hubunilhꞌen hineꞌus
hoh ꞌet huboodulhkut, “Di kunahta hoh ꞌahtꞌen?” hubúlhni. ꞌEt ꞌuhiyúlhni,
“Rabbi, ntsꞌe hoontꞌi?” (ꞌEt ndi khunek “Rabbi” ꞌi Lizwif kꞌunaꞌa dune
hoodulhꞌeh ni ho ꞌutni.) ꞌEt Jesus hubúlhni, 39 “Anih, whunoolhꞌen sih!”
hubúlhni. ꞌEt hiyúlh tezꞌaz ꞌinkꞌez ntsꞌe sída ꞌet honalhꞌen. ꞌEt dzin
nduhoolyez hoh hizih hinke ꞌet hoh da 10:00 batꞌen ꞌuhunetꞌoh.

40 ꞌEt ndunnah nanah dune John hidántsꞌo huwa Jesus hiyuntezꞌaz, ꞌen
ꞌilhunuh, Andrew hiyulhni, ꞌen Simon Peter bulhutsin ꞌintꞌah. 41 ꞌEn ꞌahoh
dulhutsin, Simon hiyulhni, ꞌen yughu ninya ꞌinkꞌez yudáni, “NdunMessiah
ꞌaw ꞌet natsꞌilhti,” yúlhni. (Ndi boozi Messiah, Christ ni ho ꞌutni.) 42 ꞌInkꞌez
Jesus ꞌen yughu inílhti. Jesus yunalhꞌen ꞌinkꞌez ndi yúlhni, “Nyun Simon
Jonas buyeꞌ ꞌen ꞌunintꞌah, ꞌet whuntsꞌih Cephas nyuhuduténilh,” yúlhni.
(Ndi Cephas ꞌi Peter ꞌi zeh ꞌintꞌah ꞌinkꞌez ꞌi “tse” ni ho ꞌutni.)

43 ꞌOm bun dzin Jesus Galilee tsꞌih teyalh hukwaꞌninzun. Whuz ninya
hoh Philip hiyúlhni, ꞌen nayilhti ꞌinkꞌez “Sunanyalh,” yúlhni.

44Philip ꞌenkeyahBethsaidahuwhútniwhutꞌen ꞌintꞌah.Keyah ꞌetAndrew

ꞌinkꞌez Peter bulh ꞌet huwhutꞌi. 45 ꞌEt Philip ꞌen Nathanael hiyúlhni, ꞌen
nayilhti, “Ndun dune Moses dude dustlꞌus kꞌut yugha ꞌukꞌuneꞌúzguz,
ꞌinkꞌez Yakꞌusda be nus whunilhꞌen highun ꞌukꞌuneꞌúzguz, ꞌen natsꞌilhti.
ꞌEn ꞌintꞌah Jesus, Joseph buyeꞌ unli. Keyah Nazareth huwhútni, ꞌet whutꞌi,”
yúlhni.

46 ꞌEt Nathanael ꞌutni, “Ntsꞌenaꞌa simba hoonliyaz ꞌunzoo ꞌi Nazareth
tsꞌih haóoltsꞌit?” ꞌEt Philip ꞌutni, “Anih, sulh ínꞌus ꞌinkꞌez whunolhꞌen sih!”
yúlhni.

47 ꞌEt Jesus Nathanael ꞌaz de úyalh yunilhꞌen ꞌinkꞌez yugha ꞌet ndutni,
“Ndun ꞌen soo Israel butsꞌuhainzut ꞌintꞌah, ꞌaw tínkꞌus ꞌuhóontꞌah teh
nuchaꞌustꞌen,” ni.

48 ꞌEt Nathanael Jesus yoodulhkut, “Dí bugha tꞌewhunínzun dantꞌun
dune usdli?” ꞌEt Jesus ꞌuyúlhni, “Mai chun tꞌah sinda da, Philip ꞌanih
nyuduténilh whutsuh da, ꞌet ꞌuda nyunalhꞌen,” yúlhni.

49 ꞌEt Nathanael ndi yúlhni, “Rabbi, ꞌalhaꞌ Yakꞌusda buYeꞌ inli ꞌinkꞌez
Israel hitsꞌu hainde, huba hubudayi cho chah inli,” yúlhni.

50 ꞌEt Jesus ndi yúlhni, “Mai chun tꞌah sinda hoh nyunalhꞌen nyudúsni.
ꞌEt huwa Yakꞌusda buYeꞌ usdli mba ꞌálha ꞌuhoontꞌah, ꞌet whuntsꞌih ꞌonus
nus tsꞌun ꞌonus nus hooncha, ꞌet whuntalhꞌilh. 51 ꞌEt soo tsꞌahꞌun ꞌunintꞌah
nyudusni, yakꞌuz daꞌ dutézkez ꞌinkꞌez Yakꞌusda hubulizas ndus de hahándel
ꞌinkꞌez doochahwhenáhudéde ndun YinkakDune Yeꞌa ꞌen butsꞌun ꞌuhutꞌen,
ꞌet whuntalhꞌilh,” yúlhni.

JesushuwaꞌétꞌentúneꞌutꞌenꞌethuwaduneꞌenChrist ꞌintꞌahtꞌehonózin

2 ꞌEt whulh tat dzin hoh Galilee yun kꞌut ꞌet ꞌilhun keyah Cana
huwhútni, ꞌet keyah ꞌet kꞌan nalhgha húsduke huba honélhnik. ꞌEt

Jesus beꞌama ꞌen chah ꞌet usda. 2 Jesus ꞌinkꞌez yugha hóodulꞌeh ꞌen chah
hubughunahúzdel. 3 ꞌEt njan lhghahúsduke ba honelhnik whutah ꞌet ndi
mai too ntsol súli. ꞌEt Jesus beꞌama yughu ninya ꞌinkꞌez ꞌuyúlhni, “Aw
mai too chahítꞌih.”

4 Jesus ꞌet ndi yúlhni, “Tsꞌeke dantꞌi ka ꞌuyoon ba ꞌuhoontꞌah ꞌet si
hukwaꞌsudini, njan ꞌet ꞌaw suba ꞌet nichaꞌhunestꞌo!”

a 1:51 Yinkak dune yeꞌ ni, ꞌet dichꞌoh naꞌdudútni.

5 ꞌEt beꞌama ndunnah ustlen, ꞌen búlhni, “Daja nuhwhúlhni hoh

tunéꞌoohtꞌen.”
6 ꞌEt njan lhkꞌuta tse ꞌoosaꞌ cho, too hiye ꞌílhdzun wheni, ꞌet súla.

Lhanah Lizwif hube ꞌutꞌen kꞌah hukwꞌunꞌa lanaꞌhuldeh wheni.
7 ꞌEt Jesus ndunnah ustlen, ꞌen hubúlhni, “Ndi tse ꞌoosaꞌ cho tsꞌiyawh

too be nadulhbun.” ꞌEt soo tsꞌiyawh budah whutsꞌun yanahídelhbun.
8 “Aw ꞌet buyéꞌ ꞌahkaih ꞌinkꞌez ndun njan howunli, ꞌen butsꞌun yéhkalh,”

hubúlhni. ꞌInkꞌez bulah hitsꞌun whinkai.
9Ndi too mai too suli, ꞌi ꞌaw ntsꞌez de hahuyalhdze ndan howunli ꞌen

tꞌéoonízun, ꞌet whuntsꞌih ndunnah ustlen, ꞌen hiyínkai, ꞌen tꞌehonínzun.
ꞌInkꞌez ndet huwunli ꞌen dune ꞌat utꞌi, ꞌen ꞌanih yúlhni, 10 ꞌinkꞌez ndi
yúlhni, “Dune tsꞌiyannah ndi mai too unzoo, ꞌi choo howu hínilhdze, ꞌet
hukwꞌelhꞌaz sooꞌ neltsuk hutni, ꞌet ꞌinkꞌez hukwꞌelhꞌaz ꞌintꞌah ꞌi mai too ꞌi
bughuhínilhdze. ꞌEt nyun ndi unzoo, ꞌi ꞌudekꞌah whutsꞌun ontun!” yúlhni.

11Njan keyah Cana Galilee yun kꞌut whuzꞌai ꞌet soo ꞌudechoo Jesus
huwa ꞌétꞌen teh whenáꞌditꞌen, ꞌinkꞌez dádelti ꞌet hóbunelhtan. ꞌI bugha
hodulꞌeh ꞌen bugha ba ꞌalha yintꞌah suli.

Jerusalem luglez whucho Jesus ꞌuhooket tinábunenyoot
12Hukwꞌelhꞌaz Jesus keyah Capernaumhuwhutni tsꞌih whinya. Beꞌama,

bulhutsinkah, ꞌinkꞌez yugha hoodulꞌeh chah, ꞌaw sa ilah ꞌet hudáltsꞌi.
13 ꞌAw ꞌet wheghah whúdezulh ndet da Lizwif bukoo Yakꞌusda lizas

Butus Lhuséya whunahulnih,a ꞌet Jesus Jerusalem tsꞌih whénya. 14 ꞌEt
luglez whucho whunaꞌnesdutlꞌoo wheyah tsꞌih tézya ꞌet dune ꞌeꞌóoket
hubunílhꞌen.Khunai cha,musdus cha, sheep cha, ꞌinkꞌez dutꞌaiyaz cha, dove
hiyúlhni, hiye ꞌóoket, ꞌinkꞌez dune sooneya lhkꞌenáhudunedzih, ꞌen chah ꞌet
ꞌuhutꞌen. 15Tlꞌoolhyaz be dutsus inla. ꞌI be khunai tsꞌiyawh tinaínenyoot.
Sooneya lhkꞌenáhundunedzih chah hubuzooneya nus wheyantsut, ꞌinkꞌez
kwꞌuzdai chah yun tezdla. 16 ꞌInkꞌez dutꞌaiyaz be ꞌóoket ndó bulhni, “Kꞌan
ꞌaw ꞌet tináꞌnuhle! ꞌAw seꞌaBá bukooyah ꞌet ꞌeꞌóohket bakoo whulhtsi
ilah!” hubúlhni.

a 2:13 Nawhudezulh totsuk ꞌilhunahowudulh ꞌinkꞌez ndi sheep kꞌus unzoo ꞌi nahiyutꞌalh.
Njan whewhúnhulnih hoh da Yakꞌusda yun kꞌut Egypt tsꞌe hanaóobanla da.

17 ꞌEt ndunnah yugha hoodulꞌeh ꞌet whunahulnih huwa ꞌukꞌuneꞌhuzguz

ꞌi daja ni, ꞌet ndutni, “Njan nkoo hukwaꞌnuszun kꞌet ꞌantsꞌih siyah
whudezkꞌun liꞌnustꞌah.”

18Lizwif ꞌuhiyúlhni, “Njan ntsꞌoh teh neꞌíntꞌen ntsꞌez naꞌa ꞌíntꞌen
hooncha túneꞌintꞌen, ꞌet whunénilhtun?”

19 ꞌEt Jesusndobúlhni, “Njanbukoowhudézti nuhwhenihoolahwhulhtsi
ꞌinkꞌez tat dzin inle tꞌeh, ꞌet dinaoodutésꞌalh.”

20 ꞌEt ndunnah Lizwif ꞌuhiyúlhni, “Njan koo whudézti dit lanezi ꞌonus
ꞌat lhkꞌutat naoodezut hoh lhaoodúlya. ꞌEt daja ninzun hoꞌ dini, tat
dzin whutuh zeh dinaoodutáꞌalh dini,” hiyúlhni. 21 ꞌEt njan Jesus bukoo
whudézti howu yalhtuk hoh, dichꞌoh buyustꞌe, ꞌi yughu yalhtuk ho
ꞌutni ínle. 22 ꞌEt huwa Jesus Christ dázsai hubutuh dinadija hoh yugha
hoodulꞌeh whunahulnih daja hubúlhni inle da, ꞌinkꞌez Yakꞌusda bughunek
ꞌukꞌuneꞌúsduguz, ꞌi ꞌinkꞌez khunek ꞌi Jesus ye yaílhtuk, ꞌi bulh daja ni
tsꞌiyawh huba ꞌálha ꞌuhoontꞌah.

23 ꞌAwhuz Jerusalem ꞌet ꞌutꞌen hoh Hubutuh Lhusíya, ꞌet whutah
neꞌwhutꞌen, bulunah ndunnah Jesus yunilhꞌen ntsꞌoh túneꞌutꞌen, ꞌet huwa
kꞌus lhanah boozi huba ꞌalhaꞌ yintꞌah suli. 24 ꞌEt whuntsꞌih Jesus dichꞌoh
chah ꞌaw dune hubutꞌachanítan, tꞌeoobunínzun dune dahíntꞌah ꞌet huwa.
25 ꞌInkꞌez ꞌaw ꞌuyoon dune dahíntꞌah ꞌet ndudóoni ghaítꞌah, dichꞌoh dune
dahíntꞌah chah tꞌeoobunínzun ꞌet huwa.

Jesus Nicodemus yúlhni doochah zeh whutanle huba ꞌuhoontꞌah

3 ꞌIlhunuh dune Pharisee bulh dezulh, ꞌen ꞌilhunuh Lizwif hubutsuh
whudelhdzulh, ꞌen Nicodemus hiyulhni. 2 ꞌEn ꞌulhꞌek ꞌet Jesus yughu

ninya ꞌinkꞌez ndi yúlhni, “Rabbi, Yakꞌusda yulh ꞌintꞌah dune, ꞌen zeh njan
huwa ꞌétꞌen tuneꞌootꞌen huba ꞌuhoontꞌah. ꞌEt huwa soo tꞌetsꞌonínzun dune
hoodulhꞌeh Yakꞌusda tsꞌih haínya inli hoꞌ nintꞌah.”

3 ꞌEt Jesus ꞌuyúlhni, “Soo tsꞌahꞌun naꞌa nyudúsni, dune doochah zeh
whuzdli tꞌeh, ꞌet tꞌeh zeh Yakꞌusda hubudayi cho unli whuteꞌilh.”

4 ꞌEt Nicodemus ndi yúlhni, “Ntsꞌenaꞌa suba ꞌilhunuh dune tube yeꞌun
uzulh, ꞌen doochah ꞌuhóoleh hoꞌ dini? ꞌAw whulh nat beꞌama yuchan
naooja ꞌinkꞌez doochah ꞌuhóoleh ghaítꞌah!” yúlhni.

5 ꞌEt Jesus ndi yúlhni, “Soo tsꞌahꞌun naꞌa nyudúsni, dune too ꞌinkꞌez
Ndoni be chah whuzdli tꞌeh, ꞌet zeh ntsꞌe dune Yakꞌusda hubudayi cho

unli ꞌet ꞌaw dahóoya ghaítꞌah. 6Ndun dune bugha whuzdli, ꞌen dune
budune ꞌintꞌah, ꞌinkꞌez ndan Ndoni be whuzdli, ꞌen Ndoni budune ꞌintꞌah.
7 ꞌEt nyudúsni nuhwheni doochah zeh hóhle hubaꞌ hoontꞌah. Khun teh ꞌet
huwa mba hócha gunih! 8Nilhtsꞌi deltsꞌulh liꞌhoontꞌah. Nilhtsꞌi dintsꞌo ꞌet
whuntsꞌih ntsꞌez de hadéltsꞌut kꞌus ntsꞌe duteltsꞌulh ꞌaw ntꞌéoonuzínzun.
ꞌEt whuz naꞌa zeh ꞌaw ntꞌéoonónzin ghaítꞌah ntsꞌenaꞌa dune Ndoni be
whuzdli,” yúlhni.

9 ꞌEt Nicodemus ndi yúlhni, “Et ntsꞌenaꞌa ꞌuwhutétꞌilh?”
10 ꞌEt Jesus ndi yúlhni, “Et nyun Israel butsꞌuhainde whubodilhꞌeh inli,

ꞌinkꞌez ntsꞌenaꞌa njan tꞌéoonuzínzun? 11Soo tsꞌahꞌun naꞌa njan nyudúsni,
tꞌétsꞌonínzun ndet howu yatsꞌulhtuk ꞌinkꞌez tsꞌahꞌun naꞌa nuhwhutsꞌútni
ndai tsꞌaꞌen ꞌinkꞌez nuhwheni ꞌaw neghunek nuhwhuba ꞌalhaꞌ chaꞌítꞌah.
12Ndi yun kꞌut ntsꞌoh tulih néꞌwhutꞌen, ꞌet hubugha ꞌún whudusni, ꞌet
whuntsꞌih nuhwhuba ꞌálha chaꞌhóotꞌah ntsꞌenaꞌa simba nduk yakꞌuz
néꞌwhutꞌen, ꞌet hubugha ꞌún whudusni, ꞌet nuhwhuba ꞌalha ꞌuhotꞌe?
13 ꞌAw ꞌilhunuh dune nduk yakꞌuz whenya hoolah, ꞌaw ꞌilhunuh zeh ꞌuja
ndus de yakꞌuz haínya. ꞌEn ꞌintꞌah Yinkak Dune Yeꞌ unli, ꞌen ꞌintꞌah
yakꞌuz whukeyah whuzꞌai. 14 ꞌUda ꞌaw dune chahahóotꞌih ꞌet Moses ꞌen
tlꞌughus kꞌedéltsi dibeꞌ yudilhtsi inle, whuz naꞌa Yinkak Dune Yeꞌ dibe
naꞌhidóolhtsih huba ꞌuhoontꞌah. 15 ꞌEt huwa ndunnah ꞌen bugha huba
ꞌalha ꞌuhoontꞌah, ndan ꞌaw dachatesa,a ꞌilhuz wule wheni hutenalh.

16Yakꞌusda dalhcho ꞌi be ndi yun kꞌut dune húbukꞌensiꞌ, ꞌaw ꞌilhunuh
zeh buYeꞌ ꞌen hubugha ínilhti. ꞌEn bugha ndan huba ꞌalhaꞌ yintꞌah ꞌaw
dachahútesa, ꞌilhuz wheni hukhutena ꞌet huwa. 17 ꞌAw dune ba nahuteyeh
ílah Yakꞌusda buYeꞌ ndi yun kꞌuz yutélhꞌa. ꞌEn bugha ndi yun kꞌut whutꞌen
ꞌen tsꞌiyannah hudoojih, ꞌet wheni ndi yun kꞌuz yutélhꞌa. 18Ndunnah
huba ꞌálhaꞌ yintꞌah ꞌen ꞌaw huba nachahutésyel. ꞌEt ndunnah ꞌaw huba
ꞌálha chaꞌyítꞌah, ꞌen ꞌuda huba nahézya hoꞌ hintꞌah, ꞌaw Yakꞌusda buYeꞌ
boozi ꞌaw huba ꞌalha chaꞌyítꞌah ꞌet huwa. 19 ꞌEn ꞌintꞌah be whétꞌen unli
ndi yun kꞌeínya. ꞌI ꞌaw ꞌi hikachaꞌnízun njan tsahólhgus yuh ꞌet ꞌonus
nus tinchꞌaꞌuhútꞌih, ꞌet huhóontꞌi. ꞌEt huwa huba nahooyeh. 20Ndunnah
hoontsiꞌ tuneꞌhútꞌen, ꞌen ndi be whétꞌen hitsꞌudutnik. ꞌEt huwa ndi be
whétꞌen, ꞌaw hitsꞌun tóoya ghaítꞌah, dooka tinkꞌus neꞌhútꞌen ꞌet tsꞌet
haootéltsꞌulh ꞌet whuchꞌa. 21 ꞌEt whuntsꞌih ndan tsꞌahꞌun naꞌa ꞌetꞌilh,
a 3:15 Njan ndachátesa ni, ꞌaw neyustꞌe ilah, nezul ꞌinkꞌez neyégha gha yalhtuk ni ho
ꞌutni.

ꞌen ndi be whétꞌen tsꞌun teyalh, ꞌet hoh tsꞌiyannah tꞌehonózin, ntsꞌoh
tuneꞌútꞌen, Yakꞌusda ꞌen bugha neꞌtsꞌootꞌen.”

John dune too be neꞌúlhꞌen Jesus yuba whudélhti
22Njan hoh túneꞌwhustꞌen hukwꞌelhꞌaz Jesus ꞌinkꞌez yugha hoodulꞌeh

Judea yun kꞌut tsꞌih whehándel. ꞌEt yugha hoodulꞌeh higha nudáltsꞌi
ꞌinkꞌez dune too beꞌ hubalhꞌen. 23Hoh da John ꞌen chah keyah Aenon
huwhútni, keyah Salem huwhútni wheghah whuzꞌai, ꞌet dune too be
ꞌoobalhꞌen, ꞌet too lhai ꞌet huwa. Dune hitsꞌu lhadulh ꞌinkꞌez bulunah
dune too beꞌ binla. 24 ꞌEt John nkꞌácha tsakꞌechalhtsꞌit ꞌet huwa. 25 John
yugha hoodulꞌeh Lizwif bulh lhkꞌenahuditdzut Lizwif hube ꞌutꞌen kꞌah
hukwꞌunaꞌa lanaꞌhuldeh ꞌet huwa. 26 ꞌEt huwa John highu nindel ꞌinkꞌez
hiyoodulhkut, “Rabbi ndun dune ꞌilhunuh ngha hoodulꞌeh, Jordan tookꞌoh
nyaz tsꞌih, ꞌen dune hubulh yaílhtuk ínle, ꞌaw ꞌet ꞌen dune too be ꞌúlhꞌen
ꞌinkꞌez tsꞌiyannah hitsꞌún lhadulh,” hiyúlhni.

27 ꞌEt John ndobúlhni, “Yakꞌusda yugha óoniꞌai tꞌeh zeh, ꞌet huwa
hoonliyaz ꞌootꞌe ghaítꞌah. 28Nuhwhenichꞌoh ꞌet whuntsꞌih daja dusni
tꞌéoonáhzun, si ꞌaw Christ ꞌen ilah ꞌustꞌah. ꞌEt whuntsꞌih ꞌilhunuh yutsuh
whusálꞌa, ꞌen ꞌustꞌah. 29 ꞌEt nduhóontꞌah hoh, ꞌilhunuh dune tsꞌeke
yughusda, ꞌen ꞌat utꞌi ꞌintꞌah. ꞌEt hubukꞌentsiꞌ yuzih suyin ꞌinkꞌez yughunek
yoozélhtsꞌai whuz naꞌa tube yuba hóontꞌi. ꞌEt huwa sichah whuz naꞌa tube
cho hoonústꞌi.a 30 ꞌOnus nus tube cho hidóolhti ꞌinkꞌez si hukwꞌelhꞌih suba
hodóolhti, ꞌet whuz naꞌa ꞌuhótꞌe hubaꞌ hoontꞌah.

31Ndun ndus de haínya, ꞌen tsꞌiyannah hubugha ndoh ꞌintꞌah ꞌinkꞌez
ndan yinkak tsꞌih haínya, ꞌen yinkak dune unli, ꞌet huwandi yun kꞌut hoonli,
ꞌi zeh highu yalhtuk. ꞌEt ndun yakꞌuz haínya, ꞌen tsꞌiyannah hubugha ndoh
ꞌintꞌah. 32 ꞌInkꞌez ndet ndun whunalhꞌen ꞌinkꞌez whudántsꞌo, ꞌet ꞌuyoon
chah hubúlhni, ꞌet whuntsꞌih daja hubúlhni ꞌaw highunek chaílhcholh.
33Ndun yughunek ilhchoot daja ni, ꞌen ꞌutni ndun Yakꞌusda ꞌen buba ꞌalhaꞌ
yintꞌah, ni. 34Ndun ꞌen Yakꞌusda whusayálhꞌa, ꞌen ꞌinkꞌez didut Ndoni be
yudelhbun, ꞌet huwa Yakꞌusda bughunek zeh be yálhtuk. 35Yakꞌusda ꞌen
buYeꞌ yukꞌensiꞌ ꞌet huwa tsꞌiyaintsuk kꞌúneꞌ hoolꞌen, ꞌet yugha óoniꞌai.
36NdunnahYakꞌusda buYeꞌ buba ꞌalha yintꞌah, ꞌilhuzwheni be tsꞌúkhuna, ꞌi
a 3:29 Ndun dune ꞌat utꞌi ꞌen Jesus Christ dultꞌah, ꞌinkꞌez bukꞌesiꞌ, ꞌen John dune too be
ꞌulhꞌen dultꞌah ni ho ꞌutni.

huyitꞌi, ꞌinkꞌez ndunnah huba ꞌalhaꞌ chaꞌyítꞌah, ꞌen ꞌawhonoolhꞌen ghaítꞌah,
Yakꞌusda yé hubulh húnilchꞌe ꞌahoolhyez wheni bukꞌuz ꞌuztétꞌilh,” ni
John.

ꞌIlhunuh tsꞌeke Samaria yun kꞌut whutꞌen, Jesus
ꞌilhuz wheni be tsꞌukhuna ꞌi bugha yulh yálhtuk

4 ꞌEt ndunnah Pharisee hiyulh údantsꞌo hoh ꞌuhíyulhni, “Jesus ꞌen John
degha nus lhanah dune chah yugha hoodulꞌeh suli, ꞌinkꞌez dune too

be ꞌúlhꞌen chah ꞌutꞌen,” hutni. 2 ꞌEt whuntsꞌih ꞌalha Jesus ꞌaw dichꞌoh ilah
dune too beꞌ bulhꞌen, yugha hoodulꞌeh, ꞌen zeh ꞌuhutꞌen. 3 ꞌEt neMoodihti
ꞌet Judea yun kꞌut whuchꞌa nanja ꞌinkꞌez Galilee tsꞌih natesja.

4Nadalh hoh Samaria yun kꞌut hoh lhunátedalh, 5 ꞌinkꞌez Samaria yun
kꞌut keyah Sychar huwhútni tsꞌih ninya. Njan keyah ꞌet yun kꞌut Jacob
buyeꞌ Joseph yugha óoniꞌai ínle, ꞌet wheghah whuzꞌai. 6 ꞌEt Jacob too kꞌet
ꞌuhóonla, ꞌet whuzꞌai. ꞌEt Jesus tube sa nuséya ꞌinkꞌez ninéntsai, ꞌet huwa
too kꞌet whuzih ꞌet nátlꞌadeda. ꞌEt 6:00 ꞌuhúnetꞌoh hoh ꞌutꞌen.

7 ꞌEt usda hoh ꞌilhunuh tsꞌeke, Samaria whutꞌen, ꞌen too kéya. ꞌEt Jesus
ndi yúlhni, “Too sugha nínkaih!” yúlhni. 8Dichꞌoh zeh ꞌintꞌah, yugha
hoodulꞌeh keyah tsꞌih tsꞌiyi hootekulh tsꞌih whehándel ꞌet huwa.

9 ꞌEt ndun Samaria tsꞌeke ꞌen ꞌuyúlhni, “Nyun Lizwif ꞌunintꞌah ꞌinkꞌez
si Samaria tsꞌeke ꞌustꞌah, ꞌinkꞌez di ka dini too sutsꞌun kaꞌ dini?” Lizwif,
ꞌen Samaria whutꞌen ꞌaw buka chaꞌhunízun.

10 ꞌEt Jesus ndi yúlhni, “Yakꞌusda huwa íniꞌai, ꞌi tꞌeninzun tꞌeh, ꞌinkꞌez
ndun ꞌutni nyulh yálhtuk hoh too ntsꞌu ka ꞌutni, ꞌen tꞌenínzun tꞌeh, ꞌet nyun
ꞌuda oodolhkut ꞌinkꞌez ndai too bugha hiye khuna, ꞌi da nughá yoolhdzeh
inle,” yúlhni.

11 ꞌEt ndun tsꞌeke ndi yúlhni, “Nyun ꞌaw be taꞌónkalh ꞌi chaíntꞌih,
ꞌinkꞌez njan too kꞌet nádalhdzat, ntsꞌenaꞌa ndi too be tsꞌúkhuna, ꞌi be
ꞌútankalh? 12Netsuh whudelhdzulh Jacob ꞌen njan too kꞌet neghaóoniꞌai.
Didut, buyeꞌkah, ꞌinkꞌez bughunai teh, njan too kꞌet ꞌet too hutnai ínle,
nyun buba nus incha ninzun ih?” yúlhni.

13 ꞌEt Jesus ndi yúlhni, “Ndunnah njan too kꞌet too utnai, doochah
zeh taꞌhóosde hulhih, 14 ꞌet whuntsꞌih ndunnah too bugha ítelhdzoh, ꞌi
hiyetnai tꞌeh, ꞌaw ꞌonus ꞌat taꞌhóde ghaítꞌah. Ndun ndi too bugha ínilhdze,
ꞌi too ꞌahoolhyez ninli ꞌintꞌah, ꞌi be ꞌahoolhyez wheni hukhutena,” yúlhni.

15 ꞌEt tsꞌeke ndi yúlhni, “Hoh ndi too ꞌudíni ꞌi sugha nílhdzeh, ꞌet

huwa ꞌaw ꞌonus ꞌun tachaꞌootuzesde ꞌinkꞌez ꞌaw ꞌonus ꞌat njan too ooskalh
ghaítꞌah.”

16 “Nki ꞌanih díni ꞌinkꞌez ꞌen bulh dez náhtꞌus,” yúlhni Jesus.
17 ꞌEt tsꞌeke ꞌutni, “Aw suki hoolah hoh ꞌustꞌah.” ꞌEt Jesus ndi yúlhni,

“Sooꞌ dini! Tsꞌahꞌun udíni, ꞌaw nki chah hoolah dini.
18Tꞌéoonúszun skwunlanah nkikah inle, ꞌinkꞌez kꞌan bughusinda, ꞌen

chah ꞌaw nki ilah ꞌintꞌah. ꞌEt tsꞌahꞌun naꞌa ꞌudenja,” yúlhni.
19 ꞌEt tsꞌeke ndi yúlhni, “Nyun nus whunilhꞌen tulih ꞌunintꞌah? 20Netsuh

whudelhdzulhndi dzulhkꞌut ꞌet teni ꞌuhunilhzun ínle. ꞌEt nuhwheni ꞌudúhni
Jerusalem ꞌet ꞌilhun whuzꞌai, ꞌet dune teni ꞌuhunoolhzin huba ꞌuhoontꞌah,”
yúlhni.

21 ꞌEt Jesus ndi yúlhni, “Mba ꞌalha ꞌudoosni, ꞌilhudzin dez whéltsꞌulh
hoh ꞌuhoontꞌah, ꞌaw ndi dzulh kꞌut kꞌus Jerusalem ꞌet zeh ilah Yakꞌusda
butsꞌuténi ꞌuntelhdzin hoh ꞌuhoontꞌah. 22Nuhwheni ndai butsꞌun téni
ꞌunulhdzun ꞌi ꞌaw nuhwheni be tꞌenuzúhzun. Wheni ndun butsꞌuténi
ꞌuznilhdzun tꞌezninzun, Lizwif hubulagha tsꞌih zeh dune hudutejih ꞌet
huwa. 23Ndet whuz de whúdezulh kꞌan ꞌet huba ꞌuhoontꞌah, tsꞌahꞌun
naꞌa teni ꞌuhunilhzun soo ndzi ndulhcho ꞌi be tsꞌahꞌun naꞌa Yakꞌusda
hitsꞌun téni ꞌuhunoolhdzin wheni. Nduntꞌah Yakꞌusda bukaꞌnuta butsꞌun
téni ꞌuhunoolhdzin ka. 24Yakꞌusda nudúdeh ꞌi unli hoꞌ ꞌintꞌah. ꞌInkꞌez
ndunnah hitsꞌun téniꞌ hunilhdzun, ꞌen tsꞌahꞌun naꞌa buyégha be hitsꞌun
teni ꞌunoolhdzin hubaꞌ hoontꞌah,” yúlhni.

25 ꞌEt ndun tsꞌeke ndi yúlhni, “Tꞌéoonúszun ndun Messiah whusatéyalh,
ndun Christ hiyúlhni, ꞌen whusaínya tꞌeh, dutsuk newhuntelhtun.”

26 ꞌEt Jesus ndi yúlhni, “Kꞌan ꞌet ndan nyulh yálhtuk, ꞌen ꞌusdli hoh
ꞌustꞌah.”

27 ꞌInkꞌez ꞌet ndutni ꞌaw ꞌet ꞌustlꞌeꞌ ꞌudeja hoh, yugha hoodulꞌeh
whusanáhedel. Tube huba hooncha Jesus ndun tsꞌeke ꞌen bulh yálhtuk,
ꞌet whuntsꞌih ꞌaw ꞌilhunuh ntsꞌih chahiyoodulhkut, “Di ka tsꞌeke ꞌen bulh
yaílhtuk?” kꞌus, “Ndet ꞌet nahooteꞌalh?” chahidínil.

28 ꞌEt ndun tsꞌeke too ye kuya ꞌi chah ꞌaw ꞌet níninꞌai ꞌinkꞌez keyah tsꞌih
whenája. ꞌEt dune tsꞌiyawh ndó bulhni, 29 “Anih! Ndun dune noolhꞌen sih!
Ntsꞌoh tula néꞌzustꞌen inle, tsꞌiyawh ndusúlhni. ꞌEn tulih Christ ꞌintꞌah?”
hubúlhni. 30 ꞌEt huwa soo tsꞌiyannah keyah tsꞌih hahándel ꞌinkꞌez Jesus
highu nindel.

31Hoda yugha hoodulꞌeh ꞌuyúlhni, “Rabbi, naꞌintꞌalh!”
32 ꞌEt Jesus ndobúlhni, “Tsꞌiyi ꞌaw nuhwheni tꞌenuzuhzun, ꞌi ústꞌi.”
33 ꞌEt yugha hoodulꞌeh dichꞌoh ꞌúlhodutni, “Uyoon dune yutéꞌalh ꞌi

yuba whusayánla ho tulih ni?”
34 ꞌEt Jesus ndobúlhni, “Ndun whuz de sutelhꞌa, ndet sutsꞌu

húkwaꞌninzun, hoh tuneꞌóostꞌen ꞌinkꞌez be ꞌutꞌen lhadóosdleh huba
ꞌuhoontꞌah. Ndi ꞌi zeh sutsꞌeyi ꞌintꞌah. 35 ꞌAwhuz dinkꞌi sanun whuzꞌai, tlꞌo
ꞌutelilh whutsꞌun. ꞌEt whuntsꞌih ꞌun whudusni hoh soozélhtsꞌai, soo cho
nuhwhuna be whunulhꞌen. Tlꞌo kꞌut ꞌaw ꞌet whudezgi tlꞌo ꞌutenilh huba.
36Ndan whutꞌas, ꞌen huba kꞌelhla hóle, ꞌinkꞌez ꞌen ꞌilhuz wúle hiye khúna,
ꞌi bughaitéltsꞌulh. ꞌEt huwa ndan ꞌaꞌnule ꞌinkꞌez ndan ꞌilhodughulhdzeh,
nahúltꞌah ꞌen hóntelhnik. 37Whuz naꞌa daja ni ꞌalha ꞌutni, ‘ꞌIlhunuh
dune ꞌen whuyeꞌ nule ꞌinkꞌez ꞌuyoon dune ꞌen haꞌnule.’ ꞌEt ndi ꞌutni ꞌi
ꞌalha ꞌuhoontꞌah. 38 ꞌAw whutsahda chaꞌzáhtꞌen ꞌet whuntsꞌih whetélhꞌa
naꞌoolhdzooh wheni. Whuz whutsuh da ꞌuyoon suba ꞌetꞌen ínle. ꞌEt kꞌan
nuhli whusáhdel ꞌinkꞌez ꞌuyoon haꞌ nanla ꞌet haꞌ nilhla,” hubúlhni.

39 ꞌEt ndun tsꞌeke, njan keyah whutꞌen, ꞌen tsꞌiyannah hubudáni,
“Dastꞌen inle, tsꞌiyawh ndusúlhni,” ni. ꞌEt huwa ꞌen bughunek bugha
lhanah Samaria whutꞌen huba ꞌalhaꞌ yintꞌah suli. 40 ꞌEt huwa Samaria
whutꞌen dune Jesus highu nindel hoh hubuzih ónda hiyúlhni. ꞌEt huwa
nat dzin ꞌet hubuzih inda. 41Bughunek ꞌi bugha tube ꞌonus nus unéltsuk,
ꞌen bugha hububa ꞌalha ꞌuhoontꞌah.

42 ꞌEt ndun tsꞌeke ꞌuhiyúlhni, “Aw nyun nghunek ꞌi bugha zeh ilah neba
ꞌalhaꞌ ꞌintꞌah, whenichꞌoh bughunek tsꞌudántsꞌo. ꞌI bugha ꞌalha ndun ꞌen
dune telhyis wheni, Christ, ꞌen ndi yun kꞌeinya tꞌetsꞌonanzin,” hiyúlhni.

43Nat dzin inle hoh Jesus Galilee yun kꞌut tsꞌih whénya, 44 ꞌinkꞌez
dichꞌoh hoh ndútni, “Yakꞌusda be nus whúnilhꞌen dichꞌoh dukeyah inda,
ꞌet whuntsꞌih, ꞌaw chahidílhti,” ni. 45Galilee yun kꞌut tsꞌih hainya hoh
ndunnah Galilee whutꞌen ꞌen dune tube huhóontꞌi hubughuninya. Didut
chah Jerusalem dzenis whuti nduhóolyez hoh ꞌet ꞌuhetꞌen ꞌinkꞌez Jesus
hinilhꞌen hoh hubunalh hooncha túneꞌustꞌen.

46Doochah Jesus Galilee yun kꞌut, keyah Cana huwhútni tsꞌih lhunásja.
ꞌEt ꞌuja too, ꞌi mai too yulhtsi ínle. ꞌEt ꞌilhunuh dune keyah dune tsuh
whudélhdzulh buyeꞌ tube únduda keyah Capernaum ꞌet. 47 ꞌEt Jesus Judea
yun kꞌut tsꞌih haínya ꞌinkꞌez Galilee yun kꞌut whuz tezya, ꞌet whulh

úduztsꞌai hoh yutsꞌun ninya, Capernaum tsꞌih dudulh nátootꞌas buyeꞌ ꞌaw
ꞌet datétsah, ꞌen soo náꞌyooleh, ꞌet hukwa yutsꞌun tedudlih.

48 ꞌEt Jesus ndi yúlhni, “Nyunalh huwa ꞌintꞌen tuneꞌustꞌen ꞌinkꞌez
hooncha tuneꞌústꞌen tꞌeh, ꞌet tꞌeh zeh nohba ꞌalha ꞌoostꞌe.”

49 ꞌEt ndun keyah dune tsuh whudélhdzulh ndi yúlhni, “Sumoodih
ꞌanih soo ꞌa! Siyaz datétsah whutsahda!”

50 ꞌEt Jesus ndi yúlhni, “Naindalh, nyeꞌ khuna.” ꞌEt dune daja yulhni,
Jesus yuba ꞌalhaꞌ deja ꞌinkꞌez whenája.

51 ꞌAwhuz bukoo whutsꞌun nádalh hoh, beꞌ ustle hidudezdel ꞌinkꞌez,
“Nyeꞌ khuna,” hiyúlhni. 52 ꞌEt huboodulhkut, “Soo ntsꞌoh da whudézulh
hoh soo naꞌuja?” ꞌEt hiyúlhni, “Hulhda 7:00 ꞌuhunitꞌoh hoh ndi dada
butsꞌuhaídeltsꞌut.”

53 ꞌEt ndun dune tꞌewhunínzun soo hoh wheghah whezulh hoh Jesus
ndi yúlhni, “Nyeꞌ khuna.” ꞌEt didut ꞌinkꞌez ꞌonghoh ꞌintꞌah tubulh, tsꞌiyawh
Jesus bugha hububa ꞌalhaꞌ yintꞌah suli.

54 ꞌEt Judea yun kꞌut tsꞌih haínya ꞌinkꞌez Galilee ꞌet ninya hoh whulh
nat Jesus hooncha tuneꞌustꞌen.

Ta dezꞌai Bethesda huwhútni, ꞌet Jesus ꞌilhunuh dune soo náꞌyinla

5 Njanhohtuneꞌwhustꞌenhukwꞌelhꞌaz ꞌetLizwifbudzeniswhuti ꞌetwheni
Jesus Jerusalem tsꞌih whinya. 2Nyoh Jerusalem ꞌet sheep ba daꞌdentan

hoonli, ꞌet wheghah tádezꞌai whuzꞌai. Njan tádezꞌai, ꞌet Hebrew kꞌunaꞌa
Bethesda huwhútni, ꞌet whunat skwunlat bun tsilh tꞌah whuzdla. 3Njan
bun tsilh tꞌah ꞌet tube lhanah nduda ꞌet husdla. Bulunah chahuwhésꞌen,
ꞌinkꞌez bulunah hubódinꞌai, ꞌinkꞌez bulunah chah nchahúghusna. ꞌEn ndi
too nutughetnah, ꞌet huba hilhꞌi. 4Soo nenaóodughidzuk teꞌwhutꞌih totsuk,
lizas ndus de hadúdoh ꞌinkꞌez ta dezꞌai, ꞌet too nunáhighelnaih. Ndan soo
ꞌudechoo toot tayih ꞌen, ntsꞌoh dantꞌi dada be nduda, ꞌet whuntsꞌih soo
naꞌutꞌih. 5 ꞌIlhunuh dune tat lanezi ꞌonus ꞌat lhkꞌudit (38) naóodezut, ꞌen
ꞌet ndúda. 6 ꞌEt sulhti hoh Jesus yunilhꞌen. Tꞌewhunínzun tube sa ꞌet ilhte.
ꞌEt ndi yúlhni, “Soo náꞌtantnilh hukwaꞌninzun ih?”

7 ꞌEt ꞌahoh dune nduda ꞌutni, “Ndi too nunaghetnaih teh, ꞌaw dune
tasóolhtelh hoolah. ꞌAwhuz whutsꞌun húkwa ꞌustꞌen hoh ꞌuyoon whusayih
ꞌinkꞌez sutsuh tayih.”

8 Jesus ꞌet ndí yulhni, “Didinyih, kwꞌusinti ꞌi ílhchoot, ꞌinkꞌez nínya!”

9 ꞌAhoh dune nduda soo náꞌuja. Yukꞌusti ꞌi yílhchoot, ꞌinkꞌez tezya. Lizwif
nahulyis ꞌet dzin ꞌet ꞌuhóoja.

10Ndun dune soo náꞌuja, ꞌen Lizwif ndi hiyúlhni, “Kꞌan dzin nahulyis
hoꞌ ꞌuhoontꞌah. ꞌAw bukwꞌusinti ꞌi ꞌaw nólhchoos huba chahóotꞌah!”

11 ꞌEt ndobúlhni, “Ndan soo náꞌsinla, ꞌen ꞌusúlhni, ‘Kwꞌusinti ꞌi ilhchoot
ꞌinkꞌez ninya,’ sulhni.”

12 ꞌEt huwa hiyoodulhkut, “Ndan hoꞌ ꞌintꞌah, ndi kwꞌusinti ꞌi ilhchoot
ꞌinkꞌez ninya nyúlhni ꞌen?”

13 ꞌEt ndun dune dichꞌoh chah ꞌaw tꞌechainízil ndan ꞌuyínla soo náꞌyinla.
Tube lhanah dune ta dezꞌai, ꞌet ꞌuhutꞌen hoh Jesus whuꞌiz tsꞌih whenya,
ꞌet huwa ꞌaw tꞌechahinízil.

14Njan ꞌet ndúhooja hukwꞌelhꞌaz luglez whucho ꞌet Jesus ndun nayilhti
ꞌinkꞌez ndi yúlhni, “Dahooja, kꞌan ꞌaw ꞌet soo náꞌinja. Lubeshi ꞌilhꞌen
ꞌustlꞌeꞌ ꞌoneh, dooka ꞌonus nus hoontsiꞌ ꞌet tsꞌih ngha hóltsꞌit!” 15 ꞌEt ndun
dune whenája ꞌinkꞌez Lizwif hubudáni Jesus ꞌen ꞌuyínla soo náꞌyinla.

16 ꞌEt huwa Lizwif Jesus dzuh nahídilhdzut ꞌinkꞌez hituzelhghelh ꞌet
hukwa húnuta. Njan nahulyis dzin ꞌet hoh tuneꞌustꞌen ꞌet hukwa. 17 ꞌEt
whuntsꞌih Jesus ndobúlhni, “ꞌaBá ꞌahoolhyez ꞌutꞌen, ꞌet huwa sichah
ꞌustꞌen.” 18 ꞌEt hukwa Lizwif ꞌonus nus hituzelhghelh hukwaꞌhunuta. ꞌAw
nahulyis dzin lhkꞌonínyuz ꞌet huwa zeh ilah, ꞌinkꞌez chah Yakꞌusda ꞌen
beꞌaBá yulhni. ꞌEt ndutni hoh ꞌet bugha tsꞌih Yakꞌusda yulh lhúgha ꞌintꞌah
ni, ꞌet huwa hituzelhghelh hukwaꞌhuninzun.

19 ꞌEt Jesus ꞌet ndobúlhni, “Soo tsꞌahꞌun naꞌa ꞌun whúdusni, buYeꞌ
ꞌaw dichꞌoh hukwaꞌnuszun tuneꞌoostꞌen ghaítꞌah. Yakꞌusda seꞌaBá ntsꞌoh
neꞌútꞌen nulhꞌen, ꞌet whuz naꞌa zeh buYeꞌ neꞌútꞌen. 20SeꞌaBá buYeꞌ yukꞌensiꞌ
ꞌet huwa tsꞌiyaitsuk be ꞌutꞌen kꞌah whénulhtun. Ndet whunalhꞌen, ꞌet ꞌonus
nus ꞌutꞌen kꞌah hooncha, ꞌet whuyúntelhtun. ꞌI be tube nuhwhuba hóoncha.
21BeꞌaBá ꞌen ntsꞌenaꞌa yahadla ꞌen dinabudile ꞌinkꞌez ꞌen ꞌilhuz hiye khúna
ꞌi hubugha yúꞌaih, whuz naꞌa zeh BuYeꞌ ndunnah hubukaꞌnuszun, ꞌen ꞌilhuz
hiye khúna ꞌi hubugha yúꞌaih. 22BeꞌaBá ꞌen ꞌaw dune ba nahéyelh ílah,
kꞌus buYeꞌ ꞌen dune ba nahooyeh, ꞌet yutlꞌahóꞌai. 23 ꞌEt huwa buYeꞌ dune
tsꞌiyannah ꞌen hidóolhti ntsꞌenaꞌa beꞌaBá hidélhti hukwꞌunaꞌa. Ndunnah
buYeꞌ chadílhti ꞌen ꞌaw beꞌaBá ꞌen chah chahidílhti, ꞌinkꞌez ꞌen ꞌuyínla
buYeꞌ whusayálhꞌa inle.”

Ndunnah sughunek ílhchoot ꞌinkꞌez ndun whuz de sútelhꞌa, ꞌen
hubugha hububa ꞌalhaꞌ ꞌintꞌah, ꞌen ꞌilhuz hiye khúna ꞌi hiyítꞌi
24 “Soo tsꞌahꞌun naꞌa nuhwhudúsni, ndunnah sughunek ílhchoot ꞌinkꞌez

ndun whuz de sútelhꞌa, ꞌen hubugha hububa ꞌalhaꞌ ꞌuhoontꞌah, ꞌen ꞌilhuz
hiye khúna ꞌi hiyítꞌi. ꞌAw hubunaꞌdoodeh ghaítꞌah, ꞌuda be datsꞌútsaih ꞌi
hiye ghóozdel ꞌinkꞌez ꞌilhuz hiye khúna, ꞌi hiyítꞌi. 25Soo tsꞌahꞌun naꞌa ꞌun
whudúsni, ndet whuz de whúdezulh kꞌan ꞌaw ꞌet néwhultsꞌut. Kꞌan ꞌaw
ꞌet yahadla Yakꞌusda buYeꞌ bughunek hidutétsꞌo, ꞌinkꞌez ndan hidántsꞌo,
ꞌen hukhutenalh. 26SeꞌaBá ꞌen dichꞌoh hiye khúna ꞌi yitꞌi. ꞌEt whuz naꞌa
zeh buYeꞌ, ꞌen chah be khútna ꞌi dichꞌoh yítꞌi, ꞌet yugha óoniꞌai ꞌet huwa.
27 ꞌInkꞌez tsꞌiyannah hubugha ndoh ꞌootꞌe yugha óoniꞌai ꞌinkꞌez tsꞌiyannah
dune huba nahuteyelh huba ꞌuhóontꞌah cha, Yinkak Dune Yeꞌ unli, ꞌet
huwa.

28Daja ꞌun whudúsni ꞌaw nuhwhuba hócha gunih! ꞌAw ꞌet whuz de
whúdezulh, ꞌet tsꞌun kꞌut yahadla chah highunek hidutétsꞌo, 29 ꞌinkꞌez
dinahudutédulh. Ndunnah ꞌutꞌen unzoo ꞌi ꞌahiyulhꞌen, ꞌen dinábudutélelh
ꞌilhuz wheni hukhutena, ꞌinkꞌez ndunnah hoontsiꞌ tuneꞌhústꞌen, ꞌen chah
dinábudutélelh ꞌilhuz wheni dzuh nahutezut huba nahuteyeh. 30 ꞌAw
sichꞌoh ndúhoontꞌah whunoolhꞌén ghaítꞌah. ꞌAw sichꞌoh hukwaꞌnuszun
tuneꞌóostꞌen ghaítꞌah. Ntsꞌoh tula seꞌaBá sutsꞌu húkwaꞌninzun hoh teh zeh
neꞌústꞌen. ꞌEt huwa dune ba nahutesyeh tꞌeh, seꞌaBá súlhni, ꞌet whuz naꞌa
zeh dune ba nahusyeh, ꞌet tsꞌahꞌun naꞌa ꞌuhoontꞌah.

31Sichꞌoh sugha ꞌun whudúsni tꞌeh, ꞌaw nuhwhuba ꞌálha chaꞌzóostꞌe.
32 ꞌEt hoontsꞌi ꞌuyoon ꞌintꞌah, ꞌen si sugha tsꞌiyannah dunewheóobunulhtun
ꞌinkꞌez si sugha daja ni, ꞌalha ꞌuhoontꞌah ꞌet tꞌewhunúszun.

33 ꞌEt nuhwheni ꞌuyoon, ꞌen John tsꞌun wheóobalhꞌa, ꞌet daja ni, ꞌet
khunek ꞌalhaꞌ ꞌintꞌah ꞌi be hubudáni. 34 ꞌAw dune si sugha daja ni, ꞌet
huwa zeh ilah, njan ndúhoontꞌah huwa ndun nuhwhudúsni, ꞌet huwa
whedóohjih, ꞌet huwa ndun whudúsni. 35 John ꞌen too dezkꞌun ꞌinkꞌez be
whétꞌen, ꞌi hubutsꞌuhayándi ꞌet ndántꞌe. ꞌAstlꞌiyaz wheni ndi be néꞌhootꞌen,
ꞌi be ndun whúlhni inle.

36 ꞌEt whuntsꞌih John si sugha ꞌuyoon wheóobunelhtan, ꞌonus nus
ꞌuhóolcho, ꞌet whustꞌi. Ndi ꞌutꞌen ꞌi seꞌaBá stlꞌayáꞌai lhadóosdleh wheni,
ꞌi ꞌutꞌen ꞌaw ꞌi zeh bughá ghusna, ꞌi bugha ꞌuyoon tꞌehonózin, seꞌaBá ꞌen
whuz de sútelhꞌa. 37 ꞌInkꞌez seꞌaBá, ndun whuz de sútelhꞌa, ꞌen dichꞌoh

si sugha tsꞌahꞌun naꞌa whulhtsi. ꞌAw yalhtuk chah suduzahtsꞌo, ꞌinkꞌez
dantꞌah unli ꞌaw chaséhꞌen. 38 ꞌInkꞌez bughunek ꞌaw chaóozahtun. Ndun
whuz de yútelhꞌa ꞌaw nuhwhuba ꞌalhaꞌ chaꞌítꞌah, ꞌet huwa bughunek
ꞌaw nuhwhéyah chadiꞌah. 39Yakꞌusda bughunek ꞌukꞌuneꞌúsduguz, ꞌi be
ꞌilhuz hiye khúna ꞌi ahtꞌi nahzun, ꞌet huwa ꞌáhtꞌen soo cho hoodulhúꞌeh,
ꞌinkꞌez ndi khunek ꞌukꞌuneꞌúsduguz, ꞌi si sugha zeh ꞌintꞌah. 40Si sugha
ꞌilhuz wule hiye khúna ꞌi ꞌoohtꞌe, ꞌet whuntsꞌih ꞌaw sutsꞌu tóohdelh hukwa
chaꞌnuzuhzun.

41 ꞌAw dune ye súdelhti ꞌi wulhchoot ghaítꞌah, 42 ꞌet whuntsꞌih
nuhwheni nuhwhugha tsꞌiyawh tꞌéoonúszun. Nuhwhuyuh tsꞌih dahtꞌah
hoh ꞌaw Yakꞌusda bukꞌechasiꞌ ꞌet tꞌewhunuszun. 43SeꞌaBá ꞌen boozi bugha
whusáya, ꞌet nuhwheni ꞌaw suka chaꞌnuzáhzun, ꞌet whuntsꞌih ꞌuyoon teh
dichꞌoh buboozi bugha whusaínya tꞌeh, ꞌet tꞌeh da ꞌen bukaꞌnóohzin.
44Nuhwhenichꞌoh nuhtah chaoodúlhti. ꞌEt whuntsꞌih, ndai be ꞌuzdélhti
ꞌi Yakꞌusda dichꞌoh butsꞌuhaídeltsꞌut, ꞌi ꞌaw bakanchaꞌzahtꞌo ꞌet huwa
ntsꞌenaꞌa nuhwhuba ꞌalhaꞌ ꞌuwhutétꞌilh?

45SeꞌaBá ꞌen bubut nuhkꞌéhosꞌalh nóohzin gunih! ꞌUyoo chah hoonli.
Ndi khunek Yakꞌusda neba lhuhezya, ꞌi Moses ꞌen yutlꞌaídaꞌai ínle,
ꞌi butꞌanínuhtan, ꞌen, ꞌi nuhkꞌéhooꞌai. 46Ndi Moses ꞌukꞌunéꞌuzguz ꞌi,
nuhwhuba ꞌalhaꞌ ꞌintꞌah tꞌeh, ꞌet si sugha chah da nuhwhuba ꞌalha ꞌuhótꞌe,
Moses si sugha ꞌukꞌunéꞌuzguz ꞌintꞌah ꞌet huwa. 47 ꞌEt whuntsꞌih ndi Moses
ꞌukꞌunéꞌuzguz ꞌi ꞌaw nuhwhuba ꞌalhaꞌ chaꞌítꞌah ꞌet huwa ntsꞌenaꞌa suba si
sughunek ꞌi nuhwhuba ꞌalha ꞌootꞌe?” ꞌet Jesus ndubulhni.

Huwa ꞌétꞌen tuneꞌustꞌen, ꞌet huwa 5,000 dune ꞌen
Jesus hiyooꞌalh ka, ꞌi hubugha iníꞌai

6 ꞌEt hukwꞌelhꞌaz Galilee bun kꞌut ꞌet Jesus nyan whinki, ꞌi bun kꞌut
zeh Tiberias cha huwhútni. 2Hunduda hubutah tube huwa ꞌétꞌen

tuneꞌústꞌen ꞌet hinilhꞌen, ꞌet huwa tube lhanah ꞌilhunahuwésdel, ꞌen ꞌet
nihínudelh. 3 ꞌEt Jesus yasúya hoh yugha hoodulꞌeh tubulh, ꞌon ndoh
dzulhyaz kꞌut ꞌet nátlꞌahúdeltsꞌi. 4 ꞌAw ꞌet wheghah whudezulh Lizwif
Yakꞌusda bulizas Hubutus Lhuséya whunahulnih.

5 ꞌEt Jesus whunilhꞌen tube lhanah dune hitsꞌúlhadulh, ꞌet hubunilhꞌen
hoh Philip ꞌuyúlhni, “Ntsꞌe lhes tsꞌootekulh, ndunnah dune hiteꞌalh huba?”

6 ꞌEt Jesus dichꞌoh daténilh ꞌet ntꞌeoonínzun, ꞌet whuntsꞌih Philip ꞌen
yóolhdzi ho ꞌutni.

7 ꞌEt Philip ꞌutni, “$200.00 kꞌah dustlꞌus lhes ꞌaw huba soo chaꞌníltsuk,
ꞌi ꞌilhunuh hinli ꞌet whuntsꞌih ntsólyaz hiteꞌalh, ꞌi hiyaꞌal.”

8 ꞌIlhunuh Jesus yugha hoodulꞌeh, Andrew, Simon Peter bulhutsin, ꞌen
Jesus ndi yúlhni, 9 “Njan ꞌilhunuh duneyaz netah ꞌutꞌen, ꞌen lhes sutꞌe
skwunlai (5) chah ꞌinkꞌez lhookyaz nankoh (2) chah, ꞌi yitꞌi, ꞌet whuntsꞌih
di wule lheꞌhuneltsuk yuteꞌulh huba?”

10 ꞌEt Jesus ꞌutni, “Tsꞌiyannah nitlꞌahudooltsꞌilh hubuhútni.” ꞌEt ꞌuhutꞌen
tlꞌoyaz kꞌut hoonli, ꞌet dune 5,000 batꞌen hinli hoh ꞌet natlꞌáhudeltsꞌi. 11 ꞌEt
Jesus lhes yílhchoot, Yakꞌusda tsꞌun suchanailya ni hoh tenadédli, ꞌinkꞌez
yugha hoodulꞌeh hubutlꞌáyanla, hudélhtsꞌi tsꞌiyawh hubutah niyoowhnih
ni. ꞌEt lhookyaz yílhchoot ꞌinkꞌez ꞌi chah ꞌet ndúyinla. Tsꞌiyannah soo
uneltsꞌuk hoh hiyílhchoot ꞌinkꞌez hiyaꞌal.

12 ꞌInkꞌez tsꞌiyannah ꞌuhunesdai hoh, Jesus yugha hoodulꞌeh ndobúlhni,
“Ndai tsꞌíhtezkat, ꞌi soo tsꞌiyawh ꞌilhunawoohlelh, ꞌet huwa ꞌaw tintaookat
ghaítꞌah.” 13 ꞌEt huwa soo tsꞌiyannah ꞌanꞌal hukwꞌelhꞌaz, ndai highá
wézꞌal ꞌi skwunlai lhes sutꞌe ꞌinkꞌez nankoh lhookyaz bulh, díhtezkat, ꞌi
lhunahighezdla hoh lanezi ꞌonus ꞌat nankoh (12) hoongwun ꞌi dezbun.

14 ꞌEt ndunnah dune honalhꞌen hoh Jesus dahoolcho ꞌuja, “Et ꞌalhaꞌ
hoontꞌah hoh ndun ꞌen nus whunilhꞌen ꞌet yun kꞌe teyalh, ꞌen ꞌintꞌah,”
hutni. 15 ꞌEt Jesus tꞌéwhunínzun hubudayi cho tele, ꞌet kꞌehintétꞌa
hukwaꞌhuninzun, ꞌet huwa doochah zeh dichꞌoh dzulhyaz kꞌuz whenája.

Jesus too kꞌut nuya
16 ꞌAw ꞌet hulhgha suli hoh yugha hoodulꞌeh ꞌen bun kꞌut tsꞌih

whenahedel, 17 ꞌinkꞌez tsꞌi be nahédel nyan keyah Capernaum tsꞌih whuz
nahutekelh hukwaꞌhuninzun. ꞌAw ꞌet tube tsahólhgus suli ꞌinkꞌez Jesus
ꞌawhuz bughunachasdak. 18Tube nilhtsi ulhtus, ꞌet huwa too kꞌut tatsi
díncha suli. 19 ꞌAw ꞌet bun kꞌut lhulcho ꞌuhutꞌen hékelh hoh, Jesus too
kꞌut uyalh hoh hitelhꞌen, ꞌinkꞌez ꞌaw ꞌet hubutsꞌi hubugha haínya hoh
tube híyenelhujoot. 20 ꞌEt, “Aw senlhujut ílah, si ꞌustꞌen!” hubúlhni. 21 ꞌEt
ndobúlhni hukwꞌelhꞌaz huhóontꞌi hoh hubutsꞌi be naja. ꞌEt hubughudenája
ibulh, ꞌahoh ntsꞌe yun kꞌut hutézki, whuz yáhuzki.



John 6 370

Jesus ꞌilhohuwezdel ndobúlhni, “Si lhes
ꞌilhuz wule hiye khútena, ꞌi ꞌustꞌah”

22 ꞌOm bun dzin ꞌet ndunnah bun kꞌut tsꞌih ꞌilhohuwezdel ínle nyaz
tsꞌiyaz ꞌilho zeh ꞌet hinalhꞌen ínle, ꞌet huwa Jesus ꞌaw yugha hoodulꞌeh
hubughut denachaídal, hiꞌet whenadúki tꞌéhonínzun. 23 ꞌEt whuntsꞌih
ndet neMoodihti Yakꞌusda tsꞌun lhes ba tenadedli ꞌinkꞌez dune tainínla
huyooꞌalh wheni, ꞌet whuzih, ꞌet hukwꞌelhꞌaz ꞌuyoo tsꞌi chah Tiberias
whuz de hainkat. 24 ꞌEt ndet ꞌilhohuwezdel tsꞌiyawh tꞌehonanzin Jesus
chah hoolah ꞌinkꞌez yugha hoodulꞌeh chah tsꞌiyawh chah huhóolah, ꞌet
huwa didut chah tsꞌiyawh tsꞌi be hándel ꞌinkꞌez nyan Capernaum tsꞌih
whehánki Jesus hikunúta wheni.

25 ꞌEt ndunnah ꞌilhohuwezdel bun kꞌut nyan nahuninki hoh Jesus
nahiyilhti ꞌinkꞌez hiyoodulhkut, “Rabbi nkeda njan ꞌet nínya?” hiyulhni.

26 ꞌEt Jesus ndobúlhni, “Soo tsꞌahꞌun naꞌa ꞌun whudúsni, ꞌaw njan
nuhnalh huwa ꞌétꞌen túneꞌustꞌen, ꞌet huwa ilah skunáhta. Lhes nuhgha
níꞌai, ꞌinkꞌez be soo ꞌuhja, ꞌi ka zeh ꞌahtꞌen skunúhta. 27Ndi nahtꞌalh ꞌi
hoolah nadleh hoꞌ ꞌintꞌah, ꞌaw ꞌi ilah bukunáhta, kꞌus ndi ahꞌalh ꞌi dune
ꞌilhuz wule be ye khútena, ꞌi bukunóohta. Yinkak Dune Yeꞌ ꞌi nuhwhughá
yooꞌalh, beꞌaBá Yakꞌusda ꞌen yugha óoniꞌai, ꞌen be hóodelꞌen, buYeꞌ ꞌintꞌah
ꞌet huwa.”

28 ꞌEt ꞌuhiyúlhni, “Datsꞌútꞌen hoh ndi Yakꞌusda be ꞌutꞌen ꞌutsꞌutélhꞌilh?”
29 ꞌEt Jesus ndobúlhni, “Ndun dune Yakꞌusda nuhtsꞌu whusayálhꞌa, ꞌen

nuhwhuba ꞌalha ꞌootꞌe. Ndi ꞌi Yakꞌusda be ꞌutꞌen, ꞌi ꞌintꞌah.”
30 ꞌEt ꞌuhiyúlhni, “Dantꞌi ꞌutꞌen ꞌutalhꞌilh? ꞌIlhunuh huwa ꞌétꞌen neba

ꞌuhoonleh, ꞌet tꞌeh tsꞌonoolhꞌen, ꞌinkꞌez neba ꞌalha ꞌontꞌe. 31Wheni netsuh
whudelhdzulh ꞌaw dune chahóotꞌih tsꞌih manna ndus de hainkat, ꞌi hiyaꞌal.
Yakꞌusda beꞌ dustlꞌus kꞌut ꞌukꞌuneꞌúsduguz bughunek, ꞌi ꞌutni, ‘Lhes yakꞌuz
haínkat, ꞌi bugha íniꞌai hiyooꞌalh wheni,’” hiyulhni.

32 ꞌEt Jesus ndobúlhni, “Soo tsꞌahꞌun naꞌa ꞌun whudúsni ꞌaw Moses
ꞌen bugha ílah ndi lhes yakꞌuz hainkat, ꞌi nuhgha yáꞌaih inle, ꞌet kꞌus
seꞌaBá ꞌen ꞌutꞌen yakꞌuz whules nuhgha yúꞌaih. 33Ndi Yakꞌusda bules ꞌen
ꞌintꞌah ndus de yakꞌuz haínya ꞌinkꞌez yinkak whudune ꞌilhuz wheni hiye
khútenalh ꞌi bugha iníꞌai.”

34 ꞌEt ꞌuhiyúlhni, “NeMoodihti, ꞌahoolhyez ndi lhes ꞌi neghaóonꞌalh.”

35 ꞌEt Jesus ndobúlhni, “Si ꞌustꞌah ndi lhes ndai dune yugha khúna ꞌi

usdli. Ndan sughuyih, ꞌen ꞌaw ꞌilhuz wheni buyeꞌóoltsꞌilh ghaítꞌah, ꞌinkꞌez
ndan si buba ꞌalhaꞌ ꞌustꞌah, ꞌaw ꞌilhuz wheni taꞌhóde ghaítꞌah. 36 ꞌEt ꞌun
whudúsni, kꞌan sunulhꞌen ꞌet whuntsꞌih ꞌaw nuhwhuba ꞌalhaꞌ chaꞌústꞌah.
37Tsꞌiyannah seꞌaBá sugha bunínla, ꞌen sutsꞌun hútoodelh, ꞌinkꞌez ndan
sughuyih, ꞌaw hubuchꞌa naóolhuꞌah ghaítꞌah. 38 ꞌEt húkwa ndus de yakꞌuz
tsꞌih háya. ꞌAw sichꞌoh hukwaꞌnuszun tunéꞌtestꞌen huba ilah, ndunwhuz de
sútelhꞌa, ꞌen ntsꞌoh tula daóotenilh hukwaꞌninzun, ꞌi ꞌutꞌen ꞌóosdleh wheni
whusáya. 39 ꞌInkꞌez seꞌaBá, whuz de sútelhꞌa, ndunnah sugha buninla
ꞌaw ꞌilhunuh whuntsꞌih yudóonih hukwa chaꞌnízun, ꞌinkꞌez dekꞌelhꞌaz
dzin tꞌeh dinabudutélelh. 40Ndunnah Yakꞌusda buYeꞌ tꞌeinínzun ꞌinkꞌez
ꞌen buba ꞌalha ꞌuyintꞌah, ꞌilhuz wheni hiye khúna ꞌi hiyeꞌtétꞌilh ꞌinkꞌez
dekꞌelhꞌaz dzin tꞌeh ꞌen dinabudutélelh. Ndun whuz de sútelhꞌa njan ꞌet
hukwaꞌninzun ꞌet huwa,” hubúlhni.

41 ꞌEt Lizwif ꞌen Jesus hichꞌa yáwhenilhtuk, “Datni hóh ꞌutni ndi lhes
yakꞌuz tsꞌih haltsꞌut ꞌi ꞌustꞌah ni?” 42 ꞌInkꞌez chah ꞌuhutni, “Ndun ꞌutni,
ꞌen Joseph buyeꞌ Jesus ꞌen ꞌintꞌah, ꞌinkꞌez beꞌabá chah, beꞌama chah,
tꞌébuznínzun. Ntsꞌenaꞌa ꞌutni ndus de yakꞌuz tsꞌih háya ni?” hutni.

43 ꞌEtJesusndobúlhni,“Awnuhwheni tahsughuyálhtukilah!44Ndunnah
seꞌaBá sutsꞌó bunilhtꞌuk, ꞌen zeh sutsꞌun hutoodelh ꞌinkꞌez dekꞌelhꞌaz dzin
tꞌeh ꞌen dinahubudutélelh. 45Ndun nus honilhꞌen, ꞌen ndi ꞌi hikꞌuneꞌúzguz
ínle, ‘Yakꞌusda ꞌen tsꞌiyannah hubodutelhꞌeh,’ ꞌEt huwa ndunnah seꞌaBá
bughunek hidántsꞌo ꞌinkꞌez ꞌi bugha huhodulꞌeh tꞌeh, ꞌen sutsꞌun hutedulh.
46 ꞌAw seꞌaBá yaꞌen hoolah ꞌet whuntsꞌih Yakꞌusda butsꞌuhaínya ꞌintꞌah,
ꞌen zeh yaꞌen. 47 ꞌAlha ꞌun whudúsni, ndunnah si buba ꞌalhaꞌ ꞌustꞌah, ꞌen
ꞌilhuz wule hiye khúna ꞌi hiyítꞌi. 48Si ꞌustꞌah lhes dune ye khúna, ꞌi usdli.
49Nuhtsuh whudelhdzulh, ꞌen ꞌaw dune chahóotꞌih tsꞌih huwhutꞌi ínle,
ꞌinkꞌez manna ꞌi hiyaꞌal, ꞌet whuntsꞌih yahadla. 50 ꞌEt ndi lhes yakꞌuz tsꞌih
haínkat, ꞌi, ndan yaꞌal tꞌeh, ꞌaw dahóotsah ghaítꞌah. 51Ndi lhes yakꞌuz
tsꞌih haínkat ꞌi, ꞌilhuz wule wheni hiye khúna, ꞌi ꞌustꞌah. Ndunnah ndi lhes
yaꞌal tꞌeh, ꞌen ꞌilhuz wheni hukhutenalh, ꞌinkꞌez ndi lhes nuhghaitéꞌalh, ꞌi
suyustꞌe ꞌintꞌah. ꞌEt ndi bughaitésꞌalh, ꞌi hubugha yinkak whudune, ꞌilhuz
wule wheni hukhutenalh,” húbulhni.

52 ꞌEt doochah ndunnah Lizwif ꞌet lhkꞌenahudidzut ꞌet nduhútni,
“Ntsꞌenaꞌa ndun dune buyustꞌe tsꞌuteꞌulh?” hutni.

53 ꞌEt Jesus ndobúlhni, “Tsꞌahꞌun ndun whudusni, ꞌaw ndun Yinkak

Dune Yeꞌ buyustꞌe cháhꞌulh ꞌinkꞌez buzkai chah cháhtnil tꞌeh, ꞌet ndi
ꞌilhuz wheni hiye khúna ꞌi ꞌaw chatuzehtꞌih hoh ꞌuhtꞌah. 54Ndan suyustꞌe
yaꞌal ꞌinkꞌez suzkai chah yétnai, ꞌen ꞌilhuz wheni hukhutenalh ꞌinkꞌez
ꞌudekꞌelhꞌaz dzin tꞌeh dinábudutélelh. 55Suyustꞌe tsꞌuyi ꞌi ꞌintꞌah, ꞌinkꞌez
suzkai chah soo tsꞌutnai ꞌi ꞌintꞌah. 56Ndan syustꞌe yaꞌal, ꞌinkꞌez suzkai
chah yetnai, ꞌen ꞌilhuz wheni sulh ꞌútetꞌe ꞌinkꞌez sichah bulh ꞌútestꞌilh.
57SeꞌaBá, ꞌilhuz wheni khuna, ꞌen whuz de sútelhꞌa. ꞌEn bugha sichah
ꞌilhuz wheni khusna. ꞌEt whuz naꞌa ndan skꞌut dune unli, si sugha ꞌilhuz
wule hukhutena. 58 ꞌI ꞌintꞌah, ndi soo lhes unli hoh ndus de yakꞌuz tsꞌih
haínya. ꞌAw manna dulh nduchaitꞌah nuhtsuh whudelhdzulh ꞌaw dune
chahóotꞌih huwhutꞌi ꞌinkꞌez hiyaꞌal inle, ꞌet whuntsꞌih yahadla. Ndi lhes
kꞌan bughuyalhtuk, ꞌi ndan yáꞌal, ꞌilhuz wheni hukhutenalh,” hubúlhni.
59 Jesus njan ꞌet ndutni inle keyah Capernaum huwhútni ꞌet luglez dune
hodulꞌeh da.

60 ꞌEt huwa lhanah yugha hoodulꞌeh daja hutni hidántsꞌo hukwꞌelhꞌaz
ꞌuhutni, “Njan whuneodulhꞌeh, ꞌet neba howu whulna kꞌunaꞌa ꞌutni.
Ntsꞌenaꞌa bukúneꞌhutetꞌen?”

61 Jesus dichꞌoh tꞌéwhunínzun yugha hoodulꞌehyugha hoodulꞌeh daja
ni ꞌet huwa hubudziyuh tsꞌih hichꞌa yalhtuk, ꞌet huwa huboodulhkut,
“Nuhwhubadzuh ꞌudusni ih? 62 ꞌInkꞌezYinkakDuneYeꞌ ndohntsꞌewhutsuh
da usda tsꞌih, whuz nadalh nulhꞌen tꞌeh, daja ntéhzilh? 63Ndoni ꞌen ꞌutꞌen
yinkak dune ꞌen ꞌilhuz hukhutenalh bugha whuꞌaih. Dune yustꞌe yuꞌalh,
ꞌaw hoonli chahoolah hoꞌ hoontꞌah. Ndi khunek be nóhwhulh yalhtuk,
i be ꞌilhuz wheni hukhutenalh. 64 ꞌEt whuntsꞌih nuhtah bulunah ꞌaw
nuhwhuba ꞌalhaꞌ chaꞌhootꞌah.” Jesus ꞌuda tꞌeooninzun ndunnah hububa
ꞌalhaꞌ chaꞌhootꞌah, ꞌinkꞌez ndun ye ꞌóotekulh, ꞌet chah tꞌeoonínzun ꞌet
huwa. 65 ꞌEt Jesus ꞌutni, “Et huwa ꞌun whudúsni, ndunnah seꞌaBá bugha
óoniꞌai, ꞌen zeh stsꞌun hutédulh hoꞌ ꞌíntꞌah,” hubúlhni.

66 ꞌEt whutsꞌun lhanah yugha hoodulꞌeh hichꞌa nasdel ꞌinkꞌez ꞌaw ꞌonus
ꞌat highah lhúnasdel.

67 ꞌEt Jesus ndunnah lanezi ꞌonus ꞌat nanah (12) yugha hoodulꞌeh
huboodulhkut, “Nuhwheni chah ih suchꞌa natehdulh hukwaꞌnahzun?”
hubúlhni.

68 ꞌEt Simon Peter ndi yúlhni, “NeMoodihti, ndan simba butsꞌuztoodelh?
Nyun zeh khunek ꞌilhuz wheni be tsꞌúkhuna, ꞌi íntꞌi, 69 ꞌinkꞌez neba ꞌalhaꞌ

ꞌintꞌah. Tꞌétsꞌonínzun nyun Christ ꞌen ꞌintꞌah. Yakꞌusda ꞌilhuz wheni khuna,
ꞌen buYeꞌ ꞌintꞌah!” hiyúlhni.

70 ꞌEt Jesus ndobúlhni, “Alha nuhwheni lanezi ꞌonus ꞌat nanah, ꞌen
lhtahanhóla, ꞌinkꞌez nuhtah ꞌilhunuh ꞌen netsudule unli.” 71 Judas Iscariot,
Simon buyeꞌ, ꞌen bugha yughi yalhtuk hoh ꞌutni, ꞌen ꞌutenilh, ye ꞌóotekulh
tꞌéwhunínzun ꞌet huwa ꞌutni. ꞌEn chah lanezi ꞌonus ꞌat nanah ꞌilhunuh
hubutuh ꞌintꞌah.

Jesusbulhutsinkah ꞌawhuba ꞌalhaꞌ chaꞌhóotꞌahJesus ꞌenChrist ꞌintꞌah

7 Njan hukwꞌelhꞌaz Jesus Galilee yun kꞌut zeh nuséya. Lizwif
hituzelhghelh hukwaꞌhuninzun ꞌet whuchꞌa ꞌaw Judea yun kꞌut nóya

hukwa chaꞌnízun. 2Lizwif budzenis whuti, ꞌet ꞌulbun be koo nihúwhuliha
chah huwhútni, ꞌaw ꞌet nilhdukw whuzꞌai. 3 ꞌEt bulhutsinkah khunek beꞌ
ꞌuhiyulhni, “Njan huwinyalh ꞌinkꞌez Judea yun kꞌut tsꞌih inyalh, ꞌet ndet
ngha hoodulꞌeh ndai ꞌutꞌen bugha ghína ꞌet honoolhꞌen. 4Ndan tsꞌiyannah
tꞌeinóozin hukwaꞌninzun ꞌaw whuꞌiz neꞌootꞌen ghaítꞌah. ꞌAlha hooncha
túneꞌintꞌen tꞌeh, ndi yun kꞌut dune tsꞌiyannah nyun ngha tꞌehonóozin huba
ꞌuhoontꞌah!” 5Bulhutsinkah ꞌen whuntsꞌih ꞌaw ndun Christ ꞌen ꞌintꞌah ꞌaw
huba ꞌalhaꞌ chaꞌhóotꞌah, ꞌet huwa hoh tuneꞌhiduni.

6 ꞌEt Jesus ndobúlhni, “Sutsuh whudezulh ꞌawhuz whusachawhulhtsꞌit,
ꞌet nuhwheni nuhwhutsꞌu whéltsꞌulh, ꞌet ꞌahoolhyez lhawhúdintꞌah. 7Ndi
yun kꞌut dune ꞌaw nuhwheni nuhwhutsꞌu dootnik ghaítꞌah, ꞌet si sutsꞌu
hudutnik. Tinkꞌus ꞌúhutꞌen tsꞌiyawh ꞌet hubugha ndo budúsni, ꞌet huwa.
8Whute, dzenis whuti tsꞌih whuz ahdulh. Sughá whuntꞌai ꞌawhuz ꞌaw
lhachaduzúsne, ꞌet huwa ꞌawhuz ꞌaw si dzenis whuti tsꞌih toosya ghaítꞌah,”
hubúlhni. 9Njan ꞌet ndubúdani hukwꞌelhꞌaz Galilee yun kꞌut ꞌet inda.

10Bulhutsinkahdzeniswhuti tsꞌihwhehandel hukwꞌelhꞌaz, Jesus dichꞌoh
chah whuꞌiz ꞌet whuz whinya, ꞌaw dune bunalh ilah. 11 ꞌEt nyo dzenis
whuti whutuh ꞌet Lizwif hikaitésꞌen ꞌinkꞌez ꞌuhutni, “Ntsꞌe ꞌutꞌen hoꞌ
ꞌintꞌah?” hutni.

a 7:2 Njan bun nehulih huwhútni, ꞌet tlꞌo ꞌuhulhꞌih hukwelhꞌaz Lizwif ꞌuda Moses bulh
dune chahóotꞌih tsꞌe inle ho whúnahulnih. ꞌEt whutuh ꞌet Jerusalem ꞌet hiyulhbun be yah,
ꞌi hoonli tsꞌahꞌun naꞌa kꞌus tinkꞌus ꞌuhóontꞌah ꞌi bugha tꞌetsꞌoninzun tsꞌutni hoꞌ tsꞌutni.

12 ꞌEt ꞌilhohuwezdel dichꞌoh dutuh whuꞌízyaz hoh highu yalhtuk.

Bulunah chah ꞌen unzoo hutni, ꞌinkꞌez bulunah chah ꞌawundooh dune
nanaꞌah hutni.

13 ꞌEt hoontsꞌi ꞌaw ꞌilhunuh whuntsꞌih tsꞌet highu yachalhtuk, ndunnah
Lizwif moodih hubé hunuljut ꞌet huwa.

14 ꞌAw ꞌet dzenis whuti lhuhoolcho batꞌen ꞌuwhétꞌilh, ꞌet Jesus ndoh
luglez whucho tsꞌih nínya, ꞌinkꞌez dune huboodulhꞌeh, 15 ꞌinkꞌez daja ni
Lizwif tube huba hooncha ꞌinkꞌez ꞌuhutni, “Aw dune hoodulꞌeh tsꞌih inda
ilah, ꞌinkꞌez ntsꞌenaꞌa stabe ꞌonus nus lhat tꞌéwhunínzun?”

16 ꞌEt Jesus ndobúlhni, “Ndai be hoonwhudulhꞌeh, ꞌi ꞌaw si siꞌilhdzun
chailah ꞌintꞌah. Ndun whuz de sútelhꞌa, ꞌen butsꞌuhaídeltsꞌut, ꞌi ꞌintꞌah.
17Ndunnah Yakꞌusda yukꞌúneꞌtetꞌilh hukwaꞌninzun, ꞌen tꞌehonózin, ndi
khunek Yakꞌusda butsꞌuhaideltsꞌut ꞌi ꞌintꞌah, kꞌus sichꞌoh sughunek be
yalhtuk, ꞌet tꞌehonózin. 18 ꞌEt dune dichꞌoh khuyanaltuk tꞌeh, dichꞌoh dutéti
ꞌet zeh hukwunúta hoh ꞌutni. ꞌEt whuntsꞌih dune yalhtuk, ndun whuz de
yútelhꞌa, ꞌen yudutélhti hukwunúta tꞌeh, ꞌen tsꞌahꞌun naꞌa dune unli hó ꞌutni
ꞌinkꞌez tinkꞌus neꞌutꞌen ꞌi ꞌaw bughi yóolah. 19 ꞌAw ih Moses ꞌen ndi khunek
bukꞌúneꞌoohtꞌen, ꞌi nuhwhutlꞌaídaꞌai, ꞌet whuntsꞌih ꞌaw bukꞌunchaꞌzáhtꞌen,
ꞌinkꞌez di ka sutuzelhghelh hukwaꞌtuneꞌahtꞌen?” hubúlhni.

20 ꞌEt ꞌilhohuwezdel ꞌuhiyúlhni, “Ntsiꞌ nudúdeh, ꞌi nyudínda! Ndan
nyutuzelhghelh hukwunúta hoꞌ dini?”

21 ꞌEt Jesus ndobúlhni, “Et natsꞌulyis dzin ꞌilhun ꞌutꞌen, ꞌi ncha, ꞌi
ꞌúsdla, ꞌet nuhwheni tube nuhwhuba hóoncha. 22Moses, ꞌen bugha buka
dune ahli, ꞌi óonahtꞌas ínle. (ꞌAw Moses ꞌen bugha zeh ilah, nuhwhutsuh
whudelhdzulh, ꞌen butsꞌuhawhéltsꞌut hoh ꞌuhtꞌen.) ꞌInkꞌez ꞌet natsꞌulyis
dzin ꞌuskiyaz duneyaz whulih teh, ꞌonus ꞌat natsꞌulyis dzin ꞌet yuka dune
unli, ꞌi hiyutꞌas. 23Moses beꞌ dustlꞌus kꞌut butulhúhesde kꞌohyis whuchꞌa,
natsꞌulyis dzin ꞌet dzin whuntsꞌih ꞌuskiyaz dune whulhih teh yuka dune
unli hiyóotꞌas. ꞌInkꞌez di ka ꞌet si dune natsꞌulyis, ꞌet dzin dune soo náꞌusdla
ꞌet hukwa sulh húnlhuchꞌe? 24 ꞌAw whunulhꞌen ꞌet huwa ilah dune ba
naháhye, tsꞌahꞌun naꞌa ꞌuhoontꞌah hukwꞌunaꞌa zeh dune ba nahoohyeh,”
hubúlhni.

Bulunah dune Jesus ꞌen Christ ꞌintꞌah huninzun
25Bulunah Jerusalem whutꞌen ꞌuhutni, “Ndunnah ꞌen tulih ꞌintꞌah

hituzilhghelh wheni hikunuta? 26Whunulhꞌen! Dune tsꞌiyannah tah usda
ꞌinkꞌez hubulh yálhtuk, ꞌet whuntsꞌih ꞌaw dune dachahidusnih. Ndunnah
moodih, ꞌen tꞌehonínzun tulih ndunnah ꞌen ꞌalha Christ ꞌintꞌah? 27 ꞌEt
whuntsꞌih ndunnah ꞌen ntsꞌez de haínya tꞌetsꞌonínzun, ꞌet whuntsꞌih Christ
whusaínya tꞌeh, ntsꞌez de hainya, ꞌaw ꞌilhunuh whuntsꞌih tꞌehonóozin
ghaítꞌah,” hutni.

28 ꞌEt ꞌaw ꞌet nyo luglez whucho dune hoodulhꞌeh hoh Jesus soo
khunekti be ndobúlhni, “Nuhwheni tꞌesunáhzun ꞌinkꞌez ntsꞌez de haíya
chah ntꞌeoonáhzun, ꞌaw sichꞌoh sughá ilah whusáya, ꞌet whuntsꞌih ndun
whuz de há salhꞌa, ꞌen soo tsꞌahꞌun ꞌen unli hoꞌ ꞌintꞌah, ꞌen ꞌaw nuhwheni
tꞌenuzuhzun. 29 ꞌEt ꞌen butsꞌuhaíya ꞌet huwa tꞌenuszun ꞌinkꞌez ꞌen whuz
de hasálhꞌa!” hubúlhni.

30 ꞌEt hukwa hiyóolhchoot hukwa hétꞌen, ꞌet whuntsꞌih butsꞌun
whudeltsꞌulh ꞌawhuz whuchasawhulhtsꞌit, ꞌet huwa ꞌaw dachahíyilil.
31 ꞌEt ꞌilhuhowezdel hubutah lhanah ꞌen huba ꞌalhaꞌ yintꞌah suli ꞌinkꞌez
ꞌuhutni, “Ndun Christ whusaínya tꞌeh, ndun yenus túlih huwa ꞌétꞌen teh
tunéꞌtetꞌen? ꞌAwundooh!” hutni. ꞌEt huwa ꞌen Christ ꞌintꞌah huninzun.

32 ꞌEt ndunnah ꞌilhohuwezdel whuz naꞌa Jesus highu yalhtuk hoh
Pharisee hubuduztsꞌai, ꞌet Pharisee ꞌinkꞌez náwhulnuk moodih, nélhghel
whuz whéoobuhalhꞌa Jesus hiyóolhchoot ka.

33 ꞌEt huwa Jesus ꞌilhuhowezdel ꞌen ꞌobúlhni, “Awhuz sáyaz tele ꞌet
nuhwhulh ꞌutestꞌilh, ꞌet ꞌinkꞌez ndun whuz de hasálhꞌa, ꞌen butsꞌun
nátesdalh. 34Nuhwheni skunúhta ꞌet whuntsꞌih ꞌaw nasóolhtelh ghaítꞌah,
ntsꞌe ꞌustꞌah ꞌaw nuhwheni whuz toohya ghaítꞌah.”

35 ꞌEtLizwifdichꞌoh ꞌulhódutni, “Ntsꞌe teyalhhoh ꞌutni? ꞌAwnatsꞌóolhtelh
ghaítꞌah néulhni. ꞌUdun yun kꞌut whutꞌen, ꞌen butuz tulih teyalh, whuz
Lizwif bulunah hahandel inle, ꞌinkꞌez whuz tulih ꞌudun yun kꞌut whutꞌen
hubodutelhꞌeh? 36Daja ni hoh utni inle, ‘Nuhwheni skunúhta ꞌet whuntsꞌih
ꞌaw nasóolhtelh ghaítꞌah, ꞌinkꞌez ntsꞌe tesdalh tsꞌih ꞌaw nuhwheni whuz
toohya ghaítꞌah,’ ꞌet daja ni hoh ꞌutni?” hutni.

Jesus ndobúlhni, “Ndoni ꞌen nuhwhutsꞌu télhꞌalh”
37 ꞌAw ꞌet nuhwhújeh cho whutah, ꞌet ꞌudekꞌelhꞌaz dzin, ꞌet dzin degha

nus hooncha. ꞌEt dzin ꞌet Jesus hubutah síyin ꞌinkꞌez soo khunekti be hubulh
yálhtuk, “Ndan taꞌóosde sutsꞌun hutóodelh ꞌinkꞌez tahóotnai! 38Ndun si
huba ꞌalhaꞌ ꞌustꞌah, Yakꞌusda bughunek ꞌukꞌuneꞌúsduguz ndutni, ‘Too, ꞌi
ꞌilhuz wheni be tsꞌúkhutena, ꞌi ꞌen butsꞌuhaíteli,’” hubúlhni. 39 ꞌEt Jesus
ndutni hohNdoni bugha hubulh yaílhtuk. Ndunnah ꞌen huba ꞌalhaꞌ yintꞌah,
ꞌen buyéduteltsꞌulh. ꞌAw ꞌahoh ilah. Jesus huba whudálhti hukwꞌelhꞌaz
tꞌeh, ꞌet nduwhútenilh.

40 ꞌEt ꞌilhuhowezdel hubutah ndi khunek hidántsꞌo hoh lhanah ꞌen
ꞌuhutni, “Alha ꞌi be ndun ꞌen ndun yenus whunilhꞌen bughuyatuk inle ꞌen
ꞌintꞌah.”

41 ꞌEt bulunah chah ꞌuhutni, “Ndun ꞌen Christ ꞌen ꞌintꞌah.” ꞌEt ꞌuyoon
chah ꞌuhutni, “ꞌAwundooh! Ndun Christ ꞌen Galilee tsꞌih ih hatéyalh?

42Yakꞌusdabughunek ꞌukꞌuneꞌúsduguz, ꞌindutni,Davidbutsꞌuhaídanzut,
ꞌen keyah Bethlehem huwhútni, David bukeyah ínle, Christ whuz de
hatéyalh,” hutni. 43 ꞌEt huwa ndunnah ꞌilhuhowezdel ndun ꞌen bugha
lhchꞌa nehúdendel. 44Bulunah, ꞌen hitélhcholh hukwaꞌhuninzun, ꞌet
whuntsꞌih dachahíyilil.

45 ꞌEtndunnahnélhghelndunnahnáwhulnukmoodih ꞌinkꞌezPharisee ꞌen
whuzwheoobuhalhꞌa, ꞌen chahhiꞌetwhuzhanahédel hohhubuhoodulhkut,
“Di ka whuz hachalhtel?”

46Nélhghel ꞌuhutni, “Aw whutsuh da ꞌuyoon dune ꞌen ndun dune
kꞌunaꞌa yachalhtuk.”

47 ꞌEt Pharisee ꞌuhutni, “Nuhwheni chah nahwhunanꞌa ho ih ꞌudahni?
48Nuwheni moodih kꞌus Pharisee wheni chah neba ꞌalhaꞌ ꞌintꞌah nahzun
ih? ꞌAwundooh! 49 ꞌEt whuntsꞌih ndunnah ꞌilhuhowezdel luglez whucho,
ꞌet tsꞌiyawh di chahílah ꞌuhintꞌah ꞌet huwa ndai Moses yukꞌunéꞌuzguz ꞌi
ꞌaw beni be tꞌéhinízun!” hutni.

50Nicodemus, ꞌen ꞌilhuh ꞌúlhꞌek Jesus yughu ninya inle, ꞌen chah
Pharisee hubulh ꞌilhunuh unli hoh dulh Pharisee hubúlhni, 51 “Wheni neba
khunek butulhúhesde ꞌi ꞌutni, dune bughunek uzdántsꞌo ꞌinkꞌez be ꞌutꞌen
uznalhꞌen tꞌeh, ꞌet hoh ih whuntsꞌih buba natsꞌuhooyeh huba ꞌuhoontꞌah.”

52 ꞌEt ꞌuhiyúlhni, “Nyun chah ih Galilee tsꞌih haínya inli? Yakꞌusda
bughunek ꞌukꞌuneꞌusduguz ꞌi soo cho nilhꞌen, ꞌet ntsꞌe nyeni be tꞌéoonónzin,

ꞌaw ꞌilhunuh whuntsꞌih nus whunilhꞌen, ꞌen Galilee yun kꞌut tsꞌih haínya
hoolah!”

53 ꞌEt ꞌaw ꞌet tsꞌiyannah bukoo tsꞌih whenáhudel.8 ꞌEt Jesus dzulhyaz Olive hiyulhni, yúkꞌuz whinya.

Tsꞌeke dune bulh lubeshi ꞌúhuleh hoh nahilhútus. Jesus
highu hinílhti ꞌinkꞌez tse be hituzelhghelh hutni

2 ꞌEt ꞌom bun dzin soo ꞌuda ꞌet Jesus luglez whucho tsꞌih ninya.
Tsꞌiyannah dune highu nindel. ꞌEt nátlꞌadeda ꞌinkꞌezwhehobudunilhꞌe. 3 ꞌEt
whubodulhꞌeh hoh ndunnahMoses beꞌ dustlꞌus ꞌukꞌununaꞌúsduguz, ꞌinkꞌez
ndunnah Pharisee teh, tsꞌeke dune bulh lubeshi ꞌuleh hoh nahiyulhtus,
ꞌen soo hubuniz ꞌet nihínilhti. 4 ꞌEt Jesus ꞌuhiyúlhni, “Neoodulhꞌeh ndun
tsꞌeke ꞌen dune bulh lubeshi ꞌuhuleh hoh soo ꞌet naoobutsꞌulhútus. 5Moses
khunek netulhúhesde, ꞌi butlꞌaidétꞌai, ꞌi kꞌut ꞌutni, ‘Ndunnah ndi lubeshi
ꞌulhꞌen, ꞌen tse be hubutsꞌuzoolhghelh,’ ni. Nyun do ꞌet hubugha daja
dini?” 6 ꞌEt ꞌaoonilhka hiyóolhzih hoonliyaz hukwa hikꞌeóoteꞌalh ꞌet hukwa
ꞌuhutni. ꞌEt Jesus nyuk ꞌuja ꞌinkꞌez dulasgek be yun kꞌut hukwꞌunéꞌuzguz.

7 ꞌAwhuz hiyoodulhkut hoh ꞌet njan nduk naja ꞌinkꞌez ndobúlhni,
“Nuhwheni nuhtah ndan lubeshi chaitꞌih, ꞌen ꞌudechoo tse be yutsꞌe
ꞌoolhꞌis,” hubúlhni. 8Doochah yuk naꞌuja ꞌinkꞌez yun kꞌut hukwꞌuneꞌúzguz.

9 ꞌEt ndunnah hodántsꞌo hoh neyuh tsꞌih bugha tꞌetsꞌoninzuna
wheóobunelhtan hedichꞌoh chah lubeshi ꞌuhulhꞌen hínli, ꞌinkꞌez ꞌilhunuh
hinli hoh hoonyan ꞌudetsah hedulh hoh tsꞌiyawh highu whenáhedel ꞌinkꞌez
ndun tsꞌeke dichꞌoh zeh Jesus yubut séyin suli. 10 ꞌEt Jesus nduk naꞌuja hoh
ndun tsꞌeke whusahiyálhti ꞌen ꞌaw huhoolah honilhꞌen hoh ndun tsꞌeke
ndi yúlhni, “Tsꞌeke ndunnah nkꞌéhooꞌai ntsꞌe whenahedel? ꞌAw ꞌilhunuh
whuntsꞌih ih mba nahooyeh ghaítꞌah?”

11 ꞌEt tsꞌeke ndi yúlhni, “ꞌAwundooh, ꞌaw ꞌilhunuhwhuntsꞌih huhoolah.”
ꞌEt Jesusndi yúlhni, “Awsichahmbanahoosyehghaítꞌah. ꞌEt huwanaindalh
ꞌinkꞌez ꞌaw whulh nat whutsꞌun lubeshi chaꞌzolhꞌen!” yúlhni.

a 8:9 Ndi khunek, “neyuh tsꞌe hoh bugha tꞌetsꞌonínzun”, ꞌi hoonli tsꞌahꞌun naꞌa kꞌus
tinkꞌus ꞌuhóontꞌah ꞌi bugha tꞌetsꞌoninzun tsꞌutni hoꞌ tsꞌuntni.

Yinkak whutꞌen didut ꞌintꞌah buba be whétꞌen ꞌi unli hubúlhni Jesus
12 ꞌEt Jesus doochah zeh hubulh yálhtuk hoh ndutni, “Si ꞌustꞌah yinkak

whudune huba be whétꞌen ꞌi usdli. Ndan suneyalh, ꞌen ꞌaw tsahólhgus yuh
hutooya ghaítꞌah, kꞌus ndi be whétꞌen, ꞌi higha ꞌilhuz wheni hukhutenalh,
ꞌi hitetꞌi,” hubúlhni.

13 ꞌEt Pharisee ꞌuhiyúlhni, “Nyunchꞌoh khuyanailtuk hoꞌ dini, nghunek
daja nedíni, ꞌi ꞌaw tsꞌahꞌun chaꞌítꞌah.”

14 ꞌEt Jesus ndobúlhni, “Ntsꞌez de háya ntꞌeoonúszun ꞌinkꞌez ntsꞌe
tesyalh chah ntꞌeoonúszun, ꞌet huwa daja dusni, si sugha ꞌalha ꞌuhoontꞌah,
ꞌet ntsꞌez de háya ꞌinkꞌez ntsꞌe tesyalh nuhwheni ꞌaw tꞌéoonuzáhzun.
15Nuhwheni dune ba nahehyelh, si ꞌaw dune ba nahusyeh hoolah. 16 ꞌEt
sichah dune ba nahusyeh tꞌeh, ndi be náhusyeh, ꞌi tsꞌahꞌun naꞌa ꞌintꞌah.
ꞌAw sichꞌoh ilah ꞌustꞌah, seꞌaBá, ndun whuz de sútelhꞌa, ꞌen sulh ꞌintꞌah,
ꞌet huwa ndi be dune ba náhesyelh tꞌeh, ꞌi tsꞌahꞌun naꞌa zeh ꞌintꞌah. 17 ꞌEt
whuz naꞌa zeh ꞌukꞌuneꞌúsduguz ndi khunek nuhwhuba butulhúhesde, ꞌi
kꞌut hoh ndutni, ‘Nanah dune ndet huhonꞌen lhgha ꞌúhudeja hoh howu
yahulhtuk tꞌeh, ꞌet tsꞌahꞌun naꞌa ꞌuhoontꞌah,’ ni hoh ꞌutni. 18Sichꞌoh duba
yanalhútuk ꞌinkꞌez seꞌaBá ndun whuz de sútelhꞌa, ꞌen chah suba yalhtuk,”
hubúlhni.

19 ꞌEt hiyoodulhkut, “NyuꞌaBá ꞌen ntsꞌe usda?” ꞌEt Jesus ndobúlhni,
“Si ꞌaw tꞌesunuzáhzun. ꞌInkꞌez seꞌaBá ꞌen chah ꞌaw tꞌechanuzáhzun. Si
tꞌesunáhzun tꞌeh, seꞌaBá chah da tꞌenóohzin wule.”

20 Jesus ndi khunek ꞌi be yailhtuk luglez whucho ꞌet dune hoodulhꞌeh
da. Ntsꞌe sooneya nahulhdzooh, ꞌet dune hoodulhꞌeh. ꞌEt ꞌawhuz huba
whudezulh whutsꞌun whezulh, ꞌet huwa ꞌaw chahiyílhcholh.

21 ꞌEt Jesus doochah ndobúlhni, “Nuhghu tesyalh. Skaitéhꞌen, ꞌet
whuntsꞌih nuhwhulubeshi bulh yatáhdlah, ꞌet huwa ntsꞌe tesyalh tsꞌih
nuhwheni chah ꞌaw whuz toohdelh ghaítꞌah.”

22 ꞌEt doochah ndunnah Lizwif ꞌulhódutni, “Ndun dichꞌoh tulih
naꞌdutuzelghelh? ꞌEt huwa tulih ꞌutni, ‘Ntsꞌe tesyalh tsꞌih nuhwheni
chah ꞌaw whuz toohdelh ghaítꞌah,’ neúlhni?”

23 ꞌEt ndobúlhni, “Nuhwheni ndi yun kꞌut tsꞌih hahdel, ꞌet si ndus de
háya ho ꞌustꞌah. Nuhwheni ndi yun kꞌut tsꞌih hahdel, ꞌet si ꞌaw ndi yun kꞌut
tsꞌih hainzut ilah ho ꞌustꞌah. 24 ꞌEt huwa ndun whudusni nuhwhulubeshi

bulh yatáhdlah. ꞌAw nuhwhuba ꞌalhaꞌ chaꞌhóotꞌah si ndun ꞌustꞌah ꞌet
hubugha, ꞌet huwa nuhwhulubeshi bulh yatáhdlah,” hubúlhni.

25 ꞌEt “Ndan inli hoꞌ nintꞌah?” hiyúlhni. ꞌEt Jesus ndobúlhni, “Ndun
whudusni soo ꞌudechoo whutsꞌun, ꞌen zeh ꞌustꞌah.

26 ꞌAwhuz tube lhat nuhwheni nuhwhugha howu yatélhtuk, ꞌinkꞌez
tube lhat nuhwheni nuhwhugha nahutesyeh whuzꞌai, ꞌet whuntsꞌih ndun
whuz de sútelhꞌa, ꞌen tsꞌahꞌun naꞌa ꞌintꞌah. Ndai butsꞌun whudástsꞌo, ꞌet
whuz naꞌa zeh yinkak whudune hubulh yálhtuk,” hubúlhni.

27 ꞌEt whuntsꞌih ꞌaw hubeni be tꞌehonízun, beꞌaBá, ꞌen bugha hubulh
yálhtuk ho ꞌutni.

28 ꞌEt Jesus ndobúlhni, “Yinkak dune yeꞌ nduk dube dibeꞌ dúlhtsi tꞌeh,
ꞌet tꞌeh soo tsꞌahꞌun ndan usdli, ꞌen ꞌustꞌah tꞌeoonóhzin. ꞌInkꞌez ꞌaw sichꞌoh
duba moodih nasdli ílah, seꞌaBá ntsꞌenaꞌa whusodalhꞌi, ꞌi khunek zeh be
yálhtuk, 29 ꞌinkꞌez ndun whuz de sútelhꞌa, ꞌen sulh ꞌintꞌah. ꞌAhoolhyez
wheni seꞌaBá hóontꞌi zeh hoh neꞌústꞌen, ꞌet huwa ꞌaw suchꞌa nachásdak,”
hubúlhni. 30 ꞌEt ndi khunek ꞌi ye yaílhtuk hoh tube lhanah ꞌen huba ꞌalha
ꞌintꞌah suli.

31 ꞌEt ndunnah Lizwif, ndunnah Jesus yuba ꞌalhaꞌ ꞌintꞌah, ꞌen ndobúlhni,
“Sughunek ꞌóohtun ꞌinkꞌez bukúneꞌuhtꞌen tꞌeh, ꞌalha ꞌuhoontꞌah hoh sugha
hoodulꞌeh ahli. 32 ꞌInkꞌez ꞌet huwa ndi khunek ꞌalhaꞌ ꞌintꞌah ꞌi tꞌenoohzin,
ꞌinkꞌez ꞌi bugha ꞌaw ꞌonus ꞌun ꞌulhna wahle ghaítꞌah.”

33 ꞌEt ꞌuhiyúlhni, “Nuwheni Abraham butsꞌuhatsꞌánde ꞌutsꞌintꞌah. ꞌAw
whutsuh da ꞌuyoon ba ꞌulhna chatsꞌílah, ꞌinkꞌez di ka neꞌdíni, nuhwhula
naꞌdutetnih nedíni?”

34 ꞌEt Jesus ndobúlhni, “Soo tsꞌahꞌun naꞌa ꞌun whudúsni, ndunnah
lubeshi ꞌuhulhꞌen, ꞌen lubeshi ba ꞌulhna hinli. 35Ndan koo ꞌilhunuh ꞌulhna
unli, ꞌen ꞌaw ꞌahoolhyez ꞌet ꞌusda ílah, ꞌet whuntsꞌih ndan koo whudune
buyeꞌ, ꞌen ꞌahoolhyez wheni, ꞌet ꞌusda. 36 ꞌEt huwa buYeꞌ lubeshi chꞌa
nuhwhulanadutnih tꞌeh, ꞌet tꞌeh ꞌalha ꞌuhoontꞌah ꞌaw ꞌonus ꞌun ꞌulhna
wahle ghaítꞌah. 37Tꞌewhunúszun Abraham butsꞌuháhde ahli, ꞌet whuntsꞌih
sughunek ꞌaw buka chaꞌnuhzun, ꞌet huwa sutuzelhghelh hukwaꞌnahzun.
38Ndet seꞌaBá whusunelhtan, ꞌet ꞌun whudúsni. ꞌEt whuntsꞌih nuhwheni
nuhwhéꞌabá ꞌun whúlhni, hoh tunéꞌahtꞌen.”

39 ꞌEt ꞌuhiyúlhni, “Abraham ꞌen butsꞌuhatsꞌánde tsꞌinli.” ꞌEt Jesus
ndobúlhni, “Abraham ꞌen butsꞌah hahde tꞌeh, ꞌen be ꞌutꞌen kꞌah zeh da
neꞌóohtꞌen.

40 ꞌEtwhuntsꞌihkꞌansintsꞌohteh ꞌunuhwhudúsni tsꞌahꞌunnaꞌa ꞌuhoontꞌah

hoh Yakꞌusda tsꞌun whudástsꞌo. ꞌEt whuntsꞌih nuhwheni sutuzelhghelh
hukwaꞌnahzun. Njan ꞌet ꞌaw Abraham be ꞌutꞌen kꞌah ilah ꞌuhoontꞌah.
41Nuhwheꞌabá be ꞌutꞌen kꞌah ꞌuwhulhꞌen.” ꞌEt doochah ꞌuhiyúlhni, “Aw
nuwheni nuwhusulhtsi ilah ꞌutsꞌintꞌah! ꞌIlhunuh neꞌaBá ꞌen Yakꞌusda unli!”

42 ꞌEt Jesusndobúlhni, “Yakꞌusda ꞌennuhwhuꞌaBáunli tꞌeh, si sukꞌeoohsiꞌ
wule da, Yakꞌusda butsꞌun háya ꞌet huwa. ꞌAw sichꞌoh sughá ilah whusáya,
Yakꞌusdawhusásalhꞌa. 43Dikanuhwulhyalhtuk, ꞌaw tꞌewhunuzáhzun.Daja
nuhwhudúsni ꞌaw sudóohtsꞌo hukwa chaꞌnuzáhzun ꞌet huwa. 44Netsudule
ꞌen nuhwhéꞌabá ꞌintꞌah. Ndet ꞌen hukwaꞌninzun, hoh zeh neꞌóohtꞌen
hukwaꞌnahzun. Soo ꞌudechoo da whutsꞌun dune ughan unli. ꞌAw tsꞌahꞌun
ꞌuhoontꞌah hukwa chaꞌnizun, ꞌet huwa ꞌaw ndi khunek ꞌalhaꞌ ꞌintꞌah
ꞌi bughuyoolah. Ntsꞌoh tula neꞌduni tinkꞌus naꞌa zeh yalhtuk, dichꞌoh
dukꞌunaꞌa ꞌutni. Ndi whutsꞌit ꞌen ꞌintꞌah, ꞌinkꞌez khunek whutsꞌit, ꞌi ꞌen
zeh butsꞌuhaídukat ꞌet huwa. 45 ꞌEt si khunek ꞌalhaꞌ ꞌintꞌah ꞌaw ꞌi zeh be
yalhtuk, ꞌet ꞌaw nuhwhuba ꞌalhaꞌ chaꞌduzusni. 46 ꞌAw nuhtah ꞌilhunuh
whuntsꞌih si lubeshi ꞌulhꞌen ꞌúsdli doohtni ghaítꞌah. ꞌEt huwa khunek ꞌalhaꞌ
ꞌintꞌah, ꞌi be ꞌun whudúsni ꞌinkꞌez, di ka ꞌet nuhwhuba ꞌalhaꞌ chaꞌduzusnih?
47Ndunnah Yakꞌusda budune unli, ꞌen zeh Yakꞌusda bughunek hiditsꞌo.
Nuhwheni ꞌaw Yakꞌusda budune cháhlah ꞌet huwa bughunek ꞌaw dóohtsꞌo
ghaítꞌah,” hubúlhni.

48 ꞌEt Lizwif ꞌuhiyúlhni, “Alha ꞌi be ntsꞌútni, nyun Samaria whutꞌen
ꞌintꞌah ꞌinkꞌez ntsiꞌ nudúdeh ꞌi nyudínda!”

49 ꞌEt Jesus ndobúlhni, “Aw ntsiꞌ nudúdeh ꞌi sughu hoolah hoh, seꞌaBá
ꞌen délhti, ꞌet nuhwheni ꞌaw chasudulhti. 50 ꞌAw ꞌuyoon sudóolhti hukwa
chaꞌnúszun, ꞌet ꞌilhunuh suba whudutélhti hoonli, ꞌen naheyelh chah
ꞌintꞌah. 51Soo tsꞌahꞌun naꞌa ꞌun whudúsni, ndan sughunek yoontun, ꞌen
ꞌaw dahóotsah ghaítꞌah.”

52 ꞌEt Lizwif ꞌuhiyúlhni, “Kꞌan ꞌaw ꞌet tꞌétsꞌonínzun ntsiꞌ nudúdeh ꞌi
nyudínda! Abraham ꞌinkꞌez nus whúnilhꞌen yahadla, ꞌet whuntsꞌih néꞌdini,
ndunnahnghunekyoontun, ꞌawdahóotsahghaítꞌahdíni. 53NeꞌabáAbraham
dazsai inle. ꞌEn ba nus ꞌilcho hoh ih ꞌudini? ꞌEt nus whúnilhꞌen, ꞌen chah
yahadla. ꞌEn chah huba nus ꞌilcho ih? Soo ndan inli dini hoꞌ dini?”

54 ꞌEt Jesus ndobúlhni, “Sichꞌoh duba nadesduti tꞌeh, sichꞌoh be núscha
ꞌantsꞌih ꞌintꞌah. Nuhwheni ndun nuhYakꞌusda dáhni, ꞌen si seꞌaBá ꞌintꞌah,
ꞌinkꞌez ꞌen sudélhti. 55 ꞌEt nuhwheni ꞌaw tꞌechanáhzil, ꞌet si tꞌenuszun. ꞌAw

si tꞌenuzuszun dusni tꞌeh, ꞌet nuhwheni nuhkꞌunaꞌa whahtsꞌit usdli hoꞌ
dutesnilh. ꞌEt whuntsꞌih ndun soo tꞌenuszun ꞌinkꞌez bughunek ꞌahoolhyez
wheni bukúneꞌustꞌen. 56Nuhwhéꞌabá Abraham tube hóontꞌi whe sdzin
whunalhꞌen. ꞌEt whunalhꞌen ꞌinkꞌez tube whunálhnik.”

57 ꞌEt Lizwif ꞌuhiyúlhni, “Nilhꞌen chaꞌhootꞌah teh neꞌdini! ꞌAwhuz
skwunlai lanezi (50) nyeyus kꞌut ilah, ꞌinkꞌez ꞌudini Abraham ꞌuda inꞌen
dini!”

58 ꞌEt Jesus ndobúlhni, “Soo tsꞌahꞌun naꞌa ꞌun whudúsni, Abraham
whuteleh whutsuh da, ꞌet ꞌuda si usdli ho ꞌustꞌah.” 59 ꞌEt ndobúlhni hoh,
tsꞌiyawh tse hiyeni dézgooh, ꞌi be whusa beꞌ hínalhꞌuz ꞌinkꞌez hituzelhghelh
ꞌet hukwa. ꞌEt Jesus hubuchꞌa untelhúꞌi ꞌinkꞌez soo hubutah ꞌet lhunásja
hoh luglez whucho ꞌet tinánja.

Dune whuzdli da whutsꞌun chawhésꞌen Jesus soo naꞌyínla

9 ꞌEt Jesus uyalh hoh, dune whuzdli da whutsꞌun chawhésꞌen yutélhꞌen.
2 ꞌEt yugha hoodulꞌeh hiyoodulhkut, “Whuneoodilhꞌeh ndun dune,

ndan simba bulubeshi yugha ꞌúja chawhésꞌen hoh whuzdli? Dichꞌoh kꞌus
beꞌabá kꞌus beꞌama hubulubeshi?”

3 ꞌEt Jesus ndobúlhni, “Aw dichꞌoh bulubeshi bugha, kꞌus beꞌabá kꞌus
beꞌama hubulubeshi hubugha ilah chawhésꞌen suli. Yakꞌusda be ꞌutꞌen kꞌah
bughá tꞌewhunoodzeh, ꞌet huwa ꞌuja chawhésꞌen hoh whuzdli. 4 ꞌAwhuz
dzenis whétꞌen hoh, ndun whuz de sútelhꞌa, ꞌen hube ꞌutꞌen oolhꞌen huba
ꞌuhoontꞌah. ꞌUlhꞌek whusawhutéltsꞌulh ꞌinkꞌez tsahólhgus yuh suli tꞌeh,
ꞌaw dune ꞌootꞌen ghaítꞌah. 5 ꞌAwhuz ndi yun kꞌut sída hoh, ndi yun kꞌut
whudune huba be whétꞌen ꞌi usdli.”

6 ꞌEt ndúdeja hukwꞌelhꞌaz yun ꞌún tezo, buzek too, ꞌi be whutlꞌus
inla, ꞌinkꞌez ndun dune chawhésꞌen yuna yé yulhlho, 7 ꞌinkꞌez ndi yúlhni,
“Nyooz too dezꞌai Siloam tsꞌih inyalh ꞌinkꞌez niꞌnildeh.” ꞌEt ndi khunek
Siloam ni, ꞌet whélꞌa, ni ho ꞌutni. ꞌEt huwa whuz whinya, niꞌnelde, ꞌinkꞌez
whunilhꞌen hoh whusanája.

8 ꞌEt ndun hinat whutꞌi ꞌinkꞌez ꞌuyoon chah, ndunnah chawhésꞌen hoh
hinalhꞌen da, ꞌen ꞌulhódutni, “Ndun ꞌen da hoh úsda ꞌinkꞌez hubutsꞌudatso
inle, ꞌen ih ꞌintꞌah?” 9Bulunah ꞌuhutni, “A, ꞌen ꞌintꞌah.” ꞌEt bulunah chah
ꞌuhutni, “ꞌAwundooh, ꞌantsꞌih yunduwhútꞌen ꞌintꞌah.” ꞌEt ndun chawhésꞌen
inle obúlhni, “A, si ꞌustꞌah.”

10 ꞌEt ꞌuhiyúlhni, “Daínja hoh hoꞌen suli?”
11 ꞌEt ndobúlhni, “ꞌilhunuh dune, Jesus hiyulhni, ꞌen whutlꞌus ꞌínla,

suna kꞌut yé sulhlho, ꞌinkꞌez ꞌusulhni, ‘Ta dezꞌai tsꞌih, Siloam huwhútni,
whuz inyalh ꞌinkꞌez niꞌnildeh.’ Whuz lhgha diya ꞌinkꞌez nineꞌlhúde hoh
whesꞌen súli.”

12Et doochah hiyoodulhkut, “Ndun dune, ntsꞌe ꞌutꞌen?” “Aw
ntꞌéoonuzúszun,” hubúlhni.

13 ꞌEt ndun chawhésꞌen inle, Pharisee bughuhinílhti. 14Njan dzin, ndun
dune Jesus whutlꞌus ꞌínla ꞌinkꞌez whesꞌen nayulhtsi, ꞌet natsꞌulyis dzin
ꞌuyínla. 15 ꞌEt doochah zeh Pharisee hiyoodulhkut, “Dáhoontꞌah huwa
hoꞌen suli?” ꞌEt ndobúlhni, “Ndun dune whutlꞌus ꞌínla, suna kꞌut yé
whulhlho, hukwꞌelhꞌaz niꞌnelhude, ꞌinkꞌez whesꞌen sili.”

16 ꞌEt ndunnah Pharisee bulunah ꞌuhutni, “Ndun dune bugha
yailhtuk, ꞌen ꞌaw Yakꞌusda butsꞌuhaínya ilah ꞌintꞌah. ꞌAw natsꞌulyis
dzin hukwꞌunuchaꞌustꞌen ꞌet huwa.” ꞌEt ꞌuyoon chah ꞌuhutni, “Ntsꞌenaꞌa
ꞌuwhutétꞌilh, ꞌaw lubeshi ꞌulhꞌen, ꞌen huwa ꞌétꞌen túneꞌóotꞌen ghaítꞌah!”
ꞌEt hubugha lhchꞌa nihudendel.

17 ꞌEt doochah zeh ndun chawhésꞌen inle ꞌuhiyúlhni, “Hóꞌen nyúlhtsi,
ꞌet huwa ꞌen bugha daja dini?” “Alha nus whunilhꞌen ꞌintꞌah,” hubúlhni.

18 ꞌEt whuntsꞌih Lizwif moodih ꞌaw hububa ꞌalhaꞌ chaꞌhóotꞌah,
chawhésꞌen inle hoh whuzdli ꞌinkꞌez kꞌan ꞌet wheꞌen, ꞌet huwa beꞌabá
ꞌinkꞌez beꞌama ꞌanih hubúdani, 19 ꞌinkꞌez huboohoodulhkut, “Ndun ꞌen
nuhyeꞌ ꞌintꞌah ꞌinkꞌez whuzdli whutsꞌun chawhésꞌen nedúhni, ꞌinkꞌez
ntsꞌenaꞌa kꞌan wheꞌen?”

20 ꞌEt beꞌabá ꞌinkꞌez beꞌama ꞌuhutni, “Tꞌetsꞌonínzun ndun ꞌen neyeꞌ
ꞌintꞌah ꞌinkꞌez whuzdli whutsꞌun chawhésꞌen inle. 21 ꞌInkꞌez ndet huwa
kꞌan wheꞌen, ꞌinkꞌez ndun wheꞌen yulhtsi, ꞌaw tꞌétsꞌonízun. ꞌAw ꞌuski
chailah hoꞌ ꞌintꞌah, oodilhkut da. Dichꞌoh ꞌun whudóoni.” 22Beꞌabá ꞌinkꞌez
beꞌama tꞌehonínzun Lizwif moodih ꞌuda lhgha ꞌúhudeja ndunnah Jesus
Christ ꞌintꞌah, ꞌuyoon hudáni tꞌeh, luglez ꞌet whuchꞌa tinabunteyolh. ꞌEt
huwa ndun dune beꞌabá ꞌinkꞌez beꞌama Lizwif moodih hube hunuljut.
23Njan hunuljut, ꞌet huwa ꞌuhutni, “Aw ꞌuski chah ilah hoꞌ ꞌintꞌah, ꞌen
huboodilhkut daja,” hutni.

24 ꞌEt doochah zeh ndun dune chawhésꞌen inle, “Anih,” hiyúlhni, ꞌinkꞌez
ꞌuhutni, “Njan daínja Yakꞌusda ꞌen buba whudélhti, ꞌaw ndun dune ꞌen
ílah, tꞌetsꞌonínzun lubeshi ꞌulhꞌen ꞌintꞌah ꞌet huwa.”

25 ꞌEt ndobúlhni, “Lubeshi ꞌulhꞌen tulih ꞌintꞌah, ꞌaw tꞌéoonuzúszun. ꞌEt

ꞌilhuh ntꞌéoonúszun, chaoozesꞌen ínle, ꞌet kꞌan naitastꞌen.”
26 ꞌEt doochah zeh ꞌuhiyúlhni, “Danyín lainle?Ntsꞌenaꞌa hóꞌennyulhtsi?”
27 ꞌEt ndobúlhni, “Uda ndun whúdusni, ꞌaw chasóozulhtsꞌai, di ka ꞌet

doochah ꞌun whudóosni hukwaꞌnahzun? Soo tuzélhtsꞌilh hukwaꞌnahzun
ih? Nuhwheni chah ih bugha hodutelhuꞌeh tehleh hukwaꞌnahzun ih?”
hubúlhni.

28 ꞌEt highudloh, “Nyun ꞌen yugha hoodulꞌeh inli! ꞌEt wheni Moses bulh
ꞌútꞌen tsꞌinli! 29Tꞌétsꞌonínzun Yakꞌusda ꞌen Moses yulh yaílhtuk ínle. ꞌEt
ndun ꞌen, ꞌaw ntsꞌez de hainya tꞌétsꞌonízun,” hiyúlhni.

30 ꞌEt ndundune chawhésꞌen inle ndobúlhni, “Ndundunewhesꞌen sulhtsi
ꞌetwhuntsꞌihnuhwheni ꞌawtꞌéoonuzúhzunntsꞌezdehaíyaduhni!Tube suba
hooncha! 31Tꞌetsꞌonínzun Yakꞌusda ꞌaw lubeshi ꞌulhꞌen chaboozílhtsꞌai.
ꞌEt ndunnah Yakꞌusda tsꞌun téniꞌ nilhzun, ꞌinkꞌez butsꞌuhúkwaꞌninzun
tuneꞌútꞌen, ꞌen zeh huboozélhtsꞌai. 32Soo ꞌudechoo yinkak ꞌuhóolya
whutsꞌun ꞌaw dune chawhésꞌen hoh whuzdli, ꞌen dune soo náꞌyinla
whuchaꞌuzdilhtsꞌo. 33Ndun dune ꞌen ꞌaw Yakꞌusda butsꞌun ilah ꞌintꞌah
tꞌeh, ꞌaw hoonli whe ndóneh ghaítꞌah,” hubúlhni.

34 “Lubeshi za whuzinli da, ꞌinkꞌez ndun naꞌdunínzun hoh
whuneoodolhꞌeh hukwaꞌdini?” hiyúlhni ꞌinkꞌez ꞌaz tináhinino.

35 ꞌEt JesuswhulhúdantsꞌohohLizwifndundune tináhinino,hukwꞌelhꞌaz
nayilhti, ꞌet ndi yúlhni, “Yakꞌusda buYeꞌ bugha mba ꞌalha ꞌuhoontꞌah ih?”

36 ꞌEt dune ꞌutni, “Moodihti ndan hoꞌ ꞌintꞌah? Busúnilhtun ꞌet sih suba
ꞌalha ꞌuhotꞌe.”

37 ꞌEt Jesus ndi yúlhni, “Uda ahꞌen hoꞌ ꞌintꞌah, ꞌinkꞌez ꞌen ꞌutni nyulh
yálhtuk.”

38 ꞌEt dune yubut nacháneti ꞌinkꞌez, “SMoodihti, suba ꞌalhaꞌ ꞌintꞌah!”
yúlhni, ꞌinkꞌez yutsꞌu teniꞌnalhzin.

39 ꞌEt Jesus ꞌutni, “Ndi yun kꞌut tsꞌun whusaíya ꞌet huwa yinkak dune
huba nahooyeh ka. Whusaíya, ꞌet huwa chawhésꞌen ꞌen huwheꞌen hutele.
ꞌEt ndunnah wheꞌen, ꞌen chah chawhésꞌen hutéle.”

40 ꞌEt bulunah Pharisee yugha hoodulꞌeh hidántsꞌo hoh, ꞌet ꞌuhiyúlhni,
“Wheni chah chatsꞌuwhesꞌen dini hoh ih ꞌudini?”

41 ꞌEt Jesus ndobúlhni, “Chawhuzehꞌen tꞌeh, nuhwheni ꞌaw lubeshi
nuhwhuba hoolah. ꞌEt ꞌuduhni, ‘Nuwheni tsꞌuwheꞌen,’ dahni, ꞌet huwa
lubeshi nuhwhuba hoonli.”

Jesus hubodulhꞌeh hoh ꞌutni, “Si susheep ghunli
ꞌustꞌah. Ndunnah soo sulh ꞌútꞌen, seꞌusheep hinli”

10 ꞌEt Jesus ndobúlhni, “Soo tsꞌahꞌun naꞌa ꞌun whudúsni, ndan
sheep ba nanestlꞌoo ꞌaw dáti kꞌet dáchayal ꞌinkꞌez nanestlꞌoo tus

telhget tꞌeh, ꞌen dune ꞌundunutꞌih ꞌintꞌah. 2 ꞌEt ndan dáti tsꞌih dayih,
ꞌen sheep ghunli ꞌintꞌah. 3 ꞌEn dáti huwunilꞌeni yuba daꞌdututih. ꞌEt tꞌeh
sheep buboozi be hubukahunih tꞌeh, hiditsꞌo huwa tꞌehinínzun ꞌinkꞌez
ꞌaz hiyuntulhꞌus. 4Tinaóobulih hukwꞌelhꞌaz, ꞌet hubutsuh teyih ꞌinkꞌez
sheep tsꞌiyawh hiyunelhꞌus, highunek tꞌehinínzun ꞌet huwa. 5 ꞌEt ꞌantsꞌih
hoh neya, ꞌen ꞌaw hiyuntoolhꞌas ghaítꞌah. ꞌAntsꞌih hoh núya ꞌintꞌah ꞌaw
bughunek tꞌehinízun ꞌet huwa hichꞌa nutsílhdelh,” hubúlhni. 6 ꞌEt Jesus
ndi higha hódoolꞌeh ka hubulh náwhulnuk, ꞌet whuntsꞌih daja ni hoh ꞌutni
ꞌaw tꞌehonízun.

7 ꞌEthuwadoochahzehJesusndobúlhni,“Sootsꞌahꞌunnaꞌa ꞌunwhudúsni,
Si susheep ba dáti usdli ho ꞌustꞌah. 8Ndunnah sutsuh whusahándel, ꞌen
ꞌundunutꞌih ꞌuhintꞌah, ꞌet huwa ꞌaw sheep chaboozílhtsꞌai. 9Si datí ꞌustꞌah.
Ndunnah si sugha dahúnindel, ꞌen tsꞌiyawh hudutejih. Dahúnindel ꞌinkꞌez
whuz ꞌaz whehándel tꞌeh, tlꞌo kꞌut nahuhóoteꞌalh. 10 ꞌUndunutꞌih, ꞌen
ꞌuduntetꞌih ꞌinkꞌez dune tuzelhghelh ꞌinkꞌez tinta óobutélilh ꞌet wheni
dayih. ꞌEt si whusáya hoh ꞌilhuz wheni hiye khúna ꞌi ꞌutetꞌilh ꞌinkꞌez ndi
ꞌilhuz hiye khúna, ꞌi hiyitꞌi tꞌeh, ꞌaw hoonli whe ndunoodzit ghaítꞌah.

11Si nuszoo sheep ghusdli ꞌen ꞌustꞌah. Sheep ghunli unzoo, ꞌen ye
khúna ꞌi dudeꞌusheep ba yuladutetnih. 12 ꞌEt lhuhulꞌa, ꞌen ꞌaw sheep ghunli
ilah ꞌintꞌah. ꞌAntsꞌih sheep yughole ka tsalhꞌa. Sheep ꞌaw busheep ilah
ꞌuhintꞌah, ꞌet huwa yus whuz de úlgwulh yunilhꞌen tꞌeh, sheep hubula
dutnih ꞌinkꞌez whetsílhyih. ꞌEt yus bulunah huboogooh ꞌet ꞌonghun chah
hichꞌa wheyálwus. 13Ndan lhúhulꞌa, ꞌen ꞌantsꞌih tsꞌalhꞌa ꞌintꞌah, ꞌet huwa
sheep ꞌantsꞌih hiba unli ꞌinkꞌez didut bugho whetsílhyih.

14Si nuszoo sheep ghunli ꞌen ꞌustꞌah, ndunnah sudune tꞌebunúszun
ꞌinkꞌez didut chah tꞌésanínzun. 15 ꞌEt whuz naꞌa zeh seꞌaBá ꞌen tꞌésunínzun
ꞌinkꞌez sichah tꞌenuszun. ꞌInkꞌez seꞌusheep be khúsna ꞌi huba hubula
dutesnih. 16 ꞌUyoo sheep chah ꞌi ꞌustꞌi. Ndi tah, ꞌen chahoonli. ꞌAw ndi
tah ilah. ꞌEn chah whusáboosdlelh huba ꞌuhoontꞌah. Sughunek hidóotsꞌo,

ꞌinkꞌez ꞌilho ꞌulhꞌus zeh hutele ꞌinkꞌez ꞌilhunuh zeh sheep ghunli hutéle.a
17Seꞌusheep ba be khúsna ꞌi bula dutesnih ꞌet huwa be khúsna ꞌi doochah
naoolhúchoot. ꞌEt huwa seꞌaBá tube skꞌensiꞌ. 18 ꞌAw be khúsna ꞌi dune
sughu yóolhchoot hoolah. Sichꞌoh zeh huwa tésꞌalh. Ndi be khúsna ꞌi
huwa tésꞌalh ꞌinkꞌez naitélcholh, ꞌet sughá whuntꞌai hoh ꞌustꞌah. SeꞌaBá
ꞌen ꞌuja ndi khunek stlꞌaídaꞌai ndi ꞌutꞌen ꞌoolhꞌen ka,” hubúlhni.

19Ndi khunek ꞌi bugha doochah Lizwif dichꞌoh dutah lhchꞌa
nínahudéndel. 20Tube lhanah, ꞌen ꞌuhutni, “Ntsiꞌ nudúdeh ꞌi yudínda!
Whusnik hoꞌ ꞌutni, di ka oozélhtsꞌai?”

21 ꞌEt ꞌonghunnah chah ꞌuhutni, “Aw ntsiꞌ nudúdeh ꞌi yughudínda, ꞌen
bughunek ilah ꞌutni. Ntsꞌenaꞌa ntsiꞌ nudúdeh, ꞌi dune chawhésꞌen ꞌen chah
wheꞌen yutelhtsilh?”

Lizwif, ꞌen Jesus ꞌaw hika chaꞌnizun
22 ꞌAw ꞌet khi suli. Jerusalem keyah ꞌet nowhújeh nihoníꞌai. ꞌEt

whunahulnih kꞌahoondit nahuwhulhtsi huwhútni.b 23 ꞌEt luglez whucho
bun ꞌunhayalbunbuyah, ꞌet Solomonbubun ꞌunhayalbunbuyahhuwhútni,
hohwhéghah Jesus uyalh, 24 ꞌinkꞌez Lizwif highawézdel hoh hiyoodulhkut,
“Dahooldzah ꞌet nechꞌa nontalhꞌi. ꞌAlha hoh Christ ꞌen ꞌintꞌah tꞌeh, kꞌan
ꞌet tsꞌahꞌun naꞌa nedíni.”

25 ꞌEt Jesusndobúlhni, “Udandunwhudúsni ꞌetwhuntsꞌih ꞌawnuhwhuba
ꞌalhaꞌ chaꞌduzusnih. Ndi seꞌaBá boozi bugha ꞌutꞌen ꞌulhꞌen, ꞌi bugha si
sugha chah tꞌéwhunóohzin huba ꞌuhoontꞌah. 26 ꞌEt whuntsꞌih nuhwheni
ꞌun whudúsni hukwꞌunaꞌa ꞌaw seꞌusheep ilah ꞌahtꞌah. ꞌEt huwa ndi ꞌutꞌen
ꞌulhꞌen ꞌi ꞌaw nuhwhuba ꞌalhaꞌ chaꞌítꞌah. 27Si seꞌusheep tꞌébunúszun.
Sughunek hiditsꞌo ꞌinkꞌez nusáhunudelh. 28 ꞌIlhuz hiye khúna, ꞌi bugha
iníꞌai. ꞌAw yachahutésdlah ꞌinkꞌez ꞌaw dune sula kꞌéhaboolelh hoolah.
29SeꞌaBá, ndan sughá buninla, tsꞌiyannah sugha ndoh ꞌintꞌah, ꞌinkꞌez
ndunnah sudune suli, ꞌen ꞌilhuz sulh ꞌútetꞌilh. ꞌAw dune soo ꞌúltus hoolah

a 10:16 ꞌEt ndi ꞌudechoo ꞌulhꞌus Israel butsꞌuhainde ubúlhni. ꞌEt ndi ꞌuyoo ꞌulhꞌus ꞌi yughu
yailhtuk, ꞌI ꞌudun yun kꞌut whutꞌen ꞌuhintꞌah. Ndannah ꞌawhuz Jesus hiyulhchaꞌdustsꞌo. ꞌEt
huwa huba ꞌalha chaꞌhítꞌah. b 10:22 ꞌEt njan nowhújeh ꞌet Lizwif whunahulnih ꞌudayaz
inle ho luglez whucho dune untsiꞌ ꞌen daninya ho tintaꞌwhunilhꞌen. ꞌEt huwa Lizwif
kꞌandit nahuwhulhtsi. ꞌEt huwa dahóodelh ꞌinkꞌez Yakꞌusda butsꞌun téni ꞌuhunoolhdzin.



John 10–11 386
seꞌaBá yula kꞌéhanabutelelh wheni. 30Si ꞌinkꞌez seꞌaBá bulh ꞌilho zeh
nidudli,” hubúlhni.

31 ꞌEt doochah Lizwif tse hiye tuzelhghelh ꞌi hidílhchoot. 32 ꞌEt Jesus
ndobúlhni, “SeꞌaBá be ꞌutꞌen kꞌah hoonzoo lhat si sugha whunulhꞌen.
ꞌInkꞌez kꞌus dantꞌi ka ꞌusutelhlilh tse be suzoolhghelh hukwaꞌnuhzun?”

33 ꞌEt Lizwif ꞌuhiyúlhni, “Aw ꞌutꞌen unzoo, ꞌi ka ilah tse be
ntsꞌutuzelhghelh!Nyun ꞌantsꞌihhohdune inli ꞌinkꞌezYakꞌusda chꞌa yaílhtuk.
Nyunchꞌoh Yakꞌusda naꞌdudilꞌi, ꞌet hukwa tse be ntsꞌútuzelhghelh.”

34 ꞌEt Jesus ndobúlhni, “Soo cho whunalhúnih hoh Yakꞌusda bughunek
kꞌuneꞌúsduguz ꞌi nuhtlaidaꞌai hoh ndutni, ‘Nuhwheni yakꞌusda ahli?’
35Tꞌétsꞌonínzun ꞌaw Yakꞌusda bughunek ꞌukꞌuneꞌúsduguz, ꞌi kꞌuyooyis
ghaítꞌah, ꞌinkꞌez ndunnah Yakꞌusda bughunek bughi deltsꞌut, ꞌen yakꞌusda
hubulhni. 36 ꞌEt Yakꞌusda buYeꞌ usdli ꞌun whudúsni, ꞌet huwa Yakꞌusda chꞌa
yalhtuk dahni hoh skꞌehóohꞌaih. SeꞌaBá ꞌen ꞌudun nésunilhti hoh ndi yun
kꞌut tsꞌih sutelhꞌa. 37SeꞌaBá be ꞌutꞌen chaꞌzúlhꞌen tꞌeh, whute, nuhwhuba
ꞌalhaꞌ chaꞌústꞌah. 38 ꞌEt whuntsꞌih seꞌaBá be ꞌutꞌen ꞌulhꞌen tꞌeh, si nuhwhuba
ꞌalhaꞌ chaꞌustꞌah, ꞌet whuntsꞌih ndi ꞌutꞌen ꞌulhꞌen, ꞌi bugha nuhwhuba
ꞌalha ꞌuhotꞌe. ꞌI bugha nuhwheni be tꞌéwhunóhzin ꞌinkꞌez nuhwhuba ꞌalha
ꞌuhótꞌe seꞌaBá ꞌen syudínda ꞌinkꞌez sichah buyudúsda,” hubúlhni. 39 ꞌEt
doochah zeh hiyóolhchoot hukwa ꞌuhuja hoh Jesus butáhanája ꞌinkꞌez
hubula kꞌah hanaja.

40 Jordan tookꞌoh nyaz tsꞌih ndet da John ꞌudechoo dune too be ꞌulhꞌen
inle, whuz whenaja ꞌinkꞌez ꞌet inda. 41Lhanah dune highu nindel ꞌinkꞌez
ꞌulhódutni, “John ꞌaw huwa ꞌétꞌen tunuchaꞌitꞌil, ꞌet whuntsꞌih ndun dune
ꞌen bugha daja dani, tsꞌahꞌun ꞌudani.” 42 ꞌInkꞌez nyoh ꞌet tube lhanah huba
ꞌálhaꞌ yintꞌah suli.

Lazarus dazsai hoh Jesus nahighílhna

11 ꞌIlhunuh dune Lazarus hiyúlhni, keyahwhuyaz Bethany huwhútni,
ꞌet whutꞌen. ꞌEn nduda suli. Bulhtuskah nanahMary ꞌinkꞌezMartha

bulh hizih whutꞌi. 2Ndun Mary ꞌen ꞌuja ínle neMoodihti khe ꞌi be yuke
ꞌinkꞌez butsigha be yunaꞌalhde ínle. ꞌEn bulhutsin Lazarus ꞌen nduda.
3Bulhtuskah ꞌen Jesus khunek hitsꞌó tlꞌaidáꞌai, “NeMoodihti ndun dune
bukꞌensiꞌ, ꞌen nduda,” hiyúlhni.

4 ꞌEt Jesus huboozélhtsꞌai hoh ꞌutni, “Aw ndi dada ꞌilhuz ye daóotsah

ghaítꞌah. Njan nduda bugha, ꞌet hoh Yakꞌusda buba whudélhti, ꞌinkꞌez
ꞌi bugha Yakꞌusda buYeꞌ, ꞌen chah ba whudélhti.” 5,6 ꞌEt Lazarus nduda
Jesus whulh ꞌudúztsꞌai hoh Martha, bulhtus chah, ꞌinkꞌez Lazarus chah
tube hubukꞌensiꞌ ꞌet whuntsꞌih whutꞌi ꞌet, nat dzin, ꞌet nanáꞌelꞌai.

7Nat dzin ꞌet whutꞌi hukwꞌelhꞌaz ꞌet yugha hoodulꞌeh ꞌet ndobúlhni,
“Doochah Judea tsꞌih uztoodelh,” ni.

8 ꞌEt yugha hoodulꞌeh ꞌuhiyúlhni, “Rabbi, kꞌan ꞌahoh Lizwif tse be
nyotúzelhghelh hukwaꞌhuninzun ꞌinkꞌez cha za whuz natandalh ih?”

9 ꞌEt Jesus ndobúlhni, “Et ꞌilhudzin ꞌet lanezi ꞌonus ꞌat nat (12)
hukweꞌhunítꞌoh ꞌuhoontꞌah. Ndan dzenis neya, ꞌen ꞌaw dughun tooghalh
ghaítꞌah. Ndi yun kꞌut be whétꞌen, ꞌi be honílhꞌen ꞌet huwa. 10 ꞌEt whuntsꞌih
ndunnah ꞌulhꞌek nuya tꞌeh, dughun teghulh, ꞌaw be whétꞌen ꞌi buꞌet ꞌintꞌah
ꞌet huwa.”

11 ꞌEt ndobúlhni hukwꞌelhꞌaz ꞌet ꞌutni, “Ndunnah bukꞌetsꞌintsiꞌ Lazarus
nanésti ꞌet whuntsꞌih butsꞌun tésyalh ꞌinkꞌez tsꞌenatelhdzulh.”

12 ꞌEt yugha hoodulꞌeh ꞌuhiyúlhni, “NeMoodihti Lazarus nanesti tꞌeh,
ꞌet soo naꞌtetnilh hoꞌ ꞌintꞌah.” 13 ꞌEt Jesus njan dazsai, ꞌet howu yalhtuk
hoh ꞌutni. Yugha hoodulꞌeh, ꞌen ꞌantsꞌih nanesti ꞌinkꞌez nalyis ꞌet howu
yalhtuk hoh ꞌutni huninzun.

14 ꞌEt Jesus soo tsꞌet gaih ndobúlhni, “Lazarus dazsai. 15 ꞌEt nuhwheni
nuhwhuba hoonústꞌi ꞌaw ꞌet chásdah hoh ꞌuja. ꞌEt tꞌeh nuhwhuba ꞌalha
hotꞌe. ꞌEt whuntsꞌih kꞌan ꞌaw ꞌet butsꞌuztoodelh.”

16 ꞌEt Thomas, ꞌen ꞌutꞌadánda hiyúlhni, ndunnah yugha hoodulꞌeh
ndobúlhni, “Waꞌih! Bulh úztoodelh! Wheni chah sih, bulh yatsꞌodlah!”

17 Jesus whuz whenya ꞌet nahooꞌai Lazarus whiyahiyalhti whutsꞌun dit
(4) dzin inle. 18Njan keyah wheyaz Bethany ꞌet Jerusalem tube wheghah
whuzꞌai. Tsꞌéyalh hoh ꞌilhuh (1) hukwꞌe hunitꞌoh batꞌen ꞌuhooldzah
ꞌuhoontꞌah. 19Tube wheghah whuzꞌai, ꞌet huwa lhanah Lizwif highu
nindel. Mary ꞌinkꞌez Martha bulh hubulhutsin dazsai ꞌet hoh hinidoolhya
ka ꞌet huwa highu nindel. 20 ꞌEt Jesus whuz de úyalh Martha whulh
úduztsꞌai hoh yududezya. Mary ꞌen koo ꞌaw ꞌet usda.

21 ꞌEt Martha Jesus ndi yúlhni, “SMoodihti, njan sinda inle tꞌeh, ꞌaw da
sulhutsin dachatésa wule da. 22 ꞌEt kꞌan whuntsꞌih, ndai Yakꞌusda butsꞌun
kwaꞌ dini, ꞌi ngha íteꞌalh, ꞌet tꞌéwhunúszun.”

23 ꞌEt Jesus ndi yúlhni, “Nyulhutsin dinadóoja.”

24 ꞌEt Martha ndi yúlhni, “Tꞌéwhunúszun ꞌudekꞌelhꞌaz dzin tꞌeh,

tsꞌiyannah dinádutédalh, ꞌet tꞌeh ꞌen chah sih dinadóoja.”
25 ꞌEt Jesus ndi yúlhni, “Si ꞌustꞌah dune tsꞌiyannah dinabudutésdlelh

ꞌinkꞌez ꞌilhuz wheni hiye khúna ꞌi hubughaitésꞌalh. Tsꞌiyannah ndunnah
huba ꞌalhaꞌ ꞌustꞌah, dahúzsai ꞌet whuntsꞌih hukhutenalh. 26 ꞌInkꞌez ndunnah
ꞌawhuz khuna ꞌinkꞌez huba ꞌalhaꞌ ꞌustꞌah, ꞌaw dahóotsah ghaítꞌah. ꞌEt mba
ꞌalha ꞌuhoontꞌah ih?”

27 ꞌEt Martha ndi yúlhni, “A sMoodihti, suba ꞌalha ꞌuhoontꞌah nyun
Yakꞌusda buYeꞌ, Christ, ndun ndi yun kꞌetéyalh, ꞌen ꞌunintꞌah.”

28Njan ꞌet ndudáni hukwꞌelhꞌaz ꞌet dulhtus Mary yughu nanja ꞌinkꞌez
wheꞌízyaz ꞌuyúlhni, “Whuneodulhꞌeh whusaínya ꞌinkꞌez nka ꞌoodulhkut.”
29Soo whudantsꞌo ibulh didinya ꞌinkꞌez yutsꞌun whenya. 30 Jesus ꞌawhuz
keyah wheyaz whutsꞌun úyalh hoh, ndet da Martha yududezya, ꞌet zeh
ꞌutꞌen. 31 ꞌEt ndunnah Lizwif, hubutah hudélhtsꞌi, hinidélhya wheni, Mary
soo ꞌa tsꞌih didinya ꞌinkꞌez ꞌaz whinya, hinilhꞌen ꞌet hiyuntezdel ꞌinkꞌez
ꞌulhódutni, “Tsꞌun kꞌut tsꞌih tétso wheni whuz tezya hoh ꞌutꞌen.”

32 Jesus ndet da ꞌutꞌen Mary whuz ninya. Soo yutelhꞌen ibulh yubut
dugwútsi be nenínya ꞌinkꞌez ndi yúlhni, “SMoodihti, njan ꞌunintꞌah inle
tꞌeh, ꞌaw da sulhutsin dachaítsal wule da.”

33 ꞌEt Jesus yunilhꞌen utso, ꞌinkꞌez Lizwif ndunnah hiyulh nudelh,
ꞌen chah hutso hubunilhꞌen hoh, tube whutsꞌu desnih ꞌinkꞌez buyégha
hoh huba dzuh ꞌuhooja, 34 ꞌinkꞌez huboodulhkut, “Ntsꞌe wheyalhti?” ꞌEt
ꞌuhiyúlhni, “Anih, whunolhꞌen sih!”

35 ꞌEt Jesus intse.
36Lizwif ꞌet ꞌulhódutni, “Nulhꞌen ndulhcho ꞌi be yukꞌensiꞌ!”
37 ꞌInkꞌez bulunah ꞌuhutni, “Chawhésꞌen ꞌen whéꞌen yulhtsi ínle, ꞌaw ih

ndun dune ꞌen chah datétsah whuchꞌa ꞌuyooleh ghaítꞌah inle?”
38 ꞌEt Jesus doochah budzi yuh hoh buba dzuh ꞌuhooja, ꞌinkꞌez ni suli

hoh tsꞌun kꞌuz ninya. Njan tsꞌun kꞌut ꞌet ꞌan tse be whudáꞌdeꞌai ꞌuhoontꞌah.
39 ꞌEt Jesus ndobúlhni, “Ndi tse ꞌudun dutahꞌaih!” ꞌEt Martha dune dazsai
bulhtus, ꞌen ꞌutni, “SMoodihti, ndun ꞌaw ꞌet dit (4) dzin ꞌadalhte ꞌinkꞌez
ꞌulhtsun chah suli.”

40 ꞌEt Jesus ndi yúlhni, “Aw ih chanyudúsnil inle, si sugha mba ꞌalha
ꞌuhoontꞌah tꞌeh, ꞌet tꞌeh Yakꞌusda yé dezti ꞌi tantꞌilh?”

41 ꞌEt nyoh tsꞌun kꞌut dune wheyudílhti, tse ꞌudun hidutezꞌai. ꞌEt Jesus
nduk yutáꞌen ꞌinkꞌez ꞌutni, “ꞌabá sudántsꞌo ꞌet huwa suchanailya nyudúsni.

42 ꞌInkꞌez tꞌéwhunúszun ꞌahoolhyez wheni soozélhtsꞌai. ꞌEt whuntsꞌih njan
ꞌudusni ndunnah ꞌilhuhowezdel njan nahudelhúya, ꞌet huwa nyun whuz
de sutélhꞌa huba ꞌalha ꞌuhotꞌe.”

43 ꞌEt ndudéja hukwꞌelhꞌaz soo khunekti be yatélhtuk, “Lazarus, ndez
ínyalh!” yúlhni. 44 ꞌEt ndun dune dazsai tsakꞌez tsꞌih hanája. Bula ꞌinkꞌez
buke chah ꞌawhuz naih be híyulhti, ꞌi be bughaꞌ wésduduz, ꞌinkꞌez
dzezoh chah bunen ꞌawhuz bughaꞌ wésduduz. “Bukꞌunaꞌahꞌuk ꞌinkꞌez bula
duhnih!” hubúlhni Jesus.

45Ndunnah Lizwif, Mary yughu nindel inle, Jesus bunalh ꞌuja ꞌet huba
ꞌalhaꞌ yintꞌah suli. 46 ꞌEt whuntsꞌih bulunah, ꞌen Pharisee tsꞌun whehandel
ꞌinkꞌez Jesus ntsꞌoh tuneꞌustꞌen, ꞌet ndó ba dani. 47 ꞌEt hukwa náwhulnuk
bumoodih ꞌinkꞌez Pharisee yahútelhtuk wheni ꞌilhúnahuwesdel ꞌinkꞌez
ꞌuhutni, “Ntsꞌenaꞌa dáztenilh? Ndun dune stabe lhat hooncha tuneꞌútꞌen!

48Whute ꞌutꞌen tsꞌilhꞌi tꞌeh, tsꞌiyannah huba ꞌalha ootꞌe ꞌinkꞌez
Roman whusahándel hoh neluglez whucho ꞌinkꞌez njan neyun kꞌut
chah neghahahóolhchoot, ꞌinkꞌez tsꞌiyawh yatsꞌóodelh.”

49 ꞌEt ꞌilhunuh hubutah Caiaphas hiyulhni, ꞌen ꞌet naooduzuk wheni
náwhulnuk degha nus dezti unli ínle, ꞌen ndobúlhni, “Aw hoonli
tꞌéwhunuzáhzun! 50 ꞌAw ih hubukꞌut chanunínulhzut, tsꞌiyannah ba
ꞌilhunuh dune zeh dazsai tꞌeh, ꞌet tꞌeh ꞌonus nus soo whutétꞌilh, ꞌet huwa
ꞌaw neyun kꞌut hoolah hole ghaítꞌah.”

51Caiaphas dichꞌoh ilah ndi khunek yaka ni ntezut, ꞌet náwhulnuk
degha nus dezti unli, ꞌet naooduzuk huba, ꞌet huwa nus whunilhꞌen
Jesus ꞌen tsꞌiyannah Lizwif ꞌet yun kꞌut whutꞌen ba datétsah. 52 ꞌEt ꞌaw
Lizwif hiyúlh dedowh, ꞌen huba zeh ilah. Ndunnah Yakꞌusda buzkeh
hinli, ntsꞌe hahandel, hoh whutꞌen, ꞌen huba chah. ꞌEt huwa tsꞌiyawh
ꞌilho ninaoobutélelh ꞌinkꞌez ꞌilho whutꞌen dune whutéleh. 53Soo ꞌet dzin
whutsꞌun lhahóduleh hituzelhghelh wheni.

54 ꞌEt wheghah tsꞌih Jesus ꞌaw tsꞌet Lizwif hubutah nuchásyah. Kꞌus
yun kꞌut ꞌaw dune chahóotꞌih tsꞌih whuzih whuzꞌai, ꞌilhun keyah Ephraim
huwhútni, whuz whinya ꞌinkꞌez yugha hoodulꞌeh tubulh ꞌet hudáltsꞌi.

55 ꞌEt Lizwif budzenis whuti ndet da Hubutus Lhuseya huwhútni,
ꞌaw ꞌet wheghah whudezulh. ꞌEt huwa lhanah yun kꞌut whutꞌen Lizwif
hubunaꞌudoh hukwꞌunꞌa ꞌuhutenilh wheni keyah whuti Jerusalem tsꞌih
hunindel. 56Luglez whucho nahudelhúya ꞌinkꞌez Jesus hikaitésꞌen, ꞌet
ꞌulhódutni, “Daja nahzun? ꞌAw tulih dzenis whuti wheni whusachásyak

nahzun ih?” 57 ꞌEt náwhulnuk bumoodih ꞌinkꞌez Pharisee chah, ꞌuda
dune tah khunek butlꞌa ídaꞌai Jesus ntsꞌe ꞌutꞌen tꞌéhonínzun tꞌeh, ꞌahoh
ndobadooni, ꞌet tꞌeh ꞌaw ꞌet hitélhcholh.

Soo ꞌudekꞌelhꞌaz Jesus Jerusalem tsꞌih tezya

12 Dzenis whuti Hubutus Lhuseya huwhútni ꞌawhuz lhkꞌutat (6) dzin
whuzꞌai, ꞌet Jesus keyah wheyaz Bethany ꞌet ꞌuja Lazarus dazsai

hoh yaidlah tah dinaidilhti inle, ꞌet Lazarus whutꞌi, whuz lhugha dínya.
2 ꞌEt hulhgha naꞌtetꞌalh wheni hiba lhadúja. Martha ꞌen huba hukwꞌeꞌile.
ꞌEt Lazarus ꞌen chah hubulh naꞌutꞌalh. 3 ꞌEt Mary lubot dezbun batꞌen,
kꞌunutsꞌújul soo dezti, ꞌi khe, nard hiyulhni, ꞌi luboodai be whusayáꞌai. ꞌI
be Jesus yuke yulhlho ꞌinkꞌez dutsi gha be yunaꞌalhde. Bukoo ndulhcho
hoh kꞌunutsꞌújul be soo whultsun suli.

4 ꞌEt ꞌilhunuh yugha hoodulꞌeh Judas Iscariot, Simon buyeꞌ, ꞌen ꞌutenilh
ye ꞌóotekulh, 5 ꞌen ꞌutni, “Di ka ndi kꞌunutsꞌújul be cháꞌoohkulh ꞌinkꞌez
telꞌennah hubugha chanuzáhdzaih? Tube dezti hoꞌ ꞌintꞌah!” ni.a 6 ꞌEt ꞌaw
telꞌennah huba dátni ilah huwa ꞌet ndutni. Undunutꞌih unli ꞌinkꞌez sooneya
zus ndai be yúkat, ꞌi didut buba niyúꞌa, ꞌinkꞌez hukwaꞌninzun totsuk ndai
be yúkat ꞌi ꞌantsꞌih ye haináꞌaih ꞌet huwa ꞌutni.

7 ꞌEt Jesus ꞌutni, “Ndun tsꞌeke butsꞌáhachaoozahꞌak, ndi
wheyosuhutelhtelhdzinwheni, ꞌet yálhꞌa ꞌi ꞌintꞌah. 8Tehulꞌen ꞌen ꞌahoolhyez
nohwhulh ꞌúhintꞌah, ꞌet si ꞌahoolhyez ilah nohwhulh ꞌútestꞌilh.”

9Lizwif ꞌenJesus ꞌetusda tꞌéhonanzinhoh, soo tube lhanah ꞌilhuhowezdel
whusahándel. ꞌAw Jesus ꞌen bugha zeh ilah, Jesus, ꞌen Lazarus dinaidilhti
inle, ꞌen huyuntelhꞌilh ka. 10 ꞌEt náwhulnuk bumoodih ꞌilhuhowezdel
Lazarus ꞌen chah hituzelhghelh ꞌet howu yahutelhtuk wheni. 11 ꞌEn bugha
tube lhanah Lizwif hube ꞌutꞌen kꞌah whuchꞌa huzdel ꞌinkꞌez Jesus ꞌen
bugha huba ꞌalhaꞌ yintꞌah suli.

Jesus Jerusalem lhugha dínya
12 ꞌEt ꞌom bun dzin lhanah ꞌilhuhowezdel dzenis whuti wheni Jerusalem

tsꞌih hunindel Jesus hiyúlh údantsꞌo whuz de úyalh hutni ꞌet huwa. 13 ꞌUl
hidílhchoot ꞌinkꞌez ꞌi hidelelh hoh hidudezdel ꞌinkꞌez tube cho ꞌuhutni,
a 12:5 Telꞌen buba ꞌilhuh yus kꞌut yukꞌelhla ꞌetꞌen, ꞌet uneltsꞌuk.

“Yakꞌusda buba whudélhti!
Ndun neMoodihti boozi bugha whusaínya, ꞌen degha

nus hoonzoo hubugha whultsꞌut!
ꞌEn Israel butsꞌuhainde hubudayi cho ꞌintꞌah!”

14 ꞌEt Jesusyeztliyazhibawhusaílhti ꞌinkꞌezyukꞌetlꞌadida. ꞌEtwhundúlya
hoh ndi ꞌuda bugha ꞌukꞌuneꞌúsduguz, ꞌi ndutni,

15 “Ziona whutꞌen nuhdzi ulhtus ulhtsi!
Nulhꞌen nuhwhubudayi cho yeztliyaz kꞌut usda

ꞌinkꞌez nuhtsꞌun úyalh!”
16 ꞌUdechoo hoh Jesus yugha hoodulꞌeh ꞌaw hubeni be tꞌéhonízun ꞌi

bugha. ꞌEt yakꞌuzbubawhudélti tsꞌih,whenájahukwꞌelhꞌaz ꞌetwhunahelnik
ndi bugha ꞌukꞌuneꞌúsduguz ꞌi ꞌet ndutni ꞌinkꞌez hoh didut hoh chah hiba
néꞌhiyulhꞌen.

17 ꞌEt ndunnah ꞌilhuhowezdel, ndunnah yugha hoodulꞌeh hoh Lazarus
yuka hezya ꞌinkꞌez tsꞌun kꞌut yuhadla tah dinaidilhti hoh hinalhꞌen inle, ꞌet
howu yawhehunilhtuk. 18 ꞌEt ndunnah ꞌilhuhowezdel hooncha túneꞌustꞌen
whulh ꞌúhudantsꞌo ꞌet huwa ꞌuhuja hidudezdel. 19 ꞌEt Pharisee dichꞌoh
ꞌulhódutni, “Nulhꞌen! ꞌAw hoonliyaz chaꞌtsꞌuhóolil! Ndi yun kꞌut dune,
tsꞌiyawh huyúntezdel!”

Bulunah ꞌudun yun kꞌut whutꞌen, ꞌen
chah Jesus hiteꞌilh hukwaꞌhuninzun!

20Ndunnah dune Jerusalem tsꞌih hutezdel, ꞌen hubutah, bulunah Greek
cha ꞌuhutꞌen. Dzenis whuti ꞌet Yakꞌusda tsꞌun teni ꞌuhuntelhzilh, ꞌet wheni.
21Philip, ꞌen keyah Bethsaida, Galilee yun kꞌut whuzꞌai, ꞌen highu nindel
ꞌinkꞌez ꞌuhiyúlhni, “Wheni chah Jesus tsꞌuteꞌilh hukwaꞌuzninzun.” 22 ꞌEt
Philip, Andrew yughu ninya ꞌinkꞌez ꞌuyúlhni, ꞌinkꞌez Andrew Philip bulh
Jesus nduhíyulhni.

23 ꞌEt Jesus ndobúlhni, “Aw ꞌet Yinkak Dune Yeꞌ huba whudutélhti, ꞌet
whusahónzut. 24Soo tsꞌahꞌun ꞌun whudúsni, haniyeh ꞌi bumai ꞌaw yun kꞌut
nachaníltsꞌulh tꞌeh, dantꞌah ꞌet zeh ndutetꞌilh. ꞌEt whuntsꞌih soo ndi yun
kꞌut náꞌnestꞌai tꞌeh, soo lhai bumai, ꞌi bugha hanantejeh.b 25Ndan dune
a 12:15 Njan Zion ni, ꞌet Jerusalem keyah, ꞌet ꞌuwhulhni. b 12:24 Ndi haniyeh bumai,
ꞌi Jesus Christ dulh ndúltꞌah, ꞌinkꞌez ndi bumai bugha hanányih, ꞌi ndunnah buba ꞌalha
ꞌuyintꞌah, ꞌen ꞌuhintꞌah ni ho ꞌutni.

ye khuna ꞌi yukꞌensiꞌ tꞌeh, ꞌet tꞌeh ye khúna ꞌi tintaitéꞌalh hoꞌ ꞌintꞌah. ꞌEt
whuntsꞌih ndan ndi yun kꞌut ye khúna ꞌi buba ꞌantsꞌih yintꞌah tꞌeh, ꞌilhuz
wule whuz naꞌa khutena. 26Ndan suba néꞌtetꞌen tꞌeh, ꞌen suhuntoodelh
ꞌinkꞌez ntsꞌe ꞌustꞌah suba neꞌutꞌen chah ꞌet ꞌuhutetꞌilh. ꞌInkꞌez ndan suba
neꞌutꞌen unli, ꞌen seꞌaBá hubudutélhti.”

Jesus datetsah howu yalhtuk
27 “Kꞌan tube suzul ba dzuh neooninzut, ꞌinkꞌez daja doosni simba?

SeꞌaBá njan stsꞌun whudeltsꞌulh whuchꞌa sulaꞌineh doosni ih? ꞌAwundooh!
Njan stsꞌun whudéltsꞌulh, ꞌet wheni whusáya. 28 ‘ꞌAbá nyoozi ꞌonus nus
dezti ílhtsi.’” ꞌEt yakꞌuz whutsꞌun khunek huduztsꞌai, “Uda soozi dézti
ꞌinkꞌez doochah zeh ꞌonus nus dutésti,” whutni.

29Bulunah ꞌilhunahuwésdel, ꞌet nuhúdelhuya ꞌinkꞌez hodántsꞌo. ꞌEt
ndulhodútni, “Ditnik desni!” ꞌEt bulunah, “Lizas yulh yálhtuk hoh
ꞌuwhutni,” hutni.

30 ꞌEt Jesus ndobúlhni, “Ndi khunek duzáhtsꞌai, ꞌi ꞌaw si suba ilah
ꞌuwhutni, nuhwheni nuhwhuba ꞌuwhutni. 31Kꞌan ꞌaw ꞌet yinkak whudune
huba nahuteyeh ꞌinkꞌez whutsuh da ndi yun kꞌut humoodih,a ꞌen ꞌilhuz
ꞌun hítenoh. 32 ꞌInkꞌez ndi yun kꞌut dibeꞌ sadunintan tꞌeh, ꞌet sih tsꞌiyannah
sutsꞌunbuntelhutꞌuk.”b 33 ꞌEt ndutni hohntsꞌenaꞌadatétsah, ꞌet hobunelhtun
ni hoh ꞌutni.

34 ꞌEt ꞌilhunahuwésdel ꞌuhiyulhni, “Moses yukꞌuneꞌúzguz inle, ꞌi bugha
whulh ꞌúzditsꞌo ndun Christ ꞌen ꞌilhuz khutena. ꞌInkꞌez dálhti ꞌudini Yinkak
Dune Yeꞌ dibe naꞌhidóolhtsih huba ꞌuhoontꞌah. Ndan hoꞌ ꞌintꞌah ndun
Yinkak Dune Yeꞌ?” hutni.

35 ꞌEt Jesus ndobúlhni, “Awhuz sayaz whuzꞌai ꞌet ndi be whétꞌen ꞌi
nohwhulh ꞌútetꞌilh. ꞌAwhuz ndi be whétꞌen ꞌi nohwhulh ꞌintꞌah hoh
ahdulh zeh ahtꞌen. ꞌEt nduhtꞌen tꞌeh, ꞌaw tsahólhgus nuhkꞌéoodooltsꞌit
ghaítꞌah. Ndunnah tsahólhgus yuh hédulh ꞌaw ntsꞌe hédulh tꞌéhonízun.
36Dáhooldzah ndi be whétꞌen ahtꞌi, ꞌinkꞌez nuhwhuba ꞌalhaꞌ wule, ꞌet
ndi be whétꞌen ꞌi buzkeh téhleh.” ꞌEt Jesus ndo bulhni hukwꞌelhꞌaz,
bughuwhenája ꞌinkꞌez buchꞌa ntelhuꞌi.

a 12:31 Ndi yun kꞌut humoodih, ꞌen netsudule ꞌintꞌah. b 12:32 Dibeꞌ hidunintan ni,
ꞌet lhdulalhgus yulhni ho ꞌutni.

37Tube ꞌutꞌen uncha ꞌi bunalh ꞌalhꞌen ꞌet whuntsꞌih ꞌaw huba ꞌalhaꞌ

chaꞌítꞌah. 38 ꞌEt nus whúnoolhꞌen Isaiah yukꞌúneꞌuzguz, ꞌi bugha whuz
naꞌa hoh tuneꞌwhustꞌen. Njan ndutni hoh ꞌukꞌuneꞌúzguz,

“Moodihti ndi khunek whutlꞌazdáꞌai, ꞌi ndan zeh buba ꞌalha yintꞌah?
NeMoodihti yé ulhtus ꞌi ndan tsꞌun ye nénelhtan?”

39 ꞌEt huwa huba ꞌalhaꞌ chaꞌhóotꞌah, Isaiah cha za ndutni ꞌet huwa,
40 “Yakꞌusda, ꞌen hubuna be chahuwhésꞌen hubulhtsi,

ꞌinkꞌez hubudzi chah dutsꞌun yulhtsi.
ꞌEt ꞌaw hubuna be honóolhꞌen ghaítꞌah

ꞌinkꞌez hubudzi be ꞌaw tꞌehonozin ghaítꞌah.
‘Soo naꞌbutésdlilh huba sutsꞌun nahoolyeh

ghaítꞌah,’ ni Yakꞌusda.”
41 ꞌEt Isaiah Yakꞌusda yé dezti ꞌi yunalhꞌen hoh ꞌet yugha ndutni inle.
42 ꞌEt whuntsꞌih lhanah dune gha ndoh ꞌuhíntꞌah, ꞌen Jesus huba ꞌalha

yintꞌah, ꞌet whuntsꞌih ꞌaw hudooni ghaítꞌah. ꞌEt ndo deja tꞌeh, Pharisee
Lizwif hubuluglez whuchꞌa ꞌilhuz tibuhoneh ꞌet whehunuljut. 43 ꞌEn dune
Yakꞌusda buchꞌa ꞌonus nus huba délhti.

44 ꞌEt Jesus khunek ulhtus ꞌi be ndutni, “Tsꞌiyannah Ndunnah si huba
ꞌalhaꞌ ꞌustꞌah, ꞌaw si sugha zeh ílah, ndun whuz de sútelhꞌa, ꞌen huba ꞌalhaꞌ
yintꞌah. 45 ꞌInkꞌez ndun sunilhꞌen, ꞌen ndunwhuz de sútelhꞌa, ꞌen yunilhꞌen.
46Yinkak whudune ba be whétꞌen ꞌet hukwa ndi yun kꞌut niníya. ꞌEt huwa
ndun huba ꞌalhaꞌ ꞌustꞌah, ꞌaw tsahólhgus yuh hudooltsꞌi ghaítꞌah.

47 ꞌInkꞌezndunnah sughunekhiditsꞌo ꞌetwhuntsꞌihhuba ꞌalhaꞌ chaꞌyítꞌah,
ꞌaw huba nahoosyeh ghaítꞌah. Ndi yun kꞌut whudune huba nahutesyeh
ílah ka whusáya, hubutelhyih ka whusáya. 48Ndan stsꞌu desnih ꞌinkꞌez
ꞌaw sughunek chayílhcholh, ꞌilhunuh ꞌen huba nahuteyeh. Ndi khunek
be nohwhulh yalhtuk, ꞌi khunek zeh ꞌudekꞌelhꞌaz dzin tꞌeh be nuhwhuba
nahutedeh. 49 ꞌAw sichꞌoh ilah yalhtuk. SeꞌaBá, ndun whuz de sútelhꞌa, ꞌen
dichꞌoh khunek yutulhuhézya, ꞌi stlꞌaídaꞌai daja doosni hoh yaoolhtuk ꞌet
wheni. 50 ꞌInkꞌez tꞌéwhunúszun ndi khunek yutulhúhezya, ꞌi bugha ꞌilhuz
be khútna ꞌi unli. ꞌEt huwa ndai sichꞌoh be yálhtuk, ꞌi ntsꞌenaꞌa seꞌaBá
sudáni, sichah whuz naꞌa zeh yalhtuk,” hubúlhni.

Ndi yun kꞌut howu natedalh, Jesus yugha hoodulꞌeh hubulh yálhtuk

13 Dzenis whuti ndet hoh da Hubutus Lhuséya huwhútni, ꞌet
whutsuh da Jesus ꞌaw ꞌet butsꞌuwhúdeltsꞌulh ba ꞌet newhúninzut

tꞌéwhunínzun ndi yun kꞌut howu teyalh ꞌinkꞌez beꞌaBá tsꞌun natedalh.
Ndi yun kꞌut ndan budune ꞌen tsꞌiyawh hubukꞌensiꞌ. Soo ntsꞌe whutsꞌun
hubukꞌensiꞌ.

2 ꞌEt hulhgha naꞌhetꞌal hukwꞌelhꞌaz ꞌuda netsudule Judas Iscariot Simon
buyeꞌ Jesus ye ꞌootékulh hukwaꞌnizun, yudzi yuh nioodeꞌai. 3 ꞌEt Jesus
tꞌéwhunínzun beꞌaBá tsꞌiyaitsuk kꞌúneꞌ yoolꞌen, ꞌet yugha óoniꞌai. ꞌInkꞌez
Yakꞌusda tsꞌun haínya ꞌinkꞌez Yakꞌusda tsꞌun nátedalh. 4 ꞌEt naꞌhetꞌal ꞌinkꞌez
yooꞌaz ye dune unli ꞌi ꞌudúnininla. Lusima ilhchoot hububut neínílhbal
ꞌinkꞌez yetsꞌúdelhúꞌoo. 5 ꞌAw ꞌet be laꞌtsꞌuldeh tsꞌih too deínyul ꞌinkꞌez
yugha hoodulꞌeh hubuke toonagus ꞌinkꞌez lusima yulh tsꞌúdelhúꞌoo, ꞌi be
hubuke yunaꞌulhdeh.

6 ꞌEt Jesus Simon Peter yughu ninya hoh Simon Peter ndi yúlhni,
“SMoodihti, sichah suke tóonaꞌtangus hoh ih ꞌintꞌen?”

7 ꞌEt Jesus ndi yúlhni, “Kꞌan dastꞌen ꞌaw nyeni be tꞌéwhunuzínzun, ꞌet
kꞌat lih sih tꞌewhunonzeh.”

8 ꞌEt Peter ndi yúlhni, “ꞌAwundooh! ꞌAw suke too naóongus ghaítꞌah!”
ꞌEt Jesus ndi yúlhni, “Aw too nachainyúsgus tꞌeh, ꞌaw sulh ꞌóntꞌe ghaítꞌah.”

9 ꞌEt Simon Peter ndi yúlhni, “SMoodihti, ꞌaw suke zeh ilah, sula ꞌinkꞌez
sutsi chah too naóongus!”

10 ꞌEt Jesus ndi yúlhni, “Ndan bunaꞌéde, duke zeh too naoogus
hubaꞌ hoontꞌah. ꞌEt whuntsꞌih ndulhcho hoh chadáhtsun hoh ahtꞌah. ꞌEt
nuhwheni tsꞌiyawh nuhwhunaꞌdóodeh ꞌet whuntsꞌih nuhtah ꞌaw tsꞌiyawh
ilah lhchadáhtsun.” 11 ꞌEt ꞌuda tꞌéwhunínzun ndun ye ꞌootékulh ꞌet huwa
ꞌutni, “Aw tsꞌiyawh ilah lhchádahtsun.”

12Hubuke toonagus ꞌaw ꞌet lhadúja hoh, ye dune unli ꞌi yé naja
ꞌinkꞌez hubutah nanátlꞌadeda, ꞌinkꞌez ndobúlhni, “Dahooja, njan kꞌan
danóhusdla, soo cho ih nuhwheni be tꞌéwhunúhzun? 13Whuneoodulhꞌeh
ꞌinkꞌez Moodihti sudúhni. ꞌEt ꞌalha duhni hoꞌ duhni, si ꞌen ꞌustꞌah ꞌet
huwa. 14 ꞌEt si ꞌen ꞌustꞌah dune hodulꞌeh ꞌinkꞌez Moodihti usdli hoh nuhke
toonasíguz, ꞌet nuhwheni chah whuz naꞌa nuhwhuke lhuba toonaóohgus
hubaꞌ hoontꞌah. 15Kꞌan nuhwhunalh danóhwhusdla whuz naꞌa nuhwheni
chah ꞌet ndusóolhꞌen. 16Soo tsꞌahꞌun naꞌa ꞌun whudúsni, ꞌaw ustle, ꞌen

bumoodih yugha ndoh chaꞌítꞌah. ꞌEt whuz naꞌa zeh khunek naꞌa ꞌaw ndan
yughatélhꞌa yugha ndoh chaꞌítꞌah. 17 ꞌEt nuhwheni be tꞌéwhunáhzun tꞌeh
daja nuhwhudúsni, ꞌinkꞌez danwhúsdla, ꞌet nuhwheni chah whuz naꞌa
ꞌahtꞌen tꞌeh, ꞌet tube hootehtꞌi.

18 ꞌAw soo tsꞌiyawh ilah nuhwhugha ꞌet ndudúsni. Ndan ꞌutaháoobála,
ꞌen tꞌébunúszun, ꞌet huwa Yakꞌusda bughunek ꞌi ꞌukꞌuneꞌúsduguz kꞌut
dawhútenilh ꞌet hubugha njan ndutni, ‘Ndan lhes sulh íꞌal, ꞌen schꞌa
nidenya hoh sazoolhghelh hukwaꞌninzun.’

19Njan ꞌet ndo whútenilh whutsuh ꞌet nuhwhudúsni. ꞌEt ndúhooja tꞌeh,
nuhba ꞌalha ꞌuhotꞌe ndan usdli, ꞌen ꞌustꞌah. 20Soo tsꞌahꞌun nuhwhudúsni
ndan whuz naꞌa, ꞌen budzi yuh hoh hiyílhchoot tꞌeh, sichah suhílhchoot
hoh ꞌuhoontꞌah. ꞌEt Ndan budzi yuh hoh sílhchoot, ꞌen ndun whuz de
sútelhꞌa, ꞌen chah yílhchoot hoh ꞌuhoontꞌah.”

21 ꞌEt Jesus njan ndudáni hukwꞌelhꞌaz buyégha hoh buba dzuh ꞌuhooja.
ꞌEt hubulh yátelhtuk ꞌinkꞌez njan ndobúlhni, “Soo tsꞌahꞌun nuhwhudúsni
ꞌilhunuh nuhtah ꞌen seꞌóotekulh.”

22 ꞌEt yugha hoodulꞌeh tsꞌiyawh lhahunulꞌen kꞌus ndan simba ꞌuyúlhni
ꞌaw ntꞌéhonízun. 23 ꞌEt ꞌilhunuh yugha hoodulꞌeh, Jesus kꞌus yúkꞌensiꞌ soo
yuzih kꞌut usda, 24Simon Peter John yuba núlhni hoh Jesus yoodolhkut,
soo ndan simba ndi ꞌuyúlhni yughu yalhtuk ꞌet huwa.

25 ꞌEt John ye chanenti ꞌinkꞌez ꞌuyúlhni, “SMoodihti, ndan hoꞌ ꞌintꞌah?”
26 ꞌEt Jesus ndi yúlhni, “Ndan ndi lhesyaz toonasíꞌai ꞌinkꞌez butlꞌayáꞌai,

ꞌen ꞌintꞌah.” ꞌInkꞌez lhesyaz toonayuzꞌai ꞌinkꞌez Judas Iscariot Simon buyeꞌ,
ꞌen yutlꞌayáꞌai. 27 ꞌEt ndi lhesyaz yutlꞌayáꞌai hoh ꞌaw ꞌet Satan ye ghínya.
ꞌEt Jesus ndi yúlhni, “Ndet da ꞌuwhutanlilh, soo ꞌah lhaóodinleh!”

28 ꞌEt ꞌonghunnah tsꞌiyawh ndun Jesus yugha hoodulꞌeh, ꞌen dantꞌi
ka ꞌet ndiyulhni ꞌaw tꞌéhonízun. 29Bulunah, ꞌen ꞌuhuninzun Judas ꞌen
sooneya zus nuyáꞌa ꞌet huwa ndi dzenis whuti wheni buka nudzun, ꞌi yoket
ka ndi yúlhni. Kꞌus telꞌen teh hoonliyaz hubugha ꞌóoꞌalh ka ndi yúlhni
huninzun. 30 ꞌAw ꞌet lhesyaz yílhchoot ibulh, ꞌahoh ꞌa tsih ꞌaz whinya. ꞌAw
ꞌet tsahólhgus ꞌuhoontꞌah.

31 ꞌAz whénya hukwꞌelhꞌaz ꞌet Jesus ꞌutni, “Aw ꞌet Yinkak Dune Yeꞌ
buba whudélti ꞌinkꞌez ꞌen bugha Yakꞌusda buba whudélti. 32 ꞌEn bugha
Yakꞌusda buba whudélti tꞌeh, ꞌet Yakꞌusda dichꞌoh chah Yinkak Dune Yeꞌ
soo ꞌahoh ꞌet yuba whudutélhti.

33Suzkehkah ꞌaw sa ilah nohwhulh ꞌutéstꞌilh. Sutehꞌilh hukwaꞌntehzilh,

ꞌet ntsꞌenaꞌa Lizwif hubudáni, whuz naꞌa nuhwheni chah nuhwhudúsni,
ntsꞌe tésyalh tsꞌih ꞌaw nuhwheni chah sulh tóohdelh ghaítꞌah.

34 ꞌIlho khunek kꞌan ꞌi nuhwhutlꞌadáꞌai ꞌinkꞌez ndi ꞌi ꞌintꞌah, tsꞌiyawh
lhkꞌeoohdusiꞌ. Ntsꞌenaꞌa si nuhkꞌesiꞌ, ꞌet whuz naꞌa zeh nuhwheni chah
lhkꞌeoohdusiꞌ. 35Ndi be lhkꞌezdusiꞌ ꞌi nuhtah hoonli tꞌeh, ꞌi bugha sugha
hoodulꞌeh ahli tsꞌiyannah tꞌéhonóozin.”

36 ꞌEt Simon Peter yoodulhkut, “Moodihti, ntsꞌe tanyalh?” ꞌEt Jesus
ndi yúlhni, “Ntsꞌe tesyalh tsꞌih, ꞌaw kꞌan suntonya ghaítꞌah, ꞌet whuntsꞌih
nkꞌatlih, suntanyalh.”

37 ꞌEt Peter ndi yúlhni, “Moodihti, ꞌet di ka kꞌan ꞌet ꞌaw nyun toosya
ghaítꞌah? Be khúsna, ꞌi whuntsꞌih nyun mba bula dutesnih!”

38 ꞌEt Jesus ndi yúlhni, “Alha ih be khína, ꞌi suba bula dutatnih? Soo
tsꞌahꞌun naꞌa nyudúsni ligok dune ꞌuduténilhwhutsuh, tat ꞌet tꞌésunuzínzun
dutanilh.”

Jesus yugha hoodulꞌeh ndobúlhni, “Si
sugha zeh seꞌaBá butsꞌun téhdulh”

14 “Khun teh nuhwhudzi ndóoda gunih. Yakꞌusda nuhwhuba ꞌalha
ꞌintꞌah, whuz naꞌa sichah nuhwhuba ꞌalha ꞌoostꞌe. 2SeꞌaBá bukoo

lhat koo whuzdla hoh ꞌuhoontꞌah. ꞌAw ꞌalha chaꞌhóotꞌah tꞌeh, ndun
whudóosni da. Whuz tesyalh nuhwhuba lhawhúdutesdleh wheni. 3Whuz
lhadíya ꞌinkꞌez nuhwhuba lhawhúdusdla tꞌeh, doochah zehwhusanátesdalh
ꞌinkꞌez nanwhutelhúchulh, ndet sída, ꞌet si sulh útehtꞌilh. 4 ꞌInkꞌez ntsꞌe
whéya tsꞌih ꞌinkꞌez ntsꞌe ti whéhoꞌa ꞌet tꞌéwhunáhzun.”

5 ꞌEt Thomas yoodulhkut hoh ꞌuyúlhni, “Moodihti, ntsꞌe tanyalh ꞌaw
ntꞌetsꞌonízun, ꞌinkꞌez ntsꞌenaꞌa whuz ti ntꞌétsꞌontézin?”

6 ꞌEt Jesus ndi yúlhni, “Si yakꞌuz ti, ꞌinkꞌez khunek ꞌalhaꞌ ꞌintꞌah ꞌi
chah usdli. ꞌInkꞌez ꞌilhuz wheni be tsꞌukhuna, ꞌi chah ꞌusdli. ꞌEt huwa
ꞌaw ꞌilhunuh whuntsꞌih seꞌaBá yutsꞌun tooya ghaítꞌah, si sugha zeh ꞌet
ndutenilh. 7Si tꞌésunahzun inle tꞌeh, ꞌet seꞌaBá chah da tꞌenóohzin wule.
ꞌEt kꞌan whútsꞌun, ꞌen ꞌaw ꞌet tꞌenahzun ꞌinkꞌez ahꞌen chah áhja.”

8 ꞌEt Philip ndi yúlhni, “Moodihti, nyeꞌaBá bunenilhtun ꞌinkꞌez
uznoolhꞌen, ꞌaw ꞌet neba soo hoontꞌah.”



397 John 14
9 ꞌEt Jesus ndi yúlhni, “Philip, lheꞌhóoldzah nohwhulh ꞌústꞌen, ꞌet

ꞌawhuz ih tꞌésunuzínzun? Ndan sunalhꞌen, ꞌen seꞌaBá chah hinalhꞌen.
ꞌInkꞌez di ka, ‘NyeꞌaBá bunenilhtun,’ díni? 10Si seꞌaBá buyudúsda ꞌinkꞌez
seꞌaBá chah suyudínda. ꞌEt ꞌaw ih mba ꞌalha chaꞌhóotꞌah? Khunek be
nohwhulh yálhtuk ꞌi ꞌaw si sughunek ilah ꞌintꞌah. SeꞌaBá suyudínda,
ꞌen ndi ꞌutꞌen ꞌuyulhꞌen ꞌen ꞌintꞌah. 11Nuhwhuba ꞌalha ꞌuhotꞌe si seꞌaBá
buyudúsda ꞌinkꞌez seꞌaBá ꞌen suyudínda. ꞌEt nuhwhuba ꞌalha chaꞌhóotꞌah
tꞌeh, ndi ꞌutꞌen ndai ꞌulya, ꞌi bugha si sugha nuhwhuba ꞌalha ꞌuhotꞌe. 12Soo
tsꞌahꞌun naꞌa ndan nuhwhudúsni, ndan buba ꞌalha ꞌustꞌah, ꞌen ndi ꞌutꞌen
ndai ꞌulhꞌen, ꞌi, ꞌen chah ꞌuhitelhꞌilh. ꞌEt si seꞌaBá butsꞌunátesdalh ꞌet huwa
si ꞌutꞌen ꞌulhꞌen, ꞌi, ꞌonus nus ꞌílhcho ꞌutꞌen, ꞌi, ꞌuhiyoolhꞌen. 13 ꞌInkꞌez
ndai si soozi bukaꞌdahni ꞌi hoh nuhwhuba néꞌtestꞌen. ꞌEt huwa seꞌaBá
ꞌen buYeꞌ buba whudóolhti. 14Ndai si soozi bukaꞌdahni, ꞌet nuhwhuba
ꞌuwhutesdlilh.

15Nuhwheni skꞌehsiꞌ tꞌeh, ndai ndi khunek nuhtlꞌádala, ꞌi
bukꞌuneꞌoohtꞌen. 16 ꞌInkꞌez seꞌaBá ꞌen ꞌilhuz wheni nuhLaꞌtetꞌilh, ꞌen
nuhwhugha itélhtelh, ꞌet butsꞌuhukwaꞌ doosni. 17 ꞌEn Ndoni ꞌintꞌah. Ndai
khunek ꞌalha ꞌintꞌah, ꞌi zeh butsꞌuhaídultsꞌit. Ndi yun kꞌut whudunea ꞌaw
bubeni be tꞌehinízun, ꞌinkꞌez ꞌaw huyóolhchoot ghaítꞌah. ꞌEt nuhwheni
tꞌenahzun, nohwhulh ꞌintꞌah, ꞌinkꞌez nuhyudutéltsꞌulh. 18 ꞌAw tsꞌunuh
ahli liꞌahtꞌah hoh nuhghu toosya ghaítꞌah. Nuhtsꞌun tóosya. 19Dzuh
sayaz inle, ꞌinkꞌez yinkak whudune, chasátesꞌil, ꞌet whuntsꞌih nuhwheni
suntelhꞌilh. Si khusna ꞌet huwa nuhwheni chah khutehna. 20 ꞌEt dzin
tꞌeh, ꞌet tꞌewhunohzin si seꞌaBá buyudúsda ꞌinkꞌez seꞌaBá chah syudínda
ꞌinkꞌez ꞌonus ꞌun nuhwheni chah nuhyudusda. 21Ndan khunek ꞌet nidéla
ꞌi yukꞌúneꞌutꞌen, ꞌen skꞌensiꞌ ꞌuhintꞌah. ꞌInkꞌez ndan skꞌensiꞌ, seꞌaBá chah
bukꞌetesiꞌ, ꞌinkꞌez sichah bukꞌetesiꞌ ꞌinkꞌez ndan usdli ꞌet tꞌehonozin
huboolhtsilh.”

22 ꞌEt Judas, ꞌaw Judas Iscariot ꞌen ilah, ꞌen Jesus ndi yúlhni, “Moodihti,
ntsꞌenaꞌa ꞌuhoontꞌah hoh nyun nyugha tꞌetsꞌonóozin neba ꞌuwhutánlilh,
ꞌet whuntsꞌih yinkak whudune, ꞌen nyun nyugha ꞌaw tꞌéhontészin dini?”

23 ꞌEt Jesus ndi yúlhni, “Ndunnah skꞌensiꞌ, ꞌen sughunek yootetun. ꞌEn
seꞌaBá bukꞌetesiꞌ ꞌinkꞌez hubulh ꞌútetꞌilh ꞌet huwa si bulh hubutah óduke.
24Ndan skꞌechaísiꞌ, ꞌaw sughunek hikꞌunuchaꞌustꞌen. ꞌInkꞌez ndi khunek

a 14:17 Ndan ndi yun kꞌut Yakꞌusda huba ꞌalha chaꞌitꞌah. ꞌEn ꞌobulhni bughuyalhtuk.

nuhwheni dahtsꞌo, ꞌi ꞌaw sichꞌoh sughunek ilah ꞌintꞌah. SeꞌaBá, whuz de
sútelhꞌa, ꞌen bughunek ꞌintꞌah.

25 ꞌAwhuz nuhtah ꞌustꞌah hoh njan ꞌet nuhwhudúsni. 26 ꞌEt nuhLaꞌutꞌen,
ꞌen Ndoni ꞌintꞌah, ꞌen si soozi bugha seꞌaBá ꞌen nuhtsꞌítelhꞌalh, tsꞌiyaintsuk
whunohodutelhꞌeh ꞌinkꞌez daja nuhwhudáni ꞌet whunalhúnih chah
nuhwhutélhtsilh. 27Be nedzi dezghel, ꞌi nuhghu nenánustꞌai. ꞌI sichꞌoh be
sudzi dezghel, ꞌi nuhgha níꞌai. Ndi be nedzi dezghel nuhgha níꞌai, ꞌi ꞌaw
yinkak whudune nuhgha húyuꞌaih, ꞌi ꞌaw yulh nduchaíltꞌah hoꞌ ꞌintꞌah.
Khun teh nuhdzi úndooda ꞌinkꞌez noolhújut gunih!

28Sudahtso hoh ꞌun whudúsni. ꞌAw ꞌet nuhghu tesyalh ꞌinkꞌez nuhtsꞌu
tóosya. SeꞌaBá ꞌen sughanus dezti ꞌet huwa ꞌen butsꞌunátesdalh, ꞌinkꞌez
skꞌehsiꞌ tꞌeh, kꞌan daja nuhwhudáni ꞌet huwa whunóolhnik. 29 ꞌInkꞌez
hoh tuneꞌwhutetꞌen, kꞌan nuhwhudáni. ꞌEt tꞌeh whusawhéltsꞌut tꞌeh, si
sugha nuhwhuba ꞌalha ꞌuhotꞌe. 30 ꞌAw dzuh sayaz ꞌonus ꞌun nohwhulh
yaóolhtuk ghaítꞌah. Ndi yun kꞌut humoodiha ꞌaz de úyalh ꞌinkꞌez si sugha
ꞌaw ntsolyaz ꞌi whuntsꞌih buchꞌa chayílah ꞌet huwa. 31 ꞌAw ꞌet didahdelh,
ꞌaw ꞌet njan huwuztoodelh, ꞌet huwa yinkak whudune tꞌéhonózin seꞌaBá
bukꞌesiꞌ ꞌinkꞌez ntsꞌoh tula khunek stlꞌaidanꞌai, hoh tuneꞌútꞌen neꞌústꞌen.”

Jesus yugha hoodulꞌeh hubodulhꞌeh mai chun
buyooschun butsꞌuhaínulhyeh, ꞌet whuz naꞌa zeh yugha
hoodulꞌeh hiyulh zeh ootꞌe. ꞌEt hubugha hubodulhꞌeh

15 “Soo mai chun ꞌi ꞌustꞌah ꞌinkꞌez seꞌaBá ꞌen mai kꞌet huwunli
unli. 2Ndunnah si sugha ꞌuzooschum unli, ꞌen ꞌaw bumai hoolah

tꞌeh, ꞌet butsꞌuhaídule, ꞌinkꞌez ndunnah bumai lhai, ꞌen soo ꞌobulhꞌen
bumai lhai wule ka. 3Ndi khunek be nohwhulh yalhtuk, ꞌi be ꞌuda
nuhwhunaꞌdede hoh ꞌahtꞌah. 4Nuhwheni syudoolhútsꞌi ꞌinkꞌez sichah
nuhyudóosda. ꞌUzooschum mai chun bunídaꞌa tꞌeh, bumai whutéleh. ꞌEt
whuz naꞌa zeh nuhwheni nuhwhugha ꞌalha ꞌuhoontꞌah. Si syudelhútsꞌi
tꞌeh, ꞌet zeh nuhmai whutéleh.

5Si mai chun nustꞌah ꞌinkꞌez nuhwheni ꞌuzooschum ꞌahtꞌah. Ndunnah
si syudínda ꞌinkꞌez sichah buyudúsda, ꞌen zeh bumai lhai téleh. ꞌAw si
suꞌet, ꞌaw hoonliyaz ꞌuhuhooleh ghaítꞌah. 6Ndunnah si syudínda ilah, ꞌen
ꞌuzooschum kꞌunaꞌa kꞌuhídutꞌus ꞌinkꞌez nꞌun hidutulhtꞌoh, ꞌet dugi, ꞌet
a 14:30 Ndi yun kꞌut humoodih, ꞌen netsudule ꞌintꞌah.

nduhíntꞌah. ꞌUzooschum tsꞌiyawh nahidulhdzooh ꞌinkꞌez tsuh hidulhkuk
ꞌinkꞌez hidélhkꞌun. 7 ꞌEt si suyudelhútsꞌi ꞌinkꞌez sughunek nuhyuh dezꞌai
tꞌeh, ꞌet ndet hukwaꞌnahzun, ꞌet tsꞌiyawh nuhwhuba ꞌet nduwhuténilh.
8 ꞌInkꞌez mai lhai nuhwhutsꞌu hánulhyeh tꞌeh, ꞌet huwa seꞌaBá ꞌen buba
whudóolti. ꞌEt huwa sugha hoodulꞌeh wahle.

9SeꞌaBá ꞌen si skꞌensiꞌ. ꞌEt whuz naꞌa zeh nuhkꞌesiꞌ, ꞌet huwa be nuhkꞌesiꞌ
ꞌi bulh zeh ꞌoohtꞌe. 10SeꞌaBá ntsꞌenaꞌa suba lhuhézya bukúneꞌzustꞌen ꞌinkꞌez
yé skꞌensiꞌ, ꞌi chah bulh ꞌutéstꞌe. ꞌEt whuz naꞌa zeh khunek nuhtlꞌadála ꞌi
bukúneꞌahtꞌen tꞌeh, ꞌet huwa be nuhwhukꞌesiꞌ, ꞌi bulh ꞌóohtꞌe. 11Kꞌan njan
nuhwhudúsni, ꞌet be hóonustꞌi, ꞌi be hoonáhtꞌi tꞌeh, ꞌet hoonáhtꞌi kꞌet ꞌaw
ꞌonus ꞌun ꞌóohtꞌe ghaítꞌah. 12Ndi sughunek nuhtlꞌadáꞌai ꞌi ndutni, ꞌilho ahli
hoh ntsꞌenaꞌa nuhkꞌesiꞌ, whuz naꞌa zeh lhkꞌeoohdusiꞌ. 13 ꞌIlhunuh dune
yukꞌensiꞌ bukꞌuz dazsai tꞌeh, ꞌaw ꞌonus ꞌun ye búkꞌeootsꞌiꞌ hoolah. 14 ꞌInkꞌez
khunek nuhtlꞌadáꞌai ꞌi bukúneahtꞌen tꞌeh, ꞌet nuhwheni skꞌentsiꞌ ahtꞌah.
15 ꞌAw ꞌonus ꞌun sunaneꞌuhtꞌen chanuwhuduzúsnih. Hubunaneꞌhútꞌen
ꞌen bumoodih ntsꞌoh tuneꞌutꞌen, ꞌaw tꞌéhonízun. Si ntsꞌoh tula seꞌaBá
bugha whudátsꞌo, ꞌet soo tsꞌiyawh whún whunelhtan, ꞌet huwa skꞌehtsiꞌ
nuhwhudúsni. 16 ꞌAw nuhwheni ꞌutahachásulhtel. Si lhtahánhola toohdelh
ꞌinkꞌez mai hanóolhyeh ꞌinkꞌez nuhmai ꞌilhuz wheni ꞌóotꞌe, ꞌet huwka ꞌet
ninwhunila. ꞌEt huwa seꞌaBá ndai si soozi bugha butsꞌun hukwaꞌdahni, ꞌi
sih nuhghaíyooꞌalh. 17Kꞌan nuhwhudúsni, tsꞌiyawh lhkꞌeoohdusiꞌ.

18Ndi yun kꞌut whudune nuhtsꞌu hudutnik tꞌeh, whunalhunih nuhwheni
nuhtsꞌu dutetnik whutsuh, ꞌet ꞌuda si stsꞌu hudutnik inle. 19 ꞌEn buluh ahli
tꞌah, ꞌet da nuhkꞌehoosiꞌ wule tꞌeh. ꞌEt whuntsꞌih nuhwheni ꞌutáhanhóla,
ꞌinkꞌez ꞌaw ꞌonus ꞌun bulah cháhlah, ꞌet huwa yinkak whudune
nuhtsꞌu hudutnik. 20 ꞌEt huwa daja nuhwhudusni whunalhunih, ꞌaw
hubunaneꞌhutꞌen, ꞌen dumoodih gha ndoh chaꞌítꞌah. Si dzuh nusúhulhdzut
tꞌeh, nuhwheni chah dzuh nunóhotelhdzut. ꞌEt sughunek hikꞌúneꞌustꞌen
tꞌeh, nuhwheni nuhghunek chah hikꞌúneꞌootꞌen sih. 21 ꞌEt nuhwheni sudune
ahli, ꞌet huwa hoh teh neꞌnohuhoolhꞌen, ndun whuz de sútelhꞌa, ꞌaw
tꞌéhinizun ꞌet huwa. 22 ꞌAw si whusáchasyal ꞌinkꞌez hubulh yáchalhtih tꞌeh,
lubeshi ꞌulhꞌen hinli ꞌaw hukwa tꞌéhonózin ghaítꞌah. ꞌEt kꞌan whutsꞌun
hubulubeshi ꞌaw nuhínoolhꞌi hoolah. 23Ndunnah stsꞌu dutnik, seꞌaBá
ꞌen chah hitsꞌudutnik hoh ꞌuhintꞌah. 24Ndi ꞌutꞌen ꞌulhꞌen ꞌi ꞌaw ꞌuyoon
chaꞌyulhꞌen, ꞌi bunalh chaꞌwhuslel tꞌeh, ꞌet tꞌeh lubeshi ꞌulhꞌen hinli ꞌaw
da tꞌehonózin. ꞌEt kꞌan ꞌutꞌen ꞌulhꞌen, ꞌi hinalhꞌen, ꞌet huwa si ꞌinkꞌez

seꞌaBá bulh netsꞌu hudutnik. 25 ꞌInkꞌez ndi Yakꞌusda bughunek buba
ꞌukꞌuneꞌúsduguz ꞌet ndutni, ‘ꞌAw hoonliyaz huwa ilah stsꞌu hudutnik.’
Daja ni kꞌan ꞌaw ꞌet neꞌwhustꞌen.

26 ꞌEt whuntsꞌih nuhLaꞌutꞌen, Ndoni, ndai be ꞌalha ꞌuhoontꞌah ꞌi
butsꞌuhaídeltsꞌut, ꞌen ꞌintꞌah seꞌaBá butsꞌun ꞌen nuhtsꞌun telhꞌalh, ꞌen
whusainya tꞌeh, si sugha tsꞌiyawhwhunwhunóolhtun, seꞌaBá yutsꞌu haínya
ꞌet huwa. 27 ꞌInkꞌez nuhwheni chah si sugha ꞌuyoon wheóobuntelhtun, soo
ꞌudechoo da whutsꞌun sulh ꞌahtꞌen ꞌet huwa.”

Jesus yugha hoodulꞌeh ꞌen nihínudelh hinli, ꞌet huwa ndi yun kꞌut
whutꞌen dzuh nubotelhdeh, ꞌet huwa ꞌóbulhni

16 ꞌEt Jesus ꞌonus ꞌun ndobúlhni, “Nuhwhuba ꞌalhaꞌ hoontꞌah dooka si
whuladoohtnih, ꞌet ꞌun whudúsni. 2Luglez tinan whutsꞌunooyoot.

ꞌAw ꞌet whuz de whudezulh, ꞌet tꞌeh ndunnah nuhteghan Yakꞌusda
ba ꞌuhutꞌen huntezilh. 3Si ꞌinkꞌez seꞌaBá bulh tꞌéhonízun ꞌet huwa
neꞌnohohoolhꞌen. 4 ꞌEt ꞌuda ꞌun whudáni, ꞌaw ꞌet neꞌnohohulhꞌen tꞌeh, ꞌet
whunaoolhúnih. Nohwhulh ꞌustꞌen inle ꞌet huwa ꞌaw nduchanuhwhudusni.

5Kꞌan ndun whuz de sútelhꞌa, ꞌen butsꞌun nátesdalh, ꞌet whuntsꞌih ꞌaw
ꞌilhunuh nuhtah ntsꞌe tésyalh ꞌet hukwa chasuzoodúzulhkut. 6 ꞌEt njan
ꞌun whudúsni, ꞌet huwa nuhwhudzi tso be dézbun, 7 ꞌet whuntsꞌih khunek
ꞌalhaꞌ ꞌintꞌah ꞌi ꞌún whudusni, nuhghu natesdalh, ꞌet nuhwheni nuhwhuba
whutézoo. ꞌAw whenáchasdal tꞌeh, nuhLaꞌtetꞌilh, ꞌen ꞌaw nuhtsꞌun tooya
ghaítꞌah. Whenásja tꞌeh, ꞌet ꞌen nuhtsꞌun télhꞌalh. 8Whusaínya tꞌeh, bubeni
tah dezꞌai ꞌi bugha yinkak whudune lubeshi ꞌuhulhꞌen hinli tꞌéhonózin.
ꞌInkꞌez ndai tsꞌahꞌun ꞌintꞌah ꞌi ꞌinkꞌez Yakꞌusda ye náhezya ꞌi chah ꞌi
bugha tꞌéhonóozin. 9Si sugha ꞌaw huba ꞌalha chaꞌhóotꞌah ꞌet huwa
lubeshi ꞌuhulhꞌen hinli tꞌewhunoolhzeh. 10 ꞌInkꞌez ndai tsꞌahꞌun ꞌintꞌah
ꞌia cha bubutꞌewhunoolhzeh. SeꞌaBá butsꞌun nátesdalh ꞌinkꞌez ꞌaw ꞌonus
ꞌun soohꞌen ghaítꞌah ꞌet huwa. 11 ꞌInkꞌez di be náhudeh ꞌi, ndi yun kꞌut
humoodih,b ꞌen chah buba nahutedeh et huwa.

12 ꞌAwhuz tube lhat nuhwhudutésnilh whuzꞌai, ꞌet whuntsꞌih kꞌan ꞌaw
whulh whuhyin, ghaítꞌah. 13 ꞌEt Ndoni, ndun khunek ꞌalhaꞌ ꞌintꞌah ꞌi
butsꞌuhaídultsꞌit, ꞌen nuhyudánde tꞌeh, ꞌen ndi khunek ꞌalhaꞌ ꞌintꞌah, ꞌi
a 16:10 Jesus Christ ꞌen chah tsꞌahꞌun ꞌintꞌah, ꞌet chah bulh tꞌewhunoohzeh. b 16:11Ndi
yun kꞌut humoodih, ꞌen netsudule ꞌintꞌah.

nuhwheni tah nídooꞌalh. ꞌEt ndi ꞌi be ꞌutꞌen ꞌintꞌah; ꞌaw dichꞌoh bughunek
be ilah nohwhulh yátelhtuk, ndet whudántsꞌo, ꞌet zeh whunohuntelhtun,
ꞌinkꞌez ntsꞌoh tuneꞌwhutetꞌen, ꞌet chah tꞌewhunáhzun nuhwhutelhtsilh.
14Seꞌutꞌen kꞌah tsꞌiyawh whútalhchulh ꞌinkꞌez whunóhuntelhtun, ꞌet si
suba whudóolhti. 15Tsꞌiyaitsuk ndai seꞌaBá beꞌilhdzun yinli, ꞌi si seꞌilhdzun
ꞌintꞌah. ꞌEt ꞌun whúdusni Ndoni ꞌen ndai seꞌutꞌen kꞌah unli, ꞌi tsꞌiyawh
yutélhchulh ꞌinkꞌez ꞌi yenewhuntelhtun.

16 ꞌAw ꞌet seꞌaBá butsꞌunatésdalh ꞌet huwa ꞌudusni dzuh sayaz whutsꞌun,
ꞌaw soohꞌen ghaítꞌah. ꞌEt doochah dzuh sayaz inle tꞌeh, ꞌet sutehꞌilh,”
hubúlhni.

17 ꞌEt yugha hoodulꞌeh dichꞌoh chah lhahoodulkut, “Ndi khunek ye
nelh yalhtuk ꞌi lheꞌutni, ‘SeꞌaBá butsꞌunatésdalh,’ ꞌinkꞌez, ‘Dzuh sayaz
whutsꞌun, ꞌet ꞌaw soohꞌen ghaítꞌah. ꞌEt doochah dzuh sayaz whutsꞌun, ꞌet
sutehꞌilh.’ ꞌI daja ni hoh ꞌutni?” 18 ꞌEt ꞌonus ꞌun chah ꞌuhutni, “Njan dzuh
sayaz whutsꞌun ní, ꞌet daja ni hoh ꞌutni? Wheni ꞌaw tꞌetsꞌonízun.”

19 ꞌEt Jesus hukwa huyoodutélhkut hukwaꞌhuninzun, ꞌuda tꞌéoonínzun
ꞌetndobúlhni, “Nuhwhudúsnidzuhsayazwhutsꞌun, ꞌet ꞌawsoohꞌenghaítꞌah.
ꞌEt doochah dzuh sayaz inle tꞌeh, ꞌet sutehꞌilh. ꞌEt ih nuhwhenichꞌoh
nuhtah hukwa lhoodulhukut? 20Soo tsꞌahꞌun naꞌa ꞌun whudúsni, tehtso
ꞌinkꞌez ꞌonus ꞌun chah tube skꞌenitehleh, ꞌet whuntsꞌih yinkak whudune
hontélhnik. Nuhwheni tube tso tehleh, ꞌet whuntsꞌih nuhtso ꞌi bé hoonahtꞌi
ꞌi tele. 21 ꞌEt whuz naꞌa tsꞌeke buyaz whutéleh, ꞌen kꞌunaꞌa ꞌet ndúhoontꞌah.
ꞌAw ꞌet wheghah whudezulh whuchꞌa ní unli lhih. ꞌEt buzki whulih teh, yé
ndeda ꞌi yunaoodilnah, ꞌuski yinkak nenílhti ꞌet tube hóontꞌi. 22 ꞌEt whuz
naꞌa zeh nuhwheni kꞌan tso ahli, ꞌet whuntsꞌih nanwhutestꞌilh ꞌinkꞌez
nuhdzi hóotetꞌi, ꞌinkꞌez be hóonahtꞌi ꞌi ꞌaw nuhghu hayóolhchoot ghaítꞌah.
23 ꞌEt dzin tꞌeh, ꞌaw hoonliyaz sutsꞌu kaꞌ doohtni ghaítꞌah. Soo tsꞌahꞌun naꞌa
ꞌun whudúsni, seꞌaBá si soozi bugha hoonliyaz butsꞌuhukwaꞌ dahni tꞌeh,
ꞌi nuhgha íteꞌalh. 24Kꞌan whutsꞌun si soozi bugha ꞌaw butsꞌo hukwaꞌdahni
hoolah. ꞌEt seꞌaBá huboodulhkut, ꞌet nuhgha whúteltsꞌulh, ꞌinkꞌez ꞌet be
tsꞌuhoontꞌi tehtꞌilh.”

“Ndi yun kꞌut humoodih, ꞌinkꞌez be ꞌutꞌen kꞌah chah,
tsꞌiyawh buchꞌaꞌ nílhde,” ni Jesus

25 “Whutsuh da khunek wheꞌ hoontꞌah hooyah be ꞌún whudusni inle.
ꞌEt whuntsꞌih whuz de whéltsꞌulh, khunek wheꞌ hoontꞌah hooyah be ilah
ꞌudutésnilh. SeꞌaBá ꞌen bugha soo tsꞌet khunek ꞌi be nuhwhudutésnilh. 26 ꞌEt
neóodinzut tꞌeh, ꞌaw si ilah seꞌaBá nuhwhuba bóodolhkut nuhwhudusni,
nuhwhenichꞌoh si soozi bugha hóobudutelhkut. 27Nuhwheni skꞌehsiꞌ ꞌet
huwa seꞌaBá dichꞌoh nuhkꞌensiꞌ, ꞌinkꞌez Yakꞌusda tsꞌun haya ꞌet nuhwhuba
ꞌalha ꞌuhoontꞌah. 28SeꞌaBá ꞌen butsꞌuháya hoh ndi yun kꞌut niníya. Doo
cha ndi yun kꞌut whuchꞌa natesdalh ꞌinkꞌez seꞌaBá ꞌen butsꞌunátesdalh,”
hubúlhni.

29 ꞌEt yugha hoodulꞌeh ꞌuhiyúlhni, “Kꞌan ꞌaw ꞌet tsꞌet khunek be nelh
yaílhtuk, ꞌaw khunek wheꞌ hoontꞌah hooyah be ilah ꞌudini. 30Kꞌan ꞌaw
ꞌet tꞌetsꞌonínzun soo tsꞌiyaintsuk ꞌet tꞌéwhúnínzun ꞌet huwa ꞌaw ꞌonus
ꞌun ntsꞌoodólhkut ghaítꞌah. ꞌEt huwa Yakꞌusda butsꞌun hainya neba ꞌalha
ꞌuhoontꞌah.”

31 ꞌEt Jesus ndobúlhni, “Soo ih nuhwhuba ꞌalha ꞌuhoontꞌah? 32Nulhꞌen
whuz de whúdezulh ꞌaw ꞌet ꞌet níoodenzut, ndet ꞌilhunah ahli hoh lhchꞌa
dutelhuwus ꞌinkꞌez nuhwhenichꞌoh nuhwhútkꞌunaꞌa ꞌutehtꞌilh. Sichah
sichꞌoh úsdli hoh sughu téhdulh, ꞌet whuntsꞌih ꞌaw sichꞌoh ilah ꞌustꞌah,
seꞌaBá ꞌen sulh ꞌintꞌah ꞌet huwa.

33Kꞌan njan ꞌet hubugha ndi khunek ꞌi be nohwhulh yálhtuk, daja
nuhwhudáni, ꞌet huwa nedzi be dezghel, ꞌi ꞌoohtꞌe. Ndi yun kꞌut
nuhwhéꞌhuzoola, ꞌet whuntsꞌih hóhtꞌah, ndi yun kꞌut humoodih ꞌinkꞌez
be ꞌutꞌen kꞌah chah, tsꞌiyawh buchꞌaꞌ nulhde ꞌet huwa.”

Jesus Christ dichꞌoh deꞌaBá yutsꞌun tenadudli

17 Jesus njan ꞌet ndudáni hukwꞌelhꞌaz, nduk yakꞌuz yutaꞌen ꞌinkꞌez
ꞌutni, “ꞌAbá, ꞌaw ꞌet stsꞌo dezulh ꞌaw ꞌet whusawhéltsꞌut. NYeꞌ buba

whudélhti, ꞌet hoh NYeꞌ chah mba whudólhti. 2 ꞌEt ntsꞌenaꞌa hoh yinkak
whudune tsꞌiyawh hubugha ndoh ootꞌe, ꞌet hubugha óoniꞌai, ꞌet ndunnah
sughá buninla ꞌilhuz wheni hiye khútenalh ꞌi hubughaitésꞌalh. 3 ꞌEt ndez
naꞌa ndi ꞌilhuz wheni be khuténalh, nyun zeh tsꞌahꞌun Yakꞌusda inli, ꞌinkꞌez
ndun whuz de haílhꞌa, Jesus Christ ꞌen ꞌintꞌah, ndunnah soo hubeni be

tꞌéhonoozeh, ndi ꞌilhuz wheni be khuténalh ꞌet ꞌuhoontꞌah. 4 ꞌUtꞌen sugha
níꞌai ꞌi ꞌaw ꞌet lhadúsdla hoh ndi yun kꞌut mba whudálhti. 5 ꞌABá, ndi yun
kꞌut ꞌuwhuténilh whutsuh da, ndai nyun bulh hoh da béwhúdalti, ꞌi be kꞌan
doochah zeh suba whudélhti. 6Ndunnah ndi yun kꞌut whudune hubutah
sughá buninla, tsꞌiyannah nyun ye nehobonelhtan. Nyun hubeꞌílhdzun
hinli hoh sughá buninla ꞌinkꞌez nghunek hikꞌúneꞌustꞌen. 7Ndai sugha nínla,
ꞌi tsꞌiyawh nyun ntsꞌu haínkat ꞌi ꞌintꞌah. ꞌEt kꞌan bubeni be tꞌehonínzun.
8Ndai khunek ꞌi huba stlꞌaídaꞌai, ꞌi chah hubutlꞌaidaꞌai. Soo cho hiyílhchoot
ꞌinkꞌez hubeni be tꞌehonínzun, ꞌet huwaNyun ntsꞌu háya ꞌinkꞌez Nyunwhuz
de sútelhꞌa, ꞌet chah hubeni be tꞌehonínzun ꞌinkꞌez huba ꞌalha ꞌuhoontꞌah.
9Huba tenadusdli. ꞌAw ndi yun kꞌut whudune, ꞌen ilah huba tenadusdli.
Ndunnah sughá buninla, ꞌen zeh huba tenadusdli, Nyun hubeꞌílhdzun hinli
ꞌet huwa. 10Ndai si seꞌílhdzun unli, ꞌi Nyun nyeꞌílhdzun ꞌintꞌah, ꞌinkꞌez
ndai Nyun nyeꞌílhdzun unli, si seꞌílhdzun ꞌintꞌah. ꞌInkꞌez ꞌen hubugha
ꞌaw ꞌet suba whudálti. 11 ꞌAw ꞌonus ꞌun ndi yun kꞌut sída ílah ꞌinkꞌez
ntsꞌun usyalh, ꞌet whuntsꞌih ndunnah, ꞌen ndi yun kꞌut ꞌuhintꞌah. ꞌABá,
lubeshi bughoh hoolah ꞌintꞌah, ꞌinkꞌez ndunnah sughá buninla, Nyoozi ꞌi
be huboontun, ꞌi be Nyun si bulh ꞌilho ídudli, whuz naꞌa didut chah ꞌilho
hoole. 12Ndunnah sughá buninla, ndi yun kꞌut ꞌawhuz hubulh ꞌústꞌah da,
Nyoozi ꞌi be huboostun ꞌinkꞌez hubughosdle. ꞌEt ꞌaw kwuncho yuh whuyeꞌ,
ꞌen ilah, ꞌet huwa ntsꞌoh teh bugha ꞌukꞌuneꞌúsduguz inle, hoh teh whétꞌen.
13Kꞌan ꞌaw ꞌet Ntsꞌun téya. ꞌEt whuntsꞌih ꞌawhuz ndi yun kꞌut sída hoh
njan ꞌet howu yalhtuk, ꞌet soo tsꞌahꞌun naꞌa ndai be whúnelhnik, ꞌi be
hubudzi doobun. 14Nghunek hubugha ídeꞌai ꞌinkꞌez ndi yun kꞌut whudune
hubutsꞌuhudutnik. Ntsꞌenaꞌa si ꞌaw ndi yun kꞌut whudune hubulh ꞌustꞌah
ilah, ꞌet whuz naꞌa ꞌen chah ꞌaw ndi yun kꞌut whudune hubulh ꞌuhintꞌah
ilah. 15 ꞌAw ndi yun kꞌut whuchꞌa nabónlelh, ꞌet ilah ntsꞌu húkwaꞌ dusni,
ꞌet whuntsꞌih ntsiꞌ, ꞌen chꞌa soo cho hubughonle, ꞌet ntsꞌu húkwaꞌ dusni.
16Ntsꞌenaꞌa ꞌaw ndi yun kꞌut whudune hubulh ꞌuhintꞌah ilah, ꞌet whuz naꞌa
sichah ꞌaw ndi yun kꞌut whudune hubulh ꞌustꞌah ilah. 17Khunek ꞌalhaꞌ
ꞌintꞌah ꞌi Ntsꞌu hadéltsꞌut, ꞌi be nyunchꞌoh mba ꞌudun níbuninle. Nghunek
ꞌi khunek ꞌalha ꞌintꞌah ꞌi ꞌintꞌah. 18Ntsꞌenaꞌa nyun ndi yun kꞌut whudune
butsꞌun whesalhꞌa, ꞌet whuz naꞌa ꞌen ndi yun kꞌut whudune butsꞌun
whébalhꞌa. 19 ꞌInkꞌez ꞌen hubugha si ꞌudun niꞌdunlhuti, ꞌet whuz naꞌa ꞌen
chah Nyun Mba ꞌudun nibuninla hoole. 20 ꞌAw ndunnah, ꞌen zeh ilah huba
tenadusdli, ndunnah bughunek hubugha si sugha huba ꞌalha ꞌuwhutétꞌilh,

ꞌen chah huba tenadusdli. 21 ꞌEt tꞌeh soo tsꞌiyannah ꞌilho ꞌilhunahuwésdel
hoole. ꞌABá ntsꞌenaꞌa Nyun syudínda, ꞌinkꞌez sichah Nyudúsda, ꞌet whuz
naꞌa zeh neyuh ꞌuhootꞌe. ꞌEt hoh yinkak whudune soo tsꞌahꞌun naꞌa huba
ꞌalha ꞌuhotꞌe Nyun whuz de sútelhꞌa. 22 ꞌInkꞌez ndi be dézti sugha níꞌai, ꞌi
ꞌonus ꞌun hubugha iníꞌai. ꞌI be Nyun si bulh da ídutꞌah hoh ꞌilho idúdli,
whuz naꞌa zeh ꞌilho hoole. 23Si ꞌen hubuyudúsda usdli ꞌinkꞌez nyun si
syudínda inli, ꞌet whuz naꞌa ndunnah ꞌilho hinli hoh lhahádootneh. ꞌEt
huwa yinkak whudune soo bubeni be tꞌéhonózin Nyun whuz de sútelhꞌa.
ꞌInkꞌez ntsꞌenaꞌa skꞌeinsiꞌ, whuz naꞌa ꞌen chah hubukꞌeinsiꞌ. 24SeꞌaBá ndi
yun kꞌut ꞌowhuténilh whutsuh da skꞌeinsiꞌ, ꞌinkꞌez bé dézti ꞌi sugha níꞌai
ínle, ꞌet ndunnah huwhuteꞌilh hukwaꞌnuszun. ꞌEt huwa ndunnah sughá
buninla, kꞌan ntsꞌe ꞌustꞌah ꞌet sulh ꞌúhootꞌe hukwaꞌnuszun. 25 ꞌABá Nyun
tsꞌahꞌun ꞌintꞌah inli. ꞌEt yinkak whudune Nyun ngha ꞌaw soo cho bubeni
be tꞌechanyonízun. ꞌEt si tꞌényunúszun ꞌinkꞌez ndunnah sulh ꞌútꞌen chah
tꞌéhonínzun nyun whuz de sútelhꞌa. 26 ꞌInkꞌez Nyun ngha soo cho bubeni
be tꞌehonózin hubuzílhtsi. ꞌInkꞌez Nyun ngha ꞌonus ꞌun chah soo cho
tꞌéhontézin hubutélhsilh. ꞌEt huwa ndai be skꞌensiꞌ ꞌi hubuyuh dooꞌa,
ꞌinkꞌez sichah hubuyuh ꞌutesdalh.”

Jesus ꞌaw ꞌet huyilhchoot

18 Jesus ndi khunek be tenadedli hukwꞌelhꞌaz, yugha hoodulꞌeh
tubulh tookꞌoh wheyaz Kedron huwhútni, nyan yahunindel. ꞌEt

haniyeh kꞌet whuzꞌai, whuz yugha hoodulꞌeh tubulh ꞌet dahuníndel.
2 ꞌInkꞌez Judas, ndunda ye ꞌónket, ꞌen chah nyo tꞌéwhunínzun, Jesus

yugha hoodulꞌeh tubulh lhat ꞌet ꞌilhúnahodulh ꞌet huwa. 3 ꞌEt náwhulnuk
bumoodih ꞌinkꞌez Pharisee teh, ndunnah nehúghan ꞌinkꞌez nélhghel chah,
Judas dulh hubutelhudel. Too dízkꞌun teh, bé nukwunultꞌa, ꞌinkꞌez soh
cho teh, tsꞌiyawh hiyelelh.

4 Jesus ntsꞌoh teh didut bugha neꞌwhutetꞌen, soo tsꞌiyawh tꞌéwhunínzun,
ꞌet hubududezya ꞌinkꞌez huboodulhkut, “Ndan kunúhta hoh ꞌahtꞌen?”
hubúlhni.

5 ꞌEt ꞌuhiyúlhni, “Jesus Nazareth whutꞌen, ꞌen kúznuta.” ꞌEt Jesus
ndobúlhni, “Si ꞌen ꞌustꞌah.” ꞌEt Judas ye ꞌónket, ꞌen chah hubutah súyin.

6Ndet Jesus si ꞌen ꞌustꞌah hubúlhni hoh, tsꞌiyawh kꞌah naꞌhúja ꞌinkꞌez
yun kꞌut nahánkat.

7 ꞌEt doochah zeh huboodulhkut, “Ndan kunúhta hoh ꞌahtꞌen?” ꞌEt

ꞌuhutni, “Jesus Nazareth whutꞌen, ꞌen kúznuta.”
8 ꞌEt Jesus ndobúlhni, “Uda ndun whudáni, si ꞌen ꞌustꞌah. ꞌEt si skunáhta

tꞌeh, ndunnah, ꞌen nahutoodelh hubugha óonahꞌaih.” 9 ꞌEt Jesus whutsuh
da daja tenadedli ínle da, “Sughá buninla ꞌaw ꞌilhunuh whuntsꞌih tinta
chalhtel,” ni, ꞌet hoh teh whétꞌen ꞌet ndobúlhni.

10 ꞌEt Simon Peter soh cho utꞌi, déhayalhtsus, ꞌi be náwhulnuk degha
nus dezti be ꞌustlꞌen ye yoonilhtꞌo hoh nalhnih tsꞌih yudzo habeꞌ yalhtꞌo.
ꞌEn ꞌustlꞌen boozi Malchus hiyúlhni.

11 ꞌEt Jesus Peter ndi yúlhni, “Nyoo soh cho buzus be naíntih. ꞌAlha
ilah lah ndi lubot ꞌaw chatuzésnil seꞌaBá stlꞌayánkai ꞌi?”

12 ꞌEt lhuhudúghan bumoodih ꞌinkꞌez Lizwif nélhghel Jesus hiyílhchoot
ꞌinkꞌez hiyulhghel. 13 ꞌInkꞌez ꞌudechoo Annas ꞌen choo highu hinílhti. ꞌEn
Caiaphas ꞌet nawhuduzuk huba náwhulnuk degha nus dezti unli ínle,
ꞌinkꞌez Annas, ꞌen buzaz ꞌintꞌah ꞌet. 14 ꞌEt ndun Caiaphas ꞌen ꞌutni ínle,
Lizwif hubugha ꞌutni hoh ndutni, ꞌilhunuh dune ꞌen tsꞌiyannah dune ba
dazsai tꞌeh, ꞌet whutézoo ni.

Peter, ꞌaw Jesus tꞌeinízun ni
15Simon Peter ꞌinkꞌez ꞌilhunuh yugha hoodulꞌeh bulh Jesus hiyúntezꞌaz.

Ndun ꞌilhunuh yugha hoodulꞌeh, ꞌen náwhulnuk degha nus dezti tꞌeinínzun,
ꞌet ꞌen Jesus nanistlꞌoo bet yúlh daníꞌaz. 16 ꞌEt Peter ndati yooꞌaz tsꞌih
siyin. ꞌEt ndun Jesus yugha hoodulꞌeh ꞌilhunuh, ndun náwhulnuk degha
nus dezti tꞌeinínzun, ꞌen ꞌaz tenínya ꞌinkꞌez ndati huwunli yulh yaílhtuk
hoh Peter chah daínilhti.

17 ꞌEt ndun tsꞌekeyaz, ndati huwunli, ꞌen Peter ndi yúlhni, “Nyun chah
ih ndun dune yugha hoodulꞌeh ꞌilhunuh inli?” ꞌEt Peter, “ꞌAwundooh,”
yúlhni.

18 ꞌEtbulunah ꞌustlꞌen ꞌinkꞌeznélhghel tehwhúzkꞌuz ꞌetkwunhúdulhkꞌan.
Naꞌdanildzilh hoh Peter ꞌen chah hubutah siyin ꞌinkꞌez naꞌdunildzilh.

19 ꞌEt ndun náwhulnuk degha nus dezti Jesus yugha hoodulꞌeh, ꞌinkꞌez
hubodulhꞌeh hukwa yoodulhkut.

20 ꞌEt Jesus ndi yúlhni, “Soo tsꞌet gaih ꞌet ndi yun kꞌut whudune
hubulh yálhtuk. ꞌAhoolhyez wheni luglez ꞌinkꞌez luglez whucho ntsꞌe
Lizwif ꞌilhúnahuwúdulh, ꞌet dune hóodulhꞌeh. ꞌAw ꞌilhuh whuꞌiz khunek

be yachálhtih. 21 ꞌInkꞌez di ka hukwa soodulhkut? Daja dusni ndunnah
sudántsꞌo, ꞌen huboodulhkut sih, soo tsꞌahꞌun tꞌéhonínzun daja dáni ꞌet.”

22 ꞌEt Jesus njan ndutni hoh, ꞌilhunuh nélhghel yuzih siyin, yunen
tsꞌih yunézkuk ꞌinkꞌez ndi yúlhni, “Ndan naꞌdunínzun hoh ꞌudini? Ndun
náwhulnuk degha nus dezti, ꞌen whuz naꞌa ꞌi bulh yaílhtuk!”

23 ꞌEt Jesus ndi yúlhni, “Dzuh kꞌunaꞌa yatélhtuk tꞌeh, ꞌet nedini daja
dáni. ꞌEt tsꞌahꞌun naꞌa ꞌun dusni tꞌeh, di ka sunénkuk?” 24 ꞌEt Annas
ꞌawhuz Jesus lhughel hoh náwhulnuk degha nus dezti Caiaphas, ꞌen tsꞌun
wheyalhꞌa.

25 ꞌEtPeter ꞌawhuz tseba siyin ꞌinkꞌeznaꞌdunildzilh, ꞌet ꞌuhiyúlhni, “Nyun
chah tulih yugha hoodulꞌeh hubutah ꞌilhunuh inli?” ꞌEt whutsꞌoodedlai
ꞌinkꞌez, “ꞌAwundooh,” hubúlhni.

26 ꞌEt náwhulnuk degha nus dezti be ꞌustlꞌen ꞌilhunuh, Peter ndun
ꞌen yudzo haílhtꞌaz, ꞌen bunadun ꞌintꞌah, ꞌen ꞌuyúlhni, “Nyun chah tulih
haniyeh kꞌet bulh ꞌíntꞌen hoh nyunalhꞌen ínle?” 27 ꞌEt doochah zeh Peter
whutsꞌoodedlai hoh soo ꞌahoh lígok dune ꞌudéja.

Jesus, Pilate but nihínilhti
28 ꞌEt Jesus, Caiaphas bukoo tínahinilhti, yun kꞌut humoodih, Pilate

hiyulhni ꞌen bukoo tsꞌih whuz whehíyalhti. Bundada tube ꞌuda ꞌuhoontꞌah
ꞌinkꞌez Lizwif ꞌaw bukoo dachahídulh. ꞌEt bukoo dahúnindel tꞌeh, ꞌen huba
me hoonli.a ꞌEt nduhúja tꞌeh, ꞌaw njan Hubutus Lhuseya nayútꞌetꞌalh,
ꞌaw ꞌuhooꞌalh ghaítꞌah ꞌet huwa. 29 ꞌEt Pilate ꞌaz butsꞌun teninya ꞌinkꞌez
huboodulhkut, “Ndun dune ndet bukꞌéwhahꞌai hoh ꞌahtꞌen?”

30 ꞌEt ꞌuhiyúlhni, “Aw ndun dune tinta chaꞌítꞌil tꞌeh, ꞌaw ntsꞌuz toolhte
ghaítꞌah.”

31 ꞌEt Pilate ndobúlhni, “Ulhchoot ꞌinkꞌez nuwhenichꞌoh nuhwhuba
butulhúhesde ꞌi kꞌunaꞌa buba nahahyeh!” ꞌEt ndunnah Lizwif ꞌuhiyulhni,
“Nuwheni ꞌaw dune tsꞌuzoolhghelh neghachahóotꞌal.”

32Njan ꞌet nduhútni hoh Jesus ntsꞌenaꞌa datétsah howu yailhtuk ínle,
hoh teh neꞌhóotꞌen kaꞌ hutni.

33 ꞌEt Pilate bukoo tsꞌih whenája. Jesus yukunáwhulhꞌa ꞌinkꞌez ndi
yúlhni, “Nyun ih Lizwif hubudayi cho inli?”
a 18:28Ndan ꞌen ꞌudun yun kꞌut whutꞌen unli, ꞌaw Lizwif yughu daooya huba chaꞌhóotꞌah
huninzun.

34 ꞌEt Jesus ndi yúlhni, “Nyunchꞌoh ih ꞌet ndunínzun, kꞌus ꞌuyoon si

sugha nyádani?”
35 ꞌEt Pilate ꞌuyúlhni, “Si ih Lizwif usdli ninzun? Nyunchꞌoh nyulh dune

ꞌinkꞌez náwhulnuk bumoodih, ꞌen stlꞌányuhalhti! Ndet hoh tintaꞌ níntꞌen?”
36 ꞌEt Jesus ndi yúlhni, “Ntsꞌe hubudayi cho usdli ꞌet ꞌaw ndi yun kꞌut

ilah ꞌuhoontꞌah. ꞌEt ndi yun kꞌut hubudayi cho usdli tꞌeh, suhunedulh ꞌaw
da Lizwif tlꞌachasúhoolhtel wule da. ꞌAwundooh, hubudayi cho usdli ꞌaw
ndi yun kꞌut ilah ꞌuhoontꞌah.”

37 ꞌEt huwa Pilate yoodulhkut, “Et tꞌeh hubudayi cho inli hoꞌ ꞌintꞌah!”
ꞌEt Jesus ndi yúlhni, “Nyun ꞌalha ꞌudini hubudayi cho usdli. ꞌEt wheni
whuzídli ꞌet huwa yinkak whudune soo cho hubeni be khunek ꞌalha ꞌintꞌah
ꞌi tꞌéhinoozeh ꞌet ndi yun kꞌut neníya. Ndunnah khunek ꞌalhaꞌ ꞌintꞌah ꞌi
tꞌehuninzun, daja dusni soo cho suhoozélhtsꞌai.”

38 ꞌEt Pilate ndi yúlhni, “Di ꞌintꞌah khunek ꞌalhaꞌ ꞌintꞌah ꞌi?” ꞌEt ndudéja
hukwꞌelhꞌaz doochah zeh Lizwif ꞌaz butsꞌun tinanja ꞌinkꞌez ndobúlhni, “Aw
hoh tínta ꞌuntꞌen bugha nachawhusꞌal! 39 ꞌEt nuhwheni nuwheꞌútꞌen kꞌah
whuzꞌai Nuhtus Lhuséya whutah ꞌilhunuh dune budaꞌdeꞌai, ꞌen nuhwhuba
bulanadustnih sih. Ndun Lizwif hubudayi cho, ꞌen ih bula nadutestnih
hukwaꞌnahzun?”

40 ꞌEt soo tsꞌiyawh sulya hulhtuk hoh ꞌuhutni, “Barabbas ꞌen bula
nadintnih, ꞌaw ndun ꞌen ílah!” ꞌEt ndun Barabbas ꞌen ꞌundunutꞌih ꞌintꞌah.

Pilate, Jesus lhdulalhgus be nabeꞌhidutelhsih ba ꞌet nihínilhti

19 ꞌEt hukwꞌelhꞌaz Pilate Jesus hiyilhchoot ꞌinkꞌez hiyolhtsus, 2 ꞌinkꞌez
nehughan whuscho ꞌawh nahinelhwut, ꞌi hitsi nehídaꞌai, ꞌinkꞌez

nalhti dulkꞌun, ꞌi higha hiwelhnik, 3 ꞌinkꞌez ꞌuhiyulhni, “Lizwif hubudayi
cho sa cho khona.” ꞌInkꞌez hinen tsꞌih hiyoonukat.

4 ꞌEt doochah zeh Pilate ꞌaz hubutsꞌun tinanja ꞌinkꞌez ndobúlhni,
“Nulhꞌen, ndun ꞌaw hoh tínta ꞌuntꞌen bugha nachawhúsꞌal, ꞌet nuhwhutsꞌun
tinanílhti.” 5 ꞌEt Jesuswhuscho butsi nideꞌai ꞌinkꞌez nalhti dulkꞌun ꞌi naitsꞌuz
hoh tínanja Pilate yunilhꞌen ꞌet ndobúlhni, “Nulhꞌen, ndun dune!”

6Náwhulnuk bumoodih ꞌinkꞌez nélhghel teh, hitelhꞌen ibulh, soo
tube cho sulya hulhtuk ꞌinkꞌez hubulhni, “Lhdulalhgus yundunulhtꞌah!
Lhdulalhgus yundunulhtꞌah!”. ꞌEt Pilate ndobúlhni, “Nuhwhenichꞌoh

ulhchoot ꞌinkꞌez lhdulalhgus yundunulhtꞌah! Si ꞌaw hoh tínta ꞌuntꞌen
bugha nachawhúsꞌal ꞌet huwa!”

7 ꞌEt Lizwif ꞌuhiyúlhni, “Nuwheni khunek neba butulhúhesde ꞌi tsꞌítꞌi, ꞌi
kꞌut ꞌutni, daóotsah huba ꞌuhoontꞌah. Lheꞌutni Yakꞌusda buYeꞌ ꞌududulhútsi
ꞌet huwa.”

8 ꞌEt Pilate hubuduztsꞌai ꞌet tube nelhújoot. 9 ꞌInkꞌez doochah zeh bukoo
tsꞌih danánja ꞌinkꞌez Jesus yoodulhkut, “Ntsꞌez de haínya hoꞌ nintꞌah?”
yúlhni. ꞌEt Jesus ꞌaw yulh yachailhtih. 10 ꞌEt huwa Pilate ndi yúlhni,
“Aw ih sulh yaóolhtuk ghaítꞌah? ꞌAw ih tꞌéwhunuzínzun lhdulalhgus
whunyunduntélhtꞌus sughá whuntꞌai kꞌus nla nadutestnih chah sughá
whuntꞌai?”

11 ꞌEt Jesus ndi yúlhni, “Aw ndus de yakꞌuz whutsꞌun ngha chahóotꞌal
tꞌeh, ꞌaw sugha ndoh ꞌontꞌe ghaítꞌah. ꞌEt huwa ndun ntlꞌasálhti, ꞌen
bulubeshi nyun nlubeshi ꞌonus nus ꞌulcho.”

12Pilate yudúztsꞌai hoh Jesus yúla nadootnih, ꞌet nahóꞌalh hukwa ꞌétꞌen.
ꞌEt Lizwif sulya hulhtuk ꞌinkꞌez ꞌuhiyúlhni, “Ndun dune bula nadantnik
tꞌeh, ꞌaw hubudayi cho Caesar bukꞌentsiꞌ ilah ꞌintꞌah! Ndan hubudayi cho
naꞌdudilꞌi, ꞌen hubudayi cho Caesar yuchꞌa détni ꞌintꞌah!”

13Pilate whuduztsꞌai hoh kwꞌusuda yukꞌusda hoh dune ba naheyelh,
ꞌi kꞌenátlꞌadida. ꞌEt Jesus hububut neheyóolhtelh ndet Hebrew kꞌunaꞌa
Gabbatha huwhútni, ꞌi khunek ꞌutni, Tse Bukꞌut Hoonzoo, ꞌi ni hoh ꞌutni.
ꞌI kꞌut kwꞌutsꞌuzda yulhꞌai dune ba naheyelh wheni. 14Ndi dzin Hubutus
Lhuséya, ꞌet dzin wheni lhahúdutneh, 6:00 batꞌen ꞌuhúnetꞌoh, ꞌet Pilate
Lizwif ndobúlhni, “Ndun nuhwhubudayi cho nulhꞌen!”

15 ꞌEtwhuntsꞌih sulya hulhtuk ꞌinkꞌez ꞌuhutni, “ꞌAwh ꞌudini! Lhdulalhgus
yundunilhtꞌah!” ꞌEt Pilate ndobúlhni, “Nuhwhubudayi cho ꞌen ih
lhdulalhgus kꞌehítelhtelh?” ꞌEt náwhulnuk bumoodih ꞌuhutni, “Hubudayi
cho Caesar ꞌaw ꞌen zeh nehubudayi cho, ꞌaw ꞌuyoon nehubudayi cho
hoolah!”

Jesus lhdulalhgus kꞌehíyilhti
16 ꞌAw ꞌet Pilate Jesus lhdulalhgus kꞌehúyolhtelh wheni butlꞌayálhti.

Hiyílhchoot ꞌinkꞌez ꞌonus ꞌun whenahíyalhti.
17 ꞌInkꞌez dulhdulalhgus yudetilh hoh ꞌUtsin Tsꞌun huwhútni, whuz

ninya. ꞌEt Hebrew kꞌunaꞌa Golgotha huwhútni. 18Whuz lhdulalhgus

kꞌehíyilhti. ꞌUyoon nanah chah hiyúlh ꞌubihinla. ꞌIlhunuh ꞌílhkꞌus tsꞌih,
ꞌet ꞌilhunuh chah bugha naílhnih tsꞌih, ꞌet Jesus ꞌen buniz ꞌuhiyínla.

19 ꞌEt Pilate yukꞌúneꞌuzguz, ꞌi butlꞌayáꞌai lhdulalhgus hiyundunóolhtꞌa
ka. ꞌI kꞌut ꞌutni,

JESUS NAZARETH WHUTꞌEN,
LIZWIF HUBUDAYI ꞌINTꞌAH

20Tube keyah wheghah ꞌuhiyinla hoh lhdulalhgus kꞌehúyilhti ꞌet huwa,
tube lhanah Lizwif ndi Pilate yukꞌúneꞌúzguz ꞌi hikꞌeyailhtuk. ꞌInkꞌez
ndi khunek tawh dédowh bukꞌunaꞌa ꞌukꞌuneꞌúsduguz. Hebrew kꞌunaꞌa,
Greek kꞌunaꞌa, ꞌinkꞌez Latin kꞌunaꞌa chah. 21 ꞌEt huwa Lizwif náwhulnuk
bumoodih Pilate hiyúlhni, “Aw ndun Lizwif hubudayi cho ꞌintꞌah dini hoh
ilah ꞌukꞌeꞌinges. ꞌAntsꞌih njan ndutni dini, si Lizwif hubudayi cho ꞌustꞌah.”

22 ꞌEt Pilate ndobúlhni, “Ndai hukwꞌuneꞌzíguz, ꞌi ntsꞌenaꞌa usdla, ꞌet
whuz naꞌa ꞌootꞌe ka usdla.”

23 ꞌEt ndunnah nehughan, ꞌen Jesus lhdulalhgus kꞌut whehídunilhtꞌo
hukwꞌelhꞌaz, hinaih hiyílhchoot ꞌinkꞌez dinkꞌi hiyulhtsi hoh ꞌilhunah hinli
hoh lhtahíyulya. ꞌEt ndi ꞌude kꞌut ye usda, ꞌi ꞌaw lhundunílkai ilah hoh
ꞌilho zeh unli hoh ꞌulya.

24 ꞌI bugha dichꞌoh ꞌulhódutni, “Ndi ꞌi ꞌaw yachazduzoolhchꞌoolh.
ꞌAntsꞌih buka ꞌátsꞌoolih, ndan simba butsꞌítooneh.” ꞌEt nduhútni hoh
Yakꞌusda bughunek soo bukꞌah teh néꞌhootꞌen ꞌet ꞌuhutni. Ndi khunek ꞌi
ndutni inle,

“Sunaih, ꞌi tsꞌiyawh lhtahuyulya.
ꞌUde kꞌut be sída, ꞌi hika ꞌaínlih.”

ꞌEt soo ndunnah nehughan neꞌhústꞌen.
25 ꞌEt Jesus bulh dulalhgus soo beghah ꞌet ꞌama siyin. ꞌAma bulhtus

chah, ꞌinkꞌez Mary Clopas buꞌat chah, ꞌinkꞌez Mary Magdala whutꞌen
chah. 26 Jesus ꞌama yunilhꞌen ꞌinkꞌez ꞌilhunuh yugha hoodulꞌeh, soo degha
nus yukꞌensiꞌ, ꞌen chah yughah siyin. ꞌEt Jesus ꞌama ndi yúlhni, “Tsꞌeke,
ndun nyeꞌ nilhꞌen.” 27 ꞌEt ndun yugha hoodulꞌeh, ꞌen chah yunilhꞌen hoh
ꞌuyúlhni, “Ndun nyuꞌama nilhꞌen.” Soo ꞌet whutsꞌun ndun yugha hoodulꞌeh
Jesus ꞌama bukoo daínilhti.

Lhdulalhgus kꞌut Jesus ye khúna ꞌi yuladetnik
28Njan hoh tuneꞌwhustꞌen hukwꞌelhꞌaz Jesus tꞌéwhunínzun tsꞌiyaíntsuk

lhaoodíja. ꞌEt didut bugha Yakꞌusda bughunek ꞌukꞌuneꞌúsduguz ꞌi daja
ni, ꞌet ndúhoneh ꞌet huwa, “Taꞌóosde,” ni. 29 ꞌEt nyo ꞌoosaꞌyaz mai too
tsꞌulkiꞌ ꞌi ꞌet súꞌai. ꞌEt ndi hitabehiyalhnik ꞌi mai too huyé tóonahiyuzꞌai
ꞌinkꞌez duchun hyssop hiyúlhni, ꞌi highaíwelhꞌoo, ꞌinkꞌez hizek tsꞌih dibeꞌ
hidunintan. 30 ꞌEt ndi mai too tsꞌulkiꞌ ꞌi yálhka ꞌinkꞌez ꞌutni, “Aw ꞌet
tsꞌiyaintsuk lhawhúdija.” Yuk ninentꞌai ꞌinkꞌez ye khúna ꞌi yuladetnik.

31 ꞌEt nahulyis dzin huba lhahúdutneh, ꞌinkꞌez natsꞌulyis dzin whudézti
hoh ꞌuhoontꞌah. Lizwif ꞌet dzin dune buyustꞌe ꞌaw lhdulalhgus kꞌut
hoolhte hukwa chaꞌhunízun, ꞌet huwa Pilate hiyoodulhkut bukechun
kꞌunuhíyooyuza ꞌinkꞌez buyustꞌe nanáhiyoolhtelh ꞌet hukwa. 32Nehughan
whuz lhgha hudíndel hoh soo ꞌudechoo ndunnah nanah Jesus hiyulh
lhdulalhgus kꞌut sulhti, ꞌen choo bukechun kꞌunuhíyuzyuz. 33 ꞌEt Jesus
highu nindel hoh ꞌuda dazsai hinilhꞌen, ꞌet ꞌaw hikechun lhkꞌuchahayíyus.
34 ꞌEt whuntsꞌih ꞌilhunuh nehughan sohtuz be yuzih kꞌut ꞌet yúzgwut. ꞌAhoh
ꞌuskai ꞌinkꞌez tooyaz bulh, ꞌi butsꞌuhayéjul. 35 ꞌEt ndun howu yalhtuk, soo
ꞌalha whunalhꞌen hoh ꞌutni. ꞌInkꞌez daja ni soo dichꞌoh tꞌéwhunínzun hoh
ꞌutni. ꞌEt huwanuhwhuba ꞌalha ꞌuhotꞌe. 36 ꞌEtwhuz naꞌa hoh tuneꞌwhustꞌen.
ꞌEt huwa ndai Yakꞌusda bughunek ꞌukꞌuneꞌúsduguz, ꞌi kꞌunaꞌa lhawhúduja
hoh ndutni, “Aw ꞌilho butsꞌun ꞌi whuntsꞌih kꞌuchaítih,” ni. 37 ꞌEt Yakꞌusda
be dustlꞌus ꞌukꞌuneꞌúsduguz, ꞌi kꞌut ꞌudun ꞌet chah ꞌutni, “Ndun huyúzgwut,
hinoolhꞌen,” ni.

Jesus whihíyalhti
38 ꞌAw ꞌet hoh tuneꞌwhustꞌenhukwꞌelhꞌaz ꞌet Joseph,Arimatheawhutꞌen,

Pilate yughu ninya ꞌinkꞌez Jesus buyustꞌe yóolhchoot hukwa yoodulhkut.
ꞌEt Joseph ꞌen chah Jesus yugha hoodulꞌeh unli, ꞌet whuntsꞌih Lizwif
hube nuljut ꞌet whuꞌiz Pilate yugha óoniꞌai Jesus buyustꞌe nayóolchoot
ꞌinkꞌez whusainya ꞌinkꞌez buyustꞌe yílhchoot. 39 ꞌEt Nicodemus, ꞌen chah
yulh whúsainꞌaz. ꞌEn ꞌuja ínle soo ꞌudechoo Jesus hoh detꞌen hoh ꞌilho
ꞌulhꞌek yughu ninya. Yoo sooltsun, ꞌi myrrh ꞌinkꞌez aloes bulh lhtadilya
ꞌi hoh 100 pounds batꞌen ꞌuldaz, ꞌi whusayánla. 40 ꞌEt Jesus buyustꞌe
a 19:31 ꞌA tsih daootsah.

hiyílhchoot ꞌinkꞌez Lizwif hube ꞌutꞌen kꞌah hukwꞌunaꞌa, naih dezti lhuyul
ꞌi hiyílhchoot ꞌinkꞌez yoo sooltsun ꞌi lhtahidénla ꞌi hikꞌúnuhíyuzdzai,
ꞌinkꞌez Jesus buyustꞌe higha híwezduz ꞌahitelhtelh wheni. 41 ꞌEt nyo ndet
da lhdulalhgus ye hidunilhtꞌo, ꞌet wheghah haniyeh kꞌet whuzꞌai. ꞌEt
kꞌahoondit tse be tsakꞌet ꞌaw whutsuh da dune whuyuchadílhti whuzꞌai.
42 ꞌEt tube nilhdukw whuzꞌai ꞌet Jesus buyustꞌe ꞌet ꞌuhíyalhti, Lizwif ꞌet
dzin lhahúdutneh ꞌuhoontꞌah ꞌet huwa.

Jesus tsꞌun kꞌut dinadija

20 Dimos dzin whutanilhghel ꞌawhuz tsahólhgus hoh Mary Magdala
whutꞌen, tsꞌun kꞌuz tezya. Whuz ninya hoh tse cho tsꞌun kꞌut

whudaduneꞌai, ꞌi ꞌudun dunezꞌai hoh yutelhꞌen. 2 ꞌAw ꞌet Simon Peter
ꞌinkꞌez ndun ꞌilhunuh Jesus yugha hoodulꞌeh kꞌus yúkꞌensiꞌ, ꞌen bulh,
hubughulgai ꞌinkꞌez ndobúlhni, “NeMoodihti buyustꞌe hiyílhchoot. ꞌUtsꞌun
whehíyalhti, ꞌinkꞌez ꞌaw tꞌétsꞌonízun ntsꞌe símba whehíyalhti.”

3 ꞌEt Peter ꞌinkꞌez ndun ꞌilhunuh bulh tsꞌun kꞌuz tsꞌih hutelhgai. 4Whuz
lhgha hudilgai. ꞌEt ndun ꞌilhunuh ꞌen Peter ꞌa bugha nus lhgha dilgai
ꞌet huwa ꞌudechoo tsꞌun kꞌuz lhgha dilgai. 5 ꞌAw ꞌet whuz núlhgai hoh,
nyuk ꞌuja ꞌinkꞌez whiyah whunalhꞌen. ꞌEt naih dezti ꞌi ꞌet sula yunalhꞌen,
ꞌet whuntsꞌih ꞌaw dachaíyal. 6 ꞌEt soo yúnelgih hoh Simon Peter whuz
lhadílgai. ꞌEn tsꞌun kꞌut danínya ꞌinkꞌez naih dezti ꞌi ꞌet sula yulhꞌen.
7 ꞌI ndi dzezoh butsigha waiwesdúduz inle, ꞌi ꞌaw naih dezti ꞌi butuh
chahóolah. ꞌEt hoontsꞌi soo cho lhénintan ꞌinkꞌez ꞌudun ꞌet sulhchooz. 8 ꞌEt
ndun ꞌilhunuh yugha hoodulꞌeh ꞌudechoo tsꞌun kꞌuz lhadígai, ꞌen chah
danínya. Soo cho whunalhꞌen ꞌinkꞌez buba ꞌalha ꞌuhooja. 9 ꞌAwhuz soo
cho hubeni be tꞌéhonízun daja ni ndi Yakꞌusda bughunek ꞌukꞌuneꞌúsduguz
ꞌi kꞌut, Jesus yaidla tah dinádutédalh ꞌet hubugha.

10 ꞌAw ꞌet Jesus yugha hoodulꞌeh bukoo tsꞌun whenáhetꞌaz. 11 ꞌEt
whuntsꞌih Mary ꞌen tsꞌun kꞌut ꞌaw ꞌet nétlꞌadinda. Yooꞌaz tsꞌih siyin ꞌinkꞌez
utso. ꞌInkꞌez utso hoh yuk ꞌintꞌah ꞌinkꞌez ni tse tuz whunilhꞌen. 12 ꞌInkꞌez
nanah lizas soo lhuyul ꞌi be húzke, njan hoh hubutelhꞌen. ꞌIlhunuh ꞌen
yutsi tꞌah, ꞌet ꞌilhunuh chah yuketlꞌah ndet Jesus buyustꞌe ilhte, ꞌet huzke.

13 ꞌEt hiyoodulhkut, “Tsꞌeke, di ka intso?” ꞌEt ndobúlhni, “SMoodihti
ꞌutsꞌun whehíyalhti ꞌinkꞌez ntsꞌe simba ꞌahíyalhti ꞌaw tꞌéwhunuzúszun.”

14 ꞌEt ndudéja hukwꞌelhꞌaz nꞌun nalhuꞌa hoh khunyaz Jesus ꞌet siyin

hoh yutelhꞌen, ꞌet whuntsꞌih ꞌaw Jesus ꞌintꞌah ꞌaw nachayóoltsꞌulh.
15 ꞌEt Jesus ndi yúlhni, “Tsꞌeke, di ghintso? Ndan kunínta hoh ꞌintꞌen?”

ꞌEt Mary ꞌuninzun haniyeh kꞌet huwunli tulih ꞌutꞌen, ꞌinkꞌez ndi yúlhni,
“Nyun ílhchoot ꞌinkꞌez ꞌutsꞌun wheílhti tꞌeh, ntsꞌe ninílhti ndusudóni, ꞌet
tꞌeh si naoolhúchoot.”

16 ꞌEt Jesus, “Mary,” ꞌuyúlhni. ꞌEt Mary ꞌawh nadelhúꞌa ꞌinkꞌez,
“Rabboni!” yúlhni (ꞌi khunek nehodulhꞌeh ni hoh ꞌutni).

17 ꞌEt Jesus ndi yúlhni, “Aw njan soontun ilah. ꞌAwhuz nduk seꞌaBá
butsꞌun náchatuzusdak. ꞌEt whuntsꞌih sulhutsinkah hubutsꞌun naíndalh
ꞌinkꞌez ndo budíni, nduk seꞌaBá butsꞌun nátesdalh. ꞌEn nuhwheni chah
nuhwheꞌaBá. Si suYakꞌusda ꞌinkꞌez nuhwheni chah nuhYakꞌusda unli.”

18 ꞌEt Mary Magdala whutꞌen Jesus yugha hoodulꞌeh hubughunanja
ꞌinkꞌez ndi khunek huba dani, ꞌinkꞌez neMoodihti chah yaꞌen húbulhni.
ꞌEt Jesus daja yudáni hukwꞌe hubulh náwhulnuk.

Jesus yugha hoodulꞌeh hubunalh haínya
19 ꞌEt dzin ꞌet Dimos dzinwhutanilhghel whutah ꞌuhoontꞌah, ꞌet hulhgha

zeh, ꞌet yugha hoodulꞌeh ꞌilhunahuwésdel. Dulh Lizwif hube hunuljut
ꞌet ndati dáꞌdenla. Jesus hubutah siyin hitelhꞌen. ꞌEt ndobúlhni, “Soo
cho nuhdzi dooghel.” 20 ꞌEt ndúbudani hoh bula chah, ꞌinkꞌez buyustꞌe
kꞌut chah hubunalh hahonla. ꞌEt yugha hoodulꞌeh tube cho huhóostꞌet
hubuMoodihti hiyaꞌen ꞌet.

21 ꞌEt Jesus doochah zeh ndobúlhni, “Nuhdzi dooghel, ntsꞌenaꞌa seꞌaBá
whuz de sútelhꞌa, ꞌet whuz naꞌa sichah nuhwhéꞌa nuhwhutélhꞌalh.”
22 ꞌEt ndudéja hukwꞌelhꞌaz hubukꞌuz tésjiz ꞌinkꞌez ndobúlhni, “Ndoni
nuhyudóoltsꞌit. 23Ndunnah bulubeshi huba ꞌun telhdel, ꞌen ꞌuda huba ꞌun
tezkat hoꞌ ꞌintꞌah. ꞌInkꞌez ndunnah hubulubeshi huba ꞌun chatuzulhdel
ꞌaw huba ꞌun chatikulh hoꞌ ꞌintꞌah.”

24 ꞌEt ndunnah lanezi ꞌonus ꞌat nanah (12) hubutah ꞌilhunuh, ꞌutꞌudánda,
Thomashiyulhni, ꞌawhubutahhoolahhohJesusbughuninya.25 ꞌEtndunnah
yugha hoodulꞌeh, ꞌen Thomas hiyulhni, “NeMoodihti ꞌen tsꞌáꞌen!” ꞌEt
ndobúlhni, “Soo sichꞌoh suna be bula lugloo kꞌa kꞌet whunalhꞌen, ꞌinkꞌez
sulasgek bewhuneꞌsílhge, ꞌinkꞌez buyustꞌe ꞌet sula be buka kꞌet nudelhunik,
ꞌet kꞌan zeh sih suba ꞌalha ꞌuhotꞌe,” ni.

26 ꞌEt ꞌilhuwhutanilhghel inle hoh, doochah Jesus yugha hoodulꞌeh

koo tuz tsꞌih hudelhtsꞌi hoh Thomas ꞌen chah hubutah usda. Ndati dutsꞌo
daꞌdeꞌai, ꞌet whuntsꞌih khunyaz Jesus hubutah siyin hítelhꞌen, ꞌinkꞌez
ndobúlhni, “Soo cho nuhdzi dooghel.” 27 ꞌEt Thomas ꞌuyúlhni, “Sula
nilhꞌen ꞌinkꞌez nlasgek be suka kꞌet nudilnih ꞌinkꞌez nla be suzih kꞌut
chah nudílnih. ꞌEt ꞌonus ꞌun ꞌaw sutsꞌoodóntlai gunih. Mba ꞌalha ꞌuhotꞌe,”
yúlhni.

28 ꞌEt Thomas ndi yúlhni, “SMoodihti ꞌinkꞌez sYakꞌusda!”
29 ꞌEt Jesus ndi yúlhni, “Thomas, kꞌan saꞌen, ꞌet huwa mba ꞌalha

ꞌuhoontꞌah. ꞌEt whuntsꞌih ndunnah ꞌaw chasuhíꞌil whuntsꞌih, ꞌinkꞌez huba
ꞌalha ꞌuhoontꞌah, ꞌen degha nus hoonzoo hubugha whultsꞌut.”

30 ꞌEt ꞌonusnus lhatyughahoodulꞌehhubunalhJesushoonchatúneꞌustꞌen
ꞌet whuntsꞌih ꞌaw ndi dustlꞌus kꞌut ꞌaw bukꞌechaꞌíduguz. 31 ꞌEt ndi zeh
kwꞌunéꞌusduguz, ꞌi soo cho bugha tꞌéwhunohzin ꞌinkꞌez nuhwhuba ꞌalha
ꞌuhotꞌe, ꞌalha Jesus ꞌen Christ, Yakꞌusda buYeꞌ, ꞌen ꞌintꞌah. ꞌEt njan
nuhwhuba ꞌalha ꞌuhoontꞌah hoh ꞌilhuz wule be tsꞌúkhuna, ꞌi Jesus Christ
boozi bughaꞌ téhtꞌilh.

Jesus yughahoodulꞌeh lhookkaꞌ hutꞌen, ꞌet doochahhubunalhhaínya

21 Njan hoh tuneꞌwhustꞌen hukwꞌelhꞌaz, doochah Jesus yugha
hoodulꞌeh ꞌen hubunalh haínya. Bun kꞌut ꞌet Tiberias huwhútni,

ꞌet ꞌuja.a ꞌInkꞌez ndiz naꞌa hubunalh haínya hoh 2Simon Peter, Thomas
ꞌutꞌudánda,Nathanael, ꞌenkeyahCanaGalileeyunkꞌutwhuzꞌai, ꞌetwhutꞌen,
Zebedee buyeꞌkah chah, ꞌinkꞌez ꞌuyoon nanah Jesus yugha hoodulꞌeh chah,
ꞌen tsꞌiyannah ꞌilho hudelhtsꞌi hoh 3 ꞌet Simon Peter ndobúlhni, “Lhook
kaꞌ testꞌilh.” ꞌEt ꞌuhiyulhni, “Wheni chah nyulh tsꞌutoodelh.” ꞌEt ꞌahoh
tsꞌi cho be hándel. ꞌUlhꞌek ndúhoolhyez hoh teꞌhuzdla, ꞌet whuntsꞌih ꞌaw
chaꞌhílooh.

4 ꞌOmbundada sa haínꞌai hoh Jesus taba siyin hitelhꞌen, ꞌet whuntsꞌih
ndunnah yugha hoodulꞌeh ꞌaw Jesus ꞌen ꞌintꞌah tꞌéhonízun.

5 ꞌEt Jesus ndobúlhni, “Suzkehb ꞌaw ih chaꞌáhlooh?” “Hoolah,” hiyulhni.

a 21:1 Ndi bun kꞌut Galilee chah hiyúlhni. b 21:5 Hoh da hubutah whuz naꞌa
lhkꞌehudutsiꞌ bulh yahalhtuk.

6 ꞌEt ndobúlhni, “Nuhlhoombil tsꞌi bugha nalhnih tsꞌih tailhkat, ꞌet sih

be ꞌóohlooh.” ꞌEt whuz tahiyalhkat, lhook whuz lhai huzdlooh kꞌet, ꞌaw
lhoombil hanahíyoolelh ghaítꞌah.

7 ꞌEt ndun ꞌilhunuh Jesus kꞌus yúkꞌensiꞌ, ꞌen Peter ꞌuyúlhni, “NeMoodihti
ꞌutꞌen.” ꞌEt neMoodihti ꞌutꞌen ni Peter yudántsꞌo hoh soo ꞌa cho yooꞌaz
tsꞌih ye usda ꞌi yé nallhah, ꞌankwꞌus ꞌustꞌet ꞌintꞌah ínle ꞌet, ꞌinkꞌez bun
kꞌut tooz tállhah. 8 ꞌAw taba howu nilhdza ilah ꞌuhutꞌen, lanezi ꞌonus
ꞌat lanezi (200) negan ghúztunih batꞌen ꞌuwhuldzuh. ꞌEt ndunnah yugha
hoodulꞌeh tsꞌiyaz be hándel ꞌinkꞌez lhoombilh lhook tubulh toot hiyégus
hoh yahíyulhdlat. 9Yanahúsduki hoh taba kwunyaz dézkꞌun ꞌinkꞌez lhook
bukꞌut ꞌíntꞌah ꞌinkꞌez lhes chah ꞌet saꞌai hotelhꞌen.

10 ꞌEt Jesus ndobúlhni, “Nyooz lhook suhlooh ꞌi bulah ndéz ahlelh.”
11 ꞌEt Simon Peter tsꞌi yenya, ꞌinkꞌez lhoombilh taba yáyuzguz. Lhook

soo ncha ꞌi zeh dezbun, 153 uneltsꞌuk. Tube lhai ꞌinkꞌez undaz, ꞌet
whuntsꞌih lhoombilh ꞌaw kꞌuchaíchꞌulh. 12 ꞌEt Jesus ndobúlhni, “Anih,
njan naꞌahtꞌalh.” Hiyéntsaz hoh ꞌaw ꞌilhunuh whuntsꞌih ndan ꞌintꞌah
hukwa chahiyoodulhkut, ꞌuda tꞌehonínzun neMoodihti ꞌen ꞌintꞌah ꞌet
huwa. 13 Jesus ꞌet ninínya, lhes yílhchoot ꞌinkꞌez hubugha íniꞌai. ꞌEt
whuz naꞌa zeh lhook chah hubugha íninla. 14 ꞌAw ꞌet yaidla tah dinadija
whutsꞌun, whulh tat Jesus yugha hoodulꞌeh hubunalh hainya.

15 ꞌAw ꞌet naꞌhetꞌal hukwꞌelhꞌaz, Jesus, Simon Peter yoodulhkut, “Simon
Jonas buyeꞌ, ndunnah, ꞌen huba degha nús ih skꞌeinsiꞌ?” ꞌEt Peter ndi
yúlhni, “A sMoodihti, nyunchꞌoh tꞌéwhunínzun nkꞌesiꞌ ꞌen usdli.” “Et tꞌeh
susheepyaz hube ꞌolhꞌalh,” yúlhni.

16Doochah zeh whulh nat yoodulhkut, “Simon Jonas buyeꞌ, skꞌeinsiꞌ
ih?” ꞌEt Peter ndi yúlhni, “A sMoodihti, nyunchꞌoh tꞌéwhunínzun nkꞌesiꞌ
usdli.” “Et tꞌeh susheep hubughonle,” yúlhni.

17Whulh ta kꞌan yoodulhkut, “Simon Jonas buyeꞌ ꞌalha ih skꞌensiꞌ ꞌen
inli?” ꞌEt Peter tube buba dzuh suli, Jesus whulh tat yoodulhkut hoh ndi
yúlhni, “Skꞌensiꞌ inli ih?” ndi yúlhni. ꞌEt Peter ndi yúlhni, “SMoodihti,
nyunchꞌoh tsꞌiyaintsuk tꞌéwhúnínzun. ꞌInkꞌez nyunchꞌoh tꞌéwhunínzun
nkꞌensiꞌ ꞌen usdli.” ꞌEt doochah Jesus ndi yúlhni, “Susheep hube ꞌilhꞌalh!

18Soo tsꞌahꞌun naꞌa nyudúsni, soo chilh inli da soo cho soo nadintꞌih
ꞌinkꞌez ntsꞌe hukwaꞌninzun teh ninya inle. ꞌEt whuntsꞌih hoonyan sinli
tꞌeh, nla nusnidelnik ꞌinkꞌez ꞌuyoon dune nla yeꞌdínguz, ꞌi tꞌaz ntsꞌe hukwa
chaꞌnínzun, hoh teh whuntsꞌih ninyutélhte,” yulhni. 19 ꞌEt Jesus ndiyulhni

hoh ntsꞌenaꞌa datétsah whuz naꞌa Moodihti yudutélhti, ꞌet wheínulhtun
hoh ꞌutni. ꞌEt ndi dani hukwꞌelhꞌaz ꞌet huwa, “Sunanyalh,” yúlhni.

20 ꞌEt Peter ꞌawh nadelhúꞌa hoh ndun Jesus kꞌus yúkꞌensiꞌ, ꞌen ꞌuja
ꞌudekꞌelhꞌaz naꞌhútꞌalh yutsꞌun leꞌuja ꞌinkꞌez yoodulhkut, “SMoodihti, ndan
ꞌuténilh nyeꞌóotekulh?” 21Peter yaꞌen hoh Jesus ndi yúlhni, “SMoodihti,
ndun ꞌen do daténilh?”

22 ꞌEt Jesus ndi yúlhni, “Whusanátesdalh whutsꞌun ꞌet khóona
hukwaꞌnuszuntꞌeh,nyunmbachaꞌhóotꞌah. ꞌEtnyunsunanyalh.”23Ndunnah
lhulhutsinkah suli ꞌet ndi khunek Jesus ye yátelhtuk ꞌi tsꞌiyawh hubutah
nidéltsꞌut, ndun Jesus yukꞌensiꞌ ꞌaw dachatésa. ꞌEt whuntsꞌih Jesus Peter
ꞌaw chidínil ndun ꞌen ꞌaw dachatésa. ꞌAntsꞌih yúlhni, “Whusanatésdalh
whutsꞌun ꞌet ꞌen khóona hukwaꞌnuszun tꞌeh, nyun mba chaꞌhóotꞌah?”

24 ꞌEt ndun yugha hoodulꞌeh, ndun Jesus degha nus yukꞌensiꞌ, ꞌen
ꞌudani njan howu yailhtuk ꞌinkꞌez ꞌukꞌeꞌánguz ꞌinkꞌez daja dani soo ꞌalha
ꞌuhoontꞌah ꞌet tꞌétsꞌonínzun.

25 ꞌOnus ꞌun chah tube lhat Jesus neꞌústꞌen. ꞌEt hubugha tsꞌiyawh
ꞌukꞌeꞌánguz tꞌeh, dustlꞌus lhai kꞌet ndi yun kꞌut ꞌet whuntsꞌih ꞌaw soo
chaꞌhoolcho wule tꞌah ꞌet telalh wheni núszun. ꞌEt ndoh honeh.

(Acts)

Luke, ndun Theophilus dahooja yulhni

1 Sulh dune Theophilus, dahooja. ꞌUdechoo khunek ꞌukꞌuneꞌúsduguz,
ꞌi ꞌukꞌuneꞌzíguz, ꞌi Jesus ntsꞌoh tuneꞌústꞌen ꞌinkꞌez nehodulhꞌeh ꞌet

hubugha ndet bube ꞌutꞌen wheꞌyudilhꞌen, 2 ꞌinkꞌez ndet dzin nduk yakꞌuz
whenája ꞌet whutsꞌun. ꞌEt nduk yakꞌuz nateltelh whutsuh, ndunnah
dune whelꞌa hubulhtsi, ꞌen Ndoni bugha huba nahezya. 3 Jesus dazsai
hukwꞌélhꞌaz dit lanezi (40) dzin ndoohoolyez lhat hoh hubunalhtsꞌet
nusiya, ꞌet whuz naꞌa ꞌalha khuna ꞌaw whutsꞌu hoodódlai ghaítꞌah.
Hinilhꞌen ꞌinkꞌez Yakꞌusda dune kꞌúneꞌ bulꞌen hubugha hubulh yálhtuk.

Ndoni butsꞌuyoosdzi
4 ꞌEt ꞌilhoh hudelhtsꞌi, Jesus khúnek bughuniniꞌai hoh ndobúlhni,

“Jerusalem huwu toohdelh gunih! SeꞌaBá ye nuhwhutsꞌun náhezya, ꞌi
huba oolhꞌi. Ndai nuhgha tetꞌalh, ꞌi bugha ꞌún whudusni inle. 5 John dune
too be ꞌulhꞌen, ꞌen too, ꞌi be too beꞌ ꞌun whulhꞌen inle, ꞌet whuntsꞌih ꞌaw
lhadzin ilah inle tꞌeh, seꞌaBá Ndoni nuhtsꞌuh tlꞌaiduteꞌalh ꞌinkꞌez ꞌen be
too be ꞌun whutelilh,” hubúlhni.

6 ꞌEt huwa whelꞌa ꞌen Jesus teh ꞌilhunahuwésdel hoh ꞌet Jesus
hiyoodulhkut, “NeMoodihti, ꞌaw ꞌet ihwhusahónzut Israel hubutsꞌuhainzut
doochah zeh buyun kꞌut nahutedleh?”

7 ꞌEt Jesus ndobúlhni, “Ntsꞌoh tꞌeh ꞌuwhuténilh, ꞌaw nuhwheni
ntꞌeoonohzin huba chaꞌhóotꞌah. SeꞌaBá, ꞌen zeh ntꞌeooninzun. 8 ꞌEt
whuntsꞌih Ndoni nuhyudéltsꞌut tꞌeh, soo nuhdzi ulhtus hoh Jerusalem ꞌet
si suba dune whunulhtun tehle, Judea yun kꞌut nduhóolcho, Samaria yun
kꞌut, ꞌinkꞌez ndi yun kꞌut nduhóolcho chah,” hubúlhni.

416

Jesus Christ yakꞌuz whenája
9 ꞌEt ndi yughu yaílhtuk hoh, ꞌaw ꞌet nduk yakꞌuz whenája. ꞌAw ꞌet

hinilhꞌen hoh, kwꞌus yuh tsꞌih hoolah suli.
10 ꞌEt ꞌawhuz nduk yakꞌuz tsꞌih hikaitésꞌen hoh khunyaz nanah dune

lheyul ꞌi be dune hinli hubuzih hube hóodiltsai. 11 “Galilee whutꞌen, di ka
ꞌet nudelhúya ꞌinkꞌez ndukyaz tsꞌih whunulhꞌen? Ndun Jesus nduk yakꞌuz
tsꞌih nuhwhughu whenája kꞌan nulhꞌen nduk yakꞌuz whenája, whuz naꞌa
zeh whusanátedalh,” hubuhútni.

Tenahudutedli huba ꞌet ꞌilhohowudulh
12 ꞌEt whelꞌa ꞌen dzulh Olive hiyúlhni, ꞌi hiye nádidel hoh Jerusalem

tsꞌih lhgha hudindel keyahwhutsꞌun dzuh nilhdza ꞌuhoontꞌah. 13 Jerusalem
tsꞌih lhgha hudindel hoh, ꞌahoh nduk koo huwhutꞌi danáhundel. Peter,
John, James ꞌinkꞌez Andrew, Philip ꞌinkꞌez Thomas, Bartholomew ꞌinkꞌez
Matthew, James Alphaeus buyeꞌ, Simon Lizwif ba huwu daóoditꞌah, ꞌinkꞌez
Judas James buyeꞌ, ꞌen ꞌet koo húdelhtsꞌi. 14 ꞌAhoolhyez ꞌilhunahuwudulh
tenahudutedli hukwa. Tsꞌekoo bulh chah, Jesus bulhutsinkah, ꞌinkꞌez Mary
beꞌama chah, tsꞌiyawh tenahududli.

Judas yukꞌenádeja
15 ꞌEt hoh da dzin yugha hodilꞌe ꞌilhohuwezdel (ꞌilho 120 ꞌuhutꞌen

dune). ꞌEn hubutah Peter hubulh yatélhtuk ka didinya, 16 ꞌinkꞌez ndobúlhni,
“Sulhutsinkah ndi Yakꞌusda bughunek ꞌukꞌuneꞌúsduguz, ꞌi ꞌet lhaóodoneh
hubaꞌ hoontꞌah. Ndet David hóꞌen Ndoni ꞌen bugha Judas datenilh ꞌet
yughu yalhtuk. Judas ꞌen hobunelhtan hoh, hoh da Lizwif Jesus hiyílhchoot
inle. 17 ꞌEn chah nelh ꞌóotꞌen ka ꞌutuhaílhti inle. ꞌEt huwa Judas wheni
nekꞌunaꞌa en chah whelꞌa inle.”

18 (Ndi sooneya Judas bugha ínenkat tintaꞌ ꞌantꞌen ꞌet huwa ꞌi be yun
lhadíntꞌah, ꞌi yeꞌonket. ꞌEt Judas nadelduz ꞌinkꞌez buyustꞌe ndulhcho bé
buyáh hawheltal. 19 Jerusalem whutꞌen tsꞌiyawh whulh ꞌúhudantsꞌo ꞌet
nahahoozi “Akeldama” huwhútni. ꞌI khunek, “Uskai Yun” ni hoh ꞌutni.

20Peter ꞌet chah ndutni, “Yakꞌusda bughunek ꞌukꞌuneꞌuzguz, ꞌi kꞌut
‘Shun’ hiyúlhni, ꞌi ndutni,)

‘Bukoo ꞌaw dune chahóotꞌih hóle.’

ꞌInkꞌez chah ndutni,
‘Bube ꞌutꞌen kꞌah ꞌuyoon yukꞌe nadóoja.’

21,22Et huwa ꞌuyoon netaóoya Jesus Christ dinadija hubugha nela
tsꞌahꞌun ꞌudooni ka. Ndun dune ꞌutaháztelhtelh, ꞌen ꞌahoolhyez huba nelh
ꞌétꞌen inle, ꞌen ꞌuztelilh. ꞌUdechoo Jesus neMoodihti nelh tezya da ꞌet
whutsꞌun, ꞌet ndet John dune too be ꞌulhꞌen too béꞌ yinla da ꞌinkꞌez nduk
yakꞌuz negho whenája ꞌet whutsꞌun.”

23Hukwꞌelhꞌaz Peter budáni, ꞌet nanah dune ꞌutahaóobahalhti. ꞌIlhunuh
Joseph ꞌen Barsabbas hiyúlhni, Justus chah hiyúlhni. ꞌInkꞌez Matthias
hiyúlhni ꞌen cha. 24 ꞌEt tenahedudli hoh nduhútni, “NeMoodihti nyun
tsꞌiyannah dune hubudziyuh téoonínzun. ꞌEt huwa whunénilhtun kꞌus
ndan ꞌen neba ꞌutuhaílhti. 25 Judas tintaꞌ ꞌantꞌen hoh huba ꞌintꞌah tsꞌih
wheínya, ꞌet huwa ndan yukꞌenádutedalh, ꞌen whelꞌa whunénilhtun ndan
simba ꞌutsꞌooleh.” 26 ꞌEt nahúltꞌah huboozi tse kꞌehanguz ꞌinkꞌez ꞌun
hinduntelhmul, kꞌus ndan boozi nduk nádelhtsꞌut, ꞌen ꞌutahaitelhtelh.
ꞌInkꞌezMatthias ꞌenwhelꞌa ꞌen lanezi ꞌonus ꞌat ꞌilhunuh hinli hoh butanínya.

Ndoni huba ꞌálhaꞌ hoontꞌah hubuyídeltsꞌut

2 ꞌEt Lizwif budzenis whucho, Pentecosta huwhútni, whusawhéltsꞌut
hoh tsꞌiyannah Jesus huba ꞌalhaꞌ hoontꞌah ꞌilhunuh bukoo hudelhtsꞌi.

2Khunyaz nduk yatꞌah tsꞌih ꞌuhuduztsꞌai, ꞌantsꞌih nilhtsꞌi cho deltsꞌulh
liꞌwhutni. ꞌInkꞌez nyo koo hudelhtsꞌi nduhóolhcho ꞌuwhutni. 3 ꞌInkꞌez
ꞌantsꞌih kwun liꞌintꞌah, ꞌi hitelhꞌen ꞌinkꞌez lhawh tezkat hoh koo hudelhtsꞌi
lhukꞌinli hoh hubukꞌédinkat. 4 ꞌEt hudelhtsꞌi tsꞌiyawh Ndoni hubuyídeltsꞌut
ꞌinkꞌez khunek whutsuh da tꞌehinízun, ꞌi be yawhehúnilhtuk, ꞌet Ndoni
bugha óoniꞌai ꞌet ndadooni ka.

5 ꞌAw ꞌet lhanah Lizwif, Yakꞌusda hínedulh hinli Jerusalem húdelhtsꞌi
nilhdza keyah tsꞌih hahándel. 6 ꞌEt keyah whutꞌen ꞌantsꞌih whudutni ꞌet
ꞌuhudántsꞌo ka, hoh tsꞌiyawh lhelhtsꞌun keyah whutꞌen bughunek be
hubulh yawhehúnilhtuk, tube huba hooncha hoh. 7,8Huba hooncha kꞌet
lhtꞌah ꞌulhahudutni, “Ntsꞌenaꞌa ꞌuwhutétꞌilh? Ndunnah Galilee whutꞌen
lheꞌhutni nekꞌeyáhulhtuk wheni nekꞌunaꞌa hubuzditsꞌo,” hutni. 9 “Wheni
a 2:1 Njan dzin dakelh kꞌunaꞌa, Ndoni dzin huwhútni. Hoh da Lizwif budzenis whuti ꞌi
haꞌnukat dzin huwhútni.

Parthia, Media, ꞌinkꞌez Elam whutꞌen tsꞌinli. Mesopotamia whutsꞌun,
Judea ꞌinkꞌez Cappadocia whutꞌen chah tsꞌinli. Pontus whutsꞌun, ꞌinkꞌez
Asia tsꞌih hatsꞌandel chah tsꞌinli. 10Phrygia whutsꞌun, ꞌinkꞌez Pamphylia
whutꞌen chah tsꞌinli. ꞌEt Egypt whutsꞌun, ꞌinkꞌez Lybia whunat Cyrene
whuzih whutꞌen chah, bulunah chah Rome tsꞌih hatsꞌándel. 11 ꞌIlho Lizwif
ꞌinkꞌez ꞌudun yun kꞌut whutꞌen, ndan Lizwif tsꞌih nalhéya, netah bulunah
chah Crete ꞌinkꞌez Arabia tsꞌih hatsꞌandel tsꞌinli. ꞌEt whuntsꞌih dahóolcho
ꞌi be Yakꞌusda neꞌústꞌen, ꞌet nduhóolcho hoh whenichꞌoh neghunek
kꞌunaꞌa, whuz naꞌa hubuzditsꞌo,” ꞌuhutni. 12Bugha hanéꞌnesjoot ꞌinkꞌez
ꞌuhootꞌe tsꞌih hoolah hoh tsꞌiyawh lhahóodulkut, “Dawhútenilh hoh simba
ꞌuwhutni?” lhahudutni.

13 ꞌEt ꞌuyoon, ꞌen Jesus huba ꞌalhaꞌ ꞌintꞌah ghuhedloh, “Ndunnah dune
yatahunatnai,” hoꞌ hutni hubuhútni.

Peter, ndunnah Lizwif hubulh yálhtuk
14 ꞌEt Peter whelꞌa ꞌen hubutah didinya ꞌinkꞌez ꞌilhohuwezdel hubulh

whenduniltul, “Judea dune ꞌinkꞌez nuhwheni Jerusalem whutꞌen chah
tsꞌiyawh soo soozélhtsꞌai, ꞌet nuhwhudóosni dáhooja njan ꞌet hubugha.
15Ndunnah dune ꞌaw tachahunítnai nuhwheni ndunáhzun whuntsꞌih,
ꞌinkꞌez kꞌan tsꞌiyai dzetniz whutsuh 9:00 ꞌuhunetꞌoh ꞌuhoontꞌah. 16 ꞌEt
hoontsꞌi njan dawhútꞌen, ꞌet ndun Yakꞌusda ba nus whunilhꞌen Joel, ꞌen
huwu yailhtuk hoh ndutni,

17 ‘ꞌUdekꞌelhꞌaz dzin whusahónzut teh Ntsꞌenaꞌa kꞌan dune
tsꞌinli ꞌustlꞌeꞌ ꞌuhóoja tꞌeh, ni Yakꞌusda,

ꞌet sih suyeghah si sugha ꞌen tsꞌiyannah dune yudutéltsꞌulh.
Nuhwhuzkehkah nus daóotenilh ꞌet huwu yahutelhtuk.

Nuhchilhkah chah hubenghun newhúltsꞌuk tꞌehontézin.
Nuhduneti ꞌen chah nahútes hoh tꞌehontezeh.

18 ꞌInkꞌez hoh tꞌeh ndunnah suba ꞌuhutꞌen,
dune, ꞌinkꞌez tsꞌekoo chah tsꞌiyawh suyeghah si sugha

ꞌen buyeíduteltsꞌulh, ꞌet huwa ꞌen chah nus
dawhútenilh huwu yahutelhtuk.

19Ndukyaz ꞌinkꞌez ndi yun kꞌut chah huwa ꞌétꞌen tunéꞌwhutetꞌen.
ꞌEt ꞌuskai, ꞌinkꞌez kwun chah,
ꞌinkꞌez lhut lhai chah whutéleh.

20Sa chah tsahólhgus tele,

ꞌinkꞌez ꞌulhꞌek ooza chah ꞌuskai tele,
ndet whéwhunujut ꞌinkꞌez whudézti dzin neMoodihti

whusatéyalh ꞌet whutsuh ꞌuwhuténilh.
21 ꞌEt ndet whusahónzut, ꞌet whusawhúteltsꞌulh ndan neMoodihti

hudutejih hitsꞌu hukwa ꞌuhutni, ꞌen hudutejih.’”
22Peter ꞌet chah ndutni, “Nuhwheni ndun Israel hubutsꞌuháhzut,

sughunek soo cho oozolhtsꞌai, Jesus, ꞌen Nazareth whutꞌen, Yakꞌusda
nuhtsꞌítelhꞌa, ꞌenYakꞌusdabughahuwa ꞌétꞌen tuneꞌútꞌen, ꞌethohwhunélhtan
njan nuhtah ꞌuhootꞌen ꞌinkꞌez nuhwheni chah soo cho tꞌewhunáhzun.
23Yakꞌusdananínezut ꞌinkꞌez ꞌuda tꞌeooninzun, ꞌi be ꞌudaJesusnuhtlꞌatéltelh
niwhuniꞌai. Nuhwheni nuhgha lubeshi ꞌulhꞌen Jesus lhdulalhgus kꞌut
whehídunilhtꞌo, ꞌet hoh sélhghi. 24 ꞌEn Yakꞌusda ninaidilhti. Be datsꞌútsaih,
ꞌi yuchꞌaꞌ nilhde, ꞌaw ꞌilhuz daootsah huba chaꞌhóotꞌah ꞌet huwa. 25 ꞌEt
ꞌuda David yughu yailhtuk ínle hoh ndutni,

‘ꞌAhoolhyez neMoodihti sunen ba nulhꞌen.
Nalhnih tsꞌih sunen ba siyin dzuh noszut whuchꞌa.

26 ꞌEt huwa ꞌahoolhyez sudzi hóontꞌi, ꞌinkꞌez whunénik
bulh chah yalhtuk,

ꞌinkꞌez si ꞌastlꞌiyaz yinkak sída.
Datésah tꞌeh ꞌaw whenoolhújut ghaítꞌah.

27 ꞌEt hoh naootnilh keyah si suzul ꞌaw ꞌet neóolhtelh
ghaítꞌah ꞌinkꞌez ndunnah Yakꞌusda beꞌildzun,
ꞌen ꞌaw buyustꞌe wulhjut ghaítꞌah.

28 ꞌIlhuz khutesnalh, ꞌet whusunelhtan.
Sulh ꞌíntꞌah ꞌet huwa hoonústꞌi sutalhtsilh.’”

29Peter ꞌonus ꞌun chah ndutni, “Sulh dune ꞌinkꞌez sulh ꞌintꞌah David
netsuhdakeyahwhuduchununli, ꞌenbughatsꞌahꞌunnaꞌawhunwhunoolhtun
hukwaꞌnuszun. David dazsai ꞌinkꞌez ꞌuhíyalhti ꞌinkꞌez butsꞌun kꞌut ꞌawhuz
nezih whuzꞌai. 30 ꞌEn Yakꞌusda ba nus whúnilhꞌen ꞌintꞌah ꞌinkꞌez Yakꞌusda
ye yútsꞌu nahezya tꞌeinínzun. ꞌInkꞌez Yakꞌusda yuba niwhuniꞌai hoꞌ yulhni,
‘David butsꞌuhaínzut, ꞌen ꞌilhudzin David kꞌunaꞌa bukwꞌutsꞌuzda cho dezti,
ꞌi kꞌutedalh,’ ꞌen Christ ꞌintꞌah. 31David nus hóꞌen hoh Christ dinadutédalh
ꞌet huwi yailhtuk hoh ndutni,

‘Yaidla tah ꞌaw ꞌet neyóolhtelh ghaítꞌah, buyustꞌe chah
ꞌaw wulhjut ghaítꞌah.’

32 ꞌEt ndun Jesus ꞌen dazsai hoh Yakꞌusda nahighilhna inle ꞌinkꞌez wheni

bugha hoodulꞌeh tsꞌiyawh khuna hoh tsꞌaꞌen ꞌet huwa. ꞌAlha nakhítna
tꞌetsꞌonínzun. 33Nduk yakꞌuz degha nus whudézti, ꞌet Yakꞌusda bunalhnih
tsꞌih natlꞌaidalhda ꞌinkꞌez netsꞌúyoozi, ꞌi bugha Yakꞌusda buYeꞌ yutlꞌahóꞌai.
ꞌEt ꞌen Ndoni netsꞌítelhꞌa ꞌinkꞌez neyudéltsꞌut. ꞌInkꞌez ꞌalhaꞌ ꞌintꞌah kꞌan
dzin ndi ꞌi oozelhtsꞌai ꞌinkꞌez nulhꞌen. 34 ꞌAw David yakꞌuz nuchaiyal, ꞌet
whuntsꞌih njan ndutni,

‘Moodihti ꞌen suMoodihti ꞌet ndiyulhni,
“Njan nalhnih tsꞌih sughu sinda,

35ndet nchꞌahudetni, ꞌen hubuchꞌaꞌnilhde hukwꞌélhꞌaz
ꞌet ꞌilhuz bumoodih onle.”’

36 ꞌEt huwa nuhwheni Israel butsꞌuháhzut, tsꞌahꞌun nuhwhudúsni, ꞌalhaꞌ
ndun Jesus lhdulalhgus kꞌut yunduniltꞌo, Yakꞌusda, ꞌen Moodihti ꞌinkꞌez
Christ chah yulhtsi.”

37 ꞌEt Peter hidántsꞌo hoh soo tsꞌahꞌun budzi tꞌaígheznai. ꞌEt Peter
ꞌinkꞌez ꞌuyoon whelꞌa ꞌen bulh hubuhoodulhkut, “Nelhutsinkah, Peter
nedani hubugha dáztenilh?”

38 ꞌEt Peter ndobúlhni, “Ilhunah ahli nuhwhulubeshi whuchꞌa
nuhwhubeni nahadunoohlelh ꞌinkꞌez Jesus Christ boozi bugha too be
ꞌahneh. ꞌEt nuhwhulubeshi nunaꞌdoodeh ꞌinkꞌez Ndoni nuhyudóoltsꞌit.
39Ndunnah Yakꞌusda neMoodihti bukaꞌdutenilh, ꞌilhunah ahli hoh Ndoni
nuhtsꞌú yoozi inle, nuwhuzkeh chah ꞌinkꞌez nilhza yun kꞌut whutꞌen, ꞌen
whuntsꞌih.”

40 ꞌEt Peter sa hoh hubulh yaílhtuk ꞌinkꞌez huba nus whúnilhtꞌuk ꞌinkꞌez
ndobúlhni, “Ududulhúyis! Ndunnah ntsiꞌ hubuchꞌa nalhúꞌah, ꞌinkꞌez
hubulh áhtꞌen ilah, Yakꞌusda dzuh nobutelhdeh hoꞌ hoontꞌah.” 41Lhanah
huhóontꞌi hoh highunek hiyílhchoot ꞌinkꞌez too beꞌ hulya. 3,000 batꞌen
ꞌuhintꞌah, ꞌen hubutaoobuninla.

42 ꞌAhoolhyez ꞌilhuhowudulh, ꞌinkꞌez whelꞌa ꞌen hubuhoodulhꞌeh.
Tsꞌiyawh ꞌilho lhulh ꞌuhutꞌen. ꞌInkꞌez ꞌudekꞌelhꞌaz hulhgha naꞌhetꞌal hoh
whunahulnih ka lhulaꞌuhutꞌalh ꞌinkꞌez ꞌilho tenahududli.

Ntsꞌenaꞌa huba ꞌalhaꞌ hoontꞌah yinkak hudelhtsꞌi
43 ꞌEt whelꞌa ꞌen huwa ꞌétꞌen tunéꞌhustꞌen ꞌet hoh ꞌonus nus tsꞌiyannah

nujut hubudankut. 44Huba ꞌalhaꞌ hoontꞌah tsꞌiyawh ꞌilho nuhúdelh ꞌinkꞌez

hiyitꞌi, ꞌi tsꞌiyawh hiyélhulaꞌdutꞌen. 45 ꞌIlhunuh yitꞌi, ꞌi be ꞌóokuk tꞌeh, ꞌi
tsꞌiyannah ndunnah ꞌen ndai hiye dunidzit, ꞌen sooneya hubutuninunih.
46Lizwif hubuluglez whucho ꞌet dzin totsuk ꞌilhuhowudulh. Koo ꞌet ꞌilho
budzi únzoo ꞌinkꞌez huhóontꞌi hoh lhula naꞌhutꞌalh. 47 ꞌEt ndunnah huba
ꞌalhaꞌ hoontꞌah Yakꞌusda ba whudélhti, ꞌinkꞌez Jerusalem whutꞌen, ꞌen
chah butsꞌun hínzoo. Ndunnah hudujih, ꞌen neMoodihti dzin totsuk ꞌonus
nus ꞌuhuneltsuk hubulhtsi.

Peter ꞌinkꞌez John, ꞌen dune nuchásyah ꞌen soo náꞌyinla

3 ꞌEt ꞌilhudzin Peter ꞌinkꞌez John bulh dzetniz hukwꞌelhꞌaz, 3:00 batꞌen
ꞌuhúnetꞌoh, Lizwif hubuluglez whucho tsꞌih hutezꞌaz tenahududli

neóoninzut ꞌet wheni. 2Hukwuti hoonzoo huwhútni, ꞌet dune ꞌen whuzdli
whutsꞌun ꞌaw nuchásyah, ꞌen ꞌet ꞌusda. Dzin totsuk whuz nihiyukaih.
NdunnahLizwif hubuluglezwhucho tsꞌih tihúdulh ꞌen sooneyakahubutsꞌun
dátso. 3 ꞌEt Peter ꞌinkꞌez John bulh bukoo tsꞌih hútezꞌaz hoh hubutelhꞌen
ꞌinkꞌez hoonliyaz higha óoꞌalh ka butsꞌudátso. 4Soo cho hinilhꞌen hoh
Peter utni, “Nenilhꞌen!” yulhni. 5 ꞌEt hubunilhꞌen hoonli higha teꞌalh ka
hubutsꞌun tsi hooli.

6 ꞌEt Peter ꞌuyúlhni, “Aw silver ꞌinkꞌez gold ꞌi chah chasústꞌih, ꞌet
whuntsꞌih ndai ꞌustꞌi, ꞌi ngha tésꞌalh. Jesus Christ Nazareth whutꞌen
whelhtus ꞌinkꞌez boozi bugha didinyih ꞌinkꞌez ninya!” 7 ꞌInkꞌez Peter
ndun dune nuchásyah nalhnih tsꞌih yula ilhchoot ꞌinkꞌez didilhya ibulh
buke, bukechunah tubulh hoolhtus whuzdli. 8 ꞌAhoh didillhah ꞌinkꞌez
nádinya. ꞌEt Lizwif hubuluglez whucho tsꞌih hubulh tezꞌaz. Nuya hoh
nduk túllhuk chah ꞌutꞌen ꞌinkꞌez Yakꞌusda délhti. 9Tsꞌiyannah yunilhꞌen
nuya ꞌinkꞌez Yakꞌusda délhti. 10Ndun dune nuchásyah nahuyoolhútsꞌit ꞌet
Lizwif hubuluglez whucho hukwuti hoonzoo ꞌet ꞌusda, ꞌen ꞌintꞌah. Tube
huba honchoh suli! Ndun hinilhꞌen hoh tube huba hooncha.

Lizwif hubuluglez whucho tsꞌih Peter hubulh yálhtuk
11Peter, John bulh ꞌawhuz ndun dune soo naꞌyinla huboontun zeh

ꞌintꞌah hoh, dune tsꞌiyawh njan Solomon bughudáti bet huwhútni tsꞌih
whuz hubutsꞌun whehélghaz. 12 ꞌEt Peter hubunilhꞌen ꞌinkꞌez ndobúlhni,
“Nuhwheni Israel butsꞌuháhzut, di ka nenulhꞌen ꞌinkꞌez nuhwhuba wheꞌ



423 Whelꞌa ꞌEn Hubube ꞌUtꞌen Kꞌah 3
hoojah ih? ꞌAw nuwhenichꞌoh be tsꞌinzoo kꞌus be tsꞌílhtus ꞌi bugha
ilah ndun dune nuya natsꞌúlhtsi. 13Netsuh whudelhdzulh Abraham,
Isaac, ꞌinkꞌez Jacob lhanꞌun teh lhuzkehkah hinli hoh ꞌuhoontꞌah. ꞌInkꞌez
hubuYakꞌusda Jesus Christ yukꞌúneꞌustꞌen, ꞌen ncha yulhtsi ꞌinkꞌez yudélhti.
Lizwif howuhinli tlꞌahíyalhti. Pilate yulanadutetnih ꞌetwhuntsꞌih nuhwheni
buchꞌa nídehdel inle. 14 ꞌEn lubeshi bughuhoolah ꞌinkꞌez tsꞌahꞌun dune chah
unli, ꞌet whuntsꞌih buchꞌa nidehdel ꞌinkꞌez dune selhghi, ꞌen Pilate nuhtsꞌu
yúlanadootni butsꞌo húkwaꞌ dahni. 15 ꞌInkꞌez ndun ꞌilhuz be tsꞌukhutena
neghaíniꞌai, ꞌen ꞌahla sélhghi, ꞌet whuntsꞌih Yakꞌusda naootnilh keyah
ꞌet nahiyílhna, ꞌet njan nduhooja hoh newhuzneulhtan. 16 ꞌEt Jesus huba
ꞌalhaꞌ yintꞌah ꞌinkꞌez ndi yé ulhtus ꞌi bugha ndunnah dune soo ulhtus suli
hoh soo náꞌuja. ꞌEn ꞌintꞌah nilhꞌen. ꞌAlhaꞌ ꞌi be hoontꞌah ndun dune nuhbut
siyin, ꞌen Jesus huba ꞌalhaꞌ yintꞌah, ꞌet ꞌi be buyustꞌe ndulhcho hoh soo
naꞌuja.

17 ꞌInkꞌez sulhutsinkah tꞌenwhunúszun nuhwheni ꞌinkꞌez
kꞌuneꞌnuwhuhulꞌen chah Jesus dálhꞌen tꞌéoonuzúhzun, ꞌet huwa ꞌéhtꞌen.
18 ꞌEt ꞌuda hoh Yakꞌusda dani ꞌet ndunnah tsꞌiyannah Yakꞌusda be
nus whúnilhꞌen, ꞌet Christ dzuh nutezut, hutni. ꞌEt whuz naꞌa ꞌuhóoja
suli. 19 ꞌEt huwa nuhwhulubeshi whuchꞌa nuhwhubeni nahadunoohlelh,
ꞌinkꞌez Yakꞌusda butsꞌunaóolhuꞌah, ꞌaw ꞌet sih nuhwhulubeshi nuhwhuba
yunaꞌdoolhdeh. 20 ꞌEt teh Yakꞌusda Jesus Christ ꞌen chah nuhtsꞌítoolhꞌa.
Whutsuhwhudelhdzulh ꞌuda ꞌenyughanuhwhudáni inle. 21 ꞌEnndukyakꞌuz
ꞌet ꞌusda, ndet tsꞌiyaintsuk doochah soo náꞌwhutelelh nasdli ꞌet whutsꞌun.
ꞌUda huwu yuhalhtuk ínle. 22 ꞌAlha ꞌuda Moses ndutni inle, ‘Yakꞌusda
neMoodihti ꞌilhunuh Yakꞌusda be nus whúnilhꞌen si skꞌunaꞌa ꞌintꞌah, ꞌen
nuhtsꞌútelhꞌalh. Nuhkeyah ꞌilhunuh ꞌen ꞌutenilh. Daja nuhwhuduténilh
tsꞌiyawh oozólhtsꞌa. 23 ꞌInkꞌez ndunnah ndan Yakꞌusda be nus whúnilhꞌen
chahiyoozílhtsꞌai, ꞌen Yakꞌusda budune buchꞌa baninla, ꞌinkꞌez hoolah
hubutelhtsilh.’”

24 ꞌEt Peter ꞌonus ꞌun ndutni, “NdunnahYakꞌusda be nuswhúnilhꞌen ndet
ꞌuwhuténilh huwu yahalhtuk da, Samuel chah ꞌinkꞌez ꞌuyoon yukꞌélhꞌaz
khuna chah, tsꞌiyawh whuz naꞌa zeh ꞌuhutni inle. 25Nuhwheni chah
Yakꞌusda be nus whúnilhꞌen butsꞌuháhde ꞌinkꞌez ndai Yakꞌusda nuhtsuh
whudelhdzulh khunek huba lhaídinla, ꞌi nuhwheni chah nuhwhuba
ꞌintꞌah. Ndi khunek huba lhaídinla, ꞌi Abraham chah tlꞌadéltsꞌut inle hoh
Yakꞌusda, Abraham yulhni, ‘Ntsꞌu haínzut, ꞌen bugha dune ndi yun kꞌut

huba hoonzoo tele.’ 26 ꞌInkꞌez Yakꞌusda buYeꞌ Jesus, ꞌen dinaidilhti hoh
nuhwheni ꞌudechoo ꞌen nuhtsꞌú wheyalhꞌa. ꞌEt hoontsiꞌ ꞌi be túneꞌahtꞌen,
ꞌi whuchꞌa nanwhúninla. ꞌEt huwa Yakꞌusda Jesus ꞌudechoo nuhtsꞌítelhꞌa
hoh nuhwhuba hoonzoo wule ka.”

Peter ꞌinkꞌez John bulh nahéyelh ꞌen but nébanilhti

4 ꞌEt ꞌawhuz Peter, John bulh dune hubulh yahulhtuk hoh, ndunnah
nawhulnuk luglez whucho howuhinli bumoodih, ꞌinkꞌez Sadducee

hubuhútni chah, ꞌen hubugha nindel. 2Whutsꞌuhudutnik ndunnah whelꞌa
ꞌenJesusdazsai ꞌinkꞌezdinidija, ꞌethubughawhebuhodulhꞌeh. ꞌEthohyaidla
dinahudutédulh ꞌalhaꞌ hoontꞌah. 3 ꞌEt ꞌom bun whutsꞌun tsakꞌeoobuhaꞌai
ꞌaw ꞌet hulhgha tsꞌun yeꞌun whezulh ꞌet huwa. 4 ꞌEt whuntsꞌih lhanah
hubudántsꞌo Jesus dazsai ꞌinkꞌez dinidija huba ꞌalhaꞌ hoontꞌah suli. ꞌAw
ꞌet ꞌilho huba ꞌálhaꞌ hoontꞌah 5,000 batꞌen huzdli.

5 ꞌAw ꞌet ꞌom bun dzin ndunnah Lizwif kꞌuneꞌbuhulꞌen hubumoodih,
hubutsuh whúdelhdzulh, ꞌinkꞌez Moses beꞌ dustlꞌus ꞌukꞌununaꞌúsduguz
chah, ꞌen Jerusalem ꞌet ꞌilhúhowezdel. 6 ꞌInkꞌez náwhulnuk degha nus
dezti, Annas hiyúlhni, Caiphas, John, Alexander, ꞌinkꞌez náwhulnuk degha
nus dezti tsꞌah hahande, ꞌen chah, tsꞌiyawh Jerusalem ꞌet ꞌilhuhowezdel.
7Whelꞌa ꞌen ꞌinkꞌez ndun soo naꞌhuyinla, ꞌen chah hububut níboninla
ꞌinkꞌez hubuhoodulhkut “Dáhla hoh ahla? Ndai be úlhtus, ꞌi be ꞌahtꞌi?
Ndan boozi bugha ndun dune soo naꞌuhla?”

8Ndoni Peter ꞌonus nus ulhtus yulhtsi hoh ndobúlhni, “Israel budune
nuhwheni kꞌuneꞌbulhúꞌen ꞌinkꞌez hubutsuh whúdelhdzulh chah, 9ndun
dune nuchásyah, ꞌen ba ꞌutꞌen unzoo, ꞌi ꞌutsꞌínla, ꞌi ꞌinkꞌez datsꞌínla soo
náꞌtsꞌinla hoh, ꞌi kꞌan buka neoodulhkut. 10 ꞌEt huwanuhwheni ꞌinkꞌez Israel
hitsꞌuhainzut ꞌen soo cho tꞌeoonahzeh ndun, Jesus Nazareth whutꞌen, ꞌen
lhdulalhgus kꞌeílhti, ꞌen Yakꞌusda nahighílhna. ꞌEn boozi ꞌinkꞌez whélhtus
ꞌi be ndun nuchásyah, ꞌen soo náꞌtsꞌinla. 11 Jesus, ꞌen ꞌintꞌah Yakꞌusda beꞌ
dustlꞌus ꞌukꞌuneꞌúzguz, ꞌi kꞌut ndutni hoh bughi yatuk,

‘Nuhwheni koo ꞌuwhulhꞌen tse ꞌún dutelhꞌuz,
ꞌi ꞌuja degha nus tse tube buka daóoditꞌah, ꞌi suli.’

12Yinkak ndulhcho hoh Jesus Christ ꞌen bugha zeh uzdutejih. ꞌAw
ꞌuyoon yé ulhtus, ꞌi bugha uzdoojih ghaítꞌah. ꞌEt whuz naꞌa Yakꞌusda
neghaooniꞌai.”

13 ꞌEt naheyelh ꞌen tꞌehonínzun Peter ꞌinkꞌez John ꞌen ꞌantsꞌih hoh

dune, ꞌaw whechahodiꞌil ꞌuhintꞌah. ꞌAw chaníljut hoh yahulhtuk, ꞌet
huwa huba hooncha, ꞌinkꞌez tꞌehonanzin Jesus Christ hiyulh nusudel
hinli. 14Ndun nuchásyah soo náꞌuja ꞌinkꞌez Peter John bulh hubuzih
siyin hinilhꞌen hoh ꞌet huwa ꞌaw dája hudooni ghaítꞌah. 15 ꞌEt yatuk
bakoo tinábonilhꞌa ꞌinkꞌez hukwꞌunahuhúlhye. 16 ꞌInkꞌez lhahoodulkut,
“Ndunnah dune daóobuztelilh? Jerusalem whutꞌen tsꞌiyawh tꞌehonínzun
degha nus huwa ꞌétꞌen, ꞌet ꞌuhuhóonla. ꞌAw whutsꞌoozdódlai ghaítꞌah.
17 ꞌEt huwa ꞌaw ꞌonus ꞌun ꞌuyoon tꞌeoonoozeh whuchꞌa, ndunnah dune
tube cho bubeꞌ tsꞌoonolhjoot Jesus Christ boozi bugha ꞌaw ꞌonus ꞌun
ꞌuyoon dune bulh yáhoolhtuk gunih.”

18 ꞌEt hubukoo danáboninla ꞌinkꞌez hubuhútni, “Ntsꞌoh dáhoontꞌah ꞌet
whuntsꞌih, ꞌaw Jesus boozi bughi yaoolhtuk, kꞌus dune húhodoolhꞌeh
gunih!” 19 ꞌEt Peter, John bulh ꞌuhútni. “Nuhwhenichꞌoh hukwꞌununí
nulhzut, nuhkꞌunaꞌa tulih kꞌus Yakꞌusda bukꞌunaꞌa tulih ꞌuztenilh? Ndet
Yakꞌusda nalh tsꞌahꞌun ꞌuhoontꞌah? 20Ntsꞌenaꞌa tsꞌuhoꞌen ꞌinkꞌez whulh
ꞌuzdántsꞌo, ꞌaw ꞌi zeh huwu yalhtsꞌoolhtuk hubaꞌ hoontꞌah?”

21Nahéyilh ꞌen hubutsꞌun kꞌuchasne, ꞌi be doochah, “Jesus yughu
yaoolhtuk gunih!” hubuhútni, ꞌinkꞌez hubulanahudetnik. ꞌAw dzuh
nobuhoolhdzut hoolah, dune tsꞌiyannah Yakꞌusda ba hodélhti njan
dáhooja ꞌet huwa. 22Ndun dune huwa ꞌétꞌen ꞌi be soo náꞌhuyinla, ꞌen dit
lanezi (40) ꞌonus ꞌun be naoodezut hoꞌ ꞌintꞌah.

Huba ꞌalhaꞌ hoontꞌah hunooljut whuchꞌa ténahududli
23 ꞌAw ꞌetPeter, Johnbulhhubulanahudetnik ibulh,ndunnahnáwhulnuk

deghanus dezti ꞌinkꞌez hubutsuhwhudelhdzulh chah, ꞌet njandaoobuzdáni,
ꞌet hukwꞌunáhuwhulnuk. 24 ꞌEt ꞌuhudántsꞌo hoh tsꞌiyawh lhgha Yakꞌusda
tsꞌun tenawhehúndunidli, “NeMoodihti nyunYakꞌusda ꞌintꞌah tꞌétsꞌonínzun,
yaz, ndi yun, yatoo, ꞌinkꞌez bun kꞌut chah ínla, ꞌinkꞌez di bulh ꞌúhoonla,
ꞌi tubulh. 25Netsuh whudelhdzulh David nyeꞌustlen, Ndoni bugha mba
yalhtuk ínle hoh ndutni,

‘ꞌUdun yun kꞌut whutꞌen,
di ka whuske be honílchꞌe? Di ka ndunnah dune

Yakꞌusda chꞌa yahálhtuk?
26Ndi yun kꞌut hubudayi cho,

ꞌen chah lhahudutedughan wheni.

ꞌInkꞌez dune kꞌuneꞌnuwhuhulꞌen chah ꞌilhúhowezdel
Yakꞌusda ꞌinkꞌez buChrist,

ꞌen hichꞌa nidendel hoꞌ hutꞌen.’”
27 ꞌEt ꞌonus ꞌun tenahudedli hoh ꞌuhutni, “Et njan Jerusalem ꞌet Herod

ꞌinkꞌez Pontius Pilate bulh ꞌudun yun kꞌut whutꞌen chah, ꞌet Israel
hubutsꞌuhainzut ꞌen chah, tsꞌiyawh ꞌilhuhowezdel hoh ꞌalhaꞌ ꞌi be nYeꞌ
Jesus lubeshi bughoh hoolah, ꞌen buka tsi hóodli neba yulhtsi, ꞌen hichꞌa
nidendel ꞌet wheni. 28 ꞌEt ꞌuda be ilhtus, ꞌi ꞌinkꞌez nyeni be ndunínzun inle
hoh lhawhudinla. ꞌEt kꞌan ꞌet daóotenilh dini ínle, ꞌet whuz naꞌa ndunnah
ꞌilhuhowezdel nduwhútenilh. 29 ꞌEt huwa neMoodihti, neꞌhunoolhjoot,
kꞌan dzin hubóozelhtsꞌai ꞌinkꞌez ꞌaw chatsꞌuníljut hoh wheni, mbaꞌ tsꞌutꞌen,
nghunek unzoo, ꞌi be yatsꞌoolhtuk neghaooniꞌaih. 30 ꞌEt huwa neMoodihti,
be ílhtus ꞌi be dune soo naꞌinle ꞌinkꞌez nYeꞌ Jesus, lubeshi bughoh hoolah,
ꞌen boozi be úlhtus, ꞌi bugha tsꞌiyannah hubunalhtsꞌet hooncha ꞌinkꞌez
huwa ꞌétꞌen tuneꞌwhutꞌen hóle.”

31 ꞌAw ꞌet tenahudedli ꞌustlꞌeꞌ ꞌuhudéja hoh, nyoh ꞌilhúhowezdel
ndulhcho noghésnai ꞌinkꞌez Ndoni buyídeltsꞌut hoh ꞌaw chahuníljut hoh
Yakꞌusda bughunek ꞌi be hubulh yáwhehunilhtuk.

Huba ꞌalhaꞌ hoontꞌah ꞌilho lhulaꞌ hudutꞌen
32Huba ꞌalhaꞌ hoontꞌah ꞌilho tsꞌiyannah lhula hudutꞌen. ꞌAwhubeꞌildzun

hoolah. Ndai hiyetꞌi ꞌilho hiyéneꞌutꞌen. 33 ꞌAw chahuníljut hoh whelꞌa
ꞌen soo khunek ulhtus, ꞌi be, “alhaꞌ hoontꞌah hoh Jesus neMoodihti ꞌen
dinadija,” hutni, ꞌinkꞌez Yakꞌusda tube hubutsꞌun únzoo. 34 ꞌAw ꞌilhunuh
hubutah ye dunidzit hoolah. Ndunnah bukoo kꞌus yun lhadíntꞌah huyitꞌi,
wheꞌ honket, 35 ꞌet sooneya bugha yúltsꞌuk, ꞌi whelꞌa ꞌen hubutlꞌaihinudzih.
ꞌEt ndun ꞌen yedunidzuk ꞌen hubutlꞌáhíyudzih.

36 ꞌInkꞌez ꞌilhunuh dune, Joses hiyúlhni, ꞌen Levitea ꞌintꞌah, ꞌet Cyprus
whuzdli, ꞌen whelꞌa ꞌen “Barnabas” hiyúlhni, ndi boozi ꞌi, “En nedzi ulhtus
ilhꞌi,” ni hoh ꞌutni. 37 ꞌEn yun utꞌi, ꞌi be ꞌónket ꞌinkꞌez whelꞌa ꞌen hubutlꞌa
yándzai.

a 4:36 Barnabas, ndunnah ꞌilhunah ꞌintꞌah.

Ananias buꞌat Sapphira bulh dahútenilh ꞌet

5 ꞌEt whuntsꞌih ꞌilhunuh dune, Ananias hiyúlhni, ꞌinkꞌez buꞌat Sapphira
bulh yun hiyítꞌi, ꞌi hiyéꞌonket, 2 ꞌinkꞌez sooneya bulah dichꞌoh

duba yílhchoot. ꞌEt buꞌat chah tꞌeoonínzun. ꞌInkꞌez bulah ꞌi whelꞌa ꞌen
butlꞌayándzai, ꞌinkꞌez ndobúlhni, “Ndi sooneya ꞌi tsꞌiyawh ꞌintꞌah.”

3 ꞌEt Peter ꞌuyúlhni, “Et di ka Satan bukúneꞌtantꞌen hukwaꞌnizun? ꞌInkꞌez
lheꞌdini sooneya buluh ílhchoot ꞌinkꞌez Ndoni tsꞌun hontsꞌit? 4Ndi yun be
ꞌóotehkulh whutsuh nuhwheꞌildzun unli ínle. Be ꞌóhket hoh buzooneya ꞌi
chah nuhwheꞌildzun ꞌintꞌah. ꞌInkꞌez di ka ndzi yuh hoh njan tintaꞌ nintꞌen?
Yakꞌusda tsꞌun hontsꞌit ꞌaw dune tsꞌun ilah!”

5Soo Ananias whudántsꞌo ibulh, nadélduz ꞌinkꞌez dazsai. Ndunnah
whulhúdantsꞌo tube chowhehunelhújoot. 6Chilhkah ꞌen dahuníndel ꞌinkꞌez
buyustꞌe higháꞌ wezduz, tihinilhti, ꞌinkꞌez whuyéhiyalhti.a

7 ꞌEt tathukwꞌeꞌhooneztꞌobatꞌen inle, ꞌetbuꞌat ꞌawdáhooja tꞌechaoonízun
hoh danínya. 8 ꞌEt Peter ꞌuyúlhni, “Sudíni ndi sooneya, nki netlꞌayándzai,
ꞌi be ꞌóhket, ꞌi buzooneya, tsꞌiyawh tulih ꞌintꞌah?” “A, tsꞌiyawh ꞌintꞌah,”
yúlhni.

9 ꞌEt Peter ꞌuyúlhni, “Et di ka nki bulh Ndoni ólhdzih hukwaꞌahtꞌen?
Ndunnah chilhkah nki whuyéhiyalhti ndati hundelhúya, nyun chah whuz
naꞌa zeh tinanyotelhtelh!”

10 ꞌEt ꞌahoh ꞌen chah yubut náltsꞌut ꞌinkꞌez dazsai. Chilhkah dahuníndel
ꞌinkꞌez ꞌen chah dazsai hinilhꞌen. ꞌEt ꞌen chah tihinilhti ꞌinkꞌez buki
hizih whuyéhiyalhti. 11 ꞌEt huba ꞌalhaꞌ hoontꞌah ꞌinkꞌez ꞌuyoon dune
tubulh tsꞌiyawh hodántsꞌo hoh nujut cha ꞌi buke diltsꞌut degha nus
whéhunelhújoot.

Whelꞌa ꞌen huwa ꞌétꞌen tunéꞌhutꞌen
12 ꞌEt dune tah whelꞌa ꞌen lhat huwa ꞌétꞌen tunéꞌhutꞌen. Solomon budáti

bet huwhútni, ꞌet tsꞌiyannah huba ꞌalhaꞌ hoontꞌah whuz ꞌilhuhowezdel.
13Tsꞌiyannah soo hubughi yahalhtuk, ꞌet whuntsꞌih ꞌaw huba ꞌalhaꞌ
hoontꞌah ꞌuyoon dune hubutahoodelh ghaítꞌah, hubudélhti ꞌet huwa
whehíntsaz. 14 Jesus Christ huba ꞌalhaꞌ yintꞌah ꞌonus nus hulai suli, dune
chah ꞌinkꞌez tsꞌekoo chah. 15Whelꞌa ꞌen huwa ꞌétꞌen tunéꞌhutꞌen ꞌet huwa
a 5:6 ꞌEt whuz naꞌa hubukeyah nduhutja.



Whelꞌa ꞌEn Hubube ꞌUtꞌen Kꞌah 5 428
ti whuzih nduda hikꞌusútez ꞌi bulh tébuhulih, khun sih Peter hoh wheghah
uyalh tꞌeh, butsen ꞌi whuntsꞌih bukꞌut lhúyoltsꞌit. 16Lhanah hoh dune
Jerusalem whunat keyah whutꞌen, ꞌen chah whusahándel. Nduda chah
ꞌinkꞌez ntsiꞌ nudúdeh buyidélhtsꞌi ꞌen chah whusábuhule ꞌinkꞌez tsꞌiyawh
soo náꞌbuhulhꞌen.

Whelꞌa ꞌen dzuh nubuhulhdeh
17 ꞌAw ꞌet Lizwif náwhulnuk degha nus dezti, ꞌinkꞌez yutsꞌú dutnik, ꞌen

Sadducee hinli ꞌen whelꞌa ꞌen tube bugheꞌ hoolnih suli. 18 ꞌInkꞌez whelꞌa ꞌen
hubuhílhchoot ꞌinkꞌez dune tsakꞌedelhtsꞌi ꞌet tsakꞌebahanla. 19 ꞌEtwhuntsꞌih
ꞌet ꞌulhꞌek neMoodihti bulizas tsakꞌedelhtsꞌi daꞌduteztan, tinaóobuninla
ꞌinkꞌez obúlhni, 20 “Ahdulh ꞌinkꞌez Lizwif hubuluglez whucho nudelhúya
ꞌinkꞌez ndi kꞌan be tsꞌúkhuna, ꞌi bugha hubulh yálhtuk.”

21 ꞌEthidántsꞌohoh, sooyilhkai ꞌet Lizwifhubuluglezwhuchodahuníndel
ꞌinkꞌez ꞌaw ꞌet dune wheoobohódulhꞌeh.

ꞌEt Lizwif náwhulnuk degha nus dezti ꞌinkꞌez yutsꞌúh dutnik, ꞌen Lizwif
butsuh whúdelhdzulh, ꞌinkꞌez nahéyelh chah, bughúnahézya yahatelhtuk
hubugha. ꞌEt ꞌinkꞌez whelꞌa ꞌen tsakꞌedelhtsꞌi tsꞌih Israel hitsꞌuhaínzut ꞌen
bukuwhenábuhalhꞌa hububut nibatelelh ka.

22 ꞌEt whuz hunindel hoh whelꞌa ꞌen tsakꞌedelhtsꞌi ꞌen huhóolah
hotelhꞌen. ꞌEt nahéyelh butsꞌun náhundel ꞌinkꞌez ndo badáni, 23 “Dune
tsakꞌedelhtsꞌi tsꞌih lhghazdindel hoh dáꞌdenla ꞌaw ꞌet ndóohoontꞌah. ꞌInkꞌez
huwuhinli chah ꞌaw ꞌet huwuhinli ꞌet dáꞌuzdutezꞌai hoh, ꞌaw ndunnah
whelꞌa ꞌen huhoolah!” 24Luglez whucho huwuhinli bumoodih, Lizwif
náwhulnuk degha nus dezti ꞌinkꞌez Lizwif bunáwhulnuk moodih tubulh
whulh ꞌúhudantsꞌo hoh, ꞌet huwu yahulhtuk, “whelꞌa ꞌen dahúja simba
ꞌuhintꞌah?” hutni.

25 ꞌEt ꞌilhunuh dune danínya ꞌinkꞌez ndobúlhni, “Whunulhꞌen ndunnah
dune tsakꞌe hudelhtsꞌi ꞌen nyooz luglez whucho tsꞌih dune hubodulhꞌeh!”
26Luglez whucho huwuhinli bumoodih, budune tubulh whuz whéhandel,
ꞌet ndunnah ꞌilhuhowezdel hubé hunuljut dooka tse be hubuhooghan, ꞌet
huwa whelꞌa ꞌen higha ꞌooliyaz hoh nabuhílchoot.

27 ꞌEtwhelꞌa ꞌen dunábuninla ꞌinkꞌez nahéyelh hububut nebaninla ꞌinkꞌez
náwhulnuk degha nus dezti, ꞌet huboodulhkut, 28 “Soo khunek ulhtus, ꞌi
be nuhwhuba natsꞌuhézya ínle ndun Jesus bugha dune huboodulhꞌeh ílah

nuhtsꞌutni inle. Kꞌan whunulhꞌen lheꞌahja, Jerusalem ndulhcho hoh ꞌaw ꞌet
hubodilhꞌeh. Ndun dune dazsai, ꞌet nuwheni nekꞌéhohꞌalh hukwaꞌahtꞌen!”
hutni.

29 ꞌEt hoontsꞌi Peter ꞌinkꞌez ꞌuyoon whelꞌa ꞌen bulh whuz yahatelhtuk,
“Yakꞌusda zeh bukúneꞌtsꞌootꞌen hubaꞌ hoontꞌah, ꞌaw dune bukúneꞌtsꞌootꞌen
huba chaꞌhóotꞌah,” húbulhni. 30 “Et Jesus lhdulalhgus hiyendunilhtꞌo hoh
sélhghi, ꞌet whuntsꞌih netsuh whudelhdzulh buYakꞌusda ꞌen nakhiyílhna.
31 ꞌEt Yakꞌusda yakꞌuz whenáyalhti dunalhnih tsꞌih buzih ꞌet yulhda, ꞌinkꞌez
Moodihti ꞌinkꞌez neulhyis chah yulhtsi. ꞌEt Israel hubutsꞌuhainzut hubeni
náhondunoolelh, ꞌet sih bulubeshi huba ꞌún yutoolhdelh. 32 ꞌEt nuwheni
Yakꞌusda neꞌustꞌen hoꞌen tsꞌinli ꞌinkꞌez huwu yatsꞌulhtuk. ꞌInkꞌez Ndoni,
ꞌen Yakꞌusda kꞌuneꞌutꞌenhubugha iníꞌai, ꞌen chah nelaꞌutꞌen,” ꞌet hubúlhni.

33 ꞌEt nahéyelh njan hodántsꞌo hoh, tube cho ꞌonus nus hukwa haꞌnilchꞌe
kꞌet, whelꞌa ꞌen hubotuzelhghelh hukwaꞌhuninzun, ꞌet howu yahalhtuk.
34 ꞌEt whuntsꞌih ꞌilhunuh dune, Gamaliel hiyúlhni, ꞌen Pharisee unli
tsꞌiyannah hidelhti, ꞌen hubutah didinya ꞌinkꞌez ndobúlhni, “Astlꞌiyaz
ꞌaz hubehlelh.” 35 ꞌEt nahéyelh ndobúlhni, “Israel whudune huwa ꞌóohli
hoh ndunnah dune néꞌbulhꞌen. 36Dzuh sa da inle ꞌilhunuh dune Theudas
hiyúlhni, ꞌen ninya ‘Dune ncha usdli,’ ni hoh hubulh yálhtuk. ꞌEt 400
batꞌen ꞌen hitsꞌúnedindel, ꞌet whuntsꞌih hizelhghi, ꞌinkꞌez yutsꞌú nidendel
inle, tsꞌiyawh ꞌantsꞌih lhtahanindel. ꞌEt nduhóoja hoh hoolah huzdli. 37 ꞌEt
hukwꞌelhꞌaz ꞌuyoon dune chah nduja, Judas Galilee whutꞌen hiyúlhni,
ꞌet dune naoodulto hoh ꞌet ninya. ꞌEt chah lhanah dune hitsꞌúnidendel.
ꞌEn chah hizelhghi ꞌinkꞌez yutsꞌú nidendel ínle, ꞌen chah tsꞌiyawh
lhtanahundel. 38 ꞌEt ndúhooja inle ꞌet huwa nuhwhudúsni, ndunnah dune
hoonli ꞌoboohleh gunih, hubutsꞌuhachaoozahꞌak! ꞌEt dichꞌoh duba ꞌuhutꞌen
ꞌinkꞌez whunohodulhꞌeh tꞌeh, ꞌahoh hoolah naóotedle. 39 ꞌEt whuntsꞌih
Yakꞌusda ndi ꞌutꞌen kꞌah tsꞌih hubugha iniꞌai tꞌeh, ꞌaw buchꞌaꞌ oolhdeh
ghaítꞌah, dooka sih Yakꞌusda chꞌa neꞌahtꞌen wahle.”

40 ꞌEt nahéyelh huba ꞌalhaꞌ deja. Whelꞌa ꞌen danábaninla
ꞌinkꞌez “Huboolhtsas,” hubuhútni. ꞌInkꞌez “Jesus boozi bugha dune
huhuhodoolhꞌeh gunih!” hubuhútni, ꞌinkꞌez hubulanahudetnik.

41 ꞌEt whelꞌa ꞌen nahéyelh bughutínahundel. Yakꞌusda Jesus Christ ba
dzuh nuhude ꞌet huba sooꞌ huldzoo dichꞌoh ꞌet naꞌhundunudzun, ꞌinkꞌez
howu nélhnik. 42 ꞌEt dzin totsuk Lizwif luglez whucho ꞌinkꞌez dune bukoo

chah, Jesus, ꞌen Yakꞌusda buChrist, ꞌen bugha dune hubuhodulhꞌeh ꞌinkꞌez
khunek unzoo, ꞌi be dune hubulh yahúlhtuk, ꞌaw ꞌustlꞌeꞌ chaꞌhudínil.

Skwunlai ꞌonus ꞌat nanah dune, ndunnah whelꞌa ꞌen laꞌhutꞌen

6 ꞌEt hoh da yugha hoodulꞌeh ꞌonus nus hulai suli. Yugha hoodulꞌeh
Lizwif nawh hudedowh, Greek hubughunek kꞌeyahalhtuk ꞌinkꞌez

Lizwif dichꞌoh hubughunek kꞌeyahalhtuk, ꞌen lhtsꞌun lhenah ꞌahúdeja.
Greek kꞌeyahalhtuk hutni, “Netsandelh ꞌaw hubugha chaꞌhusꞌai dzin totsuk
sooneya dune hiye laꞌutꞌen, ꞌi whutahudzih teh.” 2 ꞌEt lanezi ꞌonus ꞌat nanah
whelꞌa ꞌen Jesus Christ yugha hoodulꞌeh, tsꞌiyawh ꞌilhubuhuwezdla ꞌinkꞌez
ꞌuhutni, “AwchaꞌhóozooYakꞌusdabughunekbeyatsꞌulhtukwhulazdutetnih
ꞌinkꞌez sooneya dune be laꞌwhutꞌen, ꞌi zeh ꞌutsꞌoolhꞌen ghaítꞌah. 3 ꞌEt huwa
sulhutsinkah skwunlai ꞌonus ꞌat nanah dune nuhtah ndunnah tꞌebunáhzun
Ndoni hubuyidínda ꞌinkꞌez huwhunih chah ꞌuhintꞌah ꞌutaháoobahle ꞌen ndi
ꞌutꞌen ꞌuhiyoolhꞌen wheni ꞌen huwuhinli hubutsꞌoolhtsilh. 4 ꞌEt nuwheni
tenazdudli ꞌinkꞌez Yakꞌusda bughunek be yátsꞌulhtuk, ꞌet zeh ꞌutsꞌotelhꞌilh,”
hubuhútni.

5 ꞌEt ꞌilhuhowezdel tsꞌiyawh whelꞌa ꞌen huba sooꞌ hudeja, ꞌet Stephen
ꞌen ꞌutahahúyalhti soo cho be ꞌalhaꞌ hoontꞌah utꞌi, ꞌi ꞌintꞌah ꞌinkꞌez
Ndoni buyudínda. ꞌEt Philip, Prochorus, Nicanor, Timon, Parmenas chah,
ꞌinkꞌez Nicolaus, ꞌen ꞌudun yun kꞌut whutꞌen, Antioch whutꞌen ꞌintꞌah, ꞌen
Lizwif tsꞌúnenadenja inle, ꞌen ꞌutahaóobahanla. 6 ꞌEn whelꞌa ꞌen hububut
nébaninla hoh whelꞌa ꞌen huba tenahudedli ꞌinkꞌez hubukꞌudálnik.a

7 ꞌInkꞌez Yakꞌusda bughunek ndulhcho tꞌenédzin. Yugha hoodulꞌeh,
Jerusalem whutꞌen chah ꞌonus nus hulai huzdli. Lhanah Lizwif
hubunáwhulnuk ꞌen chah Yakꞌusda bughunek hiyílhchoot.

Stephen hiyílhchoot
8 ꞌEt Stephen be ꞌalhaꞌ hoontꞌah ꞌinkꞌez Ndoni ye úlhtus, ꞌi be dézbun,

ꞌi bugha dune tah hooncha huwa ꞌétꞌen túneꞌustꞌen. 9 ꞌEt whuntsꞌih
bulunah dune hichꞌa nídendel, ꞌen Lizwif Cyrene ꞌinkꞌez Alexandria tsꞌih
hahándel ꞌuhintꞌah. ꞌEn, ꞌet ꞌulhna hinli hubulanadetnik ꞌilhunuh luglez
ꞌet whehúhoozi ꞌet ꞌilhuhowezdel. ꞌUyoon chah Cilicia ꞌinkꞌez Asia tsꞌih
a 6:6 ꞌEt whuz naꞌa tsꞌiyannah tꞌehinízun, hubulh lhulh lhugha hinli.

hahándel, ꞌen chah Stephen hiyenah ꞌutni. 10 ꞌEt whuntsꞌih Stephen, Ndoni
bugha whunih kꞌet yalhtuk, ꞌet huwa ꞌaw hichꞌa oolhdeh ghaítꞌah.

11 ꞌEt ꞌantsꞌih hoh dune, ꞌen huba kꞌelhla háwhulhtsi Stephen, Moses
bughunek ꞌukꞌuneꞌúsduguz, ꞌi ꞌinkꞌez Yakꞌusda chꞌa yalhtuk hudooni ka.

12 ꞌEt nduhútni hoh, hubutsuh whúdelhdzulh, Moses beꞌ dustlꞌus
ꞌukꞌununaꞌúsduguzchah, ꞌinkꞌez ꞌonghunnahchahhubahodiꞌai, ꞌen tsꞌiyawh
Stephen hiyulh húnilchꞌe. Highu nindel, hiyílhchoot, ꞌinkꞌez naheyelh
hububut nihínilhti. 13 ꞌEt bulunah dune hiba hootsꞌit ka whusaóobahanla
ꞌinkꞌez naheyelh njan ndo buhútni, “Ndun dune neluglez whuchowhudezti
ꞌinkꞌezMoseshuwanéulhꞌa ꞌahoolhyezwhuchꞌa yálhtuk. 14Njanndutni hoh
uzditsꞌo. ‘Ndun Jesus Nazareth whutꞌen neluglez whucho nawhúdunteyus
ꞌinkꞌez Moses khunek netlꞌaídaꞌai, ꞌi chah tsꞌiyawh ꞌutsꞌun naꞌa zeh
naꞌwhutelilh,’ ꞌet ndutni hoh uzdantsꞌo.”

15Ndunnah nahúheyelh tsꞌiyawh Stephen ꞌen zeh hínilhꞌen bunen
unzoo kꞌet ꞌantsꞌih lizas nen ꞌet nduntꞌah.

Stephen wheoobunelhtan ntsꞌenaꞌa Yakꞌusda Abraham ꞌutahayalhti

7 ꞌEt Lizwif bunáwhulnuk degha nus dezti Stephen yoodulhkut, “Et
ndunnah ꞌalha, hutni hoh ih hutni?”

2 ꞌEt Stephen ꞌuyúlhni, “Sulhutsinkah ꞌinkꞌez ꞌabákah soo zúlhtsꞌai!
Netsuh whudelhdzulh Abraham ꞌawhuz Mesopotamia usda, Haran
tsꞌih natedalh whutsuh hoh, Yakꞌusda butsꞌuhayánduz, ꞌet bunalhtsꞌet
hawhéltsꞌut. 3 ꞌEt Yakꞌusda ꞌuyúlhni, ‘Nyunatnekah ꞌinkꞌez nkeyah chah
whuchꞌa sinyih ꞌinkꞌez ntsꞌe keyah whúnyuntelhtun whuz tonya.’

4 ꞌEt Abraham, Chaldea yun kꞌut whuchꞌa síya ꞌinkꞌez Haran tsꞌih ninya.
ꞌEt hukwꞌelhꞌaz beꞌabá dazsai hoh ndi yun kꞌan bukꞌudelhútsꞌi, ꞌi Yakꞌusda
whuz wheyálhꞌa. 5 ꞌAw Yakꞌusda yun ntsolyaz whuntsꞌih yugháchaiꞌal, ꞌet
whuntsꞌih yutsꞌú yoozi hoh ndiyulhni, ‘Nyun ꞌinkꞌez ndan nyehudutédulh,
ꞌen ndi yun hububeꞌhooldzun tele.’ ꞌEt hoh da Yakꞌusda ndiyulhni hoh
Abrahamꞌawbuzkehhoolah inle. 6 ꞌEtYakꞌusdandiyulhni, ‘Ntsꞌahahutedulh
ꞌutsꞌun yun kꞌut tsꞌih whuz ꞌulhna huteleh ꞌinkꞌez 400 naoodezut ꞌet dune
dzuh nubutelhdoh.’ 7 ꞌEt Yakꞌusda ndobúlhni, ‘Ndunnah ꞌulhna hubuhitꞌi
huba nahutesyeh. ꞌEt hukwꞌelhꞌaz whuchꞌa nahúsdel ꞌinkꞌez njan keyah,
si zeh skꞌúneꞌ hutetꞌen.’ 8 ꞌEt Yakꞌusda Abraham ndi ye yutsꞌu nahezya, ꞌi
bugha butsꞌuhuhaínzut, ꞌen hika dune unli, ꞌi kꞌut hubuhítꞌus. ꞌEt whuz

naꞌa Yakꞌusda hiyulh ꞌilhunuh huzdli. ꞌEt Abraham buyeꞌ Isaac whuzdli
ꞌinkꞌez whulh lhkꞌudit dzin ꞌet hiyúztꞌus. ꞌInkꞌez Isaac chah buyeꞌ Jacob
hoh Jacob, ꞌen chah ndunnah buyeꞌkah lanezi ꞌonus ꞌat nanah, ꞌen chah
netsuh whudelhdzulh whunih ndúbuhinla.

9 ꞌEt doochah nuhtsuh whudelhdzulh, Joseph bulhutsinkah, ꞌen highe
ꞌoolnih ꞌet Egypt tsꞌih hiye ꞌónket ꞌulhna tele ka, ꞌet whuntsꞌih Yakꞌusda
yulh ꞌútꞌen,a 10 ꞌinkꞌez dzuh nutezut whuchꞌa nayulhti. ꞌEt Pharaoh, Egypt
hubudayi cho, yubut ninínya hoh Yakꞌusda whunih chah yulhtsi, ꞌinkꞌez
hubudayi cho yótꞌi ka ꞌet chah yugha óoniꞌai. ꞌEt hubudayi cho Pharaoh
ꞌen bukoo chah ꞌinkꞌez keyah dulhcho hoh chah whumoodih yulhtsi.

11 ꞌEt Egypt ꞌinkꞌez Canaan whulh dulhcho hoh dai whuzdli. Tube dune
dzuh nudeh kꞌet netsuh whudelhdzulh ꞌaw tsꞌuyi, ꞌi nahóolelh ghaítꞌah.
12 ꞌEt whulhúdantsꞌo Egypt tsꞌih whuz tsꞌuyi, ꞌi ꞌilhówezdla ꞌet netsuh
whudelhdzulh, ꞌen ꞌudetsah whuz whebalhꞌa. 13Whúlh nat hanahedel
hoh ꞌet Joseph bulhutsinkah tsꞌun tꞌéoonédzin ꞌinkꞌez hubudayi cho
Pharaoh ꞌen Joseph bulh dunékah whulhúdantsꞌo. 14 ꞌEt Joseph beꞌabá
Jacob yutsꞌótlꞌa khunek iꞌai, dichꞌoh ꞌinkꞌez dunatnékah teh tsꞌiyawh
whusahóodelh, hubúlhni. ꞌIlho skwunlai ꞌonus ꞌat nankoh lanezi ꞌonus ꞌat
skwunlanah, (75) ꞌen hinli. 15 ꞌEt Jacob Egypt tsꞌih ninya, didut chah ꞌinkꞌez
netsuh whudelhdzulh chah ꞌet hudáltsꞌi ꞌet keyah yahadla. 16Buyustꞌe ꞌet
keyah Shechem huwhútni tsꞌih whuz lhghu naoobadinla. ꞌEt whutsuh da
Abraham ꞌet keyah, ndunnah Hamor whutꞌen hubutsꞌun yunyaz onket
inle, ꞌi kꞌut whuyo buhanla.

17 ꞌEt ndi yunYakꞌusdaAbrahamyeyútsꞌu nahezya, ꞌi beghahwhúdezulh
ꞌinkꞌez nedune Egypt hudelhtsꞌi ꞌonus nus hulai suli. 18 ꞌEt ꞌantsꞌih ꞌuyoon
hubudayi cho suli. ꞌEn ꞌaw Joseph be ꞌutꞌen kꞌah ꞌaw tꞌéwhunúszun.
19Nedune hubéꞌ whulhtsꞌit ꞌinkꞌez netsuh whudelhdzulh dzuh nubulhdeh
hoh kꞌanya huhonle ꞌen tíbuhoolelh yahódlah ka.

20 ꞌEt hoh da Moses whuzdli, ꞌinkꞌez Yakꞌusda yukꞌensiꞌ hoh tat sanun
ꞌet beꞌabá bukoo hinalhyi. 21 ꞌEt téhinilhti hoh Pharaoh butseꞌ ꞌen yílhchoot
ꞌinkꞌez dichꞌoh buyaz kꞌunaꞌa yunelhyi. 22Egypt whutꞌen ndai hiyéwhunih,
ꞌi tsꞌiyawh wheyoodalhꞌi. ꞌEt dune ncha suli bughunek bugha ꞌinkꞌez be
ꞌutꞌen chah.

23 ꞌEt dit lanezi be naoodezulh suli hoh ndun Israel hubutsꞌuhainzut
Moses, ꞌen dudulh whutꞌen, ꞌen hubutah nanátedalh hukwaꞌnínzun. 24 ꞌEt
a 7:9 Hubutsuhda ꞌen yun kꞌut Egypt ꞌet hudaltsꞌi.

whuz ninya hoh ꞌilhunuh bulh whútꞌen, ꞌen yunilhꞌen hoh ndun Egypt
whutꞌen dzuh nuyulhdzut ꞌen yukꞌut dune hoh kꞌut duja ꞌinkꞌez ndun
Egypt whutꞌen yuzelhghi. 25Moses dichꞌoh ndunínzun, ‘Sudune ꞌen njan
tꞌewhunuszun si Yakꞌusda butsꞌun sútelhꞌa, si sugha hubulánáhúdútetnih
ka.’ ꞌEt whuntsꞌih ꞌaw tꞌechaoohonízil Moses Yakꞌusda butsꞌúwheyalhꞌa.
26 ꞌEt ꞌom bun dzin ꞌet nanah Israel hubutsꞌuhuhanzut lhehútꞌus ꞌet,
‘Dah!’ hubúlhni, ‘Soo zúlhtsꞌai sulh dune lhulhutsin ahli, di ka lhéhtꞌus?’
hubúlhni.

27 ꞌEt ndun bughá whutꞌen Moses ꞌun beꞌ yunilhtsut ꞌinkꞌez, ‘Ndan
nemoodih ꞌinkꞌez nahéyilh nyulhtsi hoh ꞌintꞌen? 28Hulhda ndun Egypt
whutꞌen lhéꞌinla sélhghi! Whuz naꞌa sichah sutuzalhghelh hukwaꞌninzun
ho ih ꞌintꞌen?’ yúlhni. 29 ꞌEt Moses whudántsꞌo hoh, ꞌet whetsílhya, ꞌinkꞌez
keyah Midian huwhútni tsꞌih whuz whinya, ꞌet dune unli, ꞌinkꞌez ꞌet nanah
buyeꞌkah whúzdli.

30 ꞌInkꞌez dit lanezi naoodezulh nadle hoh, nyooz dzulh Sinai hiyúlhni,
ꞌi buzih dune chahóotꞌih tsꞌih ꞌet whus delhtan, ꞌi dézkꞌun ꞌi tah neMoodihti
bulizas yáꞌen. 31 ꞌEt Moses ba hooncha hoꞌen ꞌet whuz wheínya, soo cho
whuntelhꞌilh ka. ꞌEt Yakꞌusda yulh yatélhtuk hoh ndutni, 32 ‘Si ꞌustꞌah,
ntsuhda hubuYakꞌusda usdli. Abraham ꞌen buYakꞌusda ꞌustꞌah, Isaac,
ꞌinkꞌez Jacob chah buYakꞌusda ꞌusdli.’ Moses nuljut kꞌet dulduz ꞌinkꞌez
ꞌaw whunoolhꞌen ghaítꞌah.

33 ꞌEt Yakꞌusda ndiyulhni, ‘Ke hainꞌes, njan yun whudézti ꞌuhoontꞌah
hukwꞌusinyin. 34Egypt hudelhtsꞌi sudune hubunulhꞌen ndulhcho, ꞌi be dzuh
nuhudeh ꞌinkꞌez hubudústsꞌo lheꞌhoolcho, ꞌi be tehududlih ꞌen hubutelhyih
ꞌet wheni ꞌusja ndus háya. ꞌAnih ꞌaw ꞌet Egypt tsꞌih nyutélhꞌalh.’

35Moses ꞌen ꞌintꞌah Israel hubutsꞌuhainzut hichꞌa nalhúya inle, ‘Ndan
nemoodih ꞌinkꞌez nahéyilh nyulhtsi ho ih ꞌintꞌen?’ hiyúlhni inle. ꞌEn
ꞌuyínla Yakꞌusda hubutsꞌítelhꞌa ndun lizas whus dézkꞌun, ꞌi tah yaꞌen, ꞌen
yulaꞌutꞌen hoh Moses bumoodih ꞌinkꞌez whuchꞌa nabuzdla yulhtsi. 36 ꞌEt
hooncha ꞌinkꞌez huwa ꞌétꞌen tuneꞌútꞌen, ꞌet huwa Egypt whutꞌen hubula
kꞌéhanabanla, ꞌet yatoo dulkꞌun huwhútni, ꞌinkꞌez ꞌet dit lanezi naoodezulh
(40), ꞌet dune chahóotꞌih hoh nahudelh inle.

37Moses ꞌen ꞌintꞌah Israel hubutsꞌuhainzut hubúlhni hoh ndutni,
‘Yakꞌusda be nus whúnilhꞌen, sundultꞌah, ꞌen Yakꞌusda nuhtsꞌítelhꞌalh.
Nuhkeyah ꞌilhunuh ꞌen ꞌutenilh. ꞌEn hubóozolhtsꞌa.’ 38Moses ꞌen dune
chahóotꞌih ꞌet Israel hubutsꞌuhainzut hiyulh ꞌílhodulh inle. Netsuh

whudelhdzulh hubutah ꞌetꞌen ꞌinkꞌez ꞌen zeh ꞌintꞌah Sinai dzulh kꞌut
lizas yulh yaílhtuk inle Yakꞌusda bughunek netlꞌaídooꞌalh ka. Yakꞌusda
bughunek bula tah hoolah hoꞌ ꞌintꞌah.

39 ꞌEt whuntsꞌih netsuh whudelhdzulh Moses hikꞌéneꞌootꞌen hukwa
chaꞌhunízun, hichꞌa nalhúya, ꞌinkꞌez Egypt tsꞌih nahutedulh zeh
hukwaꞌhunínzun. 40 ꞌInkꞌez Aaron ꞌuhiyúlhni, ‘ꞌukꞌe déltsi neba inleh! Neba
yakꞌusda wule huba. ꞌEt ntse newhuntelhtun. Ndun Moses newhusaínla,
ꞌen dája simba ꞌaw tꞌetsꞌonízun ꞌet huwa.’ 41Hoh da ꞌet musdusyaz kꞌedeltsi
ꞌuhínla inle ꞌinkꞌez Yakꞌusda bukwꞌuzdai kꞌut hitsꞌeꞌ delhkꞌun. ꞌEt huhóontꞌi
hoh honélhnik, hubula be nyoo ꞌuhiyínla ꞌet huwa. 42 ꞌEt Yakꞌusda hubuchꞌa
nálhúꞌa ꞌinkꞌez nꞌun hubutelhdel ndukyaz sum ꞌi hitsꞌun téniꞌ noolhdzin
ka. ꞌEt hukwa Yakꞌusda be nus whúnilhꞌen ꞌi kꞌut ꞌukꞌuneꞌúsguz inle hoh
ndutni,

‘Dune Israel butsꞌuhuhanzut,
njan dune chahóotꞌih dit lanezi naoodezulh whutah ndi

khunai uhghan ꞌaw si sutsꞌun ilah Yakꞌusda
bukwꞌuzdai kꞌut dulhkꞌun hoꞌ ꞌintꞌah.

43 ꞌEt nuhyakꞌusda Moloch ꞌi nuhwhuba luglez ꞌulhꞌen nuhle ꞌinkꞌez
sum kꞌedeltsi ꞌi chah nuhyakꞌusda Remphan hiyulhni,

ꞌi ꞌukꞌedéltsi ꞌuhla, ꞌi butsꞌun téniꞌnulhzun, ꞌet huwa ꞌaw ꞌet
Babylon ꞌonus ꞌun tsꞌih nuhwhutelhꞌalh.’”

44 ꞌEtStephen ꞌonus ꞌunndutni, “Etnetsuhwhudelhdzulhdunechahóotꞌih
tsꞌih bun choyah Yakꞌusda hubeghah ꞌintꞌah, ꞌi nahíyule. ꞌEt ntsꞌenaꞌa
Moses Yakꞌusda ndi yúlhni hoh whuz naꞌa ꞌuyínla, ntsꞌenaꞌa ꞌukꞌeꞌwhéltsi
ꞌet Moses whínelhtan inle. 45 ꞌInkꞌez kꞌat le netsuh whudelhdzulh bun
choyah hububákah hubutlꞌahúhoꞌai. ꞌEt Yakꞌusda ꞌudun yun kꞌut whutꞌen
yun kꞌubuntézyoot hoh hubudune ndi yun hiyílhchoot inle. ꞌInkꞌez ndi bun
choyah ꞌet whuzꞌai Joshua hiyulh tezdel David whusatéyalh whutsꞌun.
46 ꞌEn Yakꞌusda ba unzoo, ꞌen ꞌet Yakꞌusda yoodulhkut, ‘ꞌAw ih ꞌudun koo
mba níhosꞌalh ghaítꞌah? ꞌIlhuz wheni ꞌet whutéꞌalh.’ Yakꞌusda ꞌen netsuh
whudelhdzulh Jacob, ꞌen buYakꞌusda ꞌintꞌah. 47 ꞌEt whuntsꞌih Solomon
ꞌen ꞌuja Yakꞌusda ba koo ꞌuhóonla inle.

48 ꞌEt whuntsꞌih degha nus Yakꞌusda dezti ꞌaw dune bukoo ꞌuhóonla
chaídah. ꞌEt Yakꞌusda be nus whúnilhꞌen inle ꞌet ndutni,

49 ‘Moodihti utni, yakꞌuz whutsꞌun tsꞌiyawh kꞌúneꞌ whulꞌen ꞌinkꞌez
ndi yun suke bukꞌusíla hubaꞌ ꞌintꞌah.

Ntsꞌenaꞌa ꞌusutelhlilh koo suba ꞌuwhutehlilh ꞌinkꞌez ndet natelhúyis,

ꞌet suba niootéhꞌalh?
50 ꞌAw ntꞌeóonuzáhzun sichꞌoh tsꞌiyaintsuk ꞌusdla inle,’ ni hoh utni.”

51 ꞌEt Stephen ꞌonus ꞌun ndobúlhni, “Ndi Yakꞌusda bughunek be
nohwhulh yalhtuk, tube ꞌutsꞌun únuhzun ahli hoh ꞌaw oozólhtsꞌa hukwa
chaꞌnuzáhzun ꞌinkꞌez Yakꞌusda ꞌaw bulh ꞌilhunuh cháhlah! Nuhwheni
chah nuhtsuh whudelhdzulh dahántꞌe ꞌet ndahtꞌah. Ndoni bukúneꞌtehtꞌen
ꞌaw hukwa chaꞌnáhzun! 52Tsꞌiyannah Yakꞌusda be nus whúnilhꞌen, ꞌen
nuhtsuh whudelhdzulh hubeꞌ huzúla inle. ꞌInkꞌez ndunnah Yakꞌusda
be nus whúnilhꞌen, ndun Yakꞌusda ba tsꞌahꞌun naꞌa ꞌintꞌah whusatéyalh
hubugha hubunalh hútni hoh, nuhtsuh whudelhdzulh hizelhghi inle. Ndun
ꞌen ꞌintꞌah be ꞌóhket ꞌinkꞌez sélhghi inle. 53Nuhwheni ꞌuhtꞌah, Yakꞌusda
bughunek bulizas nuhtlꞌaídaꞌai ꞌet whuntsꞌih ꞌaw bukꞌúnuchaꞌahtꞌil!”
hubúlhni Stephen.

Stephen tse be hizelhghi
54 ꞌEt dune nahéyelh Stephen hidántsꞌo hoh ꞌonus nus huyulh húnilchꞌe

kꞌet ꞌet huwa hituzelhghelh hukwaꞌhuninzun. 55 ꞌEt whuntsꞌih Ndoni
Stephen soo ye yudíltsꞌut, nduk yakꞌuz tsꞌih yutáꞌen hoh Yakꞌusda
butsꞌuhayánduz yutelhꞌen ꞌi bulh ꞌinkꞌez Jesus Yakꞌusda nalhnih tsꞌih
yughu siyin. 56 ꞌInkꞌez utni, “Nduk lheꞌhóoja whunulhꞌen, yakꞌuz daꞌ
dutézkez ꞌinkꞌez yinkak dune yeꞌa Yakꞌusda nalhnih tsꞌih yughu siyin hoh
whunulhꞌen!”

57 ꞌEt soo ꞌuhultus hoh ꞌuhúldzul ꞌinkꞌez hubudzo whudahúdelhnik
ꞌinkꞌez tsꞌiyawh ꞌilho hiyúlh telhtsut. 58 ꞌEt Jerusalem ꞌet tinahínino, ꞌinkꞌez
tse be whehiyoonilhꞌuz. ꞌEt ndunnah Stephen nehínulhꞌuzb nahiyitsꞌuz, ꞌi
tsꞌahahiyelya, ꞌet dune chilh, Saul hiyúlhni, ꞌen zih nihíninla yughole ka.

59 ꞌEt whuz naꞌa zeh Stephen tse be nuhínulhꞌuz hoh neMoodihti ka
huyih, “Jesus neMoodihti suzul ilhchoot!” yúlhni. 60 ꞌEt dugwútsi be
nenínya ꞌinkꞌez soo ꞌultus ꞌutni, “SMoodihti ndi lubeshi ꞌuhiyínla, ꞌi huba
ꞌun yutolhdelh!” Ndudeja ꞌinkꞌez dazsai.

a 7:56 Jesus Christ whuz naꞌa chah hiyóozi. b 7:58 Ndun ninulhꞌuz, ꞌen Stephen hichꞌa
yalhtuk inle ꞌuhintꞌah.

Saul ndunnah huba ꞌalhaꞌ hoontꞌah ꞌen hubeꞌ zula

8 ꞌEt ndun Saul hiyeni kꞌunaꞌa ꞌayínla. ꞌEt dzin zeh Jerusalem tsꞌih
Jesus ba ꞌilhuhowezdel hubeꞌ túzelalh ꞌinkꞌez dzuh nobutelhzut. ꞌEt

tsꞌiyannah huba ꞌalhaꞌ hoontꞌah Judea ꞌinkꞌez Samaria whutꞌen bukeyah
tsꞌih whuz tsꞌiyawh whutabanényoot. Whelꞌa, ꞌen zeh ꞌaw ꞌet hudelhtsꞌi.

2Bulunah soo Yakꞌusda tsꞌun téniꞌ hunilhzun, Stephen whuyihiyalhti
tube hubugha budzi únduda ꞌinkꞌez hutso. 3 ꞌEt whuntsꞌih Saul, Jesus
Christ bugha ꞌilhuhowezdel hoolah hubutelhtsilh hukwaꞌninzun. Koo
totsuk dune ꞌinkꞌez tsꞌekoo chah tíbugus ꞌinkꞌez tsakꞌeoobulih.

Khunek unzoo, ꞌi Philip ye yátelhtuk
4 ꞌAw ꞌet huba ꞌalhaꞌ hoontꞌah ndulhcho hoh nuhúdelh ꞌinkꞌez ndi

khunek unzoo, ꞌi hiye yálhtuk. 5 ꞌEt Philip ꞌen keyah Samaria whuzꞌai
whuz ninya ꞌinkꞌez Christ, ꞌen bugha dune hubulh yálhtuk. 6 ꞌInkꞌez
ꞌilhuhowezdel Philip yalhtuk hidántsꞌo ꞌinkꞌez huwa ꞌétꞌen tuneꞌútꞌen chah
hinilhꞌen hoh, tsꞌiyawh tꞌehudusnih ꞌinkꞌez hiyoozélhtsꞌai. 7Ntsiꞌ nududeh,
ꞌi hubuyáh hanainuyukw hoh ꞌahúlzul. ꞌInkꞌez lhanah dune dechadusnik
chah ꞌinkꞌez dzuh nuhudelh chah, ꞌen soo naóoꞌbalhꞌen. 8 ꞌInkꞌez nyoh
keyah Samaria whuzꞌai tsꞌiyawh huhóontꞌi.

9 ꞌEt whuntsꞌih whuz ꞌilhunuh dune, Simon hiyúlhni, ꞌet usda. ꞌEn
ꞌuda ꞌahoolhyez duyun ꞌinkꞌez huba néꞌdulhde ꞌet hoh, “Si dune uncha
ꞌustꞌah!”hubúlhni hohSamariawhutꞌenhubahooncha. 10 ꞌInkꞌez tsꞌiyannah
keyah hudelhtsꞌi soodeꞌa ꞌintꞌah ꞌinkꞌez telꞌennah chah hinilhꞌen ꞌinkꞌez
hiyoozélhtsꞌai. ꞌEt, “Ndun Simon ꞌen ꞌintꞌah Yakꞌusda ba hooncha túneꞌutꞌen
unli,” hutni. 11Soo sa huba duyun unli ꞌinkꞌez huba hooncha ꞌet huwa
bughunek tube hiyoontun. 12 ꞌEt whuntsꞌih Philip ndi khunek unzoo
Yakꞌusda dune kꞌúneꞌ bulꞌen hubugha ꞌinkꞌez Jesus Christ boozi bugha,
ꞌi chah ye hubulh yalhtuk inle, ꞌen ꞌonus nus huba ꞌalha ꞌutni, ꞌet huwa
dune ꞌinkꞌez tsꞌekoo chah, tsꞌiyawh too béꞌ hulya. 13 ꞌEt huwa Simon ꞌen
chah buba ꞌalhaꞌ hoontꞌah suli. ꞌEt too be ꞌúlya hoh Philip yulh zeh ꞌutꞌen.
Ntsꞌoh huwa ꞌétꞌen ꞌinkꞌez hooncha tuneꞌútꞌen tsꞌiyawh ꞌet hubugha Simon
buba hóoncha.

14 ꞌEt whelꞌa ꞌen Jerusalem tsꞌih whulh ꞌuhúdantsꞌo Samaria whutꞌen
Yakꞌusda bughunek hiyílhchoot, ꞌet Peter ꞌinkꞌez John bulh whuz

whebahalhꞌa. 15 ꞌEt whuz huniꞌaz hoh ꞌet buba ꞌalhaꞌ hoontꞌah Ndoni
buyudóoltsꞌit ka huba tenahudedli. 16 ꞌAwhuz Ndoni buyíchaidulhtsꞌit,
Jesus boozi ꞌi bugha zeh too beꞌ hulya. 17 ꞌEt Peter ꞌinkꞌez John bulh
hubukꞌehúdilnik hoh ꞌaw ꞌet Ndoni buyídeltsꞌut.

18 ꞌEt Simon hubunilhꞌen whelꞌa ꞌen dune hubukꞌut delhúnik tꞌeh
Ndoni hubuyídultsꞌuk. ꞌEt Peter John bulh sooneya hubugha óoꞌalh
hukwaꞌbulhꞌen. 19 ꞌInkꞌez ndobúlhni, “Sichah ndi be tsꞌílhtus, ꞌi sughu
náhꞌaih ꞌet ndan bukꞌudelhúnik ꞌen chah Ndoni buyudóoltsꞌit.”

20 ꞌEt whuntsꞌih Peter ꞌuyúlhni, “Ndi Yakꞌusda neghaóoniꞌai sooneya
be ootankulh ninzun tꞌeh, nyun ꞌinkꞌez nyuzooneya bulh hukwꞌelha
dutankꞌun hoꞌ hoontꞌah! 21Ndi neꞌutꞌen ꞌaw nelaꞌolhꞌen huba chaꞌíntꞌah
ꞌinkꞌezYakꞌusdanalh ꞌawndzi tsꞌahꞌunchaꞌítꞌah ꞌethuwa, ꞌinkꞌez ꞌawnetsꞌún
dentni ilah chaꞌunintꞌah. 22Njan tinkꞌus naꞌa nuní ninzut lhtꞌananindaih
ꞌinkꞌez neMoodihti butsꞌun ténadinli njan dunínzun, khun sih mba ꞌún
whutoolhdelh. 23Tꞌenyunúszun, daintꞌah ꞌoolnih ntsiꞌ dembun ꞌinkꞌez
lubeshi ꞌustlꞌeꞌ onleh ghaítꞌah!”

24 ꞌEt Simon, ꞌen John ꞌinkꞌez Peter ndobúlhni, “NeMoodihti tsꞌun sba
tenadahdli njan daootenilh dahni, ꞌet ꞌaw stsꞌun nducha hosne.”

25 ꞌEt hoh bughunek ulhtus hoh neMoodihti bughunek ghu yáhálhtuk
hukwꞌelhꞌaz John ꞌinkꞌez Peter bulh Jerusalem tsꞌih nahuntꞌaz. Heꞌus hoh
Samaria whutah keyah whuyaz totsuk khunek unzoo, ꞌi be dune bulh
yahúlhtuk.

Philip, ndun Ethiopia moodih ye yátelhtuk
26 ꞌEt neMoodihti bulizas, ꞌen Philip yulh yátelhtuk hoh ndi yúlhni,

“Lhadíntneh ꞌinkꞌez ndet Jerusalem tsꞌih ti nꞌaz Gaza tsꞌih, whuz ti inyalh,”
whuz dune chahóotꞌih tsꞌih. 27,28 ꞌEt Philip lhadúja ꞌinkꞌez whuz whenya.
ꞌEt sih Ethiopia dune, ꞌen eunuch hubuhútni,a ꞌen koo tsꞌih nádalh. Ethiopia
hubudayi cho tsꞌekeb ꞌen ba sooneya ghunli dune ncha hiyilhꞌi. Jerusalem
tsꞌih Yakꞌusda tsꞌun teniꞌnoolhdzin ka whuz nusíya, wagon be whuz de
hanaja. Hoh wheghah élhbus hoh Isaiah, Yakꞌusda ba nus whúnilhꞌen, ꞌen
yukꞌuneꞌúzguz, ꞌi yukꞌuyalhtuk. 29 ꞌEt Ndoni Philip yulh yailhtuk, “Whuz
butsꞌínyalh ꞌinkꞌez wagon buzih kꞌut tonya,” yúlhni.
a 8:27,28 Ndi boozi, eunuch, ꞌi dune ꞌaw tsꞌekoo tꞌaghóonalh ghaitꞌah hiyulhtsi, ni ho
ꞌutni. b 8:27,28 Ndunnah hubudayi cho tsꞌeke, ꞌen Candace hiyúlhni.

30 ꞌEt Philip yughulgai ꞌinkꞌez Isaiah yukꞌúneꞌuzguz ꞌi kꞌut ꞌukꞌeyalhtuk

yuduztsꞌai, ꞌet yoodulhkut, “Ndai bukꞌuyailhtuk ꞌi daja ni, ꞌet ntꞌeoonínzun
ih?” yúlhni.

31 “Ntsꞌenaꞌa tꞌentészin? Dune hiye súnulhtun tꞌeh, ꞌet sih daja ni hoh
ꞌutni nahósꞌalh,” yúlhni. ꞌInkꞌez Philip, “Sughu denyih, ꞌinkꞌez suzih sinda,”
yúlhni.

32Ndi Yakꞌusda bughunek bukꞌuneꞌúsduguz, ꞌi ꞌilhunuh ꞌet hukwꞌe
yalhtuk ndutni hoh,

“Sheep hituzelhghelh tsꞌih hítelhti, ꞌi dantꞌah,
ꞌinkꞌez sheepyaz hahiteghus teh tꞌedusnih,
ꞌet nduntꞌah ꞌaw yachatílhtih.

33Tsꞌiyannah nalh ꞌet hooncha hoh hukwayáhoonli tunéꞌ hiyulhꞌen,
ꞌinkꞌez ꞌaw tsꞌahꞌun naꞌa nuchaꞌhiyilhꞌil.
Ndi yun kꞌut ye khútna ꞌi hubugha yílchoot, ꞌet huwa

hítsꞌuhainde ꞌaw dune tꞌehinóozin ghaitꞌah.”
34 ꞌEt ndun eunuch Philip ꞌuyulhni, “Sudíni ndan Yakꞌusda be nus

whúnilhꞌen ndan ꞌuyulhni, dichꞌoh tulih naꞌdudútni kꞌus ꞌuyoon dune tulih
ꞌuyulhni?” 35 ꞌEt Philip yawhénilhtuk ndi dune yukꞌuyailhtuk, ꞌi Yakꞌusda
bughunek ꞌet hoꞌ dini hoh khunek unzoo, ꞌi Jesus bugha tsꞌiyawh yudáni.

36 ꞌUhelhbus hoh too hoonli ꞌuhunilhbaz. ꞌEt ndun moodih ꞌutni, “Njan
too hooni. Dáhoontꞌah huwa ꞌaw too beꞌ ꞌóosneh ghaítꞌah?” 37 ꞌEt Philip
ꞌuyúlhni, “ꞌAlha mba ꞌalhaꞌ hoontꞌah tꞌeh, ꞌet too beꞌ talnilh.” ꞌEt ꞌuyúlhni,
“Jesus Christ ꞌen Yakꞌusda buYeꞌ ꞌintꞌah, ꞌet suba ꞌálhaꞌ hoontꞌah!” 38 ꞌEt
ndun eunuch be neꞌulbas ꞌilhuz nenintan ꞌinkꞌez nahultꞌah Philip ndun
eunuch bulh dehaháꞌaz ꞌinkꞌez taháꞌaz. ꞌEt Philip ndun eunuch too beꞌ
yinla. 39 ꞌEt tooz hanáhetꞌaz ibulh Philip Ndoni be whedánde ꞌinkꞌez ndun
eunuch ꞌaw ꞌonus ꞌat nachayítꞌil hoh didut tube cho whunelhnik hoh
dukeyah tsꞌih whenaꞌelbaz. 40 ꞌInkꞌez Philip keyah Azotus huwhútni ꞌet
nuya hoh hitelhꞌen. ꞌEt whunat keyah wheyaz whutꞌen keyah Caesarea
tsꞌih teyalh whutsꞌun, tsꞌiyawh khunek unzoo, ꞌi be hubulh yálhtuk.

Saul, Jesus Christ tsꞌunalhúꞌa

9 ꞌEt whezulh hoh Saul neMoodihti yugha hoodulꞌeh húnilchꞌe kꞌet
tsꞌiyawh hubuteghan huwu yailhtuk, ꞌet Lizwif náwhulnuk degha nus

dezti tsꞌúwhenya, 2 ꞌinkꞌez yoodulhkut keyah Damascus huwhutni tsꞌih

Lizwif hubuluglez be nawhulnuk duba butsꞌun kꞌeꞌooges butsꞌuhúkwaꞌ
ꞌutni, ndan Jesus kꞌunaꞌa nuninuzut tsꞌiyawh dune ꞌinkꞌez tsꞌekoo chah
tsakꞌeoobutelelh, ꞌinkꞌez Jerusalem tsꞌih nabatoola ka ꞌet wheni. 3 ꞌEt Saul
keyah Damascus wheghah uyalh hoh, ꞌet khunyaz ndus de tsꞌun bunat
tube kwun ulhtus ndultꞌah, ꞌi hadanat. 4 ꞌInkꞌez yun ꞌet náltsꞌut ꞌinkꞌez
ꞌuwhutni, “Saul di ka dzuh nusílhdzut hoh ꞌintꞌen?”

5 “Moodihti ndan inli?” ni Saul. “Si Jesus ꞌustꞌah. Si ꞌusilhꞌen dzuh
nusílhdzut. Ndan tutsus nulé bukꞌúnuchaꞌzintꞌen tꞌeh, nyunchꞌoh zeh dzuh
nunáꞌdudildzut,” yúlhni.

6 ꞌEt dulduz, buba hooncha, ꞌinkꞌez ꞌutni, “SMoodihti ndet datésnilh
sutsꞌu hukwaꞌninzun?” ꞌInkꞌez neMoodihti ndi yúlhni, “Dinadindaih ꞌinkꞌez
keyah tsꞌih ínyalh. ꞌEt dune daténilh nyudóoni,” yúlhni.

7NdunnahduneSaul bulhnuhudelh ꞌilhuznehúnindel ꞌinkꞌez tꞌehudínel,
ꞌaw dune chawhesꞌen ꞌet whuntsꞌih njan yatuk ꞌet ꞌuhoozélhtsꞌai.
8Saul dinadija ꞌinkꞌez yutáꞌen hoh chawhésꞌen suli. ꞌEt hila ilhchoot
ꞌinkꞌez Damascus tsꞌih lhgha hidilhya. 9Tat dzin ꞌet ꞌaw chawhésꞌen. ꞌEt
nduhoolhyez hoh ꞌaw chaꞌusꞌal ꞌinkꞌez too whuntsꞌih chayusnai.

10 ꞌEt keyah Damascus ꞌet ꞌilhunuh buba ꞌalhaꞌ hoontꞌah, Ananias
hiyúlhni, ꞌen bunalh hawheltsꞌut hoh neMoodihti yulh yailhtuk ꞌinkꞌez
ndutni, “Ananias” yúlhni. ꞌEt ꞌahoh Ananias, “SMoodihti, njan sida,”
yúlhni.

11 ꞌEtneMoodihti ꞌuyúlhni, “Lhadíntneh ꞌinkꞌez ti lhtsꞌeoodezꞌahuwhutni
tsꞌih whuz inyalh Judas bukoo tsꞌih, ꞌinkꞌez dune Tarsus whutꞌen, Saul
hiyúlhni, ꞌen buka ꞌoodolhkut. ꞌEn tenadudli hoꞌ ꞌintꞌah. 12 ꞌInkꞌez bunalh
hawheltsꞌut hoh Ananias hiyúlhni, ꞌen daninya yunilhꞌen ꞌinkꞌez yutsi
kꞌedilnik wheꞌen naoodle ka.”

13Ananias ꞌet ꞌuyúlhni, “NeMoodihti ꞌutesnilh, lhanah dune ndun
Saul ꞌen bugha whulh ꞌudatsꞌo, njan ꞌet ndúja. Jerusalem whutꞌen, dune
nyeꞌildzun, ꞌen lheꞌhoolhcho ꞌi be dzuh nobulhdeh hoꞌ ꞌintꞌah. 14 ꞌInkꞌez
ndez Damascus tsꞌih ninya náwhulnuk moodih ndunnah huba ꞌalhaꞌ
hoontꞌah ilhchoot ꞌinkꞌez nyoozi be yalhtuk, tsꞌiyawh tsakꞌeboolelh ka
higha óoniꞌai.”

15NeMoodihti ꞌet ꞌuyúlhni, “Inyalh ꞌinkꞌez dája nyudúsni ꞌuhonleh.
Saul ꞌutahaílhti hoꞌ ꞌintꞌah, subaꞌ tetꞌilh ꞌet wheni. ꞌUdun yun kꞌut whutꞌen,
hubudayi cho, ꞌinkꞌez Israel hitsꞌuhainde chah tsꞌiyawh si sugha tꞌehonózin

ꞌet whúbuntelhtun ꞌet wheni. 16 ꞌEt ꞌinkꞌez njan si sugha dahóolhcho whe
dzuh nutezut ꞌet whuntelhtun.”

17 ꞌEt Ananias whuz whenya ꞌinkꞌez koo danínya hoh Saul yukꞌédilnik
ꞌinkꞌez ndutni, “Saul, sulhutsin, neMoodihti sutelhꞌa, Jesus dichꞌoh, ndez
ínyalh hoh ti nyeghah be hóodiltsꞌai, ꞌen sutelhꞌa wheꞌen naoondle ꞌinkꞌez
Ndoni nyudóoltsꞌit ka.” 18 ꞌEt ꞌahoh hoonliyaz dugoos liꞌintꞌah, ꞌi Saul
buna kꞌeháyankat, ꞌinkꞌez ꞌahoh wheꞌen nasdli. Didinya ꞌinkꞌez too béꞌ
ꞌulya. 19Hukwꞌelhꞌaz ꞌet ꞌanꞌal ꞌahoh ulhtus nasdli. ꞌEt Saul, ndunnah Jesus
yugha hoodulꞌeh ꞌen dzuh sayaz Damascus ꞌet hubuzih inda.

Damascus whutꞌen, ꞌet Saul khunek unzoo, ꞌi be hubulh yálhtuk
20 ꞌEt ꞌahoh Lizwif hubuluglez tsꞌih danínya ꞌinkꞌez Christ bugha hubulh

yáwhenilhtuk, “En Yakꞌusda buYeꞌ ꞌintꞌah,” hubúlhni. 21Ndan hiduztsꞌai
tsꞌiyawh huba hooncha ꞌinkꞌez ꞌulhahudutni, “Ndun dune Jerusalem ꞌen
ndi yoozi be yahalhtuk, ꞌen hubanghan ꞌen ꞌintꞌah ꞌinkꞌez ꞌet huwa zeh ndez
ninya ndunnah hubutélhchulh ꞌinkꞌez náwhulnuk moodih tsꞌih nábutelelh
ꞌet wheni.” 22 ꞌEt whuntsꞌih Saul bughunek ꞌonus nus ulhtus hoh dune
hubulh yalhtuk ꞌinkꞌez Jesus ꞌen Christ ꞌintꞌah tsꞌahꞌun huba ꞌálhaꞌ hoontꞌah
hubulhtsi kꞌet, Lizwif Damascus whutꞌen ꞌaw dája hidooni ghaítꞌah.

23 ꞌEt lhat dzin inle hoh Lizwif ꞌilhúhowezdel ꞌinkꞌez Saul ntsꞌenaꞌa
hituzelhghelh hubughawheni lhahódinla. 24Dzin ꞌinkꞌez ꞌulhꞌek ibulh njan
keyah hukwuti ꞌahoolhyez huwuhinli hituzelhghelh ka, ꞌet whuntsꞌih Saul
dahítelilh ꞌet ntꞌeoonanzin. 25 ꞌEt ꞌilhuh ꞌulhꞌek Jesus yugha hoodulꞌeh,
ꞌen Saul hiyílhchoot ꞌinkꞌez keyah whunasúꞌa, ꞌi bukoniꞌa, whuz hukwa
hínilhti ꞌinkꞌez kꞌitsꞌai cho be híyalhti ꞌinkꞌez yooꞌaz tsꞌih nahíyalhbal.

Saul Jerusalem tsꞌih ninya
26 ꞌEt Saul Jerusalem tsꞌih ninya ꞌinkꞌez Jesus yughahoodulꞌeh hubutsꞌun

nidooya hukwaꞌutꞌen, ꞌet whuntsꞌih ꞌen ꞌaw Jesus yugha hoodulꞌeh ꞌintꞌah
chaꞌhunizun, ꞌinkꞌez tube hiyénuljut. 27 ꞌEt hoontsꞌi Barnabas yughu ninya
ꞌinkꞌez yula ꞌuja hoh whelꞌa ꞌen yughi nilhti ꞌinkꞌez hubudáni dája hoh
Saul ti uyalh hoh neMoodihti iꞌen ꞌinkꞌez yulh yaílhtuk chah ꞌuja. ꞌInkꞌez
ndobúlhni datꞌen hoh ꞌaw chaníljut hoh Damascus whutꞌen Jesus boozi
bugha hubulh yálhtuk. 28 ꞌEt Saul hubuzih nitlꞌadenda ꞌinkꞌez Jerusalem

nduhoolhcho hoh neya, ꞌaw chaníljut hoh neMoodihti Jesus boozi
bugha Yakꞌusda bughunek be hubulh yálhtuk. 29Ndunnah Lizwif, Greek
kꞌeyahulhtuk, ꞌen chah hubulh yálhtuk ꞌinkꞌez hubulh hukwꞌunáhulhye,
ꞌet whuntsꞌih hizoolhghelh hukwaꞌhiyulhꞌen. 30 ꞌEt whuntsꞌih huba ꞌalhaꞌ
hoontꞌah náhuhooꞌai tꞌeh, Saul keyah Caesarea tsꞌun buchꞌa whehiyalhti.
ꞌInkꞌez dukeyah, Tarsus huwhútni, whuz whehíyalhꞌa.

31 ꞌEt nduhoolhcho Judea, Galilee, ꞌinkꞌez Samaria bulh Jesus ba
ꞌilhúhowezdel ꞌaw dzuh nulhahuldeh hoolah. ꞌEt hoh huba hoonzoo hoh
lhódezut ꞌinkꞌez Ndoni bugha huba ꞌalhaꞌ hoontꞌah ulhtus úbulhtsi. ꞌEt
huwa ꞌonus nus lhanah huzdli ꞌinkꞌez neMoodihti zeh hudélhti suli.

Keyah Lydda ꞌinkꞌez Joppa huwhútni, ꞌet Peter huwa ꞌétꞌen tuneꞌútꞌen
32 ꞌAw ꞌet Peter soo ndulhcho hoh nuya. ꞌEt keyah Lydda dune Yakꞌusda

bubeꞌildzun, ꞌen ꞌethudelhtsꞌi, 33 ꞌenbutsꞌunnuyahoh ꞌilhunuhdune,Aeneas
hiyúlhni, yughu ninya. ꞌEn lhkꞌudit naoodezulh (8) whutsꞌun déchadusnik
ꞌinkꞌez sulhti zeh ꞌintꞌah. 34 ꞌInkꞌez Peter ꞌuyúlhni, “Aeneas Jesus Christ
soo naꞌunyinla! Didindaih ꞌinkꞌez nyukwꞌusti kꞌut soo náꞌhoonleh,” yúlhni.
ꞌAhoh Aeneas didinya. 35 ꞌInkꞌez keyah Lydda ꞌinkꞌez Sharon huwhutni
whutꞌen ndun duneAeneas hiyaꞌen hoh tsꞌiyawhneMoodihti hitsꞌu nalhíya.

36 ꞌEt keyah Joppa huwhútni ꞌilhunuh tsꞌeke ꞌet whutꞌen, Tabitha
hiyulhni. ꞌEn buba ꞌalhaꞌ hoontꞌah. Boozi Greek kꞌunaꞌa “Dorcas” hiyúlhni,
ꞌet “Yestsꞌe” ni hoh ꞌutni. ꞌEn ꞌahoolhyez hoonzoo túneꞌutꞌen, ꞌinkꞌez
telꞌennah chah laꞌutꞌen. 37 ꞌEt hoh da nduda suli ꞌinkꞌez dazsai. Buyustꞌe
toonáhiyulhti ꞌinkꞌez huwhutꞌi ꞌet dúlhya ꞌet nehinílhti. 38 Joppa, Lydda
whutsꞌun ꞌaw chanilhdza, ꞌet Jesus yugha hoodulꞌeh, Peter, Lydda
usda whulh ꞌúhudantsꞌo nanah dune, ꞌen whuz wheoobahalhꞌa, “Soo ꞌa
netsꞌínyalh!” hiyúlhni.

39 ꞌEt ꞌahoh Peter lhadúja ꞌinkꞌez hubulh whenátꞌaz. Whuz ninya hoh
ndoh huwhutꞌi dulhyah tsꞌih, whuz whenya. Tsꞌiyawh tsandelh higha
wézdel, hutso hoh ndun tsꞌeke, Dorcas khuna da dzooztꞌan ꞌinkꞌez dzoot
chah huba ꞌuyalhꞌen, ꞌi hinalhtsꞌet nihíyule.

40 ꞌEt Peter tsꞌiyannah ꞌaz whenaóobalhꞌa, dugwútsi be nenínya ꞌinkꞌez
tenadudli. Nyoo buyustꞌe yutsꞌun nalhúꞌa ꞌinkꞌez ꞌutni, “Tabitha, didinyih!”
ꞌEt yutáꞌen ibulh Peter yutelhꞌen hoh nduk ninatlꞌadenda. 41 ꞌEt Peter yula
ilhchoot ꞌinkꞌez didílhya. ꞌEt dune Yakꞌusda bubeꞌildzun, ꞌen tsandelh

tubulh, hubukaꞌdani ꞌinkꞌez khuna hoh hubutlꞌanaiyalhti. 42 ꞌEt Joppa
ndulhcho hoh njan whulh ꞌúhudantsꞌo hoh lhanah neMoodihti huba ꞌálhaꞌ
yintꞌah suli. 43 ꞌEt Peter, Simon ꞌuzuz ꞌúlhꞌen, ꞌastlꞌiyaz yuzih inda.

Peter, ndun Cornelius, ꞌen khunek unzoo, ꞌi be yulh yálhtuk

10 Caesarea ꞌet ꞌilhunuh dune Cornelius hiyúlhni ꞌet usda. Roman
nehughan, ꞌen, “Italy hudedoh” hubuhútni, ꞌen ndun bumoodih

unli. 2 ꞌEn teniꞌnilhdzun dune unli, ꞌinkꞌez Yakꞌusda yé nuljut ꞌintꞌah. Didut
ꞌinkꞌez bukoo hudelhtsꞌi tsꞌiyawh Yakꞌusda zeh hídelhti. Lizwif tehelꞌen,
ꞌen chah tube hubula ꞌutꞌen ꞌinkꞌez ꞌahoolhyez Yakꞌusda tsꞌun tenadudli.
3Dzetniz hukwꞌelhꞌaz, 3:00 batꞌen, ꞌet ꞌuja hoonliyaz bunalh hawheltsꞌut.
ꞌEt soo tsꞌahꞌun Yakꞌusda hubulizas ꞌilhunuh ꞌen danínya ꞌinkꞌez, “Dahooja
Cornelius,” yúlhni.

4Tube hubugha haꞌnejoot hoh lizas yunilhꞌen ꞌinkꞌez, “Dáhooja?”
yúlhni. ꞌEt lizas utni, “Yakꞌusda ntenadudli yudántsꞌo, ꞌinkꞌez nye ꞌugha
téꞌnezih chah unzoo, ꞌet huwa Yakꞌusda nyunalnik.

5 ꞌAw ꞌet Joppa tsꞌih ꞌilhunuh dune Simon, ꞌen Peter chah hiyúlhni,
ꞌen bukunáwhulhꞌa. 6Ndun dune, ꞌuzuz ꞌúlhꞌen, ꞌen chah Simon hiyúlhni,
yatoo taba whutꞌi, ꞌen zih usda, ꞌinkꞌez daténilh, ꞌet hubugha nyuduténilh.”

7 ꞌEt hukwꞌelhꞌaz ndun lizas yulh yaílhtuk whenádede hoh Cornelius
nanah bukoo ꞌuhutꞌen, dichꞌoh budune, ꞌinkꞌez ꞌilhunuh nehughan, ꞌen soo
Yakꞌusda zeh délhti, ꞌen chah dichꞌoh yunat neꞌútꞌen utaháyalhti. 8Daja
hubugha tsꞌiyawh hubudáni ꞌinkꞌez Joppa tsꞌun whébalhꞌa.

Peter koo whukwꞌut hoh benghuni whultsꞌut
9 ꞌEt ꞌom bun dzin ndunnah keyah Joppa ꞌaw ꞌet wheghah hedulh, ꞌet

wheghah whezulh hoh Peter Joppa usda hoh, dzetniz batꞌen ꞌet nduk bun
kꞌutawhuz hukwꞌeínya tenadutedli ꞌet wheni. 10 ꞌEt Peter tube buyeꞌéltsꞌul,
ꞌuteꞌulh hukwaꞌninzun. Tsꞌuyi lhahíduleh whutah, ꞌet hoonliyaz bunalh
hawheltsꞌut. 11Ndukyaz tsꞌih lhchꞌaz ꞌúhooja ꞌinkꞌez nalhti cho ndultꞌah, ꞌi
dit lhchꞌaz bunedestꞌuk, ꞌi tꞌaz ndus de haímbal, ꞌinkꞌez yun ninimbal. 12 ꞌI
bet ꞌet khunai lhelhyoo dedowh, ꞌi tlꞌughus, ꞌinkꞌez yinkak dutꞌai chah,

a 10:9 ꞌEt hubukeyah hubukoo whukwꞌut ꞌet lhtsꞌe whudezꞌa huhoolhꞌi.

ꞌi tsꞌiyawh yedelhtsꞌi. 13 ꞌInkꞌez, “Peter didinyih, ꞌinghan, ꞌinkꞌez ꞌinꞌalh,”
whutni.

14 ꞌEt whuntsꞌih Peter ndutni, “SMoodihti ndi khunai, ‘Me’ tsꞌútni buchꞌa
ꞌunenjoot hoꞌ ꞌintꞌah, ꞌet huwa ꞌaw wusꞌalh ghaítꞌah!”

15 ꞌEt doochah zeh ꞌuwhútni, “Ndai Yakꞌusda inꞌalh nyulhni tꞌeh, ꞌi ꞌaw,
‘Me ꞌintꞌah,’ dini ilah!”

16Soo tat whucho ꞌet njan bunalh hawheltsꞌut ꞌinkꞌez ndi naímbal inle,
ꞌi nduk whenaltsꞌut.

17 ꞌEt Peter njan bunalh hawheltsꞌut, ꞌet dawhútꞌen hoꞌwhutꞌen, ꞌet huwu
nuní nuzut hoh ꞌinkꞌez ndunnah Cornelius whuz whebalhꞌa ntsꞌe Simon
bukoo ꞌet tꞌehonanzin ꞌinkꞌez hukwuti ꞌet nahudelhúya. 18Hahuhuyih
ꞌinkꞌez ꞌuhoodulhkut, “Aw ih Simon, ꞌen Peter chah hiyúlhni, njan
chaidah?”

19 ꞌEt Peter ꞌawhuz njan hoꞌen beni taóodooltsꞌit hukwaꞌutꞌen hoh Ndoni
ꞌuyúlhni, “Oozélhtsꞌai, njan tanah dune, ꞌen nka hitesꞌen. 20Dinadindaih
ꞌinkꞌez nyuk naíndalh. ꞌAw mba dahotꞌe gunih hubulh ꞌútanilh, si whuz
whebalhꞌa hoꞌ hutꞌen,” yúlhni.

21 ꞌEt Peter nanája ꞌinkꞌez ndunnah dune ndobúlhni, “Si ꞌustꞌah, dune
bukaitéhꞌen. Di ka ndez tehdel?”

22 ꞌEt ꞌuhiyúlhni, “Nehughan moodih, Cornelius, ꞌen netélhꞌa hoꞌ
tsꞌutꞌen. Dune unzoo ꞌinkꞌez ꞌahoolhyez Yakꞌusda tsꞌun ténadudli, Lizwif
chah tsꞌiyawh hidélhti. Yakꞌusda bulizas ꞌilhunuh ꞌen bukoo tsꞌih nkaꞌ
doni yulhni, ꞌinkꞌez dája dutenilh ꞌet nyootuzélhtsꞌilh wheni.” 23 ꞌEt Peter
koo daóobuninla ꞌinkꞌez ꞌet hantez.

ꞌEt ꞌom bun dzin lhadúja ꞌinkꞌez hubúlh nátestꞌaz hoh bulunah huba
ꞌalhaꞌ hoontꞌah Joppa whutꞌen, ꞌen chah hubulh lhghu nahudidel. 24 ꞌEt
ꞌom bun dzin Caesarea tsꞌih ninya. ꞌEt Cornelius yubalhꞌi, bukoo hudelhtsꞌi
ꞌinkꞌez bulh dunekah chah, “Anih,” hubudáni. 25Peter bukoo tsꞌih tezya hoh
Cornelius yududezya ꞌinkꞌez yubut nacháneti. 26 ꞌEt Peter, “Dinadindaih.
ꞌAntsꞌih hoh dune ꞌustꞌah,” yúlhni.

27 ꞌEt bukoo tsꞌih huteꞌus whutsꞌun Peter, ꞌen Cornelius bulh yálhtuk
ꞌinkꞌez bukoo tsꞌih huniꞌaz hoh lhanah dune ꞌilhúhowezdel ꞌet hubunilhꞌen.
28 ꞌEt ndobúlhni, “Nuhwhenichꞌoh soo cho tꞌéoonáhzun, Lizwif whuchꞌaꞌ
hunenyoot ꞌudun yun kꞌut whutꞌen bukoo datsꞌóoya ꞌinkꞌez hubulh
néꞌtsꞌootꞌen huba chaꞌhóotꞌah. ꞌEt whuntsꞌih, Yakꞌusda whusúnelhtan ꞌaw
ꞌuyoon dune ‘Me’ suba hinli doosni ghaítꞌah. 29 ꞌEt huwa skunaóozulhꞌa

hoh ꞌaw ꞌutsꞌun chaꞌdusnil hoh nuhtsꞌu whúsaya. ꞌEt nuhóodulhkut di ka
ꞌahja skunaóozulhꞌa?”

30 ꞌEt Cornelius utni, “Et ndohwheghahwhezulh batꞌen tat dzin inle hoh
dzetniz hukwꞌelhꞌaz 3:00 batꞌen ꞌukꞌeꞌ hunintꞌo hoh sukoo saháꞌdelhuya,
ꞌinkꞌez tenadesdli hoh khunyaz dune naih soo lheyul, ꞌi be usda, 31 subut
suyin ꞌinkꞌez ꞌusúlhni, ‘Cornelius, Yakꞌusda ntenadudli yudántsꞌo, ꞌinkꞌez
whunalnih ntsꞌenaꞌa dune ba teniꞌnilhzun. 32 ꞌAw ꞌet Joppa tsꞌih ꞌilhunuh
dune Simon, ꞌen Peter chah hiyúlhni, ꞌen bukunáhoolhꞌa. Ndun dune
ꞌuzuz ꞌulhꞌen, ꞌen Simon hiyúlhni, yatoo taba whutꞌi, ꞌen zih usda, ꞌinkꞌez
whusaínya tꞌeh nyulh yátelhtuk,’ ꞌet lizas ndusúlhni. 33 ꞌEt huwa ꞌahoh
nka whenahólhꞌa, ꞌinkꞌez soo ꞌinja netsꞌu whúsainya. ꞌInkꞌez njan ꞌaw
ꞌet tsꞌiyawh Yakꞌusda bulh ꞌútsꞌintꞌah mba tsꞌilhꞌi dája neMoodihti huwá
nyulhꞌa bugha nelh yátalhtuk.”

Peter khunek unzoo, ꞌi be hubulh yálhtuk
34 ꞌAw ꞌet Peter yawhénilhtuk hoh ndutni, “Soo tsꞌahꞌun tꞌéooneszin

ꞌet ꞌálhaꞌ hoontꞌah ꞌilho lhgha Yakꞌusda nenilhꞌen. ꞌAw ꞌilhunuh dune
ꞌonus nus yutsꞌudutnik hoolah. 35 ꞌEt hoontsꞌi ndunnah ndi yun kꞌut
Yakꞌusda delhti ꞌinkꞌez tinkꞌus ꞌutetꞌilh whénuljut, ꞌen Yakꞌusda bukaꞌdani
ntsꞌoh ꞌudun yun kꞌut whutꞌen ꞌet whuntsꞌih. 36 Israel hubutsꞌuhainzut
hubulh ꞌúdahtsꞌo dahúja hoh khunek unzoo, ꞌi butlꞌaidéltsꞌut ꞌinkꞌez Jesus
Christ, ꞌen bugha, dahúja hoh ndi khunek unzoo, ꞌi be hubudzi dinghel,
ꞌen tsꞌiyannah dune buMoodihti unli hoꞌ ꞌintꞌah ꞌet huwa. 37 ꞌInkꞌez
chah Israel hubutsꞌuhainzut bukeyah ndulhcho hoh ntsꞌoh teh hooncha
tuneꞌwhustꞌen, ndet John too beꞌ tsꞌulꞌih huwu yailhtuk hoh Galilee ꞌet
whutsꞌun hoꞌ wheꞌditꞌen, tsꞌiyawh ntꞌéoonánhazun. 38Tꞌenahzun Jesus,
Nazareth whutꞌen, ꞌen daja hoh Yakꞌusda, Ndoni ꞌinkꞌez ye tsꞌílhtus, ꞌi chah
ye yudáꞌai, ꞌet huwa ndulhcho nuya hoonzoo tuneꞌútꞌen ꞌinkꞌez netsudule
kꞌuneꞌbulꞌen ꞌen chah soo naꞌbulhꞌen, Yakꞌusda yulh ꞌintꞌah ꞌet huwa.

39Lizwif bukeyah ꞌinkꞌez Jerusalem ntsꞌoh tunéꞌustꞌen tꞌetsꞌonínzun,
nenalh ꞌúwhetꞌen ꞌinkꞌez ꞌen lhdulalhgus ye híndunilhtꞌo hoh hizelhghi.
40 ꞌEnwhulh tatdzin ꞌetYakꞌusdanahiyílhna ꞌinkꞌeznenalhtsꞌetneyayulhtsi,
41dune tsꞌiyawh ilah, wheni zeh ndunnah nenalh ꞌúwhetꞌen Yakꞌusda
ꞌutahanenla ínle. Dinadija hukwꞌelhꞌaz bulh ꞌutsꞌaꞌal ꞌinkꞌez bulh ꞌutsꞌétnai
inle. 42 ꞌInkꞌez ndi khunek unzoo, ꞌi dune be hubulh yátsꞌoolhtuk, hukwa

nélhꞌa ꞌinkꞌez ꞌet ꞌuzdooni Yakꞌusda, Jesus ꞌen ꞌutahayálhti dune yaidla
ꞌinkꞌez khuna chah huba nahooyeh ka. 43Yakꞌusda be nus whúnilhꞌen,
ꞌen tsꞌiyawh highu yailhtuk ndunnah huba ꞌalhaꞌ yintꞌah Jesus Christ ꞌen
bugha bulubeshi huba ꞌún yutelhdulh.”

ꞌUdun yun kꞌut whutꞌen, ꞌen Ndoni hubuyídeltsꞌut
44 ꞌEt Peter ꞌawhuz yalhtuk hoh ndunnah yoozélhtsꞌai Ndoni

hubuyídeltsꞌut. 45 ꞌInkꞌez ndunnah Lizwif huba ꞌalhaꞌ hoontꞌah, Peter bulh
whusahandel, huba hooncha ꞌuhooja hoh ꞌudun yun kꞌutwhutꞌenwhuntsꞌih
Ndoni butsꞌótlꞌaideltsꞌut ꞌinkꞌez buyidéltsꞌut. 46 ꞌInkꞌez khunek whutsuh
da tꞌehinízun, ꞌi be yawhehúnilhtuk Yakꞌusda hidélhti hoh hubudítsꞌo.
ꞌInkꞌez ꞌet Peter hubulhni, 47 “Ndunnah chah nuwheni nekꞌunaꞌa Ndoni
buyidéltsꞌut. Ndunnah too beꞌ telnilh tꞌeh, ndan dah dutenilh?” 48 ꞌInkꞌez
khunek hubugha óoniꞌai neMoodihti boozi bugha too beꞌ hutelnilh. ꞌEt
hukwꞌelhꞌaz Cornelius, Peter yughu tedudlih ꞌastlꞌiyaz yuzih wuda ka.

Jerusalem huba ꞌalhaꞌ hoontꞌah Peter hubulh yátelhtuk

11 ꞌEt whelꞌa, ꞌen ꞌinkꞌez huba ꞌalhaꞌ hoontꞌah, ꞌen Judea hudelhtsꞌi,
ꞌudun yun kꞌut whutꞌen chah Yakꞌusda bughunek hiyílhchoot

ꞌinkꞌez hitsꞌun nalhúya ꞌet whulh úhudantsꞌo. 2 ꞌEt Peter, Jerusalem tsꞌih
ninya, bulunah Lizwif Peter hiyenah ꞌuhutni, 3 “Udun yun kꞌut whutꞌen,
Lizwif chailah, ꞌen hubuzih hoontꞌi ꞌinkꞌez hubula ꞌanꞌal chah ꞌinja inle,”
hiyúlhni.

4 ꞌEt Peter ndulhcho hoh ꞌudechoo whutsꞌun bulh dahooja hubugha
tsꞌiyawh hubulh náwhelnuk. 5 “Keyah Joppa ꞌet tenadusdli hoh hoonliyaz
sugha hawheltsꞌut, nalhti cho dit bunedestꞌuk, ꞌi ndus de haímbal ꞌinkꞌez
suzih nenimbal. 6Soo cho nulhꞌen hoh khunai lhelhyoo dédowh hoh
tlꞌughus, ꞌinkꞌez yinkak dutꞌai chah, ꞌi yedelhtsꞌi nulhꞌen. 7 ꞌInkꞌez khunyaz
khunek duzítsꞌai ꞌi ꞌutni, ‘Peter didinyih, ꞌinghan, ꞌinkꞌez ꞌinꞌalh,’ whutni.

8 ꞌEt whuntsꞌih, ‘SMoodihti ꞌawundooh, ndi khunai “Me” tsꞌútni, buchꞌa
ꞌunenjoot hoꞌ hoontꞌah, ꞌet huwa ꞌaw wusꞌalh ghaítꞌah,’ dusni.

9 ꞌEt doochah zeh ndus de ꞌúwhutni, ‘Ndai Yakꞌusda inꞌalh nyulhni, ꞌi
ꞌaw, “Me ꞌintꞌah,” dini ilah!’ 10Soo tat whucho ꞌet njan bunalh hawheltsꞌut
ꞌinkꞌez ndi naímbal inle, ꞌi nduk whenaltsꞌut.

11 ꞌEt wheghah whezulh whuzeh, tanah dune Caesarea whutsꞌun

sutsꞌúbotelhꞌa, ꞌaw ꞌet koo sida tsꞌih hunindel. 12 ꞌEt Ndoni ꞌusúlhni, ‘ꞌAw
buchꞌa ꞌutsꞌun chaꞌduzinih hoh hubulh íꞌus.’ ꞌInkꞌez ndunnah lhkꞌutánah (6)
huba ꞌalhaꞌ hoontꞌah, ꞌen chah Caesarea tsꞌih sulh hútezdel ꞌinkꞌez tsꞌiyawh
Cornelius bukoo tsꞌih dáznindel. 13 ꞌInkꞌez nedáni ndun lizas bukoo siyin
hoh yunilhꞌen ꞌinkꞌez ꞌuyúlhni, ‘Joppa tsꞌih whuz ndun dune Simon Peter
hiyúlhni, ꞌen bukunáhoolhꞌa. 14 ꞌEn ndun whuduténilh datéhnilh ꞌet hoh
nyun ꞌinkꞌez nkoo hudelhtsꞌi chah hudutejih.’

15 ꞌAw ꞌet yawhénilhtuk hoh, ꞌudechoo nuwheni lheꞌtsꞌuja, whuz naꞌa
ꞌen chah Ndoni hubuyídeltsꞌut. 16 ꞌEt whunalhúnik ntsꞌenaꞌa neMoodihti
ꞌet ndutni inle, ‘John dune too be ꞌulhꞌen, ꞌen too be, too beꞌ ꞌun whulhꞌen
inle, ꞌet whuntsꞌih Ndoni ꞌen be too be ꞌun whutelilh.’ 17 ꞌEt ꞌalhaꞌ hoontꞌah
wheni danénla inle Jesus Christ neba ꞌalhaꞌ ꞌintꞌah suli hoh Yakꞌusda
hoonzoo neghaóoniꞌai, ndunnah ꞌudun yun kꞌut whutꞌen, ꞌen chah whuz
naꞌa ꞌobínla. Ndan usdli ka suba Yakꞌusda buchꞌa doosni?”

18 ꞌEt ndunnah Jerusalem huba ꞌalhaꞌ hoontꞌah hodántsꞌo hoh Peter
hichꞌa yálhtuk ꞌustlꞌeꞌ ꞌuhudeja ꞌinkꞌez ꞌen chah Yakꞌusda hidelhti. ꞌInkꞌez
njan nduhútni, “Udun yun kꞌut whutꞌen, ꞌen chah hubulubeshi whuchꞌa
hubeni lhtꞌanahídunezdla, ꞌinkꞌez ꞌilhuz hukhutena. ꞌEtwhuz naꞌa Yakꞌusda
hubugha óoniꞌai,” hutni.

Antioch whutꞌen Yakꞌusda bughunek hidutétsꞌo
19Stephen hizelhghi hukwꞌelhꞌaz ndunnah Yakꞌusda kꞌuneꞌhutꞌen hube

húzula, ꞌet whulagha tsꞌih tsꞌiyawh lhchꞌa huzdel. ꞌEt bulunah nilhza
Phonecia tsꞌih, Cyprus ꞌinkꞌez Antioch tsꞌih chah whehándel. Ndi khunek
unzoo, ꞌi ndunnah Lizwif ꞌaw ꞌen zeh be hubulh yahúlhtuk. 20 ꞌEt
whuntsꞌih bulunah huba ꞌalhaꞌ hoontꞌah dune noo cho Cyprus hiyúlhni,
ꞌinkꞌez Cyrene tsꞌih hahándel, ꞌen Antioch tsꞌih whehándel ꞌinkꞌez ꞌet
ꞌudun yun kꞌut whutꞌen, ndunnah Greek hubughunek kꞌunaꞌa yahalhtuk,
ꞌen Jesus neMoodihti ꞌen bugha ndi khunek unzoo hubulh yahúlhtuk.
21 ꞌInkꞌez NeMoodihti hiye úlhtus, ꞌi bugha íniꞌai, ꞌet hoh lhanah dune
neMoodihti bughunek hílhchoot ꞌinkꞌez hitsꞌu nalhúya.

22 ꞌEt Jerusalem huba ꞌalhaꞌ hoontꞌah, ꞌen whulh ꞌúhudantsꞌo, ꞌet
Barnabas ꞌen Antioch tsꞌih whehíyalhꞌa. 23 ꞌEt whuz ninya whunilhꞌen
daja hoh Yakꞌusda ndunnah dune ye unzoo, ꞌi be hubutsꞌun unzoo. ꞌEt

hóostꞌet ꞌinkꞌez huba nus whúnilhtꞌuk, “Ntsꞌoh dáhoontꞌah ꞌet whuntsꞌih
neMoodihti soo bulh zeh ꞌoohtꞌe,” hubúlhni. 24Barnabas ꞌen soo Ndoni
yudínda ꞌinkꞌez tube dune buba ꞌálhaꞌ hoontꞌah. ꞌInkꞌez lhanah dune
neMoodihti hitsꞌu nalhúya.

25 ꞌEt hoh Barnabas keyah Tarsus tsꞌih whenya Saul ꞌen yukúnuta.
26 ꞌEt nayilhti ꞌinkꞌez Antioch tsꞌih nainílhti. ꞌEt ꞌilhuh naoodezut hoh
nahúltꞌah dune Jesus Christ yugha hoodulꞌeh hubutah lhanah dune
whehubahoodalhꞌi. ꞌInkꞌez Antioch ꞌet Jesus Christ yugha hoodulꞌeh, ꞌen
ꞌudechoo Jesus Christ budune hubuhútni.

27 ꞌEt hoh da Yakꞌusda be nus whúnilhꞌen Jerusalem whehúdindel
hoh Antioch tsꞌih húnindel. 28 ꞌEt hubutah ꞌilhunuh Agabus hiyúlhni,
ꞌen didinya ꞌinkꞌez Ndoni bugha hubúlhni, “Aw ꞌet nilhdukw yun kꞌut
ndulhcho hoh dai whútele.” ꞌEt Claudius hubudayi cho degha nus dezti
unli hoh ꞌet ndúhooja. 29 ꞌEt Jesus Christ yugha hoodulꞌeh lhgha ꞌúhudeja
hoh, ꞌilhunuh hinli hoh hubulh huba ꞌalhaꞌ hoontꞌah, Judea hudelhtsꞌi,
ndet ꞌúhintꞌah hoh hubudulaꞌhutetꞌilh hutni. 30 ꞌEt nduhúja hoh, Barnabas
ꞌinkꞌez Saul bulh sooneya hubutlꞌahínudzih hoh hubuhútni, “Ndi sooneya
nelh huba ꞌalhaꞌ hoontꞌah be hubúlaꞌtehtꞌilh, dune tsuh whudelhdzulh
hubutlꞌayóohꞌalh.”

Hubudayi cho Herod ndunnah huba ꞌalhaꞌ hoontꞌah, ꞌen hube zúla

12 ꞌEt hoh da batꞌen hubudayi cho Herod ndunnah huba ꞌalhaꞌ
hoontꞌah hubeꞌ zúla suli. 2 ꞌEt James, John bulhutsin, ꞌen tes cho

be hízelhghi. 3 ꞌEt Herod ntꞌeoonanzin Lizwif huhóontꞌi hoh honilhꞌen, ꞌet
Peter ꞌen chah tsakꞌehiyaꞌai, lhes nachantildoh, ꞌi utꞌalh whehúnahulnih,
ꞌet ꞌuhooja inle. 4 ꞌEt Peter hiyílhchoot hukwꞌélhꞌaz, tsakꞌehiyaꞌai huwunli
dinah nehughan lhkꞌenáhudedulh, ꞌen highole ka hubutlꞌahíyalhti. Njan
Hubutus Lhuseya hukwꞌelhꞌaz tsꞌiyannah nalh hiyootélhzih ꞌet wheni.

Peter tsakꞌehiyaꞌai hoh lizas tinílhti
5 ꞌEt Peter tsakꞌehiyaꞌai ꞌet whuntsꞌih huba ꞌalhaꞌ hoontꞌah soo ndet

ꞌúhintꞌah, ꞌet hiba tenadudli.
6 ꞌAw ꞌet Peter ꞌen Herod yubut niteyalh whutsuh, ꞌulhꞌek ꞌet Peter

nanah highunli ꞌen tes be lhughel hoh hubeguz nanesti, ꞌet hukwuti ꞌet

chah nanah nehughan huwuhinli. 7Khunyaz neMoodihti bulizas bughah
be hóodiltsai, bukoo chah whétꞌen suli. ꞌEt lizas Peter ꞌún be yulhnih hoh
tsꞌenainílhzut ꞌinkꞌez, “Soo ꞌah didinyih!” yúlhni. ꞌEt ꞌahoh ndi tes tlꞌool
be lhúghel, ꞌi bula butsꞌuhayánkat.

8 ꞌEt lizas, “Tsunadilꞌooh ꞌinkꞌez ke nadilꞌooh chah ꞌineh,” yúlhni. ꞌEt
Peter ndúja ꞌet lizas, “Nyunaitsꞌuz chah tꞌunásilchoos, ꞌinkꞌez sunanyalh,”
yúlhni. 9 ꞌEt Peter tsakꞌehiyaꞌai hubughuténinya ꞌinkꞌez yuneyalh, ꞌaw
ntꞌéhonízun datꞌen ndun lizas ꞌalha tulih ꞌintꞌah kꞌus ꞌantsꞌih hubunalh
hawhéltsꞌut ninzun. 10 ꞌUdechoo huwuhinli zih lhunáhustꞌaz, ꞌet whulh
nat chah. ꞌEt tes dádentan, ꞌi choo keyah dati huwa niꞌaz hoh dichꞌoh
ndi dati huba daꞌdutezkez. ꞌEt tináhantꞌaz ꞌinkꞌez ti hutezꞌaz ibulh lizas
hoolah suli.

11 ꞌEt Peter beni nawhusdli ꞌinkꞌez ꞌuninzun, “Aw ꞌet ntꞌeoonazin ꞌalhaꞌ
hoontꞌah, neMoodihti bulizas whusayálhꞌa ꞌinkꞌez Herod Lizwif tubulh
dzuh nusátelhzut, ꞌet whuchꞌa sulhyih.”

12 ꞌEt njan huwu ninínizut hoh Mary bukoo ꞌet howu ninya, ꞌen John
Mark beꞌama. ꞌEt lhanah dune ꞌilhúhowezdel ꞌinkꞌez tenahudedli. 13 ꞌEt
Peter yooꞌaz tsꞌih ndati whudulhghalh hoh tsꞌekeyaz ꞌet ꞌutꞌen, Rhoda
ꞌen hiyúlhni, ꞌet ndati ninínya hoh yudántsꞌo. 14 ꞌEt ꞌahoh Peter ꞌutni
natsíyoodelhútsꞌit hoh hóontꞌi kꞌet, ꞌaw dachaꞌdutítil ꞌinkꞌez ꞌantsꞌih koo
danálgai ꞌinkꞌez, “Peter ndati siyin!” húbulhni.

15 “Nyeni hoolel hoh ꞌudini,” hiyúlhni. ꞌEt whuntsꞌih, “Alhaꞌ dusni,” ni
zeh ꞌutni hoh, “ꞌAwundooh, bulizas ꞌutꞌen,” hutni.

16 ꞌEt whutah Peter ndati whudulhghalh zeh ꞌutni. ꞌUdekꞌelhꞌaz hoh
hiba daꞌduteztan, tube huba hooncha hitelhꞌen hoh. 17 ꞌEt huba núlhni
hoh tꞌehudoosnih hubúlhni ꞌinkꞌez huba hukwꞌunuhúlhye daja hoh
neMoodihti tsakꞌehiyaꞌai hoh tenaínilhti. “James ꞌinkꞌez ꞌonus ꞌunah
huba ꞌalhaꞌ hoontꞌah tsꞌiyawh hubudóohni,” hubúlhni. ꞌAw ꞌet ꞌutsꞌun
hubughuwhenája.

18 ꞌEt bundada nehughanhuwuhinli Peter hikꞌénentai hohwhewhunujut
whe lhtahúwhuntꞌai, “Peter ꞌen dája,” lhahudútni. 19 ꞌEt Herod, “Peter
hikunoota,” hubúlhni. ꞌAw nahayólhtelh ghaítꞌah ꞌet ndunnah yughinle
hubuhoodalhkut ꞌinkꞌez, “Huboohooghan,” hubúlhni. ꞌEt hukwꞌelhꞌaz
Herod, Judea tsꞌih whenya ꞌet whutsꞌun Caesarea tsꞌih chah ꞌétꞌen.

Herod ndunda be whunujut hoh dazsai
20 ꞌEt ndunnah nat keyah Tyre ꞌinkꞌez Sidon whutꞌen, ꞌen Herod tube

cho hubulh húnilchꞌe, ꞌet lhanah hinli Herod highu nindel. Ndun Blastus
ꞌen hubudayi cho bukoo yuba huwunli, ꞌen tsꞌún nehidelhti. ꞌEt ꞌantsꞌih
Herod highu nindel ꞌinkꞌez huba sooꞌ holeh hitsꞌu húkwaꞌ ꞌutni, hubudayi
cho bukeyah tsꞌih whuz de hiyaꞌalh, ꞌi whuz hakat ꞌet huwa.

21 ꞌEt dzin huba hoozi Herod ꞌet hubudayi cho naih yé naja ꞌinkꞌez
kwꞌutsꞌuzda buba yintꞌah, ꞌi yukꞌetlꞌadida. ꞌEt whutsꞌun dune hubulh
yálhtuk. 22 ꞌEt ndunnah dune ꞌahúlzul hoh hahuyih, “Aw dune ilah ꞌintꞌah
yalhtuk, Yakꞌusda unli ꞌutni!” hiyúlhni. 23 ꞌEt Herod ꞌawYakꞌusda chadílhti,
ꞌet huwa Yakꞌusda bulizas khunyaz Herod nduda yulhtsi ꞌinkꞌez ꞌusgoo
yulh haneldo, ꞌet hukwꞌe dazsai.

24Yakꞌusda bughunek ndulhcho hoh tꞌenudzun suli, ꞌinkꞌez lhanah
dune huba ꞌalhaꞌ yintꞌah suli.

Barnabas ꞌinkꞌez Saul bulh Ndoni ꞌutáhalti ꞌinkꞌez whebalhꞌa
25Barnabas, Saul bulh ꞌuhuwhulhꞌen lhahódinla hoh, Jerusalem tsꞌih

hanáhedel, John Mark ꞌen dulh ꞌuhíyulꞌen.13 ꞌEt keyah Antioch Jesus bugha ꞌilhuhowezdel bulunah Yakꞌusda be
nuswhúnilhꞌen ꞌinkꞌezbulunahYakꞌusdabughunekhubuhodulhꞌeh

ꞌen chah ꞌet hudélhtsꞌi. Ndunnah bulunah ꞌuhintꞌah: Barnabas, ꞌinkꞌez
Simeon, ꞌen dune dulhgus hiyúlhni, Lucius chah, Cyrene whutꞌen ꞌen
ꞌintꞌah, Manaen, ꞌen yun whumoodih, Herod yulh nézyi, ꞌinkꞌez Saul chah
ꞌintꞌah. 2Soo sahaꞌhúdelya ꞌinkꞌez neMoodihti hiba ꞌútꞌen whutah, Ndoni
ndobúlhni, “Barnabas ꞌinkꞌez Saul bulh suba ꞌudun nébutalhtelh, ndi ꞌutꞌen
hubugha iníꞌai, ꞌi ꞌuhiyooleh ꞌet wheni.” 3 ꞌEt doochah zeh soo sahaꞌhúdelya
ꞌinkꞌez tenahudedli hoh hubutsi kꞌehudalnik ꞌinkꞌez whébahalhꞌa.

Barnabas, Saul ꞌinkꞌez hubulh ꞌútꞌen chah, ꞌen Cyprus noo kꞌéhindel
4 ꞌEt Ndoni hubutélhꞌa hoh Barnabas ꞌinkꞌez Saul bulh Seleucia tsꞌih

hunindel, ꞌet whutsꞌun noo Cyprus hiyúlhni whuz huninki. 5 ꞌEt keyah
Salamis tsꞌih hunindel hoh Lizwif hubuluglez ꞌet Yakꞌusda bughunek be
yáhalhtuk. John Mark ꞌen chah bula ꞌutꞌen ꞌet wheni dulh ꞌuhíyulꞌen.

6 ꞌEt noo ndulhyez hoh hiye oozdel ꞌinkꞌez Paphos tsꞌih hunindel. ꞌEt

ꞌilhunah duyun, Joshua buyeꞌ hiyúlhni, Lizwif unli, ꞌen Yakꞌusda be nus
whunílhꞌen laꞌdudilꞌi, ꞌen chah ꞌet ꞌusda. 7 ꞌInkꞌez noo kꞌut whumoodih,
Sergius Paulus hiyúlhni, ꞌen dune whunih ꞌintꞌah, ꞌen ndun duyun
yulh dune unli. ꞌEn Barnabas, Saul bulh, “Anih,” hubudáni Yakꞌusda
bughunek dutétsꞌo hukwaꞌninzun ꞌet wheni. 8 ꞌEt whuntsꞌih ndun duyun
Greek bughunek kꞌunaꞌa Elymas chah hiyúlhni, ꞌen Yakꞌusda bughunek
yuchꞌa yunílhtꞌuk ꞌet hukwaꞌyulhꞌen. 9 ꞌEt Saul, ꞌen Paul chah hiyúlhni,
Ndoni kꞌuneꞌyulꞌen hoh soo cho yunen tsꞌih yunilhꞌen 10 ꞌinkꞌez ꞌuyúlhni,
“Netsudule buyeꞌ, ndai unzoo, ꞌi tsꞌiyawh buchꞌa déntni. Soo hoontsiꞌ
hoh dune naníꞌah tsꞌiyawh hoontꞌi, Yakꞌusda bughunek ꞌi chah whutsꞌit
khunek naoolhtsilh hukwa ꞌílhꞌen. 11Yakꞌusda nyulh húnilchꞌe ꞌet hoh ꞌaw
chaoozaꞌen tanleh ꞌastlꞌiyaz wheni!”

ꞌEt ꞌahoh Elymas, dulhgus, ꞌi buna kꞌeínde, ꞌinkꞌez chawhésꞌen suli.
ꞌInkꞌez dune yula tꞌaz nítelhyalh hukwa hahuyih.

12 ꞌEt noo kꞌut whumoodih njan dahooja hoꞌen hoh, Yakꞌusda buba
ꞌalhaꞌ yintꞌah suli. Ndai neMoodihti bugha whehiyoodalhꞌi ꞌi tube huba
hooncha.

Barnabas,PaulbulhAntiochPisidiabuyunkꞌutwhuzꞌaiwhuzhunindel
13 ꞌEt Paul ꞌinkꞌez yulh nudelh tubulh Paphos ꞌet nus ni huzki hoh Perga

ꞌet Pamphylia whuzꞌai whuz huninki. ꞌEt John Mark bukꞌenaja ꞌinkꞌez
Jerusalem tsꞌun whenája. 14 ꞌEt Perga whehúdindel hoh ꞌonus ꞌun Antioch,
Pisidia whuzꞌai, whuz hunindel. ꞌEt Lizwif nahulyis dzin hubuluglez
dahúnindel ꞌinkꞌez nátlꞌahudeltsꞌi. 15Moses bughunek ꞌukꞌuneꞌúsduguz,
ꞌi ꞌinkꞌez Yakꞌusda be nus whúnilhꞌen bughunek chah hikꞌeyailhtuk
hukwꞌelhꞌaz, Lizwif luglezwhumoodih Paul, Barnabas chah, ꞌen hubuhútni,
“Nelhutsinkah, khunek hiye úlhtus, ꞌi ahtꞌi tꞌeh, ndunnah dune hubulh
yátelhtuk hukwaꞌuzninzun.”

16 ꞌEt Paul didinya ꞌinkꞌez butsꞌun didílnik hoh hubulh yáwhenilhtuk
ꞌinkꞌez ndó bulhni, “Sulh dune ꞌinkꞌez ꞌudun yun kꞌut whutꞌen chah, kꞌus
ndanYakꞌusda delhti, ꞌen soo zelhtsꞌai. 17 Israel butsꞌuhuhanzut buYakꞌusda
ꞌen netsuh whudelhdzulh ꞌutaháoobanla ꞌinkꞌez Egypt whutꞌen bunalh
hincha hubulhtsi. ꞌEt hukwꞌelhꞌaz Yakꞌusdawhelhtus ꞌet hoh Egyptwhutꞌen
bukeyah whutsꞌahanaóobanla. 18 ꞌInkꞌez dune chahóotꞌih tsꞌih ꞌet dit lanezi

naoodezulh whutah, ꞌet hichꞌaneꞌutꞌen, ꞌet whuntsꞌih kꞌúneꞌ bulꞌen hoh
inle. 19 ꞌEt skwunlai ꞌonus ꞌat nat dédowh (7), ꞌet Canaan whuyun kꞌut
whuzdla, ꞌet hudelhtsꞌi, ꞌen Yakꞌusda hoolah hubulhtsi, ꞌinkꞌez ꞌet ndunnah
budune, ꞌen bukeyah whulhtsi. 20 ꞌEt 450 naoodezut whutah ꞌet dune
hanle.

ꞌEt hukwꞌelhꞌaz Yakꞌusda be nus whunílhꞌen Samuel whusatéyalh
whutsꞌun lhanah hoh bumoodih inle. 21 ꞌEt hubudayi cho kaꞌ hutni hoh,
Saul, Kish buyeꞌ, ꞌen Yakꞌusda bugha inílhti. ꞌEn Benjamin yekꞌedínzut
ꞌilhunuh ꞌintꞌah, ꞌinkꞌez dit lanezi naoodezulh ꞌet hubudayi cho inle. 22 ꞌEt
Saul Yakꞌusda whusanáyalhti hukwꞌelhꞌaz ꞌet David ꞌen hubudayi cho
yulhtsi ꞌinkꞌez Yakꞌusda ꞌen yughi yalhtuk hoh ndutni, ‘David, Jesse buyeꞌ,
ꞌen sudzi kꞌah tsꞌih dune unli. Tsꞌiyaintsuk hoh sukꞌúneꞌ tetꞌen hoꞌ ꞌintꞌah.’

23 Jesus, David yutsꞌuh haínzut, ꞌen Israel hubutsꞌuhainzut hubutelhyis
wheni Yakꞌusda hubutsꞌítelhꞌa hubutsꞌúyoozi inle ꞌet huwa. 24 ꞌEt Jesus
wheꞌdutetꞌilh whutsuh ꞌet John dune too be ꞌulhꞌen Israel hubutsꞌuhainzut
hubulh yálhtuk, lubeshi whuchꞌa hubeni náhondunoolelh ꞌinkꞌez too beꞌ
hoolneh, hubúlhni. 25 ꞌAw ꞌet John dune too be ꞌulhꞌen dude ꞌutꞌen lhai
whutele hoh ꞌet hubúlhni, ‘Ndan usdli nahzun? ꞌAw ndun buba ilhꞌi,
ꞌen ílah ꞌustꞌah, ꞌet whuntsꞌih whunulhꞌen, sunteyalh hoꞌ ꞌintꞌah. Buke
hanaꞌtesdlelh ꞌet wheni whuntsꞌih ꞌaw huba soo chaꞌlhudzooh,’” hubúlhni.

26 ꞌEt Paul ꞌonus ꞌun ndobúlhni, “Sulhutsinkah, Abraham yekédinzut,
ꞌinkꞌez ꞌudun yun kꞌut whutꞌen, ndunnah Yakꞌusda tsꞌun tenadudli,
nuhwheni tsꞌiyawh, wheni chah, ndi khunek ꞌi netelhyis wheni netsꞌó
tlꞌadeltsꞌut. 27 Jerusalem ꞌet whutꞌi ꞌinkꞌez kꞌuneꞌnuwhuhulꞌen chah ꞌaw
tꞌehinízun neulhyis ꞌintꞌah. Lizwif nahulyis dzin totsuk ndi Yakꞌusda be
nus whunilhꞌen ꞌukꞌuneꞌúsduguz bukꞌeyatuk, ꞌet whuntsꞌih ꞌaw hubeni
tachaoodulhtsꞌit. Jesus datétsah tsꞌih beꞌ highenya, ꞌet huwa Yakꞌusda
be nus whunilhꞌen bughunek ꞌalhaꞌ ꞌintꞌah hiyulhtsi. 28 ꞌEt ꞌaw hukwa
hizoolhghelh hoolah, ꞌet whuntsꞌih Pilate ꞌen highu tédudli hizoolhghelh
ka. 29 ꞌEt ndi bugha ꞌukꞌuneꞌúsduguz, ꞌi dája ni hoh tuneꞌhiyulhꞌen
hoh lhdulalhgus kꞌut nihinilhti, ꞌinkꞌez wheyehíyalhti. 30 ꞌEt whuntsꞌih
Yakꞌusda yaidla tah nahighílhna. 31 ꞌEt Galilee ꞌinkꞌez Jerusalem whutsꞌun
yúlh lhusudel, ꞌen hukwꞌelhꞌaz lhat dzin whutsꞌun hiyaꞌen. ꞌEn Israel
hubutsꞌuhuhanzut whébontelhtun hinli.

32,33 ꞌEt wheni njan whusatsꞌándel khunek unzoo, ꞌi bukꞌunatsꞌotelnuk.
ꞌI Yakꞌusda netsuh whudelhdzulh, butsꞌun datenilh ni, kꞌan wheni,

butsꞌuhatsꞌánde nenalh ꞌet ꞌen Jesus nahighílhna. ꞌInkꞌez ndi bulh nankoh
Shun ꞌukꞌuneꞌúsduguz, ꞌi chah ndutni,

‘Nyun Si suYeꞌ ꞌunintꞌah,
kꞌan dzin, nyeꞌaBá síli,’ ni.

34 ꞌEt nahighílhna ꞌinkꞌez ꞌaw buyustꞌe telhjut tsꞌih natooltsꞌit ghaítꞌah.
ꞌEt hubugha Yakꞌusda njan ndutni,

‘Ndai bugha ꞌétꞌen unzoo, ꞌi David butsꞌun yóozizi
inle, ꞌi kꞌan nuhgha tésꞌalh.’

35 ꞌEt ꞌudun ꞌukꞌuneꞌúsduguz, ꞌi chah ndutni,
‘Yakꞌusda ꞌaw dulh ꞌintꞌah dezti buyustꞌe wulhjut ghaítꞌah yulhtsi.’

36 ꞌEt David soo hoh Yakꞌusda kꞌúneꞌ ꞌustꞌen khuna whutah. ꞌEt dazsai
hoh ndunnah butsuh whudelhdzulh ꞌuhudinla, ꞌet whuyihiyalhti ꞌinkꞌez
ílhjut. 37 ꞌEt whuntsꞌih ndun Yakꞌusda nahighílhna, ꞌen ꞌaw buyustꞌe
chaílhjut.”

38,39 ꞌEt Paul ꞌonus ꞌun ndutni, “ꞌEt huwa sulhutsinkah nuhwheni, ꞌalhaꞌ
hoontꞌah ndun Jesus dája ꞌet huwa nuhwhulubeshi nawhunáꞌdutedoh. ꞌEt
tꞌewhunóhzin ndai Moses ye náhezya, ꞌi bugha ꞌaw tsꞌahꞌun dune tehle
ghaítꞌah inle. ꞌEt whuntsꞌih kꞌus ndan Jesus Christ huba ꞌalhaꞌ yintꞌah,
ꞌen hubulubeshi tsꞌiyawh hoolah huba whulhtsi hoh tsꞌahꞌun dune tele.
40 ꞌEt huwa huwahli ndet Yakꞌusda be nus whunilhꞌen huwu yahalhtuk,
ꞌet nohwhulh ꞌuhóneh gunih! 41 ꞌEt ndutni,

‘Ughuhedloh ndet huwú ni untehzut,
ꞌinkꞌez yatéhdlah.

Ndi yun kꞌut delhútsꞌi whutah,
ꞌi lhkꞌuz teh whunwhunelhtan,
ꞌet whuntsꞌih ꞌaw nuhwhuba ꞌalha hotꞌe ghaítꞌah tele.’”

42 ꞌEt Lizwif luglez huwu nahustꞌaz hoh ꞌudun yun kꞌut whutꞌen,
“Natsꞌulyis dzin tꞌeh netsꞌu nátoohtꞌas, ꞌinkꞌez doochah zeh ndi khunek
bugha yalhtuk, ꞌi bugha nelh yaóolhtuk,” hubuhútni. 43 ꞌEt lhtahanahedel
hukwꞌelhꞌaz Paul, Barnabas bulh nahutestꞌaz hoh Lizwif ꞌinkꞌez ꞌudun yun
kꞌut whutꞌen, ndan Lizwif tsꞌun nalhíya hiyuntezdel. ꞌEt Paul, Barnabas
bulh, hubulh yahúlhtuk, “Yakꞌusda nuhtsꞌun yé unzoo, ꞌi zeh bugha yinkak
doolhútsꞌi,” hubuhútni. ꞌEt hoh budzi ulhtus hubuhulhtsi.

44 ꞌEt ꞌonus ꞌat natsꞌulyis dzin ꞌankwꞌus tsꞌiyawh keyah hudélhtsꞌi, ꞌen
Yakꞌusda bughunek hiyootuzélhtsꞌilh wheni ꞌilhuhowezdel. 45 ꞌEt Lizwif

ꞌilhuhowezdel hubunilhꞌen, ꞌoonih zeh ye dezbun suli hoh Paul hiye
dúdulh ꞌinkꞌez hiba whutsꞌit. Daja ni, ꞌet chah whuchꞌa yáhalhtuk.

46 ꞌEt whuntsꞌih Paul Barnabas bulh ꞌonus nus hoolhtus hoh yahulhtuk,
“Ndi Yakꞌusda bughunek ꞌi nuhwheni choo be nohwhulh yaóolhtuk hubaꞌ
hoontꞌah. ꞌEt whuntsꞌih bukachaꞌnuzáhzun tꞌeh, ꞌinkꞌez ꞌilhuz khutehna
huba soo chaꞌlhudzooh naꞌdunáhdzun tꞌeh, ꞌantsꞌih nuhwhuba ꞌuhoontꞌah
náhzun, ꞌet whute! ꞌAw ꞌet ꞌudun yun kꞌut whutꞌen, ꞌen butsꞌun tadútꞌus!
47 ꞌEt ndi khunek ꞌi neMoodihti ye nétsꞌu nahezya ꞌi ꞌintꞌah, ꞌet njan ndutni,

‘Nuhwheni ꞌudun yun kꞌut whutꞌen be whétꞌen, ꞌi huba tehle.
ꞌEt whuz naꞌa yun kꞌut ndulhcho hoh chah nuhgha

dune hudutejih,’”
ni, Paul.

48 ꞌEt ꞌudunyunkꞌutwhutꞌen ꞌuhudántsꞌohoh,huhoontꞌi hohneMoodihti
bughunek hiba whudélhti ꞌinkꞌez ndunnah ꞌilhuz khutena huba ꞌutahálya
huba ꞌalhaꞌ hoontꞌah suli.

49Ndulhcho hoh ꞌet keyah neMoodihti bughunek nudúltsꞌut suli.
50 ꞌEt ndunnah dune hincha, ꞌinkꞌez ndunnah tsꞌekoo hincha soodeꞌa
ꞌuhintꞌah, Yakꞌusda tsꞌun tenahududli hinli, bulunah Lizwif bugheꞌ
hoolnih ꞌutsꞌun húbonilhtꞌuk hoh Paul, Barnabas bulh hube húzula suli,
ꞌinkꞌez dukeyah kꞌunabontezyoot. 51 ꞌEt huwa ꞌet keyah whulez chꞌa
hubukegwun nahíyanghat ꞌinkꞌez keyah Iconium tsꞌih huniꞌaz. 52 ꞌEt Jesus
yugha hoodulꞌeh Antioch hudelhtsꞌi Ndoni be hilhtus súli ꞌinkꞌez tube cho
honélhnik.

Iconium whutꞌen khunek unzoo, ꞌi hidántsꞌo

14 ꞌEt Iconium tsꞌih huniꞌaz hoh ꞌet chah nduhóoja. Paul, Barnabas
bulh Lizwif luglez tsꞌih huniꞌaz hoh degha nus soo hubulh

yáhalhtuk, ꞌet huwa tube lhanah Lizwif ꞌinkꞌez ꞌudun yun kꞌut whutꞌen
chah Jesus huba ꞌalhaꞌ ꞌintꞌah huzdli. 2 ꞌEt whuntsꞌih ndunnah Lizwif
be ꞌalhaꞌ hoontꞌah chahiyílhchulh, ꞌen ndunnah ꞌudun yun kꞌut whutꞌen
hubeni ꞌutsꞌun hubunilhtꞌuk hoh ndunnah huba ꞌalhaꞌ hoontꞌah buchꞌa
nahulhúya. 3 ꞌEt huwa ndunnah whelꞌa ꞌen sa ꞌet hanke. ꞌAw chahuníljut
hoh neMoodihti bugha hubulh yahúlhtuk daja hoh Yakꞌusda ndunnah
dune ye únzoo, ꞌi be hubutsꞌun únzoo howu yahalhtuk. ꞌEt Yakꞌusda njan
hooncha ꞌinkꞌez huwa ꞌétꞌen tunéꞌhutꞌen hubulhtsi. ꞌEt huwa bughunek

ꞌalhaꞌ ꞌintꞌah tꞌehonínzun suli. 4 ꞌEt keyah ꞌilhohuwezdel bulunah, ꞌen
Lizwif tsꞌun nihudendel ꞌinkꞌez bulunah chah whelꞌa ꞌen tsꞌun nihudendel.
5 ꞌEt ꞌudun yun kꞌut whutꞌen, Lizwif chah, ꞌinkꞌez kꞌuneꞌnuwhuhulꞌen
tubulh, whelꞌa ꞌen tenabeꞌ whebonilhꞌen ꞌinkꞌez tse be hubotuzelhghelh
hukwaꞌhuninzun. 6 ꞌEt whelꞌa ꞌen whulh ꞌúhudantsꞌo hoh, keyah Lystra
ꞌinkꞌez Derbe, Lycaonia hoh whuzdla, whuz buchꞌa whetsihalhdel, ꞌet
whunat chah. 7 ꞌInkꞌez Lystra ꞌinkꞌez Derbe whutꞌen whelꞌa ꞌen khunek
unzoo, ꞌi be hubulh yahúlhtuk.

Lystra ꞌinkꞌez Derbe whutꞌen khunek unzoo, ꞌi hidantsꞌo
8Lystra ꞌet ꞌilhunuh dune buke déchadusnik ꞌet whutꞌi, ꞌen whuzdli

whutsꞌun ꞌaw nuchasyah. 9 ꞌEt usda ꞌinkꞌez Paul yalhtuk yoozélhtsꞌai.
ꞌEt Paul yunilhꞌen, tꞌéoonínzun ndun dune buba ꞌalhaꞌ hoontꞌah ꞌet
hoh soo náꞌtetnilh ninzun, ꞌet soo cho yunen tsꞌih yunilhꞌen hoh 10 soo
ꞌultus ꞌuyúlhni, “Didinyih ꞌinkꞌez tsꞌahꞌun naꞌa sinyin!” ꞌEt ndunnah dune
didillhah ꞌinkꞌez ꞌaw ꞌet nádinya.

11 ꞌEt ndunnah ꞌilhuhowezdel Paul daja hinilhꞌen hoh soo ꞌultus
hubughunek, Lycaonia kꞌunaꞌa, ꞌuhutni, “Neyakꞌusda yinkak dune kꞌunaꞌa
ꞌuhintꞌah huzdli ꞌinkꞌez ndus de netsꞌun haháꞌaz.” 12Barnabas ꞌen
hubuyakꞌusda Zeus be náhiyoozi ꞌinkꞌez Paul chah ꞌuyoon hubuyakꞌusda
Hermes hiyúlhni, ꞌen be náhiyoozi, ꞌen yalhtuk ꞌintꞌah ꞌet huwa.
13Hubuyakꞌusda Zeus hiyúlhni ꞌen bunáwhulnuk, soo keyah yooꞌaz
tsꞌih ꞌet luglez huwhulhꞌai, ꞌen musdus dune ꞌinkꞌez ꞌindak ꞌi keyah dati
ꞌet nihíninla. Ndunnah ꞌilhuhowezdel whelꞌa ꞌen hubutsꞌi hidutélhkꞌun ꞌet
wheni.

14 ꞌEt Barnabas, Paul bulh ꞌaw ꞌet ndunnah dune dahútenilh whulh
ꞌúhudantsꞌo hoh, huba dzuh kꞌet dunaih kꞌuhídutelhúchꞌula ꞌinkꞌez
ꞌilhuhowezdel nus buniz ꞌet nihúlgai ꞌinkꞌez soo ꞌultus ꞌuhutni, 15 “Di
ka ꞌet ndahtꞌen? Nuwheni chah nuhkꞌunaꞌa dune tsꞌinli, ꞌaw Yakꞌusda
chatsꞌílah hoꞌ tsꞌintꞌah. Njan khunek unzoo, ꞌi nuhghá uzteꞌalh ꞌet wheni
whusaidútꞌaz. Ndi be natsiꞌ unli, ꞌi nuhyakꞌusda buchꞌa naóolhuyeh ꞌinkꞌez
Yakꞌusda khuna ꞌen butsꞌun naóolhuyeh. ꞌEn ꞌintꞌah yaz, ndi yun kꞌut,
yatoo chah, ꞌinkꞌez ndai bukꞌut hoonli, ꞌi tsꞌiyawh ꞌuyínla hoꞌ ꞌintꞌah.
16 ꞌEt whutsꞌuh da kꞌúneꞌ hutꞌen, ꞌet whuntsꞌih húbutsꞌuhachawhusꞌak.
a 14:14 ꞌEt whuz naꞌa Lizwif hube ꞌutꞌen buba dzuh tꞌeh.

17 ꞌEt whuntsꞌih ꞌahoolhyez dunábunultun hoh ndus de ꞌutꞌen unzoo, ꞌi
ꞌuyulhꞌen, ꞌi be chan nalhtih, ꞌi ꞌinkꞌez hanéyeh ꞌi chah soo ꞌet ꞌutꞌen
yílhꞌi. ꞌEt whuz naꞌa tsꞌuyi, ꞌi chah nuhghatꞌaih hoh nuhdzi chah hoontꞌi
yílhꞌi.” 18Ndunnah ꞌilhuhowezdel whelꞌa ꞌen butsꞌun hidutꞌélhkꞌun, ꞌet
whuchꞌa ꞌankwꞌus hubuhotun ghaítꞌah, ꞌet whuntsꞌih Paul bughunek be
kꞌah hubuhoontun.

Paul tse be hituzelhghulh hukwaꞌhuninzun
19 ꞌEt bulunah Lizwif Antioch Pisidia whuzꞌai ꞌinkꞌez keyah Iconium

chah, ꞌet keyah Lystra tsꞌih haníndel ꞌinkꞌez Lystra whutꞌen ꞌilhuhowezdel,
ꞌen tsꞌiyawh hitsꞌun nintꞌuk hukwaꞌhutꞌen. ꞌEt huwa Paul tse be hízelhghi
ꞌinkꞌez dazsai zeh hininzun. ꞌEt keyah yooꞌaz tsꞌih ꞌet nihininguz. 20 ꞌEt
whuntsꞌih Jesus Christ yugha hoodulꞌeh higha wezdel hoh dinadíja ꞌinkꞌez
keyah tsꞌih whenaja. ꞌEt ꞌom bun dzin Barnabas bulh keyah Derbe tsꞌun
wheháꞌaz.

Paul, Barnabas bulh Antioch Syria whuzꞌai tsꞌih whuz nahutestꞌaz
21 ꞌEt Paul, Barnabas bulh keyah Derbe khunek unzoo, ꞌi be hubulh

yahúlhtuk hoh lhanah Jesus kꞌúneꞌ hutꞌen huzdli. ꞌEt Lystra tsꞌih
whenáhetꞌaz, Iconium tsꞌih chah ꞌinkꞌez Antioch, Pisidia whuz hoh
wheghah chah lhuhúzꞌaz. 22Yugha hoodulꞌeh soo budzi ulhtus hoh ndet
huba ꞌalhaꞌ hoontꞌah whulh hóoyin hubuhulhtsi, ꞌinkꞌez ndo bahútni,
“Lhat hoh dzuh nutsꞌudeh, ꞌet whuntsꞌih whuz naꞌa ntsꞌe Yakꞌusda
hubudayi cho unli ꞌet dáztedulh hubaꞌ hoontꞌah.” 23Ndet Jesus Christ
bugha ꞌilhuhowezdel dune tsuh whudelhdzulh huba ꞌutaháoobanla. ꞌEt
tenahududli ꞌinkꞌez sahaꞌhúdelya hoh neMoodihti huba ꞌalhaꞌ hoontꞌah
ꞌen tlꞌábahanla. 24 ꞌInkꞌez Pisidia whuyun kꞌut lhuhuzꞌaz hukwꞌelhꞌaz ꞌet
Pamphylia tsꞌih huniꞌaz. 25 ꞌEt Perga whutꞌen chah Yakꞌusda bughunek be
hubulh yahúlhtuk ꞌinkꞌez nyoh Attalia tsꞌun huniꞌaz.

26 ꞌEt whutsꞌun Antioch tsꞌih nahúsduki. Ndet keyah Paul Barnabas bulh
Yakꞌusda be ꞌutꞌen kꞌah butlꞌaháhonla inle. ꞌAw ꞌet ndi ꞌutꞌen lhahídinla
hoh ꞌuhoontꞌah. 27 ꞌEt Antioch tsꞌih nahuntꞌaz hoh Jesus Christ yugha
hoodulꞌeh, tsꞌiyawh ꞌilhóhubughezdla ꞌinkꞌez ntsꞌoh teh Yakꞌusda bugha
neꞌhústꞌen ꞌinkꞌez ꞌudun yun kꞌut whutꞌen chah be ꞌalhaꞌ hoontꞌah, ꞌi hiyítꞌi

suli hutni hoh hubulh nahuwhulnuk. 28Sa yugha hoodulꞌeh hubutah
hanke.

Paul, Barnabas bulh Jerusalem tsꞌih whelꞌa ꞌen ꞌinkꞌez
dune tsuh whudelhdzulh hubulh ꞌilhuhowezdel

15 ꞌEt bulunah dune Judea whehudíndel keyah Antioch tsꞌih
hunindel ꞌinkꞌez ndunnah huba ꞌalhaꞌ hoontꞌah Moses bughunek

ꞌukꞌuneꞌúsduguz, ꞌi bugha buka dune ahli, ꞌi kꞌut nuwhuhúztꞌus tꞌeh, ꞌaw
ꞌet tꞌeh zeh dutehjih, whuz naꞌa wheooboohoodalhꞌi. 2Paul, Barnabas bulh
tube choMoses bughunek ꞌukꞌuneꞌúsduguz, ꞌi bugha dája hutni ꞌet hubugha
lhenah nihúwhuntꞌai, Judea tsꞌih hahándel tubulh. ꞌEt huwa lhgha ꞌúhudeja
hoh Paul, Barnabas, ꞌinkꞌez ꞌuyoon Antiochwhutꞌen tubulh, Jerusalem tsꞌih
hutoodelh ꞌinkꞌez whelꞌa ꞌen ndunnah dune tsuh whudelhdzulh hubulh
huwu yahoolhtuk hubuhútni. 3 ꞌAw ꞌet Jesus Christ bugha ꞌilhuhowezdel,
whelꞌa ꞌen whebahalhꞌa. ꞌEt Phoenicia ꞌinkꞌez Samaria whutuh lhuhúzꞌaz
hoh ꞌudun yun kꞌut whutꞌen dahúja Yakꞌusda tsꞌun náhulhéya hubuhútni
hoh tube cho ndunnah Jesus Christ kꞌúneꞌ hutꞌen huhóontꞌi suli. 4 ꞌEt
Jerusalem tsꞌih huniꞌaz hoh Jesus Christ bugha ꞌilhuhowezdel tube cho
hubanélhnik. Ndunnah whelꞌa ꞌen ꞌinkꞌez dune tsuh whudelhdzulh, ꞌen
hubulh náhuwhulnuk Yakꞌusda bugha ntsꞌoh teh neꞌwhustꞌen ꞌet hubugha.

5 ꞌEt bulunah huba ꞌalhaꞌ hoontꞌah, Pharisee hubulh hudedoh, ꞌen
dihudíndel ꞌinkꞌez ꞌuhutni, “Udun yun kꞌut whutꞌen hika dune unli, ꞌi kꞌut
hubatetꞌus ꞌinkꞌez ndi Moses bughunek ꞌukꞌuneꞌúsduguz, ꞌi kꞌúneꞌ hóotꞌen
hubadooni hubaꞌ hoontꞌah.”

6 ꞌEt whelꞌa ꞌen ꞌinkꞌez dune tsuh whudelhdzulh tsꞌiyawh ꞌilhuhowezdel
ꞌinkꞌez njan ꞌuhutni hukwꞌunuhulhye. 7Sa hukwꞌunuhulhya hoh Peter
didinya ꞌinkꞌez ndobúlhni, “Sulhutsinkah ntꞌeoonáhzun ꞌuda hoh Yakꞌusda
nuhtáhasálhti Yakꞌusda bughunek unzoo, ꞌi bugha ꞌudun yun kꞌut whutꞌen
hubulhyaóolhtukka, khun sih sudóotsꞌo ꞌinkꞌezhuba ꞌalhahotꞌe ka. 8 ꞌInkꞌez
Yakꞌusda dune dahíntꞌah tꞌeoobunínzun, ꞌet huwa ꞌudun yun kꞌut whutꞌen,
ꞌen chah hubukꞌentsiꞌ hoh wheni danénla da whuz naꞌa ndunnah chah
Ndoni hubuyideltsꞌut hoꞌ hoontꞌah. 9Wheni Lizwif tsꞌinli ꞌinkꞌez ꞌen ꞌudun
yun kꞌut whutꞌen hinli ꞌet whuntsꞌih ꞌaw lhelhtsꞌun naꞌa nechaꞌílhdzun. ꞌEt
hoh ndunnah Jesus Christ huba ꞌalhaꞌ hoontꞌah suli ꞌet huwa bulubeshi
hubayunaꞌdalhde. 10NdiMoses bughunek ꞌukꞌuneꞌúsduguz, ꞌiwheni ꞌinkꞌez

netsuh whudelhdzulh, ꞌen whuntsꞌih ꞌaw tsꞌahꞌun naꞌa hukwꞌú nuchaꞌhitꞌil
inle. ꞌInkꞌez kꞌan di ka Yakꞌusda ꞌen óolhdzih hoꞌ dahni? Ndunnah yugha
hoodulꞌeh ꞌuhótꞌe ghaítꞌah teh huba néꞌdahni. 11 ꞌEt whuntsꞌih neba ꞌalhaꞌ
hoontꞌah ꞌinkꞌez ntsꞌenaꞌa ꞌuhintꞌah, whuz naꞌa wheni chah Jesus Christ
neMoodihti ye únzoo, ꞌi be uzdoojih ka neghá whuntꞌai.”

12 ꞌEt soo hudelhtsꞌi tsꞌiyawh tꞌehudusnih hoh Barnabas, Paul bulh
nahuwhulnuk whutah ꞌudun yun kꞌut whutꞌen hubutah ntsꞌenaꞌa Yakꞌusda
bugha hooncha ꞌinkꞌez huwa ꞌétꞌen tunéꞌhustꞌen ꞌet hubugha. 13 ꞌEt
yahulhtuk ꞌustlꞌeꞌ ꞌuhudeja hoh James didinya ꞌinkꞌez utni, “Sulhutsinkah
soo sih soozélhtsꞌai! 14Simon kꞌan nuhwhudáni, ntsꞌenaꞌa Yakꞌusda
ꞌudechoo ndunnah ꞌudun yun kꞌut whutꞌen dinabunelhútan hoh dune
hubutah ꞌutahaóobanla. ꞌEn ꞌuhuja Yakꞌusda boozi dezti hiyulhtsi.” 15 ꞌEt
James ꞌonus ꞌun ndutni, “Et Yakꞌusda be nus whunilhꞌen hubughunek
ꞌukꞌuneꞌúsduguz, ꞌi tsꞌiyawh lhgha ꞌuhudeja hoh ndutni,

16 ‘ꞌEt hukwꞌelhꞌaz whusanátesdalh,’ ni neMoodihti,
‘ꞌInkꞌez David bukoo naoonankat, ꞌet dinaoodutésꞌalh ꞌinkꞌez

yahónkat chah soo náꞌwhutesdlilh,
ꞌinkꞌez lhanaooduteslilh.a

17 ꞌEt whuz naꞌa dune ꞌet nenínkat chah skahunóota
ꞌinkꞌez ꞌudun yun kꞌut whutꞌen,

ndunnah sichꞌoh suba ꞌudunébunila soozi be hiyozi ka,
ꞌen chah skahúnoota, neMoodihti utni.
ꞌEn ꞌintꞌah ndi tsꞌiyawh ꞌuhóonla.

18Yakꞌusda ndi yun ꞌitelilh ꞌet whutsuh whudelhdzulh nus de
dawhútetꞌilh ꞌet tsꞌiyawh tꞌeoonínzun.’”

19 ꞌEt James ꞌonus ꞌun ndobúlhni, “ꞌEt huwa si ꞌet ndunúszun ndunnah
ꞌudunyunkꞌutwhutꞌen, ndunnahYakꞌusda tsꞌunnalhúya, ꞌawhubahoontsiꞌ
tsꞌih ꞌuhotꞌe huba chaꞌhóotꞌah. 20 ꞌEt whuntsꞌih butsꞌókꞌeꞌtsꞌooges ꞌinkꞌez
hubuzdóoni, ‘Ndai tsꞌuyi, ꞌi hubuyakꞌusda ꞌukꞌeltsi, ꞌi hitsꞌun hítulhdelh
ꞌet buchꞌaꞌ nenjoot hoꞌ ꞌintꞌah, khun teh wahꞌalh gunih. Tsꞌekoo kꞌus dune
bulh tintaꞌ ꞌoohtꞌen gunih. Khunai buze ꞌúsduguz, ꞌi ꞌinkꞌez ꞌuskai tananji,
ꞌi wahꞌalh gunih, ꞌinkꞌez ꞌuskai chah wahnai gunih.’ 21 ꞌEt ꞌalhaꞌ hoontꞌah
Lizwif luglez ꞌet natsꞌulyis dzin totsuk sa whutsꞌun Moses bughunek
ꞌukꞌuneꞌúsduguz, ꞌi bukꞌeyatuk ꞌinkꞌez keyah totsuk chah bughunek hiye
búbulh yalhtuk,” ni, James.
a 15:16 David híkꞌedinzut doocha hubudelhti naoobulhtsi, ni ho ꞌutni.

Whelꞌa ꞌen ꞌinkꞌez dune tsuh whudelhdzulh ꞌudun yun
kꞌut whutꞌen hubutsꞌun kꞌeꞌhanguz

22 ꞌEt ndunnah whelꞌa ꞌen chah, dune tsuh whudelhdzulh, ꞌinkꞌez
Jesus Christ bugha ꞌilhohuwezdel tubulh lhulh lhugha ꞌúhudeja hoh
Paul, Barnabas bulh Antioch tsꞌih hubulh teꞌus ꞌutahábotelhtelh. ꞌEt
Judas, ꞌen Barsabbas hiyúlhni, ꞌen Silas bulh ꞌutahaóobahalhti. ꞌEn huba
ꞌalhaꞌ hoontꞌah hubutah ndunnah nanah, ꞌen soo whunih hinli. 23 ꞌEn ndi
hikꞌuneꞌúzguz, ꞌi hubutlꞌahíyaꞌai, ꞌi ndutni:

“Wheni whelꞌa ꞌen, dune tsuh whudelhdzulh, ꞌinkꞌez huba
ꞌalhaꞌ hoontꞌah chah Jerusalem delhútsꞌi, wheni tsꞌiyawh
nuhtsꞌo kꞌeꞌtsꞌuges, nuwhulhutsinkah, ꞌudun yun kꞌut whuzdli,
keyah Antioch, Syria ꞌinkꞌez Cilicia yun kꞌut delhtsꞌi, Dahooja
nuhtsꞌutni. 24Whulh ꞌúzditsꞌo bulunah dune netahaíndel
nuhtsꞌun hunindel ꞌinkꞌez tinkꞌus naꞌa ꞌunohuhútni. ‘Moses
bughunek ꞌukꞌuneꞌúsduguz, ꞌi bukꞌuneꞌoohtꞌen ꞌinkꞌez buka
dune ahli, ꞌi kꞌut nahuhootꞌus.’ Ndi khunek ꞌi be tinkꞌus
nahonilhtꞌuk, ꞌaw wheni ndo butsꞌútni ꞌilah hoꞌ hutni. 25 ꞌEt
huwa ꞌilhutsꞌowezdel ꞌinkꞌez tsꞌiyawh lhgha ꞌúzdeja hoh dune
whunih ꞌen nuhtsꞌun uztelhꞌalh ꞌutahaóobatsꞌalhti ꞌinkꞌez soo
ndunnah hubukꞌetsꞌinsiꞌ Barnabas ꞌinkꞌez Paul bulh hubulh
hútooꞌas ꞌet wheni. 26 ꞌEn ꞌuhuja Jesus Christ, neMoodihti,
bughunek be yáhalhtuk hukwꞌédahootsah tulih tꞌehoninzun ꞌet
whuntsꞌih. 27 ꞌEt huwa Judas ꞌinkꞌez Silas nuhtsꞌú buztelhꞌalh,
ꞌen daja tsꞌutni hoh nuhtsꞌun kꞌeꞌtsꞌanguz, ꞌet tsꞌiyawh buzek
whe ndun whuduteni. 28 ꞌEt Ndoni ꞌen bulh lhgha ꞌúzdeja ꞌaw
ꞌonus ꞌun chah howu whúlna nuhwhuba tsꞌuhólhꞌi hukwa
chaꞌuznízun. Ndet kꞌan nuhghá whuntꞌai whuz naꞌa zeh
ꞌoohtꞌe hukwaꞌuzninzun. 29Tsꞌuyi, ꞌi hubuyakꞌusda kꞌedeltsi
tsꞌun tulhdelh, ꞌi wahꞌalh gunih! ꞌUskai, khunai buze ꞌúsduguz,
ꞌi buzkai tananji, ꞌi chah wahꞌalh gunih! ꞌInkꞌez tsꞌekoo kꞌus
dune bulh tintaꞌ ꞌoohtꞌen gunih! ꞌEt whuchꞌa khahdli tꞌeh, ꞌet
sih soo ꞌóohtꞌe. ꞌAw ꞌet zeh.”

30 ꞌEt khunek naꞌa ꞌen whéoobahalhꞌa hoh Antioch tsꞌih hunindel.
ꞌEt tsꞌiyawh huba ꞌalhaꞌ hoontꞌah ꞌilhobughezdla ꞌinkꞌez dustlꞌus
hubutlꞌahíyaꞌai. 31 ꞌEt ndi hubutsꞌun kꞌehanguz ꞌi hikꞌeyailhtuk hoh

bukꞌuneꞌúsduguz, ꞌi bugha hubudzi ulhtus nasdli ꞌinkꞌez tube huhóontꞌi.
32 ꞌEt Judas, Silas bulh hedichꞌoh Yakꞌusda ba nus whunilhꞌen hinli
chah, ꞌinkꞌez huba ꞌalhaꞌ hoontꞌah sa hoh Yakꞌusda bughunek be hubulh
yahalhtuk, ꞌet hoh soo hubudzi unzoo ꞌinkꞌez hilhtus chah hubuhulhtsi.
33 ꞌEt hukwꞌelhꞌaz dzuh sa hubuzih hudelhtsꞌi. ꞌEt huba ꞌalhaꞌ hoontꞌah
ndunnah khunek naꞌa ꞌen ntsꞌez de hahándel tsꞌih whuz khunek unzoo
ꞌi bulh hoh whelꞌa ꞌen hubutsꞌun whenábahalhꞌa. 34 ꞌEt whuntsꞌih Silas
ꞌen ꞌaw ꞌet teda buba hoonzoo hoꞌ hoontꞌah. 35 ꞌEt Paul, Barnabas bulh
Antioch ꞌet chah ꞌet hanke, ꞌuyoon chah hubulh khunek unzoo, ꞌi be hubulh
yahúlhtuk ꞌinkꞌez neMoodihti bughunek bugha wheóobuhodulhꞌeh.

Paul, Barnabas bulh ndun John, Mark
hiyulhni, ꞌen bugha lhchꞌa hustꞌaz

36 ꞌEt hukwꞌelhꞌaz dzin Paul, Barnabas ꞌuyúlhni, “Ntsꞌe keyah totsuk
neMoodihtibughunekbeyatsꞌulhtuk,nelhutsinkahhubutsꞌunnunaoodútꞌas
ꞌinkꞌez nahotꞌalh dahíntꞌah simba.” 37 ꞌEt Barnabas, John, Mark hiyulhni,
ꞌen dudulh tóoꞌas hukwaꞌninzun, 38 ꞌet whuntsꞌih Paul ꞌaw tsꞌahꞌun buba
chaꞌhóotꞌah. Hoh da Pamphylia bughuwhenája ꞌinkꞌez ꞌutꞌen hubulh
lhachaídilil, ꞌet huwa hubulh ꞌútenilh, ꞌaw Paul hukwa chaꞌnízun. 39 ꞌEt
tube lhenah ꞌahudeja kꞌet, lhchꞌa nahustꞌaz. Barnabas, Mark dulh ꞌiyílya
ꞌinkꞌez Cyprus tsꞌih whenahedúki. 40 ꞌEt Paul, Silas hubutahaíyalhti ꞌinkꞌez
huba ꞌalhaꞌ hoontꞌah Yakꞌusda tlꞌaóobahanla ye únzoo, ꞌi be hubughole
ka, ꞌet hukwꞌelhꞌaz whenáhetꞌaz. 41 ꞌEt Syria ꞌinkꞌez Cilicia whuyun kꞌut
whutah lháhuzꞌaz, ꞌinkꞌez Jesus Christ bugha ꞌilhuhowezdel ꞌonus nus
hubudzi ulhtus hubuhulhtsi.

Timothy, ꞌen Paul Silas hubúlh tezꞌaz

16 ꞌEt Paul ꞌen keyah Derbe ꞌinkꞌez Lystra tsꞌih ninya. Whuz ꞌilhunuh
dune buba ꞌalhaꞌ hoontꞌah Timothy hiyúlhni, ꞌen hoh whutꞌen.

Beꞌama chah buba ꞌalhaꞌ hoontꞌah, ꞌen Lizwif ꞌintꞌah, ꞌet beꞌabá, ꞌen Greek
ꞌintꞌah. 2Keyah Lystra ꞌinkꞌez Iconium whutꞌen, ndunnah huba ꞌalhaꞌ
hoontꞌah, ꞌen Timothy soo highu yalhtuk. 3 ꞌEt Paul ꞌen Timothy dulh
yutélꞌus hukwaꞌninzun, ꞌet yuka dune unli, ꞌi kꞌut hiyúztꞌus. ꞌEt ndihiyínla
hoh Lizwif hoh whutꞌen, ꞌen Timothy beꞌabá Greek unli tꞌehinínzun ꞌet

huwa. 4 ꞌEt keyah whutuh hedulh hoh huba ꞌalhaꞌ hoontꞌah ndai whelꞌa
ꞌen ꞌinkꞌez dune tsuh whudelhdzulh Jerusalem ꞌet highu nahezya, ꞌi zeh
kꞌúneꞌ ꞌoohtꞌen hubuhútni. 5 ꞌEt Jesus Christ bugha ꞌilhohuwezdel hoh be
ꞌalhaꞌ hoontꞌah, ꞌi be ꞌonus nus hilhtus huzdli, ꞌinkꞌez ꞌet huwa dzin totsuk
nus lheꞌhuneltsuk.

Paul, Ndoni bugha benghan néwhultsꞌut
Macedonia tsꞌih yun kꞌut tóoya ka

6 ꞌEt Phrygia ꞌinkꞌez Galatia yun kꞌut wheghah lhuhúzdel hoh Asia
yun kꞌut ꞌet Yakꞌusda bughunek be yáhutelhtuk, ꞌet Ndoni whuchꞌa
hubunezyoot. 7 ꞌAw ꞌet Mysia yun kꞌut whaꞌaz nihúnindel, Bithynia yun
kꞌut tsꞌun hútoodelh hukwaꞌhutꞌen, ꞌet whuntsꞌih Ndoni ꞌaw hubugha
chahóoꞌal. 8 ꞌEt Mysia yun kꞌut wheghah lhuhúzdel hoh keyah Troas
tsꞌih hunindel. 9 ꞌEt ꞌulhꞌek Paul hoonli bunalh hawhéltsꞌut hoh dune
Macedonia yun kꞌut whutꞌen yunilhꞌen ꞌet siyin ꞌinkꞌez yughu tédudlih,
“Macedonia yun kꞌut tsꞌih netsꞌínyalh ꞌinkꞌez nelaꞌineh!” yúlhni. 10Soo
njan bunalh hawhéltsꞌut ibulh lhazduja Macedonia yun kꞌuz tsꞌih uztekelh
ꞌinkꞌez ndunnah ꞌet whutꞌen khunek unzoo, ꞌi be hubulh yatsꞌoolhtuk ka.
NeMoodihti neka dani tꞌetsꞌonínzun ꞌet whuz naꞌa ꞌutsꞌuja.

Lydia buba ꞌalhaꞌ hoontꞌah suli ꞌinkꞌez too beꞌ ꞌulya
11 ꞌEt Troas ꞌet tsꞌi cho be nus tsꞌutezki, ꞌet soo tsꞌihyan whuz

Samathrace tsꞌih yatsꞌúzki, ꞌinkꞌez ꞌom bun dzin ꞌet Neapolis tsꞌih tsꞌutezki.
12 ꞌEt whezdindel hoh keyah Philippi tsꞌih tsꞌunindel. ꞌI yun kꞌut Macedonia
ꞌudechoo keyah whudézti ꞌet whuzꞌai. ꞌEt Roman keyah beꞌilhdzun hoonli
hoꞌ hoontꞌah. ꞌEt keyah Philippi lhat dzin ꞌet naꞌtsꞌalhꞌai.

13 ꞌEt Lizwif natsꞌulyis dzin hoh keyah whuchꞌa tsꞌuzdel ꞌinkꞌez tookꞌoh
taba tsꞌih tsꞌunindel. ꞌEt Lizwif tenahudedli hoonli ꞌuzninzun, ꞌet huwa ꞌet
nátlꞌazdeltsꞌi ꞌinkꞌez tsꞌekoo ꞌilhohuwezdel ꞌen bulh yátsꞌulhtuk. 14 ꞌIlhunuh
tsꞌeke, Thyatira whutꞌen Lydia hiyúlhni, ꞌen chah nedántsꞌo. ꞌEn naih
dulkꞌundezti be ꞌóoket unli, ꞌinkꞌez ꞌahoolhyezYakꞌusda tsꞌun teniꞌnilhdzun.
ꞌEt huwa neMoodihti Paul Yakꞌusda bughunek ye yálhtuk, ꞌi soo cho
yoozélhtsꞌai ꞌinkꞌez beni taóodooltsꞌit yulhtsi. 15 ꞌEt didut ꞌinkꞌez bukoo
hudelhtsꞌi, bulh dunekah chah, tsꞌiyawh too beꞌ hulya. ꞌEt hukwꞌelhꞌaz

neghunséya, ꞌinkꞌez neundulhni, “NeMoodihti soo cho butꞌanunestan
nuhwhuba ꞌalhaꞌ hoontꞌah tꞌeh, ꞌanih sukoo tsꞌih suzih doolhútsꞌi.” ꞌInkꞌez
ꞌilhuz ꞌudeja hoh bulh ꞌutezdel.

Paul, Silas bulh keyah Philippi ꞌet tsakꞌebahaꞌai
16 ꞌEt ꞌilhudzin ntsꞌe tenazdedli tsꞌih tsꞌenindel hoh, ꞌilhunuh ꞌulhna,

ꞌen tsꞌeke nedudezya. ꞌEn ntsiꞌ nudúdeh, ꞌi buyídinda ꞌi be nus whunilhꞌen
ꞌinkꞌez nus daóotenilh tsꞌiyawh ndobúlhni. ꞌEt ndunnah yughunli ꞌen lhai
sooneya hiye ꞌúlhꞌen. 17 ꞌEt ꞌutꞌen Paul ꞌinkꞌez wheni teh nenunéya ꞌinkꞌez
ꞌalzul hoh utni, “Ndunnah dune degha nus nduk Yakꞌusda budune hinli.
Ntsꞌenaꞌa dutehjih hoh teh nuhwhuba nuhúhuyeh!” 18Lhat dzin ndutꞌen,
ꞌudekꞌelhꞌaz Paul tube taídeznih, yutsꞌun nálhuꞌa ꞌinkꞌez ntsiꞌ nududeh
díyulhni, “Jesus Christ boozi bugha buyúh hanaindaih!” ꞌEt ꞌahoh ntsiꞌ
nududeh, ꞌi yeyúh hanadede.

19 ꞌInkꞌez ndunnah tsꞌeke bumoodih tꞌehonanzin ndet hoh sooneya
ꞌuhulhꞌen, ꞌustlꞌeꞌ ꞌuhooja, ꞌet Paul, Silas bulh hubuhúzgooh ꞌinkꞌez
hubaꞌ hoontꞌah, ꞌet keyah kꞌuneꞌnuwhuhulꞌen hububut nébanilhti. 20 ꞌEt
lhahudughan moodih but nebanilhti ꞌinkꞌez hubuhutni, “Ndunnah Lizwif
ꞌuhintꞌah. Netah ꞌahoolhyez dune tehudule. 21 ꞌInkꞌez ndet wheni hubugha
neba nahesda tsꞌiyawh whuchꞌa naꞌa whubuhodulhꞌeh. Wheni Roman
ꞌutsꞌintꞌah ꞌet huwa ꞌaw bukꞌah tsꞌih ꞌutsꞌooneh ghaítꞌah ꞌinkꞌez hoh
tunéꞌtsꞌootꞌen ghaítꞌah.”

22 ꞌEt ꞌilhuhowezdel tsꞌiyawh hubuchꞌa nihúdendel, nehughan moodih
Paul, Silas bulh hubunaih hubukꞌuhidutelhchꞌul ꞌinkꞌez hubuholhtꞌah
hubuhútni. 23 ꞌEt soo tube hubuholhtꞌo hoh ntsꞌe dune tsakꞌehaꞌaih,
whuz tsakꞌebahaꞌai, ꞌinkꞌez ndun huwunli, ꞌen, “Hubuchꞌa danaꞌdooꞌalh,”
hiyúlhni. 24 ꞌEt tsakꞌedinla ghunli hiyúlhni hoh ꞌahoh soo bez tsakꞌediꞌai
ꞌet tsakꞌehiyaꞌai ꞌinkꞌez duchun dindaz hubaꞌ ꞌintꞌah, ꞌi bukechun ghu
níhininla ꞌinkꞌez hidunaꞌdenla.

25 ꞌEt tuzniz batꞌen Paul, Silas bulh Yakꞌusda tsꞌun tenahududli ꞌinkꞌez
hujun. ꞌEt ndunnah tsakꞌe hudelhtsꞌi hubuhoozélhtsꞌai. 26Khunyaz tube
cho yun naghesnai hoh koo tsakꞌe hudelhtsꞌi, ꞌet chah ndulhcho noghutnah.
ꞌEt ꞌuhooja ndati tsꞌiyawh dáꞌdutezkat ꞌinkꞌez ꞌi bulh tes tlꞌool hiyelhúghel,
ꞌi hubutsꞌuháyankat. 27 ꞌEt tsakꞌedelhtsꞌi ghunli tsꞌenandzut hoh ndati
tsꞌiyawh ꞌudun ꞌudenla whutelhꞌen tsꞌiyawh tsakꞌe hudelhtsꞌi tinta hulghaz

ninzun, ꞌet dutes cho hayálhtsus ꞌinkꞌez ꞌaw ꞌet naꞌdutuzelghelh. 28Paul soo
ꞌultus ꞌuyúlhni, “Dah! ꞌUdun dóldah gunih, tsꞌiyawh ꞌaw ꞌet ꞌuzdélhtsꞌi!”
yúlhni.

29 ꞌEt tsakꞌedelhtsꞌi ghunli kwun nultꞌa ka ꞌutni hoh dálgai ꞌinkꞌez soo
dultuz hoh Paul, Silas bulh hububut nacháneti. 30 ꞌEt tinábunilhti ꞌinkꞌez
huboodulhkut, “Soo sudutéhnilh, datésnilh hoh dutesjih?” hubúlhni.

31 “Jesus Christ neMoodihti, ꞌenmba ꞌalhaꞌ ꞌootꞌe, ꞌinkꞌez dutanjih, nyun
ꞌinkꞌez nkoo hudelhtsꞌi chah,” hiyúlhni. 32 ꞌEt neMoodihti bughunek bugha
hiyulh yálhtuk ꞌinkꞌez tsꞌiyawh ndunnah ꞌet bukoo hudelhtsꞌi chah. 33 ꞌEt
ꞌulhꞌek soo hoh whegha whezulh hoh tsakꞌedelhtsꞌi ghunli daóobunilhti
ꞌinkꞌez hubuka kꞌet tináwhuzguz. ꞌEt didut ꞌinkꞌez bukoo hudelhtsꞌi chah,
tsꞌiyawh ꞌahoh too beꞌ hulya. 34 ꞌEt Paul Silas bulh bukoo tsꞌih nábunilhti
ꞌinkꞌez bughunaꞌuntꞌai, ꞌinkꞌez tube cho whunélhnik didut ꞌinkꞌez bukoo
hudelhtsꞌi chah, tsꞌiyawh Yakꞌusda huba ꞌalhaꞌ ꞌintꞌah suli ꞌet huwa.

35 ꞌEt bundada nehughan moodih nélhghel hubutsꞌun whebuhalhꞌa,
“Ndunnah dune hubulanadintnih!” hubuhútni. 36 ꞌEt tsakꞌedelhtsꞌi ghunli
Paul ꞌen ꞌídani, “Nehughan moodih butsꞌá khunek ꞌultsꞌut, ‘Nyun ꞌinkꞌez
Silas bulh nuhlanazdootnih,’ hutni, ꞌet huwa soo cho khohdle hoh
natoohtꞌas,” hubúlhni.

37 ꞌEtwhuntsꞌihPaulnélhghelndobúlhni,“Hukwatsakꞌenhooꞌalhhoolah,
ꞌet whuntsꞌih dune tuz neholhtsus, nuwheni Roman keyah tsꞌuwhutꞌen hoꞌ
tsꞌintꞌah, ꞌet whuntsꞌih tsakꞌedelhtsꞌi ꞌinkꞌez kꞌan whuꞌiz ꞌet nanehutoolhꞌa
hukwaꞌhutꞌen. ꞌAwundooh, ꞌaw nducháhootꞌah hoꞌ hoontꞌah! Nehughan
moodih dichꞌoh whusahóodel ꞌinkꞌez nelanahudootnih hubaꞌ hoontꞌah.”

38 ꞌEt nélhghel ndi khunek bugha nehughan moodih hudáni, ꞌet Paul,
Silas bulh Roman keyah whutꞌen ꞌuhintꞌah whulh ꞌúhudantsꞌo hoh
tube whehunelhújoot. 39 ꞌEt ndunnah nehughan moodih, ꞌen hubutsꞌun
tehududli hoh tsakꞌe hudelhtsꞌi whuchꞌa nabuhuzdla ꞌinkꞌez keyahwhuchꞌa
nahoodelh hubuhútni. 40Paul, Silas bulh tsakꞌedelhtsꞌi tináhuntꞌaz ꞌinkꞌez
Lydia bukoo tsꞌih huniꞌaz. ꞌEt ndunnah huba ꞌalhaꞌ hoontꞌah, ꞌen chah ꞌet
hudelhtsꞌi. Khunek be tsꞌílhtus, ꞌi be hubulh yaílhtuk ꞌinkꞌez whenáhetꞌaz.

Paul ꞌinkꞌez hiyulh nudelh keyah Thessalonica ꞌet dzuh nubatelhdzut

17 ꞌEt hedulh whuzeh keyah Amphipolis ꞌinkꞌez Apolonia whutah
lhuhúzꞌaz, ꞌet keyah Thessalonica tsꞌih huniꞌaz. ꞌEt Lizwif

hubuluglez whuzꞌai. 2 ꞌEt whutsuh da neꞌútꞌen huwa Paul njan Lizwif
hubuluglez tsꞌih ninya. ꞌEt tat natsꞌulyis dzinwhutah ꞌet Yakꞌusda bughunek
ꞌukꞌuneꞌúsduguz, ꞌi bughawheoobunoolhtunhukwaꞌutni. 3 ꞌEt hubahukwꞌú
nuhúlhye Christ ꞌen ꞌutenilh dzuh nutezut, datétsah, ꞌinkꞌez nakhutétnalh.
ꞌEt tsꞌahꞌun ꞌuhoontꞌah huba hoolhꞌi, “Ndun Jesus kꞌan bugha nohwhulh
yálhtuk, ꞌen Christ ꞌintꞌah,” ni, Paul. 4 ꞌEt bulunah huba ꞌalhaꞌ hooja hoh
Paul, Silas bulh hubutsꞌun nihudendel ꞌinkꞌez lhanah Greek whutꞌen, ꞌen
Yakꞌusda huba ꞌalhaꞌ ꞌintꞌah ꞌinkꞌez tsꞌekoo hincha chah tsꞌiyawh hubutsꞌun
nihudendel.

5 ꞌEt whuntsꞌih Lizwif huweꞌ hoolnih ꞌet kaldus ti núdelh, ꞌen
nabahálhdzoo ꞌinkꞌez lhtsꞌun nébodinla keyah ndulhcho hoh whudutni
buchꞌa yáhalhtuk, ꞌi be ꞌilhunuh dune, Jason hiyúlhni, ꞌen chah bukoo
tintaꞌ honílhꞌen, Paul, Silas bulh nabuhóolhtelh hukwaꞌhutꞌen ꞌinkꞌez ꞌaz
dune tsꞌun tíbotelhtelh ꞌet wheni. 6 ꞌEt ꞌaw nachabuhílhtel hoh Jason ꞌinkꞌez
bulunah huba ꞌalhaꞌ hoontꞌah ꞌen chah whúske bulh keyah whumoodih ꞌen
tsꞌun haoobuhanguz ꞌinkꞌez hudultul hoh njan nduhútni, “Ndunnah dune
ndi yun kꞌut ndulhcho hoh tintaꞌ huwhulhꞌih ꞌinkꞌez ꞌaw ꞌet njan nekeyah
chah ꞌet ndótetꞌilh wheni whusahándel, 7 ꞌinkꞌez Jason ꞌen bukoo hubuzdla.
Tsꞌiyawh nehubudayi cho degha nus dezti khunek netlꞌaídaꞌai ꞌi kꞌuhunyis
hoꞌ hutꞌen ꞌinkꞌez ꞌuyoon hubudayi cho unli, ‘ꞌEn Jesus tsꞌutni,’ nehútni.”
8 ꞌEt ndi khunek ꞌi be tsꞌiyawh ꞌilhohuwezdel ꞌinkꞌez keyah whumoodih
tubulh ndulhcho ꞌantsꞌihwhutsꞌuhudutnik hoh huwuyahalhtuk. 9 ꞌEt keyah
whumoodih, Jason ꞌinkꞌez ꞌonghuh chah tínahutedulh wheni sooneya
kꞌenáhudedzai ꞌet bula nahudetnik.

Paul, Silas bulh Berea keyah tsꞌih whebahalhꞌa
10 ꞌEt soo nadálhghel ibulh huba ꞌalhaꞌ hoontꞌah Paul, Silas bulh keyah

Berea tsꞌih whebahalhꞌa. ꞌEt whuz huniꞌaz, ꞌet Lizwif hubuluglez tsꞌih
dahaníꞌaz. 11Ndunnah ꞌet whutꞌen, ꞌen Thessalonica whutꞌen whuchꞌa
ꞌonus nus hinzoo. Ndi khunek butsꞌótlꞌaideltsꞌut, ꞌi soo hikaꞌ nizun hoh Paul
hiyoozélhtsꞌai, ꞌinkꞌez dzin totsuk Yakꞌusda bughunek ꞌukꞌuneꞌúsduguz, ꞌi
hikꞌuyalhtuk hiyoodolꞌeh ka, ndi khunek Paul ye yálhtuk, ꞌi ꞌalha tulih
ꞌintꞌah tꞌehontezeh hukwaꞌhuninzun ꞌet huwa. 12 ꞌEt lhanah huba ꞌalhaꞌ
hoontꞌah suli. Greek whutꞌen tsꞌekoo ꞌinkꞌez dune chah.

13 ꞌEt whuntsꞌih Lizwif Thessalonica whutꞌen whulh ꞌúhudantsꞌo keyah

Berea huwhútni ꞌet chah Paul Yakꞌusda bughunek be hubulh yahálhtuk hoh
whuz lhgha hidunindel ꞌinkꞌez hubuchꞌa tíntaꞌ huhoolhꞌen hukwaꞌhutꞌen.
14 ꞌEt ꞌahoh huba ꞌalhaꞌ hoontꞌah Paul yatoo tsꞌih whenáhiyalhꞌa, ꞌet
whuntsꞌih nahúltꞌo Silas, Timothy bulh Berea ꞌaw ꞌet hanke. 15Ndunnah
dune Paul bulh ꞌuhutꞌen ꞌen keyah Athens tsꞌun zeh hiyúlh lhusúdel.
ꞌInkꞌez Silas, Timothy bulh soo ꞌa cho dutsꞌun hutooꞌas hubúlhni hoh
hubutsꞌotlꞌa khunek yiꞌai, ꞌet ꞌahoh hitsꞌun whinꞌaz.

Paul keyah Athens ꞌet yalhtuk
16 ꞌEt Paul keyah Athens ꞌet Silas, Timothy bulh hubalhꞌi ꞌinkꞌez

hubukeyah ndulhcho hoh buYakꞌusda kꞌedeltsi zeh hoonli, ꞌet Paul tube
hubugha budzi nduda suli. 17 ꞌEt Lizwif hubuluglez tsꞌih, ndunnah Lizwif
ꞌinkꞌez ndan whuz tsꞌih tenahududli chah, ndi Yakꞌusda bughunek ꞌi
be hubulh howi yalhtuk, ꞌinkꞌez njan ꞌuhóoket hoh, dzin totsuk ndan
ꞌet nuhudelh, ꞌen chah hubulh howi yalhtuk. 18 ꞌEt ndunnah Epicurea
hudedowh ꞌinkꞌez ndunnah Stoic hudedoh dune hoodulhꞌeh hubugha
hiyulh yálhtuk hoh bulunah howu yahalhtuk, “Ndun ilah teh neꞌduni, daja
dutenilh hukwaꞌninzun hoꞌ ꞌutni,” hutni. ꞌEt ꞌuyoon chah ꞌuhutni, “Ndun,
ꞌen ꞌuyoo yakꞌusda, ꞌen bughuyalhtuk ꞌududilꞌi hoꞌ ꞌutni.” Paul, Jesus ꞌinkꞌez
dinadija hubugha hubulh yálhtuk ꞌet huwa ꞌuhutni. 19 ꞌEt Paul dzulhyaz,
Mars hiyúlhni, yedoh hiyúlh nenindel ꞌinkꞌez ꞌuhiyúlhni, “Ndi kꞌan
buneoodilhꞌeh, ꞌi bugha yailhtuk soo cho tꞌetsꞌuntezeh hukwaꞌuzninzun.
20Ndi bugha yailhtuk, tube neba hooncha hoꞌ hoontꞌah, ꞌet huwa daja ni
hoꞌ ꞌutni, soo cho tꞌetsꞌonoozeh hukwaꞌtsꞌuninzun.” 21 ꞌEt keyah Athens
whutꞌen ꞌinkꞌez ꞌutsꞌun keyah whutꞌen chah ꞌet huwhutꞌi, ꞌen tsꞌiyawh kꞌan
khunek bugha yatuk, ꞌi huhoontꞌi hoh ꞌahoolhyez wheni huwu yahulhtuk
kꞌus ndi khunek daja dutenilh hiyoozólhtsꞌa.

22 ꞌEt Paul dune dilhtsꞌi dzulhyaz kꞌut, ꞌet ꞌilhohuwezdel buniz seyin
ꞌinkꞌez ndobúlhni, “Athens whahtꞌen, tꞌenwhunazin tube ꞌahoolhyez
nuhyakꞌusda tsꞌun tenadahdli. 23 ꞌEt nuwhuꞌaz usyalh hoh nuhyakꞌusda
bukwꞌuzdai lheꞌneltsuk nulhꞌen. ꞌIlhunuh Yakꞌusda bukwꞌuzdai kꞌut
bukꞌuneꞌúsduguz ndutni, ‘Yakꞌusda tꞌechatsꞌunízun, ꞌen ba ꞌintꞌah.’ ꞌEn
tꞌenuzuhzun hoh butsꞌun tenadahdli, ꞌen kꞌan bugha nohwhulh yatelhtuk.

24Ndun Yakꞌusda tꞌénuzuhzun, ꞌen ꞌintꞌah, ndi yun kꞌut ꞌinkꞌez ndai

bukꞌut ꞌuyintꞌah, ꞌi tsꞌiyawh ꞌuyínla. Nduk yakꞌuz ꞌinkꞌez ndi yun kꞌut
tsꞌiyawh whuMoodih unli, ꞌet huwa luglez whucho dune ꞌuhoonla ꞌet
chaídah hoꞌ hoontꞌah. 25 ꞌEt dune buyiz hiye khúna, ꞌi ꞌinkꞌez tsꞌiyaintsuk
chah soo dichꞌoh zeh huwá yúnle hoꞌ ꞌintꞌah. ꞌEt huwa ꞌaw dune ꞌuyínla,
ꞌi yukachaꞌnizun. 26 ꞌInkꞌez Yakꞌusda ꞌilhunuh dune zeh ndi yun kꞌut
tsꞌiyannah dédowh ꞌulya inle, ꞌinkꞌez ndi yun kꞌut nduhoolcho huwhutꞌi
suli. ꞌInkꞌez ꞌen zeh baꞌ hoontꞌah hoh ntsꞌe keyah huduteltsꞌi. Nketꞌah
ndi yun dune ꞌutelilh ꞌinkꞌez ntsꞌe ꞌahutetꞌilh, ꞌet whutsuh ꞌuhóoja ꞌuda
tꞌeoonínzun. 27 ꞌEt whuz naꞌa ꞌuja didut hika itóoꞌen ꞌet huwa dune
chawhésꞌen kꞌunaꞌa hoh hikudúlnih tꞌeh nahiyóolhtelh tulih. ꞌEt whuntsꞌih
Yakꞌusda ꞌaw nilhdza neghuchaꞌítꞌah hoꞌ ꞌintꞌah.

28 ꞌEn bugha dune tsꞌinli ꞌinkꞌez tsꞌukhuna.
ꞌInkꞌez bulunah nuhtah ꞌukꞌuneꞌúsduguz ꞌuhutni,

‘Wheni chah ꞌen bugha dune ꞌutsꞌintꞌah.’
29 ꞌEthuwawheniYakꞌusdabughadune tsꞌinli tꞌeh, ꞌaw ꞌukꞌedeltsikꞌunaꞌa

gold kꞌus silver kꞌus tse be ꞌúlya, ꞌi Yakꞌusda uznóozen ghaítꞌah. ꞌI tsꞌiyawh
dune yuhoolhꞌai, ꞌi ꞌintꞌah. 30 ꞌEt hoh da dune tꞌehonínzun huwa Yakꞌusda
dzuh nuchaoobilhdzulh, ꞌet whuntsꞌih ꞌaw ꞌet kꞌan Yakꞌusda tsꞌiyannah
dune ndulhcho lubeshi whuchꞌa hubeni nahondunooleh hubúlhni. 31 ꞌEt
ꞌilhudzin ꞌutahahóꞌai ndet ndi yun kꞌut ndulhcho ye tsꞌahꞌun naꞌa ꞌintꞌah,
ꞌi be dune ba nahuteyeh ka. Ndun ꞌilhunuh dune ꞌen dune ba nahuteyeh
ka ꞌutahayálhti. ꞌEn dinaidilhti ꞌet huwa ꞌalha ꞌet ndótenilh.”

32 ꞌEt Paul hidántsꞌo ndun dune dinadija yughu yailhtuk hoh, bulunah
chah highudloh, ꞌinkꞌez bulunah ꞌuhutni, “Doochah zeh njan hubugha nelh
yaóolhtuk hukwaꞌuzninzun,” hiyúlhni. 33 ꞌInkꞌez Paul ꞌaw ꞌet ꞌilhohuwezdel
butahanája. 34 ꞌEt whuntsꞌih bulunah dune hitsꞌun nidendel ꞌinkꞌez huba
ꞌalhaꞌ hoontꞌah suli. Hubutah ꞌilhunuh, ꞌen Dionysius hiyúlhni, ꞌen nahéyilh
ꞌilhunuh, ꞌen ꞌintꞌah. ꞌIlhunuh tsꞌeke chah, Damaris hiyúlhni, ꞌinkꞌez ꞌuyoon
chah, ꞌen huba ꞌalhaꞌ hoontꞌah suli.

Paul Corinth whutꞌen khunek unzoo, ꞌi be hubulh yálhtuk

18 ꞌEt hukwꞌelhꞌaz Paul keyah Athens huwu natesja ꞌinkꞌez keyah
Corinth huwhútni tsꞌih ꞌet ninya. 2 ꞌEt Lizwif ꞌilhunuh Aquila

hiyúlhni yughu ninya. ꞌEn yun kꞌut Pontius huwhútni ꞌet whuzdli, kꞌan

zeh yun kꞌut Italy huwhútni tsꞌih whuz de buꞌat Priscilla bulh whusaháꞌaz.
ꞌEt hubudayi cho Claudius hiyúlhni, Lizwif tsꞌiyawh keyah Rome whuchꞌa
nahoodelh hubúlhni ꞌet huwa whusaháꞌaz, ꞌinkꞌez Paul hubutsꞌúwhenya.
3 ꞌEt buzih usda ꞌinkꞌez hubulh ꞌútꞌen. Didut dahútꞌen whuz naꞌa bun
ꞌulhꞌen, ꞌet whuz naꞌa hoh whuchꞌa naꞌduldeh. 4Natsꞌulyis dzin totsuk
Lizwif hubuluglez ꞌet Paul whébunoolhtun hukwaꞌutni. Lizwif ꞌinkꞌez
Greek whutꞌen tubulh ndi Yakꞌusda bughunek, ꞌi tsꞌahꞌun be hubulh
yalhtuk hukwaꞌutni.

5 ꞌEt Silas, Timothy bulh Macedonia tsꞌih hanáhetꞌaz. ꞌEt Paul Ndoni
yulaꞌutꞌen hoh ndunnah Lizwif soo cho whébunulhtun ndun Christ, ꞌen
Jesus, ꞌen ꞌintꞌah. 6 ꞌEt whuntsꞌih ndi bughunek hiyoolhchoot hukwa
chaꞌhunízun, ꞌinkꞌez Yakꞌusda chꞌa hudetni tꞌeh, ꞌet bulez chꞌa dunaih
nayughat ꞌinkꞌez ndobúlhni, “Tinta nahkat tꞌeh, nuhwhenichꞌoh zeh
nuhwhubaꞌ hoontꞌah hoꞌ tehnilh. Si sukꞌéhoꞌalh ghaítꞌah. Kꞌan whutsꞌun
ꞌudun yun kꞌut whutꞌen, ꞌen butsꞌutóosya!”

7 ꞌEt huwa bughuwhenája ꞌinkꞌez ꞌudun yun kꞌut whutꞌen, Justus
hiyúlhni, ꞌen ꞌahoolhyez Yakꞌusda tsꞌun teni nilhdzun, ꞌen yuzih whutetꞌi
ka yutsꞌun ninya. Bukoo ꞌet Lizwif hubuluglez whuzih whuzꞌai. 8 ꞌEt
Crispus, Lizwif hubuluglez whumoodih, ꞌen, tsꞌiyawh bukoo hudelhtsꞌi
chah, neMoodihti huba ꞌalha yintꞌah ꞌinkꞌez lhanah Corinth whutꞌen, ꞌen
chah khunek unzoo, ꞌi hidántsꞌo hoh huba ꞌalhaꞌ hoontꞌah suli, ꞌinkꞌez too
beꞌ hulya.

9 ꞌEt ꞌilhuh ꞌulhꞌek Paul bunalh hawhéltsꞌut hoh neMoodihti ndi yúlhni,
“Whéniljut ilah, yailhtuk zeꞌ dini, ꞌaw ꞌustlꞌeꞌ doneh gunih, 10 ꞌahoolhyez
nyulh ꞌustꞌah ꞌet huwa. ꞌAw dune nyun dóolhdah hoolah, lhanah njan
keyah sulh dune hinli hoꞌ hoontꞌah.” 11 ꞌEt Paul ꞌilhuh naoodézut ꞌonus ꞌat
lhúhoolcho ꞌet hubutah inda. ꞌEt Yakꞌusda bughunek bugha whubodulhꞌeh
zeh inle.

12 ꞌEt yun kꞌut Greece huwhútni, ꞌet Galio, Roman moodih hiyulhtsi.
ꞌInkꞌez Lizwif ꞌilho lhtahundel ꞌinkꞌez Paul hiyílhchoot hoh naheyelh
bukwꞌusuda but nihinílhti. 13 ꞌInkꞌez ꞌuhutni, “Ndun dune ndi khunek néba
nahesda, ꞌi chꞌa dune hoodulhꞌeh. ꞌUtsꞌun naꞌa Yakꞌusda tsꞌun tenahudoodli
hukwaꞌbulhꞌen.”

14 ꞌEt Paul soo yatelhtuk hoh Galio, Lizwif ndobúlhni, “Alha njan
tinkꞌus ꞌúhoontꞌah, kꞌus ꞌonus nus hooncha hoh tintaꞌ whúntꞌen hoꞌ dahni
tꞌeh, ꞌet sih ꞌuda, Lizwif, ꞌalhaꞌ hoontꞌah hoh nuhoozálhtsꞌa wule. 15 ꞌEt

whuntsꞌih ndi khunek ꞌi bugha hiyenah ꞌuzdooni, ꞌi unli khunek ꞌinkꞌez
buyustꞌe chah ꞌinkꞌez be néba nahesda, ꞌi nuhwhenichꞌoh lhanádahleh.
ꞌAw si hubugha nahátesyeh hukwa chaꞌnuzúszun.” 16 ꞌEt ꞌinkꞌez nahédulh
bukoo ꞌet tinaóobunenyoot. 17 ꞌInkꞌez ndun Lizwif hubuluglez bumoodih,
Sosthenes hiyúlhni, ndunnah Greek whutꞌen, ꞌen hiyúzgooh ꞌinkꞌez
naheyelh bukwꞌusuda but ꞌet yahiyalhtꞌo, ꞌet whuntsꞌih ndun Galio ꞌaw
buba dacháhootꞌah.

Paul keyah Antioch tsꞌun nanja
18 ꞌEt Paul huba ꞌalhaꞌ hoontꞌahCorinth ꞌet sa hubutah inda.Hukwꞌelhꞌaz

Syria tsꞌih nahutekelh, Priscilla, Aquila, ꞌen chah, hiyulh naꞌuja. ꞌEt natekelh
whutsꞌuh Cenchrea. ꞌEt Yakꞌusda tsꞌun nahezya inle, ꞌet huwa hitsigha
tsꞌiyawh hahinantꞌaz. 19 ꞌEt Ephesus tsꞌih nahusduki, Priscilla, Aquila bulh
bughuwhénya. ꞌEt whuntsꞌih dichꞌoh zeh Lizwif hubuluglez ꞌet daninya
ꞌinkꞌez Lizwif hubulh yaoolhtuk hukwaꞌutni. 20 ꞌEt ꞌonus nus sayaz buzih
wuda hiyúlhni, ꞌet whuntsꞌih ꞌaw nduchaínil. 21 ꞌInkꞌez ndobúlhni, “Njan
Jerusalem dzenis whuti ꞌet huwa ꞌa whutsꞌu lhunatesdalh hukwaꞌnuszun.
Yakꞌusda ꞌuninzun tꞌeh, ꞌet sih nuhtsꞌun nátoosja.” ꞌInkꞌez Ephesus whuchꞌa
nasduki. 22 ꞌInkꞌez Caesarea tsꞌih lhugha nadiduki hoh Jerusalem tsꞌih
whénya. ꞌEt whuz ninya hoh Jesus Christ bugha ꞌilhohuwezdel, “Dahooja,”
hubúlhni, ꞌinkꞌez Antioch tsꞌih whénya.

23Sayaz ꞌet inda ꞌinkꞌez whenája. Galatia ꞌinkꞌez Phrygia whuyun kꞌut
wheghah lhuséya hoh Jesus Christ yugha hoodulꞌeh tsꞌiyawh hubudzi
nduk náꞌyinla.

Apollos ꞌen keyah Ephesus ꞌinkꞌez keyah Corinth chah
ꞌet Yakꞌusda bughunek be yalhtuk

24 ꞌIlhunuh dune, Lizwif, ꞌen Apollos hiyúlhni, keyah Alexandria ꞌet
whuzdli inle, Ephesus tsꞌih ninya. ꞌEn dune soo bughunek dinzoo hubulh
yálhtuk ꞌinkꞌez Yakꞌusda bughunek ꞌukꞌuneꞌúsduguz, ꞌi soo cho chah
tꞌeinínzun. 25Ndunnah neMoodihti be ꞌutꞌen kꞌah hubugha hodelꞌi, ꞌet
soo howu daóoditꞌah hoh Jesus bugha tsꞌahꞌun naꞌa yalhtuk ꞌinkꞌez
whebodulhꞌeh. ꞌEt whuntsꞌih ndet John, dune too be ꞌulhꞌen too beꞌ ꞌúlya

inle ꞌet zeh tꞌéoonínzun ho ꞌutni.a 26Lizwif hubuluglez ꞌet soo chaníljut
hoh yawhénilhtuk. ꞌEt Priscilla, Aquila bulh hidántsꞌo hoh, bukoo tsꞌih
nahinílhti. ꞌEt soo cho ntsꞌenaꞌa Yakꞌusda be ꞌutꞌen kꞌah hiba hukwꞌun
nahúhulhye.

27 ꞌEt Apollos ꞌen yun kꞌut Achaia tsꞌih teyalh hukwaꞌninzun, ꞌet keyah
Ephesus whutꞌen Jesus Christ yugha hoodulꞌeh, ꞌen huba ꞌalhaꞌ hoontꞌah
Achaia tsꞌih hiba whutsꞌun kꞌeꞌanguz hoh hila ꞌooneh ka. ꞌInkꞌez ꞌet, “Whuz
ninya tꞌeh, soo cho bughohle,” hubuhútni. ꞌEt whuz ninya hoh ndunnah
Yakꞌusda ye únzoo, ꞌi bugha huba ꞌalhaꞌ hoontꞌah suli, tube cho bula
ꞌetꞌen. 28 ꞌEt Lizwif ꞌilhohuwezdel hiyenah ꞌuhutni hoh buchꞌa ꞌunilhde,
daja ni Yakꞌusda bughunek ꞌukꞌuneꞌúsduguz, ꞌi bugha Jesus ꞌen tsꞌahꞌun
ꞌalhaꞌ hoontꞌah, Christ, ꞌen ꞌintꞌah. ꞌEt whuz naꞌa huba hukwꞌunúhelhya.

Paul keyah Ephesus ꞌet Yakꞌusda bughunek be yalhtuk

19 ꞌEt ndez naꞌa njan ndúhooja, Apollos ꞌen Corinth tsꞌih ꞌutꞌen,
ꞌinkꞌez Paul ꞌen yun kꞌut nukéduzut hoh Ephesus tsꞌih ninya.

ꞌEt bulunah Jesus yugha hoodulꞌeh bughuninya, 2 ꞌinkꞌez ndobúlhni,
“Nuhwhuba ꞌalhaꞌ hoontꞌah suli hoh Ndoni nuhyudéltsꞌut inle ih?” “Aw
Ndoni hoonli tulih, ꞌaw whulh cháꞌuzdustsꞌo!” hiyúlhni.

3 ꞌInkꞌez “Ndai be too beꞌ tsꞌulhꞌih ꞌulhchoot?” hubúlhni.
“Be too beꞌ tsꞌulhꞌih John dune too be ꞌulhꞌen yughu yalhtuk, ꞌi,” hutni.
4 ꞌEt Paul ꞌutni, “Be too beꞌ tsꞌulhꞌih John dune too be ꞌulhꞌen yughu

yailhtuk, ꞌi ndunnah dulubeshi yuchꞌa naóolꞌah, ꞌen hubaꞌ yintꞌah. ꞌInkꞌez
Israel hubutsꞌun hinzut chah hubúlhni inle, ‘Ndun skꞌelhꞌaz whusatéyalh,
ꞌen nuhwhuba ꞌalha ꞌootꞌe,’ Christ ꞌen Jesus ꞌintꞌah.” 5 ꞌEt njan hodántsꞌo
hoh, Jesus neMoodihti boozi be too beꞌ hulya. 6Paul bukꞌedilnik hoh
ꞌet Ndoni hubuyídeltsꞌut. ꞌInkꞌez lhelhtsꞌun naꞌa khunek be yahalhtuk,
ꞌinkꞌez Yakꞌusda bugha nus húhoꞌen. 7Lanezi ꞌonus ꞌat nanah dune batꞌen
ꞌuhintꞌah.

8 ꞌEt tat sanun, dzin totsuk Paul Lizwif hubuluglez tsꞌih nunádaih
ꞌinkꞌez chaníljut hoh Yakꞌusda dune kꞌúneꞌ bulꞌen hubugha whebunulhtun
ꞌinkꞌez soo cho huba hukwꞌun nuhúlhye. 9 ꞌEt whuntsꞌih bulunah hubeni
dútsꞌo hoh ꞌaw huba ꞌalhaꞌ chaꞌhóotꞌah ꞌinkꞌez neMoodihti be ꞌutꞌen
kꞌah ꞌet ꞌilhuhowezdel tah whuchꞌa yáhalhtuk. ꞌEt huwa Paul ndunnah
a 18:25 Jesus Christ be ꞌutꞌen kꞌah, ꞌaw soo cho tꞌewhunizun hoꞌ ꞌutni.

Jesus Christ yugha hoodulꞌeh hubílhchoot ꞌinkꞌez bughó whenaja. ꞌInkꞌez
Tyrannus dune hoodulhꞌeh bukoo whuzꞌai, ꞌet dzin totsuk Yakꞌusda bugha
whebunulhtun. 10Nat naoodezut hoh ꞌet zeh nduhétꞌen. ꞌEt huwa Asia
yun kꞌut whudune, tsꞌiyawh Lizwif ꞌinkꞌez Greek whutꞌen chah, Jesus
neMoodihti bughunek bulh ꞌuhúdantsꞌo.

Sceva buyeꞌkah ntsiꞌ nududeh, ꞌi hiyéhanahinooyoot hukwaꞌhutꞌen
11 ꞌEt Yakꞌusda, Paul ꞌen zeh baꞌ hoontꞌah hoh bula be huwa ꞌétꞌen

tuneꞌútꞌen. 12Dzezoh ꞌi whuntsꞌih ꞌinkꞌez but tsꞌulhuchooz teh, Paul ꞌi
ye ꞌútꞌen, ꞌi hubukꞌeyílhchos teh, ꞌahoh nduda soo naꞌhutꞌih ꞌinkꞌez ntsiꞌ
nudúdeh ꞌi chah butsꞌuhanaíneyukw.

13Bulunah Lizwif ꞌahoolhyez nukéhududeh, ꞌinkꞌez ntsiꞌ nudúdeh
hitꞌi bughuwhenáhonuyukw. ꞌInkꞌez neMoodihti Jesus boozi bugha
chah ꞌuhootꞌen hukwaꞌhutꞌen. ꞌEt ntsiꞌ nudúdeh ꞌuhiyúlhni, “Nuwheni
ꞌún whutsꞌutni, njan Paul yughu yalhtuk Jesus Christ boozi bugha
buyáh hanaindaih!” hutni. 14Skwunlai ꞌonus ꞌat nanah hinli ndun Lizwif
náwhulnukdeghanus dezti, Scevahiyúlhni, ꞌen buyeꞌkah ꞌen ꞌuhutꞌen. 15 ꞌEt
nduhútni hoh ntsiꞌ nududeh, ꞌi hubulh yátelhtuk ꞌinkꞌez ndobúlhni, “Jesus
ꞌen tꞌenuszun, ꞌinkꞌezPaul chahbugha tꞌéoonúszun, ꞌetwhuntsꞌihnuhwheni,
ndanahli hoꞌ ꞌuhtꞌah?” 16Ndundunentsiꞌ nudúdehbuyudínda sooꞌ hoolhtus
hoh hubenínya. ꞌAw hichꞌa ꞌoolhdeh ghaítꞌah. Tenaoobudínlak, nukai
hubulhtsi ꞌinkꞌez bukꞌeꞌdutelhchꞌul ꞌet koo tínatsehuldel.

17Tsꞌiyawh Lizwif ꞌinkꞌez Greek whutꞌen, Ephesus hudelhtsꞌi whulh
ꞌúhudantsꞌo hoh tsꞌiyawh whéhunilhújoot ꞌinkꞌez Jesus neMoodihti boozi
ꞌonus nus huba idézti suli. 18 ꞌInkꞌez ndunnah dune nededúle hinli, lhanah
hubutah huba ꞌalhaꞌ hoontꞌah suli. ꞌEt whusahándel ꞌinkꞌez tsꞌiyannah
nalh khunahawhelnuk. 19Lhanah ndunnah dune nededúle huhóolhdzih
tsꞌiyawh ndi dustlꞌus higha ꞌutꞌen, ꞌi ꞌilhunahiwezdla. ꞌEt ndi dustlꞌus
buzooneya hiyoodúlhto hoh $50,000 batꞌen suli. ꞌInkꞌez tsꞌiyannah nalh
hidálhkꞌun. 20 ꞌOnus nus lhanah Yakꞌusda bughunek hidántsꞌo hoh ꞌet
Yakꞌusda bughunek hoolhtus hoh lhanah dune lhba hoditꞌai, Jesus
hikꞌúneꞌtetꞌen.

Keyah Ephesus ꞌet lhtahuwhuntꞌai
21 ꞌEt hoh njan dutsuk neꞌwhustꞌen hukwꞌelhꞌaz, Paul, Ndoni nuyúlhꞌa

hoh Macedonia ꞌinkꞌez Greece yun kꞌut hoh wheghah lhutéyalh ꞌinkꞌez
Jerusalem tsꞌih téyalh, whuz naꞌa bubeni lhaidinla. “Et whuz níya tꞌeh, ꞌet
Rome tsꞌih chah nutésya,” ni Paul. 22 ꞌEt nanah hila ꞌutꞌen, Timothy ꞌinkꞌez
Erastus, ꞌen dutsuh whébalhꞌa Macedonia tsꞌih ꞌinkꞌez didut ꞌawhuz Asia
yun kꞌut ꞌet ꞌastlꞌiyaz inda.

23 ꞌEt hoh batꞌen Ephesus njan ntsꞌenaꞌa neMoodihti be ꞌutꞌen kꞌah
ꞌet hubugha tube hiyena ꞌuhutni suli. 24Ephesus ꞌet luglez whuzꞌai.
Ndi tsꞌeke kꞌedeltsi, Artemis hiyúlhni, hitsꞌun ténadudli. ꞌIlhunuh dune,
Demetrius hiyúlhni, silver ulhꞌuz. Ndi tsꞌeke kꞌedeltsi hitsꞌun ténadudli,
ꞌen silver, ꞌi be yukꞌéneꞌulhtsi. ꞌI ꞌantsꞌih hoh dune dezti hoh hiye butsꞌeꞌ
ooket. Whuz naꞌa sooneya lhai ꞌuhulhꞌen. 25 ꞌEt huwa Demetrius hibulh
ꞌutꞌen tsꞌiyawh, “Anih,” hubudáni. ꞌUyoon dukꞌunaꞌa ꞌutꞌen, ꞌen chah
ꞌinkꞌez ndobúlhni, “Sulh dune ntꞌéoonáhzun ndi ꞌutꞌen ꞌi bugha soozdeꞌa
ꞌutsꞌintꞌah. 26Nuhwhenichꞌoh whunulhꞌen ꞌinkꞌez whuduhtsꞌo ndun dune
Paul datꞌen hoh ꞌutꞌen, dune hubúlhni, ‘Ndi dune la be ꞌiyalhꞌen, ꞌaw
Yakꞌusda chaꞌítꞌah.’ ꞌInkꞌez lhanah dune Ephesus ꞌinkꞌez Asia yun kꞌut
ndulhcho chah highunek hiyílhchoot. 27 ꞌInkꞌez neba húwa ꞌóodli suli.
Njan sooneya hoꞌ tsꞌulhꞌen tintaꞌ hotꞌen. ꞌEt zeh ilah, njan neyakꞌusda
Artemis hubuluglez whucho hukwa chaꞌhunízun wule, ꞌinkꞌez dichꞌoh
yedezti, ꞌi chah hoonli chailah wule. ꞌEn Asia ꞌinkꞌez yun kꞌut ndulhcho
ndun tsꞌeke neyakꞌusda hitsꞌun tenadudli.”

28 ꞌInkꞌez ndunnah dune ndi khunek hidántsꞌo hoh tube hahunílchꞌe
hoh ꞌultus ꞌuhúldzul ꞌinkꞌez ꞌuhutni, “Ephesus tsꞌuwhutꞌen neyakꞌusda
Artemis ꞌen zeh neba dezti hoꞌ ꞌintꞌah!” 29 ꞌEt keyah nduhoolhcho hoh huwa
lhtahawhuntꞌai. ꞌEn ꞌilho níhudulh, ꞌen Macedonia whutꞌen, nanah Gaius
ꞌinkꞌez Aristarchus hubuhútni, Paul bulh naháꞌas, hubuhúzgooh ꞌinkꞌez
dune nuwhúlyeh huba whuzꞌai tsꞌih whebuhano ꞌinkꞌez whuz nibanilhti.
30 ꞌEt Paul dichꞌoh chah nus ꞌilhohuwezdel hubutah netéya hukwaꞌninzun,
ꞌet whuntsꞌih Jesus Christ yugha hoodulꞌeh, “Dah!” hiyúlhni. 31Bulunah
Asia yun moodih, Ephesus hudelhtsꞌi, ꞌen Paul hubukꞌentsiꞌ hinli, ꞌen chah
hitsꞌotlꞌa khunek iꞌai highu tedudlih hoh dune nuwhúlyeh huba whuzꞌai
tsꞌih tóoya gunih.

32 ꞌEt zeh ꞌilhuhowezdel ꞌawhuz lhtahuwhuntꞌai hoh bulunah ꞌilhunuh

zeh huwa ꞌuhúldzul ꞌinkꞌez bulunah chah ꞌudun huweꞌ hutni. ꞌInkꞌez
bulunah ꞌaw tꞌehonízun ndet huwa ꞌilhuhowezdel. 33 ꞌEt ꞌilhuhowezdel
hubutah, ꞌilhunuh dune Alexander hiyúlhni, ꞌen Lizwif nus hububut
nihínilhti huba yaoolhtuk wheni. ꞌEt dula be tꞌehudoosnih hubulhni. 34 ꞌEt
whuntsꞌih ndunnah ꞌilhuhowezdel Paul, ꞌen Lizwif ꞌintꞌah tꞌehinanzin hoh,
ꞌet nat hukwꞌuhooneztꞌo whutah ꞌonus nus ꞌahúlzul hoꞌ hutni, “Ephesus
whutꞌen hubuyakꞌusda Artemis, ꞌen zeh neba dezti hoꞌ ꞌintꞌah!”

35 ꞌEt ndun dune keyah huba ꞌukꞌuneꞌúguz, ꞌen ꞌilhuhowezdel ꞌustlꞌeꞌ
ꞌuhudejahubulhtsi ꞌinkꞌezndobúlhni, “Ephesuswhutꞌen soo sih soozélhtsꞌai,
tsꞌiyawh ndulhcho hoh tꞌehonínzun nekeyah Ephesus ꞌet ndun neyakꞌusda
Artemis buluglez whucho ꞌet huwu tsꞌinli hoꞌ hoontꞌah, ꞌinkꞌez ndi
tse dezti tsꞌeke kꞌedeltsi unli ndus de yaz tsꞌih hádeltsꞌut ꞌi chah.
36 ꞌAw dune whutsꞌoododlai hoolah, ꞌet huwa tꞌeduzahnih ꞌinkꞌez ilah
tuneꞌóohtꞌen gunih! 37Ndunnah dune ꞌaw luglez whucho huweꞌ hutezdla
ilah, ꞌinkꞌez neyakꞌusda chah chꞌa yacháhulhtuk, ꞌet whuntsꞌih njan
whusaóobehla. 38Demetrius ꞌinkꞌez hubulh ꞌutꞌen, ꞌuyoon hoonli hubugha
bukꞌehúhooteꞌalh tꞌeh, ꞌet sih dzin dune ba nahudeh whuzꞌai, ꞌinkꞌez
naheyelh chah ꞌet delhtsꞌi. ꞌEn hububut ꞌuhudooni da! 39 ꞌEt whuntsꞌih,
ꞌonus ꞌun hoonli ntꞌeoonoohzin hukwaꞌnahzun tꞌeh, ꞌet sih ntsꞌe keyah
whutꞌen ꞌilhodulh teh, ꞌet tsꞌahꞌun naꞌa nuhwhuba nehóhꞌalh. 40Kꞌan
dzin ꞌuhóoja lhtahuwhuntꞌai, tube neba huwaꞌóodli hoꞌ hoontꞌah. Roman
bumoodih wheni nekꞌéhoꞌalh. ꞌAw ꞌet ndúhoneh huba chaꞌhóotꞌah. ꞌAw
di ka ꞌutsꞌuja ꞌuzdooni ghaítꞌah.” 41 ꞌEt ndúdeja hukwꞌelhꞌaz tsꞌiyawh
yanahóodelh hubúlhni, ꞌet whenáhedel.

Paul, Macedonia ꞌinkꞌez Greece yun kꞌut
whulh doochah whuz nanátedalh

20 ꞌAw ꞌet ꞌustlꞌeꞌ ꞌuhudéja hoh, Paul, ndunnah Jesus Christ yugha
hoodulꞌeh, “Anih,” hubudáni. Khunek hubudzi be ulhtus, ꞌi be

hubulh yaílhtuk ꞌinkꞌez, “Aw ꞌet natesdalh,” hubúlhni. ꞌEt hubughuwhenája
hohMacedonia tsꞌihwhénya. 2 ꞌEt lhat keyahwhutuhhúyalh, dunewhutꞌen
budzi ulhtus ka hubulh yálhtuk ꞌinkꞌez Greece tsꞌih ninya. 3 ꞌInkꞌez tat
sanun ꞌet inda. ꞌEt whutsꞌun Syria yun kꞌut tsꞌih tekelh huba lhadútneh
hoh Lizwif hituzelhghelh huwu yahulhtuk whulh ꞌúdantsꞌo, ꞌet ndoh

Macedonia tsꞌih whégha lhunátedalh ninzun. 4 ꞌEt Sopater hiyúlhni, ꞌen
Pyrrhus buyeꞌ, Berea whutꞌen, ꞌen yulh nátestꞌaz, ꞌet Thessalonica whutꞌen
Aristarchus ꞌinkꞌez Secundus bulh chah ꞌet Derbe whutꞌen Gaius hiyúlhni,
ꞌinkꞌez Timothy chah ꞌet Asia whutꞌen Tychicus ꞌinkꞌez Trophimus, ꞌen
chah. 5 ꞌEn tsꞌiyawh nus netsuh whehándel ꞌinkꞌez Troas ꞌet neba hilhꞌi.
6 ꞌEt lhes chantíldoh, ꞌi utꞌalh, hukwelhꞌaz ꞌet Philippi ꞌet nus nasdúki
ꞌinkꞌez skwunlat dzin inle ꞌet Troas ꞌet bughunatsꞌundel ꞌinkꞌez skwunlat
ꞌonus ꞌat nat dzin ꞌet uzdáltsꞌi.

Paul ꞌaw ꞌet ꞌudekꞌelhꞌaz Troas whutꞌen butsꞌun nunasja
7 ꞌEt hukwꞌenilhghel ꞌet ꞌudechoo dzin ꞌet Jesus yugha hoodulꞌeh

ꞌilhunahuwésdel lhes tahídalhkut nahitetꞌalh huba. ꞌInkꞌez tuzniz whutsꞌun
Paul dune hubulh yaílhtuk ꞌom bun dzin bughunatedalh ꞌet. 8Nduk tsꞌih
ꞌilhutsꞌowudulh lhai be whétꞌen, ꞌi dezkꞌun. 9 ꞌInkꞌez ꞌilhunuh chilh,
Eutychus hiyúlhni, ꞌen windah ꞌet usda. ꞌInkꞌez Paul yalhtuk zeh utni ndun
chilh Eutychus ꞌen dughu nantutih zeh ꞌutꞌen. ꞌUdekꞌelhꞌaz ꞌaw ꞌet dughu
nantesti hoh tat lhandoh whuzꞌai de whus de hadélduz. ꞌInkꞌez dazsai
hoh dinahidilhti. 10 ꞌEt Paul yughah nininya ꞌinkꞌez dushih béꞌ yilchoot,
“Bugha ni uhli ílah, ꞌawhuz khuna,” hubúlhni. 11 ꞌEt ꞌinkꞌez nduk wheyah
tsꞌih whenaja. Lhes taidalhkut ꞌinkꞌez ꞌuhaꞌal. ꞌEt sa hatéꞌalh whutsꞌun
hubulh yaílhtuk ꞌinkꞌez whenája. 12 ꞌEt ndun chilh khuna hoh koo tsꞌih
whuz hubulh nantꞌaz ꞌinkꞌez ꞌet huwa tube huhóontꞌi.

Paul, Troas whutsꞌun Miletus tsꞌih ninki
13 ꞌEt nus butsuh tsꞌih, tsꞌi be natsꞌundel ꞌinkꞌez Assos tsꞌih uztezki. ꞌEt

Paul denáztelhtelh wheni, ꞌet ndutsꞌooneh neúlhni ꞌinkꞌez didut yun kꞌut
lhutéyalh ni. 14 ꞌEt keyah Assos ꞌet neghu nanja ꞌet denátsꞌalhti ꞌinkꞌez
keyah Miletus tsꞌih tsꞌutezki. 15 ꞌEt nus natsꞌusduki ꞌinkꞌez ꞌom bun Chios
huwanchꞌaz ꞌet yatsꞌuzki. ꞌEt ꞌom bun ꞌet Samos lhgha tsꞌudinki ꞌinkꞌez
Trogylium yatsꞌuzki nízninki. ꞌInkꞌez ꞌom bun ꞌaw ꞌet Miletus lhghazdinki.
16 ꞌEt Paul ꞌen keyah Ephesus hoh wheghah lhutekelh hukwaꞌninzun tube
ꞌaóodulni ꞌet huwa. ꞌAw Asia yun kꞌut wuda hukwa chaꞌnízun. Soo ꞌa cho
Jerusalem tsꞌih tooya hukwaꞌutꞌen, soo tulih Pentecost dzin, ꞌet neóoya
hukwaꞌninzun.

Ephesus ꞌet butsuh whudelhdzulh Paul ꞌaw ꞌet ꞌudekꞌelhꞌaz
hoh hubulh yanaltuk, ꞌinkꞌez bugho whenája

17 ꞌAwꞌetMiletususdawhutsꞌun,Ephesus tsꞌihJesusbugha ꞌilhuhowezdel
butsuh whúdelhdzulh hidudoodelh hubulhni hoh butsꞌotlꞌa khunek iꞌai.
18 ꞌEt highu nindel hoh ndobúlhni, “Tꞌéoonáhzun dastꞌen hoh nuhtah sída,
ꞌudechoo dzin Asia yun kꞌut niniya whutsꞌun. 19Soo yuk ꞌudulhúdzun
ꞌinkꞌez sunatsul too hoonli hoh neMoodihti be ꞌutꞌen kꞌah ꞌuhoolhꞌen, dzuh
nuszut, ꞌet whutah sughá whultsꞌut ndunnah Lizwif satuzelhghelh huwu
yahulhtuk ꞌet huwa. 20 ꞌAw dantꞌi be soo nuhwhulaꞌ whudutedutꞌilh, ꞌaw
hoonliyaz whuntsꞌih whechasaz hoh ꞌi ꞌaw nuhwhuchꞌa kꞌah óstun hoolah.
ꞌEt huwa njan tsꞌet whe nuhwhuhoodalhꞌi, nahkoo tsꞌun ꞌinkꞌez nahkoo
whutsꞌun. 21Lizwif ꞌinkꞌez ꞌudun yun kꞌut whutꞌen ꞌilho tube cho hubugha
dáni Yakꞌusda tsꞌun lubeshi whuchꞌa bubeni nahudunooleh, ꞌinkꞌez Jesus
Christ neMoodihti ꞌen huba ꞌalha ꞌuhootꞌe.

22 ꞌInkꞌez kꞌan tube chowhutsꞌun chaꞌdustsꞌil hoh Jerusalem tsꞌih tesyalh.
ꞌEt datésnilh ꞌaw ntꞌéoonuzúszun. 23 ꞌEt zeh ntꞌéoonúszun, keyah totsuk
Ndoni whusúnelhtan, ‘Dzuh nutánzut ꞌinkꞌez tsakꞌetanda ꞌet mba whuzꞌai,’
súlhni. 24 ꞌEt whuntsꞌih ꞌet ꞌantsꞌih ꞌuhoontꞌah, ꞌinkꞌez si be khúsna, ꞌi
chah suba ꞌantsꞌih unli, khun sih ndi ꞌutꞌen sughaooltsꞌit, ꞌi ꞌinkꞌez Jesus
Christ neMoodihti ꞌutꞌen kꞌah stlꞌahóꞌai chah, hoonústꞌi hoh lhaóodoosleh
khunek unzoo, ꞌi be Yakꞌusda ye únzoo, ꞌi bugha wheoobunoolhtun ka.

25Soo tsꞌiyawh nuhtah nusíya Yakꞌusda dune kꞌúneꞌ bulꞌen hubugha
nohwhulh yálhtuk. ꞌAw ꞌet tꞌéoonúszun ꞌaw doochah zeh nasoohtꞌen
ghaítꞌah. 26,27 ꞌAw Yakꞌusda bugha nuhwhudutesnilh nuhchꞌa hóostun
ilah hoh nuhtah ída. ꞌEt huwa kꞌan dzin soo cho ꞌún whudusni, ꞌilhunuh
whuntsꞌih kwuncho yuh tsꞌih whénya tꞌeh, ꞌaw si sugha ilah ꞌutenilh.
28 ꞌEt huwa nuhwheni chah soo cho khohdle ꞌinkꞌez ndai Yakꞌusda be
sheep Ndoni be hubughohle ka nuhwhútlꞌaiyanla, njan Yakꞌusda bugha
ꞌilhuhowezdel, ꞌen sheep ghunli huba ahli, buzkai be bubeꞌildzun hubulhtsi
inle ꞌet huwa. 29Ntꞌéoonúszun whenásja tꞌeh, dune hintsiꞌ, yus whúske, ꞌi
kꞌunaꞌa whintꞌah, ꞌen nuhtah nehútedulh, ꞌinkꞌez nuhóduntélhdah, ꞌinkꞌez
ꞌaw nuhghu hooli ghaítꞌah. 30 ꞌInkꞌez ꞌilhudzin whusaóowhuteltsꞌulh
nuhtuhahándel dune, ꞌen huba hoodulꞌeh naoobanaꞌah hoh nuhchꞌa
nahoolꞌah ꞌinkꞌez tsꞌun nebodoolyelh. 31 ꞌEt huwa ꞌun whudúsni, huwahli

ꞌinkꞌez whunaoolhunih, lhat sunatsul too hoonli hoh dzin ꞌinkꞌez ꞌulhꞌek
ꞌi bulh ꞌilhunah ahli hoh tat naoodezulh ꞌet whenwhudalhꞌi.

32 ꞌInkꞌez sulhutsinkah, kꞌan ꞌet Yakꞌusda ꞌinkꞌez bughunek unzoo,
ꞌet nuhtlꞌahóꞌai, ꞌet sih nuhdzi ꞌonus nus úlhtus naootelhtsilh. ꞌInkꞌez
ndunnah Yakꞌusda ba ꞌudun nibuninla, ndi bughunek ꞌi be ꞌen hubulh
ndi Yakꞌusda beꞌildzun, nuhwheni chah ꞌi nuhghaítelelh. 33 ꞌAw ꞌuyoon
buzooneya, silver ꞌinkꞌez gold, kꞌus bunaih chah butsꞌuka chaꞌduzusnih.
34Nuhwhenichꞌoh tꞌéoonáhzun ndi sichꞌoh sula be ꞌustꞌen. ꞌInkꞌez sulh
nahudelhhikꞌekhuna, ꞌi hiye ndunidzit, ꞌi tsꞌiyawhhuba ꞌuyulhꞌen. 35 ꞌInkꞌez
tsꞌiyaintsuk whunwhunelhtan hoh ndutsꞌútꞌen ꞌi be ndunnah ꞌaw ꞌootꞌen
ghaítꞌah, ꞌen hubudulaꞌtsꞌootꞌen hubaꞌ hoontꞌah, ꞌinkꞌez Jesus neMoodihti
daja ni ꞌet whunatsꞌoolnih, ꞌet njan ndutni, ‘Dantꞌi huwatsꞌunle ꞌi kꞌus
dantꞌi neghakuk, njan dantꞌi huwatsꞌunle teh, ꞌi ꞌonus nus neba tsꞌun
whutezoo hoꞌ hoontꞌah.’”

36 ꞌEt Paul lhadúja hoh, tsꞌiyawh hubulh dugwútsi be nenínya ꞌinkꞌez
hubulh tenadedli. 37 ꞌEt tsꞌiyawh hutso hoh dushih beꞌ hiyilchoot ꞌinkꞌez
nahídunantsꞌooz. 38 “Aw ꞌonus ꞌat nachasutuzehtꞌil,” ndobúlhni hoh hubulh
yanaltuk, ꞌet huwa tube cho hubudzi únduda ꞌinkꞌez tsꞌi tsꞌun whutsꞌun
hikꞌuninandel.

Paul Jerusalem tsꞌih nanátedalh

21 ꞌAw ꞌet nus natsꞌusduki. ꞌEt tsꞌihyan lhunatsꞌusduki ꞌinkꞌez Cos
tsꞌih tsꞌuninki. ꞌEt ꞌom bun Rhodes nezninki, ꞌinkꞌez ꞌet whutsꞌun

Patara tsꞌih uztezki. 2 ꞌEt Phoenicia tsꞌih, tsꞌi cho ukelh ꞌet natsꞌuhooꞌai
hoh, ꞌi be tsꞌandel ꞌinkꞌez uztezki. 3Soo noo kꞌut Cyprus tsꞌonilhꞌen hoh
wheghah intlꞌas tsꞌih noo bugha lhutsꞌúzki, ꞌinkꞌez Syria yun kꞌut tsꞌih
tsꞌuninki. ꞌEt keyah Tyre ꞌet tsꞌi be dehaꞌhutelelh whutah ꞌet nyoh uzdáltsꞌi.
4 ꞌEt Jesus Christ yugha hoodulꞌeh hubukaꞌtsꞌoodulhkut hoh nabutsꞌinla
ꞌinkꞌez ꞌilhuh hukwꞌenilhghel ꞌet buzih uzdáltsꞌi, Ndoni be Paul Jerusalem
tsꞌih tóoya gunih hiyúlhni. 5 ꞌAw ꞌet bulh lházduja hoh, bughowhenátsꞌedel
ꞌinkꞌez naztesdel tsꞌiyawh buꞌatkah, ꞌinkꞌez buzkeh chah nelh lhunahusdel
hoh keyah whuchꞌa natsꞌusdel. Taba ꞌet negwutsi be níznindel ꞌinkꞌez
tenazdedli. 6 ꞌAw ꞌet tsꞌiyawh lhula nunatsꞌustꞌai ꞌinkꞌez tsꞌi be nátsꞌedel
hoh hedidut chah koo tsꞌih whenáhedel.

7 ꞌEt tsꞌekelh zeꞌ tsꞌutꞌen Tyre nus natsꞌuski hoh Ptolemais tsꞌun

lhahazdinki. ꞌEt ꞌilhuh dzin huba ꞌalhaꞌ hoontꞌah buzih uzdáltsꞌi. 8 ꞌEt
ꞌom bun dzin uztezdel hoh Caesarea tsꞌih tsꞌunindel. Khunek unzoo, ꞌi be
yálhtuk, Philip hiyúlhni, ꞌen butsꞌún tsꞌunindel, ꞌen buzih uzdutéltsꞌilh. ꞌEn
Jerusalem skwunlai ꞌonus ꞌat nanah ꞌutahálya hoh, ꞌen hubutah ꞌilhunuh
ꞌintꞌah. 9 ꞌInkꞌez Philip ꞌen dinah butsꞌeꞌkah, ꞌaw dune tꞌechahunizun hinli,
ꞌen Yakꞌusda ba nus whunilhꞌen hinli.

10Lhat dzin ꞌet uzdáltsꞌi hoh ꞌilhunuh Yakꞌusda ba nus whunilhꞌen,
Agabus hiyúlhni, ꞌen Judea yun kꞌut tsꞌih haínya. 11Neghu ninya hoh
Paul buze yetsꞌúdelhúꞌoo, ꞌi yutsꞌu hayánla ꞌinkꞌez ꞌi be duke ꞌinkꞌez dula
chah lheyulhꞌoo ꞌinkꞌez ꞌutni, “Et Ndoni ndutni, ‘Jerusalem tsꞌe ndunnah
Lizwif whutꞌen ndi se beꞌildzun yinli whuz naꞌa hiye hítelhghel, ꞌinkꞌez
ꞌudun yun kꞌut whutꞌen butlꞌahítelhtelh.’”

12 ꞌEt whulh ꞌúzduztsꞌai hoh nuwheni ꞌinkꞌez ꞌuyoon chah ꞌet hudelhtsꞌi,
Paul bugha tezdudlih Jerusalem tsꞌih tooya whuchꞌa. 13 ꞌEt nendulhni,
“Et di ka ahtso ꞌinkꞌez sudzi tso ulhꞌi? Jerusalem satelhghel ꞌet huba
lhadústꞌah, ꞌet whuntsꞌih ꞌonus ꞌun Jesus Christ neMoodihti ꞌen buba ꞌet
datésah huba lhadústꞌah hoꞌ ꞌustꞌah.” 14 ꞌEt whuntsꞌih ꞌaw nekꞌah tsꞌih
chaꞌínil, ꞌet huwa, “Tꞌezdínil, ntsꞌenaꞌa neMoodihti hukwaꞌninzun kꞌunaꞌa
ꞌahóneh,” tsꞌutni.

15 ꞌEt hukwꞌelhꞌaz ꞌastlꞌiyaz ꞌet nazdélhtsꞌi ꞌinkꞌez ndai neꞌezdlai, ꞌi
lhanázdinla ꞌinkꞌez Jerusalem tsꞌih naztesdel. 16 ꞌEt bulunah Jesus Christ
yugha hoodulꞌeh, Caesarea whutꞌen, ꞌen chah nelh hútezdel. ꞌEn ndun
dune buzih uzdutéltsꞌilh hitsꞌun nenihunínla, Cyprus whutꞌen, Mnason
hiyúlhni, ꞌen ꞌuda whutsꞌun buba ꞌalhaꞌ hoontꞌah ꞌintꞌah.

Paul, James tsꞌun nuséya
17 Jerusalem tsꞌih tsꞌunindel hoh, ndunnah huba ꞌalhaꞌ hoontꞌah, ꞌen

nehunelhnik. 18 ꞌEt ꞌom bun dzin Paul nélh tezꞌaz James uzteꞌilh wheni,
ꞌinkꞌez tsꞌiyawh butsuh whudelhdzulh, ꞌen chah ꞌet hudelhtsꞌi. 19 ꞌEt
Paul, “Dahooja,” hubúlhni. ꞌInkꞌez tsꞌiyawh ntsꞌoh ꞌudun yun kꞌut whutꞌen
hubutahhube ꞌutꞌen beYakꞌusda neꞌustꞌen, ꞌet hubughahubulh náwhulnuk.

20 ꞌEthidántsꞌohoh tsꞌiyawhYakꞌusdabahodélhti ꞌinkꞌezPaul ꞌuhiyúlhni,
“nelhutsinwhunulhꞌen dáhoontꞌah tube lhanah Lizwif huba ꞌalhaꞌ hoontꞌah
suli hoonli ꞌinkꞌez tsꞌiyawh Moses bughunek ꞌukꞌuneꞌúsduguz, ꞌi soo

cho hikꞌúneꞌutꞌen. 21 ꞌEn nyulh ꞌúhudantsꞌo ntsꞌenaꞌa Lizwif ꞌudun yun
kꞌut hudelhtsꞌi, ꞌen whubodilhꞌeh. Moses bughunek ꞌukꞌuneꞌúsduguz, ꞌi
hiladootnih, ꞌinkꞌez buzkeh hika dune unli, ꞌi kꞌut hubutétꞌus, ꞌinkꞌez
Lizwif kꞌunaꞌa dune hinli ꞌi chah ꞌustlꞌeꞌ ꞌuhooneh, whuz naꞌa hubodilhꞌeh
hutni. 22 ꞌEt huwa njan whusainya hubugha tꞌewhuntedzeh hoꞌ hoontꞌah
ꞌinkꞌez datsꞌóoneh simba? 23 ꞌEt huwa neꞌúzduni tuneꞌóntꞌen. Dinah dune
Yakꞌusda tsꞌun nahezya, ꞌen njan nezih hudelhtsꞌi hoꞌ hintꞌah. 24 ꞌEn hubulh
ꞌíntꞌen ꞌinkꞌez butsꞌún nidenya, ꞌinkꞌez ntsꞌenaꞌa dunaꞌhuldoh nyun huba
ꞌukꞌelháhoolhtsi, ꞌet soo dutsi náhunoozo. ꞌEt ndínja tꞌeh, ꞌet whuz naꞌa
nyunchꞌohMoses bughunek ꞌukꞌuneꞌúsduguz, ꞌi tsꞌahꞌun naꞌa bukúneꞌintꞌen
hunoozin. ꞌInkꞌez daja nchꞌa nyuhútni, ꞌet huba ꞌalhaꞌ chaꞌwhudoosnih.
25 ꞌEt whuntsꞌih ndunnah ꞌudun yun kꞌut whutꞌen huba ꞌalhaꞌ hoontꞌah suli
butsꞌókꞌeꞌtsꞌanguz ꞌinkꞌez ntsꞌenaꞌa ꞌuzdeja, ꞌet ndo buzdáni ndai tsꞌuyi,
ꞌi buYakꞌusda kꞌedeltsi tsꞌun hítulhdelh, ꞌi wahꞌalh gunih. Tsꞌekoo kꞌus
dune bulh tintaꞌ ꞌoohtꞌen gunih. Khunai buze ꞌúsduguz, ꞌi ꞌinkꞌez ꞌuskai
butantsus, ꞌi wahꞌalh gunih, ꞌinkꞌez ꞌuskai chah wahnai gunih.”

Paul luglez whucho ꞌet hiyílhchoot
26 ꞌEt huwa Paul ndunnah dinah dune hubílhchoot ꞌinkꞌez ꞌom bun

dzin ꞌet dunaꞌhuldoh ꞌet hubulh dunaꞌelde. ꞌAw ꞌet hubuluglez whucho
danánja, ꞌet hoh ꞌaw ꞌet Lizwif kꞌunaꞌa bunaꞌéde. ꞌInkꞌez Lizwif nawhulnuk
hubudáni dáwhuldzah dzin ꞌet ꞌuhutetꞌilh njan ꞌet lhahódutelilh whutsꞌun
Yakꞌusda bukwꞌuzdai kꞌut ꞌilhunah hinli hoh huba ꞌuhudutélhkꞌun.

27 ꞌAw ꞌet skwunlai ꞌonus ꞌat nat dzin ꞌustlꞌeꞌ ꞌuwhuténilh hoh, bulunah
Lizwif, Asia yun kꞌut tsꞌih huhándel, Paul luglez whucho ꞌet hiyaꞌen.
Bulunah ꞌilhohuwezdel tubulh lhba hoditꞌai hoh Paul hiyílhchoot. 28 ꞌEt
ꞌahúlzul hoh hahuhéyih, “Israel hubutsꞌun háhzut, nelaꞌuhneh! Ndun
dune ꞌen ꞌintꞌah, nduhoolhcho nuya ꞌinkꞌez Israel hubutsꞌuhainzut Moses
bughunek ꞌukꞌuneꞌúsduguz, ꞌi ꞌinkꞌez neluglez whucho chah tsꞌiyawh
whuchꞌa yálhtuk. ꞌInkꞌez kꞌan ꞌudun yun kꞌut whutꞌen chah neluglez
whucho daóobuninla, ꞌet hoh neba me whulhtsi!” hutni. 29 ꞌEt ndun dune
Trophimus, Ephesus whutꞌen, ꞌen Jerusalem ꞌet Paul bulh naꞌas hoh
hinalhꞌen inle. ꞌEt Paul hubuluglez whucho daínilhti huninzun ꞌet huwa
ꞌuhutni.



477 Whelꞌa ꞌEn Hubube ꞌUtꞌen Kꞌah 21–22
30 Jerusalem ndulhcho hoh dune dzuh hubutaoodeltsꞌut. Tsꞌiyawh

ꞌilho ꞌilhunahowelhúghaz, Paul hiyílhchoot, ꞌinkꞌez hubuluglez whucho
ꞌet tínahininguz. ꞌEt ꞌahoh hubuluglez whucho dánaꞌdenkez. 31Ndunnah
lhulh nudelh Paul hizoolhghelh hukwaꞌhutꞌen hoh nehughan moodih
hudáni, “Jerusalem whutꞌen tsꞌiyawh lhtahawhuntꞌai!” hubuhútni. 32 ꞌEt
ꞌahoh nehughan moodih ꞌuyoon moodih ꞌinkꞌez nehughan chah hilhchoot
ꞌinkꞌez ꞌilhuhowezdel butsꞌun whehélghaz. ꞌEt ndunnah dune nehughan
bulh hubotelhꞌen hoh ꞌet Paul njan hiyedúlh ꞌustlꞌeꞌ ꞌuhiyínla.

33 ꞌEt nehughan moodih Paul yughu ninya, yílhchoot, ꞌinkꞌez nankoh
tes tlꞌool be hiyoolhghel hubulhni. ꞌInkꞌez huboodulhkut, “Ndun dune
ndan ꞌintꞌah, ꞌinkꞌez daja hoh tinta ꞌuntꞌen?” 34 ꞌInkꞌez ꞌilhuhowezdel
tsꞌiyawh lhelhtsꞌun naꞌa ꞌuhutni hoh hahuhúyih, ꞌonus nus higha ꞌun haꞌ
dani kꞌet nehughan moodih dáhooja ꞌaw tꞌechaoonízil. ꞌEt huwa budune
Paul nehughan delhtsꞌi tsꞌih hitoolhte hubúlhni. 35Soo bukꞌut dughaíti
tsꞌih hitelhti, ꞌet dune budádendel. ꞌEt ꞌonus nus hiyulh húnilchꞌe, ꞌet
huwa nehughan ꞌen hitelhti. 36Tsꞌiyawh hiyunelwus ꞌinkꞌez ꞌuhúldzul
hoh, “Sulhghe!” hutni.

Paul duba yanaltuk
37 ꞌAw ꞌet Paul nehughan delhtsꞌi tsꞌih hitelhti hoh nehughan moodih

bulh yátelhtuk, “Nyulh yatelhtuk hukwaꞌnuszun.”
ꞌEt nehughanmoodih ꞌuyúlhni, “Greek kꞌunaꞌa chah ih yailhtuk?” 38 “Et

Egypt tsꞌih haínya dune ꞌen tulih ꞌunintꞌah? Nyun tulih ꞌinja, ndunnah
4,000 nehughan dudulh dune dzuh nuhulhdeh hubuzílhtsi? ꞌInkꞌez dune
chahóotꞌih tsꞌih whuz huba whénya, nyun tulih ꞌintꞌah?” yúlhni.

39 ꞌEt Paul ꞌutni, “Si Lizwif ꞌustꞌah. Tarsus, Cilicia yun kꞌut whuzꞌai,
ꞌet keyah whudéztiꞌ, ꞌet whustꞌen. Ndunnah dune hubulh yatelhtuk, ꞌet
sugha ooniꞌaih.”

40 ꞌEt nehughan moodih yugha óoniꞌai, ꞌet Paul dughaíti siyin ꞌinkꞌez
dune huba núlhnih hoh tꞌehudínel ꞌinkꞌez Paul, Hebrew bughunek kꞌunaꞌa
hubulh yáwhenilhtuk.22 ꞌEt ndobúlhni, “Sulh dune, sulhutsinkah, ꞌinkꞌez ꞌubákah, soo sih

soozélhtsꞌai, kꞌan nohwhulh duba yanatelhútuk!” hubúlhni.
2 ꞌEt Hebrew bughunek kꞌunaꞌa hubulh yawhénilhtuk hiditsꞌo hoh ꞌonus

nus tꞌehudínel. ꞌEt Paul ꞌutni, 3 “Si Lizwif ꞌustꞌah. Tarsus, Cilicia yun kꞌut

whuzꞌai ꞌet whuzíli. Jerusalem ꞌet néyi, ndun Gamaliel ꞌenwhusodalhꞌi hoh
netsuh whudelhdzulh hikꞌúneꞌutꞌen, ꞌi soo cho yusodalhꞌi. Kꞌan nuhwheni
Yakꞌusda ba butsꞌunintꞌuk, sichah whuz naꞌa zeh ndustꞌah inle. 4Ndunnah
Jesus hunedulh tsꞌiyawh dahútetsah whutsꞌun hububeꞌ zúsdla inle. Dune
ꞌinkꞌez tsꞌekoo chah tsꞌiyawh tsakꞌebusdle ínle. 5 ꞌEt Náwhulnuk degha
nus dezti ꞌinkꞌez tsꞌiyawh dune tsuh whudelhdzulh, ꞌen tsꞌiyawh tsꞌahꞌun
ꞌudusni, ꞌen chah ndun whadóoni, ndai Lizwif dédowh Damascus delhtsꞌi
hubutsꞌun kꞌeꞌhanguz, ꞌi si stlꞌahíyanla ꞌi bugha dune hubutsꞌun téya
hubutélhcholh ꞌinkꞌez tes tlꞌool be hubutélhghel ꞌinkꞌez Jerusalem tsꞌih
dzuh nubotelhdzut wheni, whuz whebusdle ínle.”

Paul, Jesus tsꞌih nálhꞌa howu yalhtuk
6 “Et hoh wheghah usyalh ho ꞌuhooja, ꞌaw ꞌet Damascus wheghah

dzetniz batꞌen khunyaz ndus de kwun ulhtus, ꞌi hadanat, ꞌinkꞌez sunat
nudéznat. 7 ꞌInkꞌez yun nadelhúduz ꞌet ꞌuduzítsꞌai ꞌinkꞌez njan nduwhutni
oozalhtsꞌa, ‘Saul, Saul di ka dzuh nusílhdzut hoꞌ ꞌintꞌen?’

8 ‘SMoodihti ndan inli?’ dusni hoh oodulhkut. ‘Jesus, Nazareth whutꞌen
usdli, si ꞌusilhꞌen dzuh nusílhdzut,’ súlhni.

9 ꞌInkꞌez ndunnah dune sulh nuhudelh ndi kwun hiyaꞌen ꞌinkꞌez hoh
hunelhújoot, ꞌet whuntsꞌih ndan sulh yatelhtuk ꞌaw chahidítsꞌil.

10 ꞌEt ꞌudusni, ‘SMoodihti datésnilh?’ ꞌInkꞌez neMoodihti ꞌusúlhni,
‘Dinadindaih, ꞌinkꞌez Damascus tsꞌih inyalh ꞌinkꞌez ꞌet tsꞌiyawh ndun
yadooni ndet Yakꞌusda ba datántꞌilh.’

11 ꞌEt ꞌusja ndi kwun tube sunat nudeznat kꞌet chaoozesꞌen suli, ꞌet
ndunnah sulh nuhudelh sula hilhchoot ꞌinkꞌez Damascus tsꞌih sanilhya.

12 ꞌEt ꞌilhunuh dune Ananias hiyúlhni, ꞌen Moses bughunek
ꞌukꞌuneꞌúsduguz, ꞌi yukꞌúneꞌutꞌen ꞌinkꞌez Lizwif Damascuswhutꞌen tsꞌiyawh
hidelhti. 13 ꞌEt sughu ninya hoh suzih siyin ꞌinkꞌez ꞌusúlhni, ‘Saul sulhutsin,
whéꞌen naoondle!’ ꞌEt ndudeja ibulh ꞌahoh nduk yutáꞌen ꞌinkꞌez whunésꞌen
nasusdli.

14 ꞌInkꞌez ꞌusúlhni, ‘Netsuh whudelhdzulh hubuYakꞌusda ꞌen
ꞌutahányalhti Yakꞌusda be ꞌutꞌen kꞌah tꞌéoononzeh ka ꞌinkꞌez ndun
tsꞌahꞌun naꞌa ꞌunintꞌah ꞌen taꞌilh ꞌinkꞌez dichꞌoh chah ꞌet nyulh yátelhtuk.
15 ꞌEt nyun tsꞌahꞌun ndun Jesus bugha ndo hubudutánilh ndet hoꞌen
ꞌinkꞌez whudántsꞌo hubugha. 16 ꞌInkꞌez kꞌan dantꞌi ba ilhꞌi? Didinyih ꞌinkꞌez

neMoodihti boozi ꞌi be butsꞌun tedondli hoh too be ꞌoneh, ꞌi bugha sih
nlubeshi nyunaꞌdoodeh!’”

Yakꞌusda, Paul ꞌudun yun kꞌut whutꞌen tsꞌun yutelhꞌa
17 ꞌEt Paul ꞌonus ꞌun ndobúlhni, “Et Jerusalem tsꞌih whenásja ꞌinkꞌez

nuhluglez whucho tenadusdli whutah ꞌet njan sunalhtsꞌet hawhéltsꞌut hoh,
18neMoodihti ꞌen nulhꞌen ꞌinkꞌez ꞌusúlhni, ‘Soo ꞌa njan Jerusalem whuchꞌa
nanindaih. Si sugha yailhtuk ꞌaw nyuhoozólhtsꞌa hukwa chaꞌhunízun ꞌet
huwa.’

19 ꞌInkꞌez ꞌudusni, ‘NeMoodihti, ntsꞌenaꞌa hoh luglez totsuk whubulh
ndunnah nyun buba ꞌalha ꞌintꞌah, ꞌen tsꞌiyawh hubulhchukw ꞌinkꞌez dzuh
nobulhdzut inle, soo cho ntꞌehonínzun. 20 ꞌInkꞌez Stephen nyun ngha dune
hubulh yálhtuk, ꞌet hukwa hizelhghi, hoh da sichah ꞌet síyin inle, suba
tsꞌahꞌun ꞌuhutꞌen. Ndunnah nehughan hubudzoot, ꞌi huba bughusdli.’

21 ꞌInkꞌez neMoodihti ꞌusúlhni, ‘Inyalh, nilhdza ꞌudun yun kꞌut whutꞌen
butúz nyutélhꞌalh!’”

22 ꞌEt dune ꞌilhuhowezdel Paul huyoozélhtsꞌai ꞌet whuntsꞌih ꞌet ndudéja
hoh soo hubuyiz tꞌahúzulh hoh ꞌuhutni, “Nalhtelh, sulhghe, ꞌaw khoona
huba chaꞌítꞌah!”

23Soo ꞌuhultus hoh dunaih kꞌuhídutulchꞌoolh ꞌinkꞌez whuske kꞌet lhez
chah nduk hútudzih. 24 ꞌEt ndun Roman nehughan moodih, ꞌen Paul ndet
nehughan délhtsꞌi whuz nahitoolhte ꞌinkꞌez hiyoolhtsas hoh hiyoodolhkut
ndet huwa ndunnah Lizwif hiyúlh ꞌalzul hubúlhni. 25 ꞌEt whuntsꞌih ꞌaw
ꞌet hiyootelhtsus wheni hiyulhghel hoh ndun Paul yughunli, ꞌet siyin ꞌen
ꞌuyúlhni, “Kꞌus ndan Roman yun kꞌut whutꞌen, ꞌen ba nahutedeh whutsuh
ootalhtsus mbaꞌ hoontꞌah ih?”

26 ꞌEt ndun huwunli whudántsꞌo hoh nehughan moodih yughu ninya
ꞌinkꞌez yoodulhkut, “Daintꞌen hoh ꞌintꞌen? Ndun dune Rome yun kꞌut
whutꞌen ꞌintꞌah!” yúlhni.

27 ꞌEt dichꞌoh nehughan moodih Paul yughu ninya ꞌinkꞌez yoodalhkut,
“Rome whutꞌen inli ih?”

“A,” ni Paul.
28 ꞌEt nehughan moodih ꞌen ꞌutni, “Si lhai sooneya hukwꞌelha sílhsi

hoh Rome whutꞌen sili ꞌustꞌah.”
ꞌInkꞌez Paul ꞌutni, “Si ꞌet whuzíli ꞌet huwa hubeꞌilhdzun usdli.”

29 ꞌEt ndunnah dune Paul hiyoodutelhkut, ꞌahoh hichꞌa nasdel ꞌinkꞌez

ndun nehughan moodih tꞌéoonanzin Paul Rome yun kꞌut whutꞌen ꞌintꞌah
ꞌinkꞌez lheꞌyínla yulhghel chah ꞌuyínla ꞌet huwa whenelhújoot.

30Ndun nehughan moodih soo naóoteꞌalh hukwaꞌninzun, ndet hukwa
Paul hiyulh whuske. ꞌEt huwa ꞌom bun hububa neꞌduni Paul, ꞌen tes tlꞌool
hitsꞌahanahiyanla ꞌinkꞌez ndunnah náwhulnuk degha nus dézti, ꞌinkꞌez
nahéyelh chah tsꞌiyawh, ꞌanih hubúlhni ꞌinkꞌez Paul hibut nihínilhti.

Paul nahéyilh yubut siyin

23 Paul soo cho hubunilhꞌen ꞌinkꞌez ndobúlhni, “Sulhutsinkah neyah
tsꞌih bugha tꞌetsꞌoninzuna ꞌi bugha Yakꞌusda but ꞌahoolhyez be

khusna, ꞌi kꞌan dzin whutsꞌun tsꞌahꞌun naꞌa ꞌustꞌah.” 2Ndunnah náwhulnuk
deghanus dezti, Ananias, ꞌen Paul hizih siyin, ꞌen hizek hokat hubúlhni. 3 ꞌEt
Paul ꞌuyúlhni, “Yakꞌusda ꞌen chah nyunokat. Koo bez whuzih whudutsun,
ꞌi naoodesdutlꞌus, ꞌi liꞌnintꞌah hoh nyo ꞌet sinda ꞌinkꞌez ndai Yakꞌusda
bughunek netlꞌaídaꞌai, ꞌi bugha suba nahutanyeh, ꞌet whuntsꞌih suhóonokat
hukwa huwaoobilhꞌa, ꞌet whuz naꞌa Yakꞌusda bughunek kꞌuninyis hoꞌ
dini!”

4Ndunnah dune Paul zih nuhudelhúya ꞌuhiyúlhni, “Ndun Yakꞌusda
bunáwhulnuk degha nus dezti buba dzuh ꞌudenja.”

5 ꞌEt Paul ꞌutni, “Sulhutsinkah ꞌaw ntꞌéoonuzúszun ꞌen náwhulnuk
degha nus dezti ꞌintꞌah. Yakꞌusda bughunek ꞌukꞌuneꞌúsduguz, ꞌi kꞌut
ndutni, ‘Nuhmoodih ꞌen dzuh tsꞌih bughi yaoolhtuk gunih.’”

6 ꞌEt Paul hubunilhꞌen ꞌilhuhowezdel bulunah Sadducee ꞌuhintꞌah
ꞌinkꞌez bulunah chah Pharisee ꞌuhintꞌah hoh tube cho hubulh yátelhtuk,
“Sulhutsinkah sichah Pharisee ꞌustꞌah! Pharisee yeꞌ usdli, ꞌinkꞌez suba ꞌalhaꞌ
hoontꞌah yaidla dinahudutédulh ꞌet huwa njan suba nahutedeh huba sída!”
7 ꞌEt ndudéja hoh Pharisee ꞌinkꞌez Sadducee bulh lhéwhehundunidulh
ꞌet huwa ꞌilhohuwezdel nawh lhkꞌehankat suli. 8 ꞌEt Sadducee yaidla
dinahudutédulh ꞌinkꞌez lizas chah, nudúdeh chah hoonli ꞌet ꞌaw huba
ꞌálhaꞌ chaꞌhóotꞌah, ꞌetwhuntsꞌih Pharisee ndulhcho ꞌet huba ꞌálhaꞌ hoontꞌah.

9 ꞌEt ꞌonus nus ꞌulcho, ꞌi be ꞌawhehúnilzul ꞌinkꞌez Moses bughunek
ꞌukꞌuneꞌúsduguz, ꞌi hodulꞌeh, Pharisee dédowh, ꞌen dihudíndel ꞌinkꞌez
a 23:1 Ndi khunek “Neyuh tsꞌih huwa tꞌetsꞌoninzun”, ꞌi hoonli tsꞌihꞌun naꞌa kꞌus tinkꞌus
ꞌuhoontꞌah, ꞌi gha tꞌetsꞌoninzun, tsꞌutni hoꞌ tsꞌutni.

tube cho whuchꞌa hutni, “Ndun dune ꞌaw hoontsiꞌ bughúnachatsꞌuhóoꞌal.
Lizas tulih kꞌus nududeh, ꞌi tulih yulh yálhtuk hoh tulih ꞌutni! ꞌEt huwa
Yakꞌusda buyénah uzdooni ghaítꞌah.” 10Whuz tube lhtah ꞌuhutni kꞌet,
Rome nehughan moodih whenelhújoot Paul yahidólhchꞌoolh ninzun, ꞌet
dulh lhadughan, ꞌen Paul hubugha hanaíyooltelh ꞌinkꞌez ndet nehughan
delhtsꞌi ꞌet whuz hitoolhte hubúlhni.

11 ꞌEt ꞌulhꞌek zeh neMoodihti Paul yuzih siyin ꞌinkꞌez ꞌuyúlhni, “Soo cho
ndzi ꞌulhtus ꞌududilꞌi. Njan Jerusalem ntsꞌenaꞌa si sugha tsꞌahꞌun hubudáni
ꞌet Rome chah whuz naꞌa zeh ꞌudutánilh.”

Bulunah Lizwif Paul hituzelhghelh hukwaꞌhuninzun
12 ꞌEt ꞌom bun bundada bulunah Lizwif ꞌilhúhowezdel ꞌinkꞌez ꞌilho

nahúhezya hoh nduhútni, “Chaꞌtsꞌoosꞌal ꞌinkꞌez too chah chaꞌtsꞌoosnai
Paul tsꞌutuzilhghelh whutsꞌun.” 13Ndunnah tsꞌiyawh dit lanezi ꞌonus ꞌun
ꞌuhuneltsuk ꞌenhukwꞌunúhuhilhye. 14 ꞌEt Lizwif náwhulnukdeghanusdézti
ꞌinkꞌez hubutsuh whúdelhzulh chah hubugha nindel ꞌinkꞌez hubuhútni,
“Tsꞌiyawh ꞌilho natsꞌúhezya ꞌaw chaꞌtsꞌutesꞌal Paul tsꞌutuzelhghelh
whutsꞌun. 15 ꞌEt huwa kꞌan ꞌet nuhwheni ꞌinkꞌez nahuhéyelh tubulh
ndun Rome lhudugan moodih ꞌen butsꞌótlꞌa khunek áhꞌaih ꞌaoonilhka
Paul ndez náhitoolhte ꞌonus nus soo cho be ꞌutꞌen kꞌah tꞌewhuntehzeh
ꞌet wheni doohtni. ꞌEt wheni huba lhazdootꞌe njan nenátedalh whutsꞌun
tsꞌuzoolhghelh,” hubuhútni.

16 ꞌEt whuntsꞌih Paul bulhtus buyeꞌ ꞌen whulh ꞌudantsꞌo hoh, ꞌet
nehughan delhtsꞌi tsꞌih ninya ꞌinkꞌez Paul ndi yúlhni.

17 ꞌEt Paul ꞌilhunuh nélhghel, “Anih,” yulhni, ꞌinkꞌez ꞌuyúlhni, “Ndun
chilh nehughan moodih tsꞌih ílhtelh, hoonliyaz ꞌun yudutenilh.” 18 ꞌEt
nélhghel yílhchoot ꞌinkꞌez nehughan moodih tsꞌun wheyalhti ꞌinkꞌez
ꞌuyúlhni, “Paul tsakꞌediꞌai ꞌanih sulhni ꞌinkꞌez ndun chilh ntsꞌu tóolhte
súlhni, hoonliyaz nyuduténilh ꞌet.”

19 ꞌEt ndun nehughan moodih yula ilhchoot ꞌinkꞌez dune hoolah tsꞌih
neínilhti ꞌinkꞌez yoodulhkut, “Dahoontꞌah hubugha ꞌusudutánilh?” yúlhni.

20 ꞌEt ꞌuyúlhni, “Ndunnah Lizwif moodih buntꞌah nyuhóodútélhkut,
Paul naheyelh tsꞌun tolhte nyoduténilh, ꞌaoonilhka ꞌonus nus soo cho
highu tꞌewhuntezeh, ꞌet wheni hudutenilh. 21 ꞌEt whuntsꞌih khun teh
huboozólhtsꞌa gunih! Dit lanezi ꞌonus ꞌun Lizwif, ꞌen ti hika óodelhtsꞌi, ꞌen

tsꞌiyawh hituzelhghelh whutsꞌun ꞌaw chaꞌhutesꞌal ꞌinkꞌez too chahutesnil
hutni hoh nahúhezya. Kꞌan ꞌahoh ꞌuhutenilh huba lhahúdintꞌah, nyun
nahútanyeh ꞌet zeh huba hilhꞌi,” yúlhni.

22 ꞌEt nehughan moodih utni, “Khun teh ꞌuyoon ndudóni gunih, njan
ndusudani ꞌet.” ꞌAw ꞌet chilh whenáyalhꞌa.

Paul, ndun Felix yun moodih tsꞌih whehíyalhti
23 ꞌEt ndun nehughan moodih nélhghel moodih nanah, ꞌen hubukaꞌdani

ꞌinkꞌez ndobúlhni, “200 nehughan lhábudahleh keyah Caesarea tsꞌih
tehdulh, skwunlai ꞌonus ꞌat nankoh lanezi (70) yeztli be nahúdelh chah,
ꞌinkꞌez 200 sohtuz nudúle chah, ꞌulhꞌek lanezi ꞌonus ꞌat ꞌilhukꞌi hoolah
hukwꞌéhunintꞌo tꞌeh batꞌen (9:00) ꞌet hutédulh wheni lhahúdootꞌe. 24Paul
chah yeztli buba lhadáhleh, soo cho bughohle hoh Felix, yun moodih, ꞌen
butsꞌun niyóolhtelh.”

25 ꞌEt ꞌinkꞌez nehughan moodih yutsꞌo kꞌeꞌanguz, ꞌi ndutni,
26 “Felix yun moodih dezti si Claudius Lysias ntsꞌó kꞌeꞌúsges,
dahooja. 27Lizwif ndun dune hiyílhchoot ꞌinkꞌez hituzelhghelh
ínle. Rome keyah whutꞌen unli ꞌet whulh ꞌúdustsꞌo ꞌet sulh
nehughan ílhchoot ꞌinkꞌez hubugha hunayunlhúti. 28Ndet
hukwa hiyílhchoot ꞌet naootésꞌalh, ꞌet huwa Lizwif yuba
naheyelh tsꞌih whélhti. 29 ꞌAw hoonliyaz tinkꞌus ꞌútꞌen bugha
nachawhúsꞌal datétsah kꞌus huwa ꞌáteltsꞌul huba. ꞌAntsꞌih
dukꞌunaꞌa hiba nahooyeh hukwaꞌhutni. ꞌEt huwa hichꞌa
yalhtuk. 30 ꞌInkꞌez ndet Lizwif ndun dune hituzelhghelh hukwa
yahulhtuk sudáni hoh, ꞌahoh ntsꞌu whesꞌa. ꞌInkꞌez ndunnah
yuchꞌa yahulhtuk, ꞌen chah, lhahudughan hubulh nyun ntsꞌo
tooya hubudúsni. Soo cho khondle.”

31 ꞌEt nehughan nduhóotꞌen hubúlhni tꞌeh, hoh tuneꞌhustꞌen, Paul
hiyílhchoot ꞌinkꞌez ꞌet ꞌulhꞌek zeh keyah Antipatris huwhútni tsꞌih lhgha
hidilhti. 32 ꞌEt ꞌom bun nehughan yun nuhulghas ꞌen tsꞌiyawh nehughan
delhtsꞌi tsꞌih nahundel, ꞌinkꞌez yeztli be ꞌuhutꞌen, ꞌen zeh Paul bulh
hutoodelh ka. 33 ꞌEt keyah Caesarea tsꞌih hinílhti, ꞌet yun moodih chah
yutsꞌó kꞌeꞌanguz, ꞌi hitlꞌahíyaꞌai, ꞌinkꞌez Paul chah hitlꞌahíyalhti. 34 ꞌEt yun
moodih ndi yutsꞌun kꞌeꞌanguz, ꞌi yukꞌeyailhtuk ꞌinkꞌez Paul yoodulhkut,
“Ntsꞌez de yun kꞌut haínya?” yúlhni. ꞌEt yun kꞌut Cilicia huwhútni

tsꞌih haínya tꞌéoonanzin hoh, 35 ꞌet utni, “Ndunnah nchꞌa yáhalhtuk
whusahándel tꞌeh, ꞌet nyoozólhtsꞌa.” ꞌEt Paul, Herod bukoo whucho tsꞌih
hitoolhte, ꞌinkꞌez highole ndobúlhni.

Ndunnah Lizwif, ꞌen Paul chꞌa yahalhtuk

24 ꞌAw ꞌet skwunlat dzin inle hoh, náwhulnuk degha nus dezti,
Ananias hiyúlhni, hubutsuh whúdelhdzulh chah, ꞌinkꞌez ꞌilhunuh

dune yalhtuk, Tertulus hiyúlhni, ꞌen Caesarea tsꞌih hunindel. ꞌEn yun
moodih, Felix hiyúlhni, hibut ꞌet Paul chꞌa yáhalhtuk. 2 ꞌEt Paul dáhinilhti
ꞌinkꞌez ndun Tertulus dune yalhtuk, Paul chꞌa yáwhenilhtuk hoh ndutni,
“Degha nus dezti hoonih hoh neghinli ꞌet huwa sa hoh neyun kꞌut
whudezghel ꞌet ndúhontꞌe, ꞌinkꞌez lhat hoh neyun kꞌut soo ꞌutsꞌootꞌe
neba náꞌhoonla. 3 ꞌEt huwa ꞌahoolhyez tsꞌuhóontꞌi neilhꞌi tube nelh dune
ntsꞌútni. 4 ꞌAw sda sa nyostun ghaítꞌah, ꞌet whuntsꞌih hoontsolyaz khunek
be nyulh yaztélhtuk, neoozólhtsꞌa ntsꞌu tédusdlih.

5Tꞌétsꞌonínzun ndundune tubewheóonujut hoh ntsiꞌ dune unli. Yun kꞌut
ndulhcho hoh ꞌen bugha Lizwif chah lhtáhúwhútꞌaih ꞌinkꞌez Nazarennah
hubutsuh nuya ꞌududilꞌi. 6 ꞌInkꞌez Lizwif hubuluglez whucho ꞌet chah me
neba whulhtsi, ꞌet tsꞌílhchoot whenichꞌoh nekꞌunaꞌa buba natsꞌateyeh
hukwaꞌuzninzun. 7 ꞌEt whuntsꞌih ndun nehughan moodih, Lysias hiyúlhni,
danínya ꞌinkꞌez neghahanáyulti. 8 ꞌEt Lysias ꞌen Paul chꞌa yálhtuk nyun
ntsꞌó toodelh hubúlhni. ꞌEt nyunchꞌoh ndun dune oodilhkut tꞌeh, tube lhat
hoh bughuyatsꞌulhtuk tꞌéwhunonzeh.”

9 ꞌEt Lizwif chah Paul chꞌa yalhtuk tsꞌiyawh ꞌalhaꞌ hutni, hutni.

Felix bubut Paul duba yanaltuk
10 ꞌEt yun moodih Paul yatelhtuk yutlꞌahóꞌai hoh ndutni, “Tꞌéoonúszun

ndi yun kꞌut lhat naoodezut ꞌet nahéyelh inle, ꞌet huwa hoonústꞌi hoh mbut
duba yanalhútuk. 11 ꞌEt nyunchꞌoh nahóꞌalh ꞌaw lanezi ꞌonus ꞌat nat dzin
batꞌen inle teniꞌntesdzilh ka, Jerusalem tsꞌih teya. 12 ꞌAw Lizwif hubuluglez
whucho ꞌet dune chꞌa tsꞌun chaꞌduzusnih hoh Lizwif chasuhésꞌen, ꞌinkꞌez
bukeyah ꞌet dune lheoobulhdulh ꞌet chah chasuhésꞌen. 13Daja suhútni
ꞌaw tsꞌahꞌun mba nehúhoꞌalh ghaítꞌah. 14 ꞌEt njan nyudúsni Jesus kꞌunaꞌa
ꞌuhuninzun ꞌet whuz naꞌa sichah netsuh whudelhdzulh buYakꞌusda butsꞌun

teniꞌnulhdzun. ꞌInkꞌezMoses bughunek ꞌukꞌuneꞌúsduguz, ꞌi ꞌinkꞌez Yakꞌusda
be nus whúnilhꞌen ꞌukꞌuneꞌhuzguz, ꞌi chah suba ꞌalhaꞌ ꞌintꞌah. 15Kꞌus ndan
yaidla unzoo kꞌus ntsiꞌ inle tsꞌiyawh dinahudutédulh, Lizwif huba ꞌalhaꞌ
hoontꞌah, whuz naꞌa sichah Yakꞌusda suba ꞌalhaꞌ ꞌintꞌah. 16 ꞌEt huwa si
ꞌahoolhyez Yakꞌusda tsꞌun ꞌinkꞌez dune chah tsꞌun neyah tsꞌih bugha
tꞌetsꞌoninzuna ꞌi bugha tsꞌahꞌun naꞌa oostꞌe hukwaꞌustꞌen.

17 ꞌEt hukwꞌelhꞌaz lhat naoodezut hoh Jerusalem keyah niya. ꞌInkꞌez
sulh whutꞌen ba ndai sooneya huba ꞌilhunanugheꞌai, ꞌi hubutsꞌunaínteꞌai
ꞌinkꞌez Yakꞌusda tsꞌun Yakꞌusda bukwꞌuzdai kꞌut ꞌudutélhkꞌun wheni whuz
lhgha nadusja. 18 ꞌEt hubuluglez whucho Lizwif soo cho hubunaꞌudeh
kꞌunaꞌa lhaóodusdla inle. ꞌEt whutah ndustꞌen hoh suháꞌen. ꞌAw dune
ꞌilhuhowezdel ꞌinkꞌez ꞌaw hoonliyaz lhenah chaꞌhudusnih ilah inle. 19 ꞌEt
ndunnah njan, mbut nihóodelh hubaꞌ hoontꞌah ꞌinkꞌez schꞌa yáhoolhtuk
hoonliyaz hoh senah ꞌúhintꞌah tꞌeh. 20Kꞌus ndunnah teh nyodóni ndet hoh
tintaꞌ nustꞌen sughu náháhóoꞌai neba naheyelh hububut síyin hoh, 21 ꞌet
whuntsꞌih nahéyelh but síyin hoh, ꞌilhuh zeꞌ dusni, ‘Yaidla dinahudutédulh
suba ꞌalhaꞌ hoontꞌah,’ ꞌet huwa kꞌan dzin ꞌet suba nahinyeh.”

22 ꞌEt Felix ndai Jesus kꞌunaꞌa ꞌintꞌah, ꞌi bugha soo tꞌeóoninzun. ꞌEt
Paul yuba nahooyeh hukwa chaꞌnízun ꞌet ndobúlhni, “Nkꞌatlih nehughan
moodih Lysias whusaínya tꞌeh, mba nahoosyeh.” 23 ꞌEt Paul nélhghel
yughunli ꞌulhni, “ꞌAhoolhyez bughinli, ꞌet whuntsꞌih ꞌonus nus kꞌúneꞌ
ootꞌen whute bulh dunekah hitsꞌún nunaoodulh ꞌinkꞌez ye ndunidzit, ꞌi be
highole ka.”

Paul, Felix ꞌinkꞌez Drusilla hububut ninínya
24 ꞌEt dzuh lhat dzin inle hoh Felix buꞌat Drusilla bulh whusaháꞌaz, ꞌen

chah Lizwif ꞌintꞌah. ꞌEt Paul hikunáwhulhꞌa, ntsꞌenaꞌa Christ buba ꞌálhaꞌ
ꞌintꞌah ꞌet hubugha hubulh yálhtuk, ꞌinkꞌez hiyoozélhtsꞌai. 25 ꞌEt Paul,
Yakꞌusda be tsꞌahꞌun naꞌa ꞌuhoontꞌah, ꞌi ꞌinkꞌez nuwhenichꞌoh khutsꞌudli
chah, ꞌinkꞌez neba nahutedeh dzin whusaóoteltsꞌulh tꞌeh, ꞌet hubugha
wheóobunoolhtun hukwaꞌutni. ꞌEt Felix nelhújoot ꞌinkꞌez utni, “Aw ꞌet
kꞌan naindalh, doochah nkanaꞌdoosni, sughá whultsꞌut tꞌeh.” 26 ꞌEt yalhtuk

a 24:16 Ndi khunek “Neyuh tsꞌih huwa tꞌetsꞌoninzun”, ꞌi hoonli tsꞌihꞌun naꞌa kꞌus tinkꞌus
ꞌuhoontꞌah, ꞌi gha tꞌetsꞌoninzun, tsꞌutni hoꞌ tsꞌutni.

whutah, “khun teh Paul sooneya sugha óoꞌalh, ꞌet bulanadoosnih,” ninzun.
ꞌEt huwa lhat hoh yukaꞌ dunih ꞌinkꞌez yulh yálhtuk.

27 ꞌEt whuntsꞌih nat naoodezut inle, Porcius Festus hiyúlhni, ꞌen Felix
yun moodih yukꞌénadeja. Felix ꞌen Lizwif dune unzoo hunoozin ninzun
ꞌet huwa Paul tsakꞌedilhꞌai.

Paul, Rome whutꞌen hubudayi cho degha nus dezti, Caesar
hiyulhni, ꞌen yubut nióoya yutsꞌu húkwaꞌ ꞌutni

25 ꞌInkꞌez tat dzin inle Festus yunmoodih Judea yun kꞌut tsꞌih ninínya.
ꞌEt hukwꞌelhꞌaz keyah Caesarea whédinya ꞌinkꞌez Jerusalem tsꞌih

ninya. 2 ꞌEt náwhulnuk degha nus dezti ꞌinkꞌez Lizwif bumoodih Festus
tsꞌih hunindel hoh Paul hichꞌa yálhtuk ꞌinkꞌez Festus highu tédudlih, 3Paul,
Jerusalem tsꞌih naitoolhꞌa hukwaꞌhunínzun ꞌet hoh dula ꞌooneh hiyúlhni,
ꞌaoonilhka hiba lhaóodinla hoh wheghah uyalh tꞌeh, ꞌet hituzelhghelh ꞌet
wheni. 4 ꞌEt Festus ꞌutni, “Paul, Caesarea ꞌet tsakꞌediꞌai unli hoꞌ ꞌintꞌah. ꞌEt
sichꞌoh chah ꞌahoh ꞌet whuz natesdalh. 5 ꞌEt nuhmoodih sulh náhutoodelh
ꞌet hichꞌa yaóolhtuk Paul tintaꞌ ꞌuntꞌen hoonli tꞌeh,” hubúlhni.

6 ꞌEt lanezi dzin batꞌen ꞌet hubutah índa, ꞌinkꞌez Caesarea tsꞌih whenya.
ꞌEt ꞌom bun ꞌaw ꞌet dune ba nahedelh hukwꞌétlꞌadida ꞌinkꞌez, “Paul
dahíyoolhtelh,” hubúlhni. 7 ꞌEt Paul danínya hoh Lizwif Jerusalem tsꞌih
haíndel higha wezdel ꞌinkꞌez lhat hooncha ꞌet tintaꞌ ꞌuntꞌen hiyúlhni hoh
hichꞌa yálhtuk, ꞌaw tsꞌahꞌun ꞌalhaꞌ hutni huhoolhtsilh ghaítꞌah.

8 ꞌEt whuntsꞌih Paul duba yanaltuk hoh ndi yúlhni, “Aw Lizwif be huba
nahesda, ꞌinkꞌez hubuluglez whucho, ꞌinkꞌez Rome hubudayi cho, ꞌen chah
butsꞌun tinta chaꞌustꞌil.”

9 ꞌEt Festus, Lizwif soo cho huba ꞌuja, ꞌet huwa Paul yoodulhkut,
“Jerusalem tsꞌih ndi hiye nchꞌa yálhtuk, ꞌi bugha whuz subut tanyin
hukwaꞌninzun ih?”

10Paul ꞌutni, “Njan Rome whutꞌen hubudayi cho degha nus dezti, ꞌen
Caesar hiyúlhni, dichꞌoh nahéyelh, ꞌet mbut síyin ꞌet suba nahoodeh hubaꞌ
ꞌustꞌah. Lizwif hubutsꞌun tintachaꞌústꞌil nyunchꞌoh soo cho ntꞌeoonínzun.
11 ꞌEt be ba nahesda, ꞌi kꞌuníyuz tꞌeh, kꞌus hoonliyaz hukwꞌelha daóosah
hubaꞌ hoontꞌah ꞌusja tꞌeh, ꞌaw whuchꞌa neꞌóostꞌen ghaítꞌah. ꞌEt ꞌaw daja
ꞌuhútni ꞌalhaꞌ chaꞌhóotꞌah tꞌeh, ꞌaw dune hubutlꞌasóolhtelh hoolah. Rome

whutꞌen hubudayi cho degha nus dezti ꞌen but neóosya ꞌet ntsꞌu húkwaꞌ
dusni.”

12 ꞌEt Festus yugha utni ꞌen naboodelkut hukwꞌelhꞌaz, ꞌet Paul ꞌuyúlhni,
“Romewhutꞌen hubudayi cho degha nus dezti but nitányalh hukwaꞌninzun,
ꞌet huwaRomewhutꞌen hubudayi cho degha nus dezti, ꞌen bubut neóonya!”
yúlhni.

Festus, hubudayi cho Agrippa, ꞌen Paul bugha yúlh yalhtuk
13 ꞌAw sa ilah hukwꞌelhꞌaz hubudayi cho Agrippa hiyúlhni ꞌinkꞌez tsꞌeke

yúlh naꞌas, Bernice hiyulhni chah, Caesarea tsꞌih huniꞌaz, Festus dahooja
huba hudutenilh ka.

14 ꞌAw ꞌet lhat dzin hanke hukwꞌelhꞌaz Festus hubudayi cho Agrippa
Paul bugha dáhoontꞌah tsꞌiyawh yulh náwhelnuk, “Njan ꞌawhuz ꞌilhunuh
tsakꞌediꞌai ꞌet usda, ꞌen Felix ꞌayaꞌai ínle. 15 ꞌInkꞌez Jerusalem tsꞌih níya
hoh Lizwif náwhulnuk degha nus dezti ꞌen ꞌinkꞌez hubutsuh whudelhdzulh
chah hichꞌa yálhtuk ꞌinkꞌez datetsah huba buba nahoosyeh ka sutsꞌun
téhududlih.

16 ꞌEt whuntsꞌih ndo hubudusni, ‘Rome hubukꞌunaꞌa ꞌet ndúhoontꞌah,
dune tintaꞌ ꞌuntꞌen daóotsah ka dáhni tꞌeh, ꞌudechoo yuchꞌa yálhtuk
hububut inyin ꞌinkꞌez hububut yukꞌéhoꞌalh hubaꞌ hoontꞌah, ꞌaw ꞌet tꞌeh
zeh hubanahutedeh.’ 17 ꞌEt whusahándel hoh ꞌom bun ꞌahoh dune ba
nahudeh, ꞌet nátlꞌadesda ꞌinkꞌez, ‘Ndun dune dahiyóolhtelh,’ hubudúsni.
18 ꞌEt yuchꞌa detni, ꞌen dihudíndel tube yukꞌehóteꞌalh nuszun hoh, ꞌaw
daja chahidínil. 19Lizwif hubuluglez hubugha ꞌinkꞌez ꞌilhunuh dune, Jesus
hiyúlhni, dazsai inle ꞌet whuntsꞌih Paul utni, ‘Khuna,’ ni hoh hubugha zeh
lhtanaꞌhudentni. 20 ꞌAw náhosꞌalh tsꞌih hoolah njan ꞌuwhutni hubugha,
ꞌet Paul oodalhkut, soo tulih Jerusalem tsꞌih tooya ꞌet nahéyelh hububut
ootéldzih huba. 21 ꞌEt Paul hubutsꞌuhúkwaꞌ dani tsakꞌedooꞌa ꞌinkꞌez Rome
whutꞌen hubudayi cho degha nus dezti, ꞌen duba nahooyeh ni, ꞌet Rome
whutꞌen hubudayi cho degha nus dezti, ꞌen tsꞌun télhꞌalh ꞌet whutsꞌun
tsakꞌedooꞌa dusni,” ni Festus.

22 ꞌEt Agrippa Festus ꞌuyúlhni, “Ndun dune sichꞌoh ootuzelhtsꞌilh
hukwaꞌnuszun,” yúlhni.

ꞌEt Festus ꞌutni, “Buntꞌah sih oozólhtsꞌa,” yúlhni.

23 ꞌEt ꞌom bun Agrippa, Bernice bulh soo huba hodélhti hohwhusaháꞌaz.

ꞌEt nehughan moodih ꞌinkꞌez keyah whumoodih chah dune ꞌilhodulh ꞌet
bulh dahuníndel. ꞌEt Festus, “Paul dahíyoolhtelh,” hubúlhni. ꞌEt dáhinilhti.
24Festus ꞌutni, “Hubudayi choAgrippa ꞌinkꞌeznuhwhenidunenjandelhútsꞌi
tsꞌiyawh ndun dune nulhꞌen. Lizwif njan ꞌinkꞌez Jerusalem chah sulh
náwhuhulnuk hoh Paul tinkꞌus neꞌustꞌen, hutni. Soo tube cho ꞌuhutni, ꞌaw
khoona huba chaꞌítꞌah. 25 ꞌEt whuntsꞌih ꞌaw tinkꞌus neꞌustꞌen hukwꞌelha
daóotsah bugha nachawhúsꞌal ꞌinkꞌez dichꞌoh Rome whutꞌen hubudayi
cho degha nus dezti yutsꞌu húkwaꞌ dani, ꞌet huwa ꞌen butsꞌíteꞌalh.
26 ꞌEt Rome whutꞌen hubudayi cho degha nus dezti butsꞌun kꞌeꞌtesgus
whuntsꞌih ꞌaw Paul tinkꞌus ꞌuja tsꞌahꞌun bugha nachawhúsꞌal. ꞌEt huwa
njan nuhwhubut ninílhti, nyun soo hubudayi cho Agrippa mbut ninílhti,
khun sih hoonli bugha náwhuhꞌai tꞌeh, ꞌet sih whukꞌéꞌoosges. 27 ꞌAw ndun
dune hoonli bugha nachatsꞌuhóoꞌal whuz whetsꞌálhꞌa tꞌeh, ꞌaw tsꞌahꞌun
suba chaꞌhóotꞌah.”

Agrippa bubut ꞌet Paul duba yanaltuk

26 ꞌEt Agrippa, Paul yúlhni, “Duba yanataltuk ꞌet ngha ooníꞌai.” Paul
didilnik ꞌinkꞌez duba yanawhéniltuk hoh ndutni, 2 “Hubudayi

cho Agrippa, Lizwif lhat skꞌehúhoonla hubugha, sichꞌoh mbut duba
yanatelhútuk. Kꞌan dzin sugha ooníꞌai, ꞌet huwa tube suba hóolya nuszun.
3 ꞌEt ꞌalhaꞌ hoontꞌah nyunchꞌoh soo tꞌeóoninzun ntsꞌenaꞌa Lizwif dukꞌah
tsꞌih dune hinli ꞌinkꞌez lhtah ꞌuhudutni hoh chah, ꞌet huwa soo cho
soozélhtsꞌai ntsꞌu húkwaꞌ dusni.

4Nusol da whutsꞌun ntsꞌenaꞌa yinkak sída Lizwif tsꞌiyawh tꞌéhonínzun
soo ꞌudéchoo whutsꞌun sichꞌoh skeyah ꞌinkꞌez Jerusalem chah hoh zeh
dune usdli ꞌet tꞌéhonínzun. 5 ꞌUdechoo whutsꞌun soo degha nus duluglez
hukwꞌun néꞌutꞌen, Pharisee, ꞌen hubulh desdowh ꞌet tꞌéhonínzun, ꞌet huwa
hukwaꞌhuninzun tꞌeh ꞌet da slaꞌhudootni wule. 6 ꞌInkꞌez ndai Yakꞌusda
netsuh whudelhdzulh hubutsꞌúyoozi, ꞌi sichah buká tsih hóosdli, ꞌet
huwa kꞌan njan ootélhdzih ka mbut síyin. 7 ꞌEt whuz naꞌa ndunnah
lanezi ꞌonus ꞌat nawh dédowh dune,a ꞌen ndi khunek butsꞌúyoosdzi
hubughaíteltsꞌulh, ꞌet hukwa tsih huhóoli, dzin ꞌinkꞌez ꞌulhꞌek ꞌi bulh
a 26:7 Ndunnah lanezi ꞌonus ꞌat nanah (12), ꞌen Jacob buzkeh ꞌuhantꞌe. Lizwif ndunnah
hitsꞌuhainde hoꞌ hantꞌe.

Yakꞌusda tsꞌun téniꞌ ꞌuhunilhzun whutah. ꞌEt hubudayi cho Agrippa, ndet
ndunnah Lizwif, hukwa tsih huhóoli, sichah hukwa tsih hóosdli. ꞌInkꞌez
ꞌet hukwa skꞌehúhooꞌai. 8 ꞌEt ndet huwa nuhwhuba ꞌalha ꞌuhotꞌe ghaítꞌah
njan Yakꞌusda dune yaidla dinabudile hubugha?

9Ndun Jesus, Nazareth whutꞌen, tsꞌiyaintsuk hoh buchꞌa doosni
nuszun ínle. 10 Jerusalem ꞌet ndustꞌen inle, náwhulnuk degha nus hudézti
stlꞌahahóꞌai hoh lhanah dune Yakꞌusda bubeꞌildzun, ꞌen tsakꞌebesdle
ꞌinkꞌez yahutédlah wheni huba nahesda hoh, sichah buchꞌa désni. 11Si
ꞌudusni huwa luglez totsuk dune dzuh nobuhulhdeh Jesus Christ hichꞌa
naóolꞌah hukwaꞌbulhꞌen. Whuz tube hubulh húnlhuchꞌe kꞌet nilhdza keyah
whuntsꞌih nobunusya dzuh nobutelhzut ka.”

Paul, Jesus tsꞌun budzi náhundunezꞌai hukwꞌun náwhutelnuk
12 “Njan ꞌet wheni náwhulnuk degha nus whudézti stlꞌahuhoꞌai ꞌet

Damascus tsꞌih teya, 13 ꞌinkꞌez hubudayi cho Agrippa, dzetniz batꞌen ꞌet
ti tsꞌedulh hoh kwun ndultꞌah, ꞌi sa degha nus ꞌultus, ꞌi dune sulh hédulh
bulh nenat núdeznat. 14 ꞌEt tsꞌiyawh yun natsꞌánkat hoh Hebrew bughunek
kꞌunaꞌa sulh yáztelhtuk hoh nduwhútni, ‘Saul, Saul, di ka ꞌintꞌen, dzuh
nusílhdzut? Tulsus nule ꞌaw bukꞌúnuchaꞌzintꞌen tꞌeh, nyunchꞌoh zeh dzuh
nunáꞌdudutaldzut,’ súlhni.

15 ꞌEt oodulhkut, ‘Moodihti ndan inli?’ dúsni. ‘Si, Jesus ꞌustꞌah. Si
ꞌusilhꞌen dzuh nusílhdzut.

16 ꞌEt whuntsꞌih didinyih ꞌinkꞌez sinyin, njan nyunalhtsꞌet haíya
suba ꞌintꞌen nyutesilh ka. Kꞌan dzin saꞌen ꞌinkꞌez ꞌudun chah nus de
whúnyuntelhtun, ꞌet chah hubugha ꞌuyoon ndo budóni. 17Lizwif ꞌinkꞌez
ꞌudun yun kꞌut whutꞌen, ꞌen hubutsꞌun nyutélhꞌalh. Dzuh nunyotelhdzut ꞌet
whuntsꞌih nlaꞌ testꞌilh. 18Whebuntalhtun, tsahólhgus yáhanahudutedulh
ꞌinkꞌez whétꞌen nihútedulh ꞌinkꞌez hitáꞌen Satan huboontun Yakꞌusda
tsꞌun nahútelyelh. ꞌEn Si huba ꞌalhaꞌ ꞌustꞌah huwa hubulubeshi chꞌa
hubunaꞌdutedoh ꞌinkꞌez Yakꞌusda ba ꞌudun nibuninla hubutah ꞌet hubugha
óoteltsꞌulh,’ súlhni.”

Paul dude ꞌutꞌen kꞌah huwu yalhtuk
19 “Et huwa, hubudayi cho Agrippa, njan ndus de kwun deznukw

ꞌinkꞌez oozalhtsꞌa ꞌaw ꞌutsꞌun chaꞌdúsnil. 20 ꞌUdechoo Damascus ꞌet
ꞌinkꞌez Jerusalem chah ꞌet hukwꞌelhꞌaz Lizwif hubuyun kꞌut ndulhcho
hoh, ꞌudun yun kꞌut whutꞌen hubutah chah, lubeshi whuchꞌa bubeni
nahodunooleh hubaꞌ hoontꞌah ꞌinkꞌez Yakꞌusda tsꞌun nahóolyeh ꞌinkꞌez
hubudzi náhundunezdla chah, whuz naꞌa zeh neꞌhóotꞌen, hubudúsni.
21 ꞌEt njan huwa luglez whucho ꞌustꞌen hoh Lizwif suhílhchoot ꞌinkꞌez
sazoolhghelh hukwaꞌhutꞌen. 22 ꞌEt hoh da kꞌan dzin whutsꞌun Yakꞌusda sla
ꞌútꞌen. ꞌInkꞌez kꞌan njan nuhbut síyin tsꞌiyannah dóosni ka, tehulꞌen ꞌinkꞌez
hudézti chah. ꞌEt daja dusni, Yakꞌusda be nus whúnilhꞌen ꞌinkꞌez Moses
chah daóotenilh hutni, ꞌet zeh ꞌuwhudúsni. 23Christ ꞌen dzuh nutezut
ꞌudéchoo dune utenilh, datétsah, ꞌinkꞌez ꞌilhuz dinadutédalh. ꞌEt huwa
Lizwif ꞌinkꞌez ꞌudun yun kꞌut whutꞌen, ꞌen hububa be whétꞌen teleh.”

24 ꞌEt Paul whuz naꞌa ndutni hoh, ꞌet Festus yúlh yedúdulh, “Paul nyeni
hoolel! ꞌonus nus hodilꞌeh kꞌet, nyeni hoolah suli!”

25 ꞌEt Paul ꞌutni, “Festus dezti ꞌaw seni hoolah ilah, ndi khunek be
yálhtuk, ꞌi khunek ꞌalhaꞌ ꞌintꞌah, ꞌi ꞌintꞌah ꞌinkꞌez tsꞌahꞌun naꞌa ꞌudusni.
26Hubudayi cho Agrippa soo tsꞌet whucho ꞌun yudúsni, nyunchꞌoh chah
soo ntꞌéooninzun hoonliyaz ntsꞌoh tuneꞌwhustꞌen. ꞌAlha ndunuszun ꞌaw
hoonliyaz nchꞌa ilah túneꞌwhustꞌen hoꞌ hoontꞌah. 27Hubudayi cho Agrippa,
Yakꞌusda be nus whúnilhꞌen khunek hikꞌuneꞌuzguz, ꞌi mba ꞌálhaꞌ utni ih?
Tꞌéoonúszun mba ꞌálhaꞌ whutni.”

28 ꞌEt Agrippa, Paul ꞌuyúlhni, “Kꞌan ꞌastlꞌiyaz ꞌet ꞌankwꞌus Jesus Christ
yuneyalh suzílhtsi.”

29 ꞌEt Paul ꞌutni, “Dahoolhdukw kꞌus dawhuldzah nyun chah ꞌinkꞌez
ndunnah soohoozelhtsꞌai tsꞌiyawh sundultꞌahunchanuszunhohnuhwhuba
tenadusdli. Ndi tes tlꞌoolh be sulhghel, ꞌi zeh nuhwhuba buka chaꞌnúszun.”

30 ꞌAw ꞌet hubudayi cho, ꞌinkꞌez yun kꞌut moodih, ꞌinkꞌez Bernice,
ꞌinkꞌez ꞌuyoon chah tsꞌiyawh dináhudidel, 31 ꞌet whenáhedel hukwꞌelhꞌaz
ꞌulhódutni, “Ndun dune ꞌaw hoonli hukwꞌelha datetsah kꞌus tsakꞌeteda
chaꞌínil.”

32 ꞌInkꞌez Agrippa, Festus ꞌuyulhni, “Ndun dune Rome whutꞌen
hubudayi cho degha nus dezti yubut wuyin hukwa chaꞌdínel tꞌeh,
ꞌudada bulanazdootnih inle.”

Paul, Rome tsꞌih whehíyalhti

27 ꞌAw ꞌet lhgha ꞌúhudeja hoh yun kꞌut Italy tsꞌih nilhtsꞌi tꞌaz nuke ꞌi
be uztooke hutni. ꞌEt Julius hiyúlhni ꞌen Rome nehughan moodih

unli, ndunnah nehughan, ꞌen Rome whutꞌen hubudayi cho dezti budune
nehughan hubuhútni, ꞌen Paul ꞌinkꞌez ꞌuyoon tsakꞌedelhtsꞌi chah, Julius ꞌen
hitlꞌábanla. 2Tsꞌi cho, keyah Adramyttium tsꞌih haínkez, ꞌi Asia tsꞌih yatoo
ba tsꞌi yanadukuk whutuhnutéke, ꞌi be tsꞌándel ꞌinkꞌez ꞌaw ꞌet uztezki.
ꞌIlhunuh dune Aristarchus hiyúlhni, ꞌen keyah Thessalonica, Macedonia
yun kꞌut whuzꞌai tsꞌih whuz de haínya, ꞌen chah nelh ꞌúja.

3 ꞌOm bun ꞌaw ꞌet keyah Sidon tsꞌih tsꞌutezki. Julius ꞌen Paul tsꞌun unzoo
dulh dunekah nabootꞌen ka, ꞌet yugha óoniꞌai, ndai ye ndunindzit, ꞌi higha
yóolelh ꞌet wheni. 4 ꞌEt whuchꞌaz ninki hoh nedudeztsꞌi, ꞌet whuchꞌaz noo
Cyprus ꞌi buchꞌaz lhutsꞌúzki. 5Cilicia ꞌinkꞌez Pamphylia, yatoo wheghah
ꞌet nazninki, ꞌinkꞌez keyah Myra, ꞌet Lycia yun kꞌut whuzꞌai, ꞌet yatsꞌúzki.
6 ꞌEt ndun nehughan moodih tsꞌi cho keyah Alexandria tsꞌih haínki, ꞌi yun
kꞌut Italy tsꞌih tekelh, ꞌi be netsꞌanla. 7Lhat dzin whutsꞌun hoh ndai gha
tsꞌekelh tube huwa whulna hoh tsꞌekelh. ꞌEt ꞌudekꞌelhꞌaz keyah Cnidus ꞌet
whuzih lhutsꞌúzki. Nedudeztsꞌi ꞌi bugha ꞌaw ꞌá uztooke ghaítꞌah. ꞌEt huwa
nus sih noo cho Crete hiyúlhni ꞌi butsꞌun ꞌútsꞌuja, Salmone huwhútni, hoh
wheghah lhutsꞌúzki, ꞌinkꞌez noo buꞌih zeh ꞌutsꞌutꞌen hoh, 8noo whuzih
zeh tsꞌékelh, tube huwa whulna hoh Tlꞌoh Dezghel huwhútni, ꞌet keyah
Lasea huwhútni, ꞌet huwu nilhdza ilah, ꞌet yatsꞌúzki.

9 ꞌEt sa hoh ꞌet ꞌuzdáltsꞌi. ꞌAw ꞌet Lizwif saháꞌdelya dzin ꞌet chah
ꞌuda whegho dezut, tube huwaꞌóodli whudezulh nutsꞌúke huba.a ꞌEt
Paul hubugha dáni hoh njan ndó bulhni, 10 “Dune ꞌaw ꞌet njan whutsꞌun
tube huwa ꞌoodli tele. Tsꞌi chah ꞌinkꞌez be yuzdla, ꞌi chah tintaꞌ tetꞌilh,
ꞌinkꞌez bulunah chah yahutádlah hoꞌ hoontꞌah.” 11 ꞌEt whuntsꞌih ndun
nehughan moodih Paul yuba ꞌalhaꞌ chaꞌdusnih. Tsꞌi niz tsꞌih usda, ꞌinkꞌez
ndun tsꞌi bubeꞌildzun unli, ꞌen zeh hiba ꞌálha ꞌintꞌah. 12 ꞌEt hudelhtsꞌi
khi hudutéltsꞌilh huba nekꞌeꞌ hootꞌah. ꞌEt ndunnah dune kꞌus lhanah, ꞌen
nus hutekelh hukwaꞌhuninzun, sooꞌ hutenilh tꞌeh, keyah Phoenix tsꞌih
hutekelh hutni. ꞌEt noo cho kꞌut tlꞌat whucho whuzꞌai, nyan nilhtsꞌi ꞌinkꞌez
nus nilhtsꞌi chah chꞌa whuꞌit whuzꞌai, ꞌet khi huduteltsꞌi hukwaꞌhuninzun.

a 27:9 ꞌEt soo dakꞌet ꞌuhoontꞌah.

Yatoo kꞌut whudutelhtsꞌut
13 ꞌEt nyaz de nezul bulh nilhtsꞌi ꞌi be teztsꞌi, ꞌinkꞌez ndunnah dune

soo ꞌuhutenilh huninzun, ꞌet huwa tsꞌi bulh too suꞌai, ꞌi too hanahiyaꞌai
ꞌinkꞌez nus whehánki, ꞌinkꞌez noo cho Crete ꞌi soo buzih kꞌut zeh hutezki.
14 ꞌEt ꞌaw chaootuszit hoh nilhtsꞌi ulhtus, ꞌi yoo tsꞌiz teztsꞌi hiyúlhni, ꞌi
noo soo butsꞌuhaíntsꞌi hoh teztsꞌi. 15Tsꞌi bukꞌeoodiltsꞌuk hoh ꞌaw nilhtsꞌi
buyah uztooke ghaítꞌah suli. ꞌEt hukwaꞌtsꞌutꞌen ꞌustlꞌeꞌ ꞌutsꞌuja ꞌinkꞌez
whute nilhtsꞌi kꞌunaꞌa uztezki. 16 ꞌUyoo nooyaz Clauda hiyúlhni, ꞌi buꞌit
tsꞌuninki, ꞌet ꞌankwꞌusyaz neba soo úhóntꞌe. ꞌEt soo ꞌutsꞌunútꞌen hoh tsꞌiyaz
whutsꞌulhꞌoo, ꞌi dutsꞌo tsꞌúlhtsi, 17 ꞌinkꞌez detsꞌántan. ꞌEt tsꞌi cho tlꞌoolh be
bunanéꞌtsꞌuzguz. Nilhtsꞌi be nuke ꞌi nanáhiyanla, yun kꞌut Lybia whunat
taba tadalhdukw, ꞌinkꞌez teh whudutle, ꞌi hikꞌételulh ꞌet whehunuljut ꞌet
huwa. ꞌInkꞌez ꞌantsꞌih nilhtsꞌi be hoh nuzdulduz. 18Whéwhunujut hoh
nilhtsꞌi zeh ꞌuwhutꞌen. ꞌEt ꞌombun tsꞌi be sula, ꞌi bulah táwhehinilhdel. 19 ꞌEt
doochah whulh tat dzin nyoo tsꞌi bet be neꞌwhutꞌen, ꞌi chah whenichꞌoh
tatsꞌálhdel. 20Lhat dzin inle ꞌet sa chah ꞌinkꞌez sum chah ꞌaw chatsꞌésꞌen
ꞌinkꞌez whuz tube nílhtsꞌi zeꞌ whutꞌen. ꞌUdekꞌelhꞌaz ꞌaw ꞌet uzdutejih ꞌet
cha whulanizdunanzut.

21 ꞌEt sa hoh dune ꞌaw chaꞌhusꞌal hoh Paul hubutah siyin ꞌinkꞌez
ndobúlhni, “Dune soo sih soozólhtsꞌa hubaꞌ hoontꞌah, noo cho Crete ꞌaw
whuchꞌa tsꞌooke huba chaꞌhóotꞌah. ꞌEt ꞌutsꞌúja tꞌeh, ꞌet tꞌeh da ꞌaw hoonli
nechꞌa tinta chaꞌhostꞌen ꞌinkꞌez dachatsꞌútesnil wule da. 22 ꞌEt whuntsꞌih
kꞌan nuhghu tédusdlih, nuhdzi ulhtus cho ulhꞌi! ꞌAw nuhtah ꞌilhunuh
whuntsꞌih dachatesah, tsꞌi zeh tintaꞌ tetꞌilh. 23Yakꞌusda beꞌildzun usdli,
ꞌinkꞌez buba neꞌustꞌen, ꞌen ꞌulhꞌek da bulizas ꞌen suzih be hóodiltsai,
24 ꞌinkꞌez ꞌutni, ‘Paul whéniljut ilah! Rome whutꞌen hubudayi cho dezti
bubut tanyin hoꞌ hoontꞌah, ꞌinkꞌez Yakꞌusda nyudántsꞌo hoh ye únzoo, ꞌi
bugha nyulh dehúdelhtsꞌi yachahutésdla.’ 25 ꞌEt huwa dune nuhdzi ulhtus
cho wule! ꞌEt suba ꞌálhaꞌ hoontꞌah ntsꞌenaꞌa Yakꞌusda ꞌusúlhni, whuz naꞌa
ꞌuhótꞌe. 26 ꞌEt whuntsꞌih ꞌilhuh nooyaz kꞌut ꞌet whuniz telhtsꞌih.”

27 ꞌAw ꞌet whulh nat hukwꞌenilhghel inle, ꞌet Adria yatoo kꞌut ꞌawhuz
uzdeldus. ꞌEt tuzniz batꞌen ndunnah tsꞌi bet ꞌuhutꞌen ꞌen yun yeghah
ꞌutsꞌutꞌen huninzun. 28Tlꞌoolh ndaz, ꞌi huyé dinguz ꞌinkꞌez tahíyaꞌai.
ꞌEt nahuhooꞌai tube takhulh 120 feet ꞌet taꞌdelkulh. ꞌEt hukwꞌelhꞌaz ꞌet
doochah zeh whundunaꞌhoolhdzai, ꞌet 90 feet taꞌdelkulh. 29Tse kꞌez

tekelh whéznuljut, ꞌet huwa dit tse tlꞌoolh tsꞌi bulh too sula, ꞌi tsꞌi niz
tsꞌih taháyanla ꞌinkꞌez soo ꞌa holꞌeh huninzun. 30Tsꞌi bet ꞌuhutꞌen neghu
déhahunoolꞌilh hukwaꞌhútꞌen. Tsꞌiyaz tahítetilh ꞌinkꞌez tsꞌi bulh too sula, ꞌi
nus tahítelelh lahuhoolhꞌi. 31 ꞌEt Paul ndunnah nehughan ꞌinkꞌez bumoodih
chah ndobúlhni, “Ndunnah dune ꞌuhutꞌen ꞌaw tsꞌi be chahudiltsꞌih tꞌeh, ꞌaw
nuhwheni doohjih ghaítꞌah.” 32 ꞌEt ndunnah nehughan tlꞌoolh kꞌuhiníntꞌaz
ꞌinkꞌez tsꞌiyaz hiladetnik.

33 ꞌAw ꞌet haootelhꞌen hoh Paul ndobúlhni, “ꞌUhooꞌalh, ꞌaw ꞌet whulh
nat hukwꞌenilhghel hubalhꞌi, ꞌet ndúhoolyez hoh ꞌaw hoonli chaꞌzahꞌal.
34Nuhghu tédusdlih ꞌahꞌalh! ꞌEt whutꞌaz dutehjih hoꞌ hoontꞌah. Nuhtsigha
ꞌilhukꞌi whuntsꞌih tinta chaꞌdutéskwus.” 35 ꞌEt ndudáni hukwꞌelhꞌaz, Paul
lhes yílhchoot, tsꞌiyawh hubunalh Yakꞌusda tsꞌun, “Suchanailya,” dani,
taídalhkut ꞌinkꞌez hohwheníꞌal. 36 ꞌEt hubudzi ulhtus násdli ꞌinkꞌez ꞌilhunuh
hinli hoh ꞌúhaꞌal. 37Nuwheni tsꞌiyawh 276 tsꞌinli hoh tsꞌi bez tsꞌudelhtsꞌi.
38Tsꞌiyannah soo ꞌultsuk nahétꞌal hukwꞌelhꞌaz, tsꞌi ndaz suli chꞌa, lhes
haníyeh, ꞌi desúdzai, ꞌi tahíyalhdel.

Deskꞌudinki hoh tatsi be tsꞌi yaidujut
39 ꞌAw ꞌet hoolhꞌen hoh tsꞌi bet ꞌúhutꞌen nyo yun nachahuhóoltsulh.

Tlꞌah taba hoonli, ꞌet hotelhꞌen, soo ꞌuhutenilh tꞌeh whute tsꞌi yahítejooh
huninzun. 40 ꞌEt huwa tsꞌi bulh too yuzdla, ꞌi kꞌunuhíyuztꞌaz ꞌinkꞌez
nyo ꞌaw ꞌet hiladetnik. Tlꞌoolh tsꞌi be nuhunukes, ꞌi be dintꞌuk ꞌi chah
kꞌunuhúyuztꞌaz ꞌinkꞌez nus nilhtsꞌi ꞌi be nuke, ꞌi hoh náhidintsi nilhtsꞌi be
yádooldis ka. ꞌAw ꞌet whusahudutelhúduz. 41Nyo lheghidli ndúwhultꞌah
sai dutle, ꞌi haínꞌa ꞌi tsꞌi yukꞌénkez ꞌinkꞌez nus tsꞌi bunintsis dutsꞌo súli,
ꞌaw naghóotnah ghaítꞌah. ꞌInkꞌez niz tsꞌih ꞌaw ꞌet tatsi be yawheniꞌel.

42 ꞌEt nehughanndunnah tsakꞌehudelhtsꞌi ꞌenhuboteghanka lhahódinla,
dooka yahúlꞌel ꞌinkꞌez tinta nahoolghas. 43 ꞌEt whuntsꞌih nehughanmoodih
Paulyutelhyihhukwaꞌninzun ꞌet, “Dah,”hubúlhni. “Ndunnahdunesoonube
tꞌéhonínzun, tsꞌiyawh ꞌen choo tahóollhat ꞌinkꞌez yahoobe,” hubúlhni.
44 ꞌEt ꞌonghunnah, ꞌen lhustel kꞌus tsꞌi butsꞌuhánidestuk, ꞌi ndi hitꞌaz
yahulhúꞌel. ꞌEt whuz naꞌa tsꞌiyawh dachatsꞌínil hoh yatsꞌúzdel.

Paul Malta whutꞌen hubudulaꞌtetꞌilh

28 Soo yatsꞌúzdel ndi noo ꞌi Malta hiyúlhni ꞌet tꞌetsꞌonanzin.
2 ꞌEt whutꞌen tube netsꞌun hínzoo. Náwheoonilhtan ꞌinkꞌez

whuzkꞌuz. Kwun neba hídulhkꞌan ꞌinkꞌez soo cho neneꞌhulhꞌen. 3Paul
tsuz ꞌilhidughezdla ꞌi nus tsídule hoh tlꞌughus neoolhchꞌoolh, ꞌi kwun
be ninzil hoh Paul yula súlhchꞌulh. 4 ꞌEt ndunnah Malta whutꞌen nyoo
tlꞌughus Paul yula yé dintꞌuk hinilhꞌen ꞌet ꞌulhódutni, “Ndunnah dune
neghan ꞌintꞌah. Wheni neyakꞌusda, ꞌen boozi, ꞌi ꞌahoolhyez ꞌukꞌelháhoolhꞌi
tsꞌútni, ꞌen hutenalh yugháhoꞌalh ghaítꞌah, yatoo kꞌut dujih whúntsꞌi.” 5 ꞌEt
whuntsꞌih Paul ꞌaw dachaínil hoh kwun kꞌut dula yughat ꞌet ndi tlꞌughus
yutsꞌúhainkat. 6Hibalhꞌi, wulkꞌet tulih, kꞌus khunyaz tulih nadooldis
ꞌinkꞌez daóotsah. Sa hibalhꞌi hukwꞌelhꞌaz ꞌaw hoonli chaꞌínel. ꞌEt huwa
ꞌutsꞌun naꞌa naꞌhúnudzun ꞌinkꞌez ndun buYakꞌusda bulh ꞌilhunuh ꞌintꞌah
huninzun.

7 ꞌAwbughunilhdza ilah ꞌet tlꞌo kꞌutwhuzdla, noo kꞌut hubudayi, Publius
hiyúlhni, ꞌen bubeꞌildzun hoonli. Soo whuꞌit teh bugha dáznindel ꞌinkꞌez
tat dzin buzih uzdáltsꞌi. 8Publius beꞌabá kwꞌusuti kꞌut sulhti dada be chah
ꞌinkꞌez bubut kꞌe dzuh nuzut. Ntsꞌe sulhti, ꞌet Paul yughu danínya ꞌinkꞌez
tenadedli, yukꞌedálnik, ꞌinkꞌez soo náꞌyinla. 9 ꞌEt ndúhooja hukwꞌélhꞌaz
noo kꞌut whutꞌen hunduda tsꞌiyawh whusahándel ꞌinkꞌez ꞌen chah soo
náꞌhuja. 10 ꞌEt hoonliyaz lhai netsꞌótelhdel ꞌinkꞌez uztezki hoh ndai buka
tsꞌuntezilh, ꞌi chah netlꞌanáhiyelya.

Malta whutsꞌun Rome tsꞌih hutezki
11Tat sanun inlehukwꞌelhꞌaz, keyahAlexandria tsꞌihhaínki, ꞌi Lhulhutsin

Lhtꞌadanke hiyúlhni, ꞌi tsꞌi khi noo kꞌut intan, ꞌi be uztezki. 12 ꞌInkꞌez
keyah Syracuse huwhútni ꞌet uzninki ꞌinkꞌez tat dzin ꞌet uzdáltsꞌi. 13 ꞌEt
whezdinki ꞌet doochah keyah Rhegium huwhútni whuz tsꞌuninki. ꞌEt
ꞌom bun ꞌet yooꞌaz teztsꞌi, ꞌet nat dzin inle ꞌet keyah whuyaz Puteoli
huwhútni ꞌet yatsꞌúzki. 14Bulunah huba ꞌálhaꞌ hoontꞌah nabutsꞌínla hoh
ꞌilhuh hukwꞌenilhghel ꞌet hubuzih uzdóoltsꞌi nehútni. ꞌAw ꞌet yun kꞌut
ꞌutsꞌuja hoh Rome tsꞌih tsꞌutezdel. 15 ꞌEt ndunnah neulhutsínkah Rome ꞌet
nelh ꞌúhudantsꞌo hoh, ꞌeꞌóoket, Appius huwhútni, ꞌinkꞌez tsꞌuztez bakoo
chah tat tsꞌuyi huwhútni, ꞌet tazah ꞌuhooldzah tsꞌih whuz nedadezdel.

ꞌEt Paul hubutelhꞌen hoh, Yakꞌusda, “Suchanailya,” yudáni ꞌinkꞌez ꞌaw ꞌet
budzi nduk náꞌuja.

Paul keyah Rome ꞌet Jesus Christ bugha dune hubulh yálhtuk
16 ꞌEt Rome tsꞌih tsꞌunindel hoh Paul ndun nehughan ꞌilhunuh zeh

yughunli hoh dichꞌoh whútꞌi higha óoniꞌai.
17 ꞌEt hukwꞌelhꞌaz tat dzin inle hoh Paul ꞌet whutꞌen Lizwif dune hincha

hubulh yátelhtuk ka usda tsꞌih dutsꞌó toodelh hubúlhni. Whusahándel hoh
ꞌet ndó bulhni, “Dune ꞌinkꞌez sulh Lizwif ꞌaw hoonli sulh dédowh hubuchꞌa
nucháꞌustꞌil ꞌinkꞌez netsuhwhudelhdzulh bukꞌah tsꞌih néꞌwhutꞌen hoh chah
whuchꞌa nucháꞌustꞌil. ꞌEt whuntsꞌih Jerusalem ꞌet tsakꞌetsuhaꞌai ꞌinkꞌez
Rome whutꞌen, ꞌen hubutlꞌásahalhti. 18 ꞌEt ꞌen suhoodalhkut ꞌinkꞌez hoonli
hoh tíntaꞌ nustꞌen hukwꞌelha datésah sugha náchahuhóoꞌalh, ꞌet huwa
sula nahudutetnih hukwaꞌhuninzun. 19 ꞌEt whuntsꞌih Lizwif huwanchꞌaz
nehúnindel ꞌinkꞌez sulh dune ꞌaw hoh tinkꞌus naꞌa bughuyaoolhtuk
ghaítꞌah, ꞌet whuntsꞌih ꞌoosneh hubaꞌ hoontꞌah. ꞌEt huwa Rome whutꞌen
hubudayi cho dezti bubut nitésyalh ꞌinkꞌez butsꞌutédutesdlih. 20Ndi Israel
hubutsꞌuhuhainzut hika tsih hóoli, ꞌet suba ꞌálha ꞌintꞌah huwa ndi tes
tlꞌool be suhulhghel. ꞌEt huwa nanwhutesꞌilh ꞌinkꞌez nuhwhulh yátelhtuk
hukwá nuszun.”

21 ꞌEtnjandihíyulhni, “Awnyunnyughayunkꞌut Judeawhutsꞌundustlꞌus
netsꞌó tlꞌachahusdlah, ꞌaw neulhutsinkah chah whuz de haíndel chah
nyun hoontsiꞌ kꞌunaꞌa nghu yachahulhtuk. 22 ꞌEt whuntsꞌih daja dutenilh
ntsꞌóotuzelhtsꞌilh hukwaꞌtsꞌuninzun. Tꞌetsꞌonínzun dune butsꞌúdintnik
ndulhcho hoh yinka hubuchꞌa yáhalhtuk ꞌet huwa.”

23 ꞌEt Paul tsꞌun lhahódinla ndet dzin hitsꞌu tedulh. ꞌEt ꞌonus nus
ꞌuhuneltsuk, ꞌen ꞌet dzin hitsꞌu whúsaindel. ꞌEt bundada hulhgha whutsꞌun
Yakꞌusda dune kꞌúneꞌ bulꞌen hubugha hubodoolhꞌeh. Yakꞌusda be nus
whúnilhꞌen ꞌukꞌunuhúyuzguz ꞌinkꞌez Moses yukꞌuneꞌúzguz, ꞌi chah ꞌi
bugha Jesus huba ꞌalha ꞌootꞌe wule hubúlhni. 24Bulunah huba ꞌalha deja
ꞌet whuntsꞌih ꞌonghunnah, ꞌen ꞌaw huba ꞌalha chaꞌdusnih. 25 ꞌEt Lizwif
lhelhtsꞌun ꞌuhutni. ꞌEt ꞌaz náhedulh hoh Paul njan ndobúlhni, “Dalhcho ꞌi
be Ndoni ꞌen Yakꞌusda be nus whúnilhꞌen Isaiah ꞌuhiyúlhni, yudáni, ndi
khunek nuhtsahda hubutlꞌaídooꞌalh ka. 26 ꞌEt utni,

‘Inyalh ꞌinkꞌez ndunnah dune ndobudini,

soo cho ꞌoozélhtsꞌai ꞌet whuntsꞌih ꞌaw tꞌeoonoohzeh ghaítꞌah;
soo cho whunulhꞌen ꞌet whuntsꞌih chaséhꞌen.

27Ndunnah dune hubudzi dútsꞌo,
dudzo chah whudáꞌhudinla,
ꞌinkꞌez hunilhútsꞌul chah ꞌuhintꞌah.

ꞌEt njan ꞌaw nduchahitꞌah tꞌeh soo da honilhꞌen,
ꞌinkꞌez ꞌuhudootsꞌo, ꞌinkꞌez hubeni chah da tꞌéoonoozeh wule.
ꞌEt tꞌeh da sutsꞌun náhulheya ꞌinkꞌez da soo

náꞌboosdleh, ni Yakꞌusda.’”
28 ꞌInkꞌez Paul ꞌudekꞌelhꞌaz ndobúlhni, “ꞌEt huwa njan tꞌéoonoohzin

hubaꞌ hoontꞌah, Yakꞌusda bughunek be uzdujih, ꞌi ꞌudun yun kꞌut whutꞌen,
ꞌen hubutsꞌun tlꞌaidaꞌai ꞌinkꞌez hiyoozólhtsꞌa hubaꞌ hoontꞌah!”

29 ꞌEt Paul ꞌet ndudáni hukwꞌelhꞌaz tube cho lhtanaꞌhudentni hoh Lizwif
whenáhedel. 30Nat naoodezut ꞌet Paul njan hukwꞌelha hoolhꞌi ꞌet whutꞌi.
Ndun highundelh ꞌen duꞌih teh hubutulhꞌih, 31 tsꞌet whucho Yakꞌusda
dune kꞌúneꞌ bulꞌen, ꞌinkꞌez Jesus Christ neMoodihti ꞌen bugha chah dune
hoodulhꞌeh. ꞌAw dune whuchꞌa chahiníyoot hoh ndutni.



Paul RomeWhutꞌen Hubutsꞌun Kꞌeꞌanguz
(Romans)

Paul ndi dustlꞌus keyah Rome ꞌet ndunnah huba
ꞌalha ꞌuhoontꞌah hubutsꞌun kꞌeꞌanguz

1 Si Paul Jesus Christ be ꞌulhna, ꞌen ska naꞌdetni whelꞌa ꞌústꞌah. Ndi
khunek unzoo, ꞌi dune ndo budoosni huba, Yakꞌusda ꞌudun nésunilhti

hoh ꞌustꞌah. 2Tube ꞌuda hoh ndunnah Yakꞌusda ba nus whunilhꞌen, ꞌen
hubugha ndi khunek netsꞌúyoozi, ꞌinkꞌez Yakꞌusda beꞌ dustlꞌus lubeshi
bughuhoolah, ꞌi kꞌut neba hikꞌeꞌanguz. 3Yakꞌusda netsꞌúhoozi buYeꞌ
bugha, ꞌen Jesus Christ neMoodihti ꞌintꞌah. ꞌEn hubudayi cho David yutsꞌu
haínzut. ꞌEt huwa dune ꞌintꞌah tꞌétsꞌonínzun. 4Yakꞌusda buyeꞌ chah unli.
Yakꞌusda ye ulhtus, ꞌi be dinadija. ꞌI gha Ndoni, lubeshi bughuhoolah,
ꞌen néwhunelhtan ꞌen Jesus Christ neMoodihti ꞌintꞌah. 5 ꞌEn ye únzoo
bugha whelꞌa usdli ꞌinkꞌez buba ꞌustꞌen. Khunek unzoo, ꞌi ndi yun kꞌut
tsꞌiyannah dune hubudutésnilh highunek hiyóolhchoot ka, ꞌinkꞌez boozi
bugha hikꞌuneꞌootꞌen. 6 ꞌEn hubutah nuhwheni chah Jesus Christ budune
sahli.

7Nuhwheni Romehudilhtsꞌi, Yakꞌusda nuhkꞌensiꞌ ꞌinkꞌez nuhka naꞌdetni
dune hubeꞌildzuna sahli. NeꞌaBá Yakꞌusda ꞌinkꞌez Jesus Christ neMoodihti
nuwhughainiꞌai hohnuhdzi dóoghel ꞌinkꞌezYakꞌusda yeúnzoo, ꞌi nohwhulh
ꞌóotꞌe ka.

Paul ndan huba ꞌalha ꞌuhoontꞌah, ꞌen Rome
tsꞌih hubutsꞌun nutéya hukwaꞌninzun

8 ꞌUdechoo ꞌun nuhwhudutésnilh, yun kꞌut dune ndulhcho nohwhulh
ꞌuhuditsꞌo, Jesus Christ tsꞌun be ꞌalha ꞌuhoontꞌah bugha. ꞌEt huwa
nuhwheni nuhwhugha Jesus Christ bugha suYakꞌusda nuhwhuba chanailya
dusni. 9Yakꞌusda nalh ꞌun whudusni, suyéghah, ꞌi be Yakꞌusda ba
a 1:7 Ndan Jesus Christ hikꞌuneꞌutꞌen, ꞌen ndunnah dune yakꞌusda hubeꞌildzun hinli.

neꞌustꞌen, ndi khunek unzoo, buYeꞌ bugha, be yalhtuk. ꞌInkꞌez bunalh
ꞌun whudúsni, nuhwhuba tenadusdli, ꞌaw ꞌustlꞌeꞌ chaꞌduzesne. 10 ꞌInkꞌez
Yakꞌusda oodulhkut, ꞌet nduwhútenilh hukwaꞌninzun tꞌeh, ꞌet sih nuhtsꞌun
tóosya.

11Tube nuhwhuntelhꞌilh hukwaꞌnuszun Jesus Christ be ꞌutꞌen ꞌi be
nawhuntelhtun ka. ꞌI bugha ulhtus wahle ꞌinkꞌez ꞌaw buchꞌa naoolhúyeh
ghaítꞌah. 12 ꞌAw nuhwheni zeh ílah, nuhwhuba ꞌalha ꞌuhoontꞌah, ꞌinkꞌez
sichah be ꞌalha ꞌuhoontꞌah, ꞌi be ꞌilho nús tsꞌunóotꞌuk. 13Sulhutsinkah ꞌet
ntꞌeoonoohzeh hukwaꞌnuszun, lhat nuhtsꞌu tꞌésyalh nuwheni lhadústꞌih ꞌet
whuntsꞌih ꞌaw ꞌoosneh ghaitꞌah. Ntsꞌenaꞌa ꞌuyoon ꞌudun yun kꞌut whutꞌen
dahája, ꞌet ndóhneh, si sgha tsꞌiyawh Jesus Christ tsꞌun naoolhúyeh ka.

14Njan ꞌet ndósnehhubaꞌ hoontꞌah, khunekunzoo, ꞌi Greek kꞌeyahulhtuk
ꞌinkꞌez ꞌaw soo dune chah hilah, ndunnah whuwhunih chah kꞌus
chahuhóonih chah, ꞌen hubodoolhꞌeh ka. 15 ꞌEt huwa nuhwheni Rome
whutꞌen nuhtsꞌu tꞌésyalh wheni lhadústꞌah, ꞌet sih khunek unzoo, ꞌi
bunwhuntélhtun.

Jesus Christ bugha khunek unzoo, ꞌi Yakꞌusda ye
ulhtus be dune hudujih, ꞌi ꞌintꞌah

16Ndi khunek unzoo Christ bugha, ꞌaw hukwaya chasdlah hoh be
yálhtuk. Yakꞌusda ye ulhtus hoh ndan huba ꞌalha ꞌuhoontꞌah, ꞌen hudutejih
ꞌet huwa. Lizwif choo ꞌinkꞌez ꞌudun yun kꞌut whutꞌen chah. 17Ndi khunek
unzoo, ꞌi Yakꞌusda ye tsꞌihꞌun ꞌuhoontꞌah yunenélhtan, ntsꞌenaꞌa neba
ꞌalha ꞌuhoontꞌah ꞌinkꞌez ꞌonus ꞌun chah ꞌutsꞌootꞌe. ꞌEt whuz naꞌa Yakꞌusda
beꞌ dustlꞌus yukꞌeꞌánguz ndutni, “Ndunnah tsꞌahꞌun naꞌhuja, ꞌen be ꞌalha
ꞌuhoontꞌah, ꞌi be hukhutena.”

18Yakꞌuz whutsꞌun Yakꞌusda ye hunilchꞌoh ꞌi yunedunelhútan, ndunnah
Yakꞌusda hiyénah ꞌinkꞌez tinkꞌus ꞌuhetꞌilh, ꞌen ndi khunek ꞌalha ꞌintꞌah
tꞌehinínzun tinkꞌus ꞌuhutꞌen hoh yuk hinilhtꞌuk. 19 ꞌEt hubugha ntsꞌenaꞌa
Yakꞌusda dantꞌah, ꞌet newhunélhtan, ꞌet huwa tsꞌiyannah tꞌeinínzun ꞌen
ꞌintꞌah. 20 ꞌAw ꞌilhunuh whuntsꞌih Yakꞌusda chahesꞌen, ꞌet whuntsꞌih
dantꞌah tꞌehonínzun. Ndi yun ꞌuyínla kꞌan ꞌet whutsꞌun ndet Yakꞌusda
dátꞌen huwhunalhꞌen. ꞌEt huwa Yakꞌusda ꞌintꞌah ꞌinkꞌez ye ulhtus, ꞌi ꞌaw
bula tah nachahuhóoꞌal tsꞌiyannah tꞌéhonínzun. Njan tꞌéhonínzun ꞌet huwa
dune ꞌaw tꞌéwhunuzúszun hudooni ghaítꞌah.

21Yakꞌusda tꞌehinínzun ꞌet whuntsꞌih ꞌaw chahidílhti ꞌinkꞌez ꞌaw

chanailya chahidúsnih. ꞌEt huwa ꞌantsꞌi ilah teh nuni hunuzut ꞌinkꞌez
hubudziyuh tinkꞌus ꞌuhuninzun. 22Huwhunih dune naꞌhundunúdzun ꞌet
whuntsꞌih ꞌaw tꞌehonínzun hoolah. 23Yakꞌusda ꞌilhuz khuna, ꞌen ye dézti
ꞌet whulahudetnik ꞌinkꞌez ndi ꞌukꞌe déltsi ꞌuhiyulhꞌen, ꞌi dune, dutꞌai,
khunai, ꞌinkꞌez tlꞌughus chah, ndi tsꞌiyawh yaidlah, ꞌi ꞌintꞌah, ꞌi huba idézti
suli.

24 ꞌEt huwaYakꞌusda hubula detnik hohhukwaꞌhuninzun kꞌunaꞌa yinkak
húdelhtsꞌi. ꞌUtꞌen dutsun, ꞌi ꞌuhulhꞌen. Lhtah hubuyustꞌe hukwayáhoonli
hiye neꞌutꞌen. 25Yakꞌusda ye tsꞌahꞌun ꞌutni, ꞌi ndi khunek whutsꞌit ꞌi be
lhkꞌenahídaꞌai. ꞌInkꞌez ndai Yakꞌusda ꞌuyalhꞌen, ꞌi hitsꞌutedudlih ꞌinkꞌez
hikꞌuneꞌutꞌen. ꞌEt whuntsꞌih Yakꞌusda ꞌen tsꞌiyaintsuk ꞌuyalhꞌen ꞌinkꞌez ꞌen
zeh ꞌilulhuz wheni dóoti hubaꞌ hoontꞌah. Ndoh honeh.

26 ꞌEt huwa Yakꞌusda huba ꞌantsꞌi yúzdli ꞌet huwa Yakꞌusda hubula
detnik hukwaꞌhuninzun kꞌunaꞌa yinkak hudóoltsꞌi ka. Lhat whudutsun
ꞌuwhuhulhꞌen. Dune tsꞌekoo bulh Yakꞌusda nuwheni ꞌobinla, ꞌet
whulahudetnik ꞌinkꞌez bulunah tsꞌekoo dudulh tsꞌekoo ꞌen ꞌuhulhꞌen.
27Bulunah dune chah whuz naꞌa zeh ꞌuhutꞌen. Dune tsꞌekoo bulh ꞌet
wheni Yakꞌusda ꞌobinla, ꞌet whulahudetnik. Hudézkꞌun kꞌunaꞌa dudulh
dune bukaꞌhuninzun ꞌinkꞌez hukwaya hoonli teh hubulh neꞌhutꞌen. ꞌEt
ndahútꞌen ꞌet huwa hubuyustꞌe dada zeh dubih, ꞌet bugha whúltsꞌuk.

28 ꞌInkꞌez ꞌaw Yakꞌusda bugha nuní hunoozut hukwa chaꞌhunízun.
ꞌEt huwa Yakꞌusda hubula detnik. Hubeni ntsiꞌ súli. Ntsꞌoh néꞌhutꞌen,
ꞌaw ꞌet ndoohóotꞌen huba chaꞌhítꞌah. 29 ꞌAhoolhyez ꞌaw tsꞌahꞌun naꞌa
nuchaꞌhustꞌen. Lubeshi hukwaya hoonli ꞌi ꞌuhiyulhꞌen, ꞌuyoon yitꞌi kaꞌ
huninzun, ꞌuyoon hundélhdaih, ꞌuhoolnih, dune hughan, lhéhudulh,
huwhutsꞌit, huwhúske, ꞌinkꞌez dudulh dune tsꞌiyawh lhghu yuhaltuk chah,
30dudulhdune chꞌa yáhulhtuk, Yakꞌusdahitsꞌudutnik, dunebadzuhúhutni,
ꞌuhududelhúti, duba naꞌhudzoo, ꞌahoolhyez tinkꞌus ꞌúhootꞌen huninzun,
ꞌinkꞌez ꞌaw dudusnekah hubukꞌúnuchaꞌhustꞌen chah, 31 ꞌaw hubeni hoolah,
ꞌaw hubughunek chahuyóotun, ꞌaw hubulh dune hubukꞌechahitsiꞌ, ꞌaw
sulh dunekah nahoolhtsilh ghaítꞌah, ꞌinkꞌez ꞌaw téchaꞌhunízun. 32 ꞌEn dune
ꞌet nduhutꞌen dahútetsah hoꞌ hoontꞌah. Njan tꞌehonínzun ꞌet whuntsꞌih,
whuz naꞌa zeh ꞌuhetꞌilh. ꞌEt ndunnah dune nduhutꞌen tꞌeh huba hóontꞌi,
ꞌet huwa Yakꞌusda tsꞌahꞌun naꞌa huba nahuteyeh.

Yakꞌusda tsꞌahꞌun naꞌa dune ba nahuteyeh

2 ꞌEt nyun ndi dustlꞌus kꞌeyailhtuk hoh soo cho dintsꞌo ih? Kꞌus ndan
nuhtah dudulh dune ghu yalhtuk tinkꞌus ꞌúhutꞌen hubugha, ꞌet dichꞌoh

chah ꞌalha tinkꞌus ꞌutꞌen. ꞌEt dichꞌoh chah khúyanaltuk hoh ꞌutni. Dichꞌoh
chah whuz naꞌa zeh neꞌutꞌen. 2Whunulhꞌen, tꞌetsꞌonínzun, Yakꞌusda dune
tinkꞌus naꞌa ꞌuhutꞌen tꞌeh, tsꞌahꞌun naꞌa huba nahuteyeh hoꞌ hoontꞌah.
3Nyun chah tinkꞌus naꞌa ꞌintꞌen ꞌinkꞌez nyulh dune ba nahinyeh tꞌeh, ꞌet
Yakꞌusda whuz naꞌa mba nachahutesyeh ninzun ih? 4Khun tulih Yakꞌusda
lheꞌwhuldzuh ntsꞌun únzoo ꞌinkꞌez ꞌaw nyulh chahunlhúchꞌe. ꞌEt ꞌantsꞌi ih
mbaꞌ hoontꞌah? ꞌAwhuz ih tꞌewhunuzínzun Yakꞌusda ntsꞌun únzoo, nyeni
nahadunoꞌah ka hubaꞌ hoontꞌah?

5 ꞌEt whuntsꞌih ꞌaw ndzi náchaduníꞌal. ꞌEt zeh ꞌiltsiꞌ. ꞌEt huwa ndet dzin
Yakꞌusda ye hunilchꞌoh dune hubunalhtsꞌet hawhéltsꞌut suli tꞌeh, ꞌet sih
tsꞌahꞌunnaꞌadunebanahuteyeh, 6 ꞌethoh ꞌilhoahlihohnuhwheꞌutꞌenbugha
Yakꞌusdanuhwhuba ꞌukꞌelhlawhutelhtsilh.7Bulunahꞌawwhechahítsazhoh
tsꞌahꞌun naꞌa ꞌuhutꞌen. ꞌEt nduhútꞌen hubugha Yakꞌusda budóolhti, hincha
uboolhtsilh, ꞌinkꞌez ꞌahoolhyez dachahútesa ꞌet hitsꞌu húkwaꞌninzun. ꞌEt
nduhintꞌun duneYakꞌusda ꞌilhuzwheni hiye khutenalh bugha óoteꞌalh. 8 ꞌEt
whuntsꞌih bulunah dune kꞌúwhulhꞌai, dichꞌoh zeh dukꞌah tsꞌih neꞌhutetꞌen
hukwaꞌhuninzun. ꞌInkꞌez khunek ꞌalha ꞌintꞌah, ꞌi kꞌunuchaꞌhustꞌen, tinkꞌus
zeh ꞌuhetꞌilh. Ndunnah dune Yakꞌusda tube whúske hoh huba nahuteyeh.
9 ꞌEnwheoonujut hohdzuhnahutedoh. Kꞌus ndandune tinkꞌus zeh ꞌuhutꞌen,
Lizwif choo ꞌinkꞌez ꞌudun yun kꞌut whutꞌen chah. 10 ꞌEt whuntsꞌih Lizwif
choo ꞌinkꞌez ꞌudun yun kꞌut whutꞌen chah, ndan hubutah tsꞌahꞌun ꞌuhetꞌilh,
ꞌen Yakꞌusda hubudutélhti, hincha hubutelhtsilh, ꞌinkꞌez hubudzi dutéghel.
11Yakꞌusda ndi yun kꞌut dune tsꞌiyannah ꞌilho lhulhúgha nenílhꞌen ꞌet
huwa.

12 ꞌEt huwa ndunnah Moses beꞌ dustlꞌus tꞌehinízun, lubeshi ꞌuhulhꞌen
tꞌeh, ndi dustlꞌus buꞌet ꞌilhuz wheni dzuh nuhatedoh. ꞌInkꞌez ndan
Moses beꞌ dustlꞌus tꞌehinínzun, lubeshi ꞌuhulhꞌen tꞌeh, ꞌukꞌuneꞌúsduguz, ꞌi
bugha hubanahutedeh. 13Njan whunulhꞌen, ndunnah Moses beꞌ dustlꞌus
ꞌantsꞌi ꞌet yoozélhtsꞌai, ꞌaw Yakꞌusda ba tsꞌahꞌun chaꞌhítꞌah. ꞌEt whuntsꞌih
ndunnah Moses beꞌ dustlꞌus hikꞌúneꞌustꞌen, ꞌen tintaꞌ huntꞌen Yakꞌusda
huba hoolah whutelhtsilh. 14 ꞌUdun yun kꞌut whutꞌen Moses beꞌ dustlꞌus
ꞌaw chahiyustꞌih, ꞌet whuntsꞌih yinkak húdelhtsꞌi huwa ndi dustlꞌus

hikꞌúneꞌustꞌen tꞌeh, ꞌantsꞌi tꞌehinínzun huba liꞌhoontꞌah. 15 ꞌEn Moses beꞌ
dustlꞌus kꞌunaꞌa hikꞌúneꞌustꞌen tꞌeh, ꞌantsꞌi hubudzi kꞌut ꞌukꞌununaꞌúsduguz
huba liꞌhoontꞌah. ꞌEt neyuh tsꞌih bugha tꞌetsꞌoninzuna ꞌi bugha dahíntꞌah,
ꞌet whuz naꞌa ntsꞌenaꞌa dahútꞌen tꞌehonínzun, whulahtah tinkꞌus naꞌa
ꞌuhoontꞌah, kꞌus tsꞌahꞌun naꞌa ꞌuhoontꞌah, ꞌet dudzi yuh tsꞌih tꞌehonínzun.
16Ndet dzin Yakꞌusda dune ba nahuteyeh, ntsꞌoh whuꞌiz hoh neꞌhustꞌen,
ꞌet Jesus Christ huba nahuteyeh. ꞌEt ndi sughunek unzoo, ꞌi dune be
hodulhꞌeh ꞌet whuz unꞌa ndutni.

Lizwif ꞌen ꞌudun yun kꞌut whutꞌen chah, ꞌaw
Yakꞌusda bughunek hikꞌúnuchaꞌitꞌil

17Lizwif inli ꞌinkꞌez ndi kꞌeyailhtuk tꞌeh, nyun Moses beꞌ dustlꞌus
butꞌanínintan, ꞌet Yakꞌusda tsꞌun ténadusdli dini ꞌet hoh duba nainzoo.
18Nyun Yakꞌusda ndet ntsꞌu hukwaꞌninzun tꞌewhunínzun. Moses beꞌ
dustlꞌus hubugha whenyunelhtan ꞌet tinkꞌus ꞌuhoontꞌah ꞌinkꞌez tsꞌahꞌun
naꞌa ꞌuhoontꞌah tꞌewhunínzun. 19 ꞌInkꞌez ꞌudun yun kꞌut whutꞌen hodilhꞌeh
nduninzun, ꞌet huwa dune chawhesꞌen ndultꞌah bula óontun ninzun,
ꞌinkꞌez dune tsahólhgus yuh hudélhtsꞌi liꞌintꞌah, ꞌen huba be whétꞌen
huba usdli ninzun. 20 ꞌInkꞌez ꞌudun yun kꞌut whutꞌen ꞌuskehyaz whusnik
liꞌhintꞌah hubunínzun, ꞌet whuz naꞌa whebudolhꞌeh ninzun. Moses beꞌ
dustlꞌus intꞌi, ꞌet huwa ꞌi bugha tsꞌiyawh tꞌeoonínzun naꞌdunínzun.
Ndai tinkꞌus naꞌa ꞌinkꞌez tsꞌahꞌun naꞌa ꞌintꞌah tꞌeoonínzun naꞌdunínzun.
21 ꞌUyoon hodulhꞌeh dini. Di ka nyunchꞌoh nachaꞌdunuzíltun? Lheꞌdíni,
ꞌuyoon dune ubudíni, “Udunoohtꞌih gunih!” Nyun chah tulih ꞌundunintꞌih?
22 ꞌUyoon chah ndúbudini, “Tsꞌekoo kꞌus dune bulh tintaꞌoohtꞌen gunih!”
Nyun chah tulih ꞌet ndintꞌen? “Ukꞌedéltsi tsꞌudusnik,” dini, ꞌet whuntsꞌih
ꞌukꞌe déltsi tsꞌun ténahududli tsꞌih, ꞌalha ih ꞌaw hubuluglez hoonliyaz
chazílhchoot béꞌ tantꞌilh wheni? 23Dune dini Moses beꞌ dustlꞌus daldzoo,
ꞌet whuntsꞌih bughunek kꞌinyis tꞌeh, Yakꞌusda ꞌaw chadílhti hoꞌ ꞌintꞌen.
ꞌAw ih hubugha nuní chanuzinzut? 24Nuhwheni nuhwhugha ꞌudun yun
kꞌut whutꞌen Yakꞌusda chꞌa yahalhtuk. ꞌEt whuz naꞌa Yakꞌusda beꞌ dustlꞌus
ꞌutni kꞌuninyuz.

a 2:15 Ndi khunek “Neyuh tsꞌih huwa tꞌetsꞌoninzun”, ꞌi hoonli tsꞌihꞌun naꞌa kꞌus tinkꞌus
ꞌuhoontꞌah, ꞌi gha tꞌetsꞌoninzun, tsꞌutni hoꞌ tsꞌutni.

25 ꞌEt hukwa buka dune inli, ꞌi kꞌut nyuhúztꞌus tꞌeh, ꞌet hoh nyehóodetꞌen

Lizwif ꞌunintꞌah.a ꞌInkꞌezMoses beꞌ dustlꞌus bukúneꞌzintꞌen tꞌeh, nyuhúztꞌus
mba hóonzoo. ꞌEt whuntsꞌih Moses beꞌ dustlꞌus ꞌaw bukꞌúnuchaꞌzintꞌen
tꞌeh, nyuhúztꞌus ꞌaw hoonli chahóolah. 26Njan whunulhꞌen ꞌudun yun kꞌut
whutꞌen ndet Moses beꞌ dustlꞌus butsꞌuhúkwaꞌninzun tunéꞌhutꞌen tꞌeh, ꞌet
ꞌantsꞌi hubuhúztꞌus liꞌhoontꞌah, ꞌet nduchabahilil whuntsꞌih. 27 ꞌEt ꞌudun
yun kꞌut whutꞌen ndet Yakꞌusda butsꞌuhúkwaꞌninzun tunéꞌhutꞌen tꞌeh, ndi
tunéꞌhutꞌen, ꞌi gha nuhwhuba nahutedeh. Nuhwheni Lizwif, hubuhántꞌaz
ꞌet whuntsꞌih Moses beꞌ dustlꞌus kꞌunahyuz ꞌet huwa lubeshi ꞌulhꞌen ahli.

28Ndunnah Lizwif hinli ꞌinkꞌez hubuhúztꞌus Moses beꞌ dustlꞌus kꞌunaꞌa
tꞌeh, ꞌet nduhúja whuntsꞌih, ꞌaw tsꞌahꞌun Yakꞌusda budune chahílah. 29 ꞌEt
whuntsꞌih ndunnah ndet Moses beꞌ dustlꞌus hubutsꞌuhúkwaꞌninzun hoh
túneꞌhustꞌen tꞌeh, ꞌaw ꞌen zeh soo Yakꞌusda budune hinli. ꞌEn soo Lizwif
ꞌuhintꞌah. Ndoni bugha ꞌantsꞌi Moses beꞌ dustlꞌus bukꞌunaꞌa hubudzi kꞌut
hiyúztꞌus be hóodetꞌen, ꞌaw Moses beꞌ dustlꞌus kꞌunaꞌa ílah. ꞌEn Yakꞌusda
hubudutélhti, ꞌaw dune ilah.3 ꞌEt dahoontꞌah huwa Lizwif whutꞌen hinli ꞌet huwa ꞌonus nus huba

hoonzoo? ꞌInkꞌez dahoontꞌah huwa huba húztꞌus ꞌet hubugha ꞌudun
yun kꞌut whutꞌen hubugha ndoh ꞌuhintꞌah? 2Lhat hoh huba hoonzoo.
Yakꞌusda bughunek hubutlꞌaídaꞌai, ꞌi be tsꞌiyannah wheoobuhodolhꞌeh ka.

3 ꞌAlha ꞌuhoontꞌah, bulunah Lizwif Yakꞌusda bughunek ꞌaw
hikꞌúnuchaꞌitꞌil. ꞌEt nduntꞌah bugha Yakꞌusda ꞌonghoh Lizwif hubula
dutetnih ninzun ih? 4 ꞌAw ntsꞌenaꞌa? ꞌUhótꞌe hoolah hoꞌ hoontꞌah! Dune
tsꞌiyannah whuhutsꞌit ꞌet whuntsꞌih Yakꞌusda ꞌaw chawhustsꞌit hoꞌ ꞌintꞌah.
ꞌEt whuz naꞌa ꞌukꞌeꞌánguz hoh ndutni,

“Nghunek bugha ꞌuyoon dune ꞌalhaꞌ dini tꞌehontézin.
ꞌUyoon nyenah ꞌuhutni tꞌeh, hubuchꞌaꞌ talhdoh,” ni.

5Nuwheni Lizwif tinkꞌus ꞌútsꞌutꞌen tꞌeh, ꞌet ꞌuyoon dune ꞌaw huwa
cháhoolnah hoh tꞌehonínzun Yakꞌusda tsꞌahꞌun ꞌintꞌah. Tinkꞌus ꞌútsꞌutꞌen
huwa Yakꞌusda neba nahuteyeh tꞌeh, tsꞌahꞌun chaꞌustꞌen ninzun ih? ꞌAntsꞌi
hoh dune kꞌunaꞌa ꞌudusni. 6Yakꞌusda nuwheni Lizwif tsꞌahꞌun naꞌa neba
nachahusye tꞌeh, ntsꞌenaꞌa simba ndi yun kꞌut dune tsꞌahꞌun naꞌa huba
nahooyeh?Ntsꞌenaꞌa? ꞌUhótꞌe hoolah hoꞌ hoontꞌah! 7Lheꞌhutni, si whustsꞌit
huwa Yakꞌusda bughunek ꞌalha ꞌintꞌah, ꞌi ꞌonus nus dézti suli ꞌinkꞌez ꞌuyoon
a 2:25 Tsꞌiyannah tꞌehoninzun, Lizwif ꞌen Yakꞌusda ꞌutahaoobanla budune hoole ka.
Rom 4:11 ꞌet cha hukwꞌe yahalhtuk.

ꞌaw Yakꞌusda chawhustsꞌit ꞌet tꞌehontézin tꞌeh, ꞌet di ka si lubeshi ꞌulhꞌen
sudutéhnilh? 8 ꞌEt whuntsꞌih bulunah dune, nechꞌa yáhalhtuk hoh hutni,
“Tinkꞌus ꞌúhootꞌen butsꞌútni Yakꞌusda dézti tꞌehonoozeh ka,” ꞌet hoh nechꞌa
yáhalhtuk. ꞌEt ꞌalha ꞌuhoontꞌah njan huhontsꞌit ꞌet hukwꞌelha Yakꞌusda
huba nahuteyeh, hubulh dawhútenilh tsꞌahꞌun ꞌuhoontꞌah.

Ndi yun kꞌut dune tsꞌiyannah lubeshi ꞌuhalhꞌen
9Nuwheni Lizwif ꞌudun yun kꞌut whutꞌen huba nus sóoꞌ tsꞌinzoo ninzun

ih? ꞌAw whuz naꞌa chaꞌhóotꞌah! ꞌUda whenyunelhtan nahúltꞌah Lizwif
ꞌinkꞌez ꞌudun yun kꞌut whutꞌen lubeshi ꞌulhꞌen ꞌuhintꞌah. ꞌEt huwa Yakꞌusda
huba nahuteyeh. 10 ꞌEt whuz naꞌa ꞌukꞌuneꞌúsduguz ꞌet ndutni,

“Aw ndi yun kꞌut ꞌilhunuh dune tsꞌahꞌun naꞌa ꞌintꞌah hoolah.
11 ꞌAw ꞌilhunuh dune tꞌeooninzun hoolah.

ꞌInkꞌez ꞌaw ꞌilhunuh dune hukwa tsi chahoolih.
12Tsꞌiyannah Yakꞌusda chꞌa nahulhúya.

Tsꞌiyannah hintsiꞌ súli.
ꞌAw ꞌilhunuh dune unzoo hoolah.
13Bughunek untsiꞌ. Dune dazsai be yustꞌe ílhjut zeh buzahooltsun

liꞌhintꞌah, hubughunek ꞌi be dune nabunaꞌa.
Huwhutsꞌit zeh ꞌuwhuhulhꞌen.
Khunek hiye yálhtuk, ꞌi ꞌantsꞌi tlꞌughus poison nduntꞌah.

Whuz naꞌa hubughunek be dune hundulhda.
14 ꞌAhoolhyez hubuzek hoontsiꞌ ꞌinkꞌez hubukꞌeheyih.
15 ꞌAhoolhyez dune hughan, ꞌet zeh huba hilhꞌi.

16Ntsꞌoh nuhúdelh teh, tsꞌiyaintsuk tintaꞌ hulhꞌih,
ꞌinkꞌez dune dzuh nuhulhdeh.

17Ntsꞌenaꞌa lhtsꞌun sooꞌ tsꞌootꞌe, ꞌaw tꞌehonízun.
18 ꞌAw Yakꞌusda hiyéchaniljut chaꞌhintꞌah,”

ni hoh ꞌutni.
19 ꞌAlha tꞌetsꞌonínzun ndan Moses beꞌ dustlꞌus hikꞌúneꞌuhutꞌen, dustlꞌus

daja ni, tsꞌiyawh hikꞌúneꞌootꞌen hubaꞌ hoontꞌah. ꞌEt huwa tsꞌiyannah
Yakꞌusda hibut nihuníndel tꞌeh, lubeshi ꞌuhulhꞌen tꞌéhonínzun, ꞌet huwa
ꞌaw hoonliyaz ꞌuhidooni ghaítꞌah. 20Ndunnah Moses beꞌ dustlꞌus kꞌúneꞌ
ꞌuhutꞌen ꞌaw ꞌet huwa lubeshi ꞌuhulhꞌen huba hoolah hoolhtsilh ghaítꞌah.

Njan Moses beꞌ dustlꞌus ꞌi bugha lubeshi ꞌuhulhꞌen ꞌuhintꞌah tꞌehonínzun
ꞌet huwa.

Jesus Christ neba ꞌalha ꞌintꞌah tꞌeh, tintaꞌ tsꞌuntꞌen
Yakꞌusda neba hoolah whutelhtsilh

21Kꞌan ꞌet Moses beꞌ dustlꞌus buꞌet Yakꞌusda nalh tsꞌahꞌun ꞌuhutetꞌilh, ye
tsꞌahꞌun beꞌ hoontꞌah ꞌet tsꞌiyannah wheóobunelhtan. Moses beꞌ dustlꞌus,
ꞌinkꞌez Yakꞌusda be nus whunilhꞌen hububeꞌ dustlꞌus chah whuz naꞌa
ꞌuwhuténilh hutni. 22Soo ꞌonus ꞌun zeh, Yakꞌusda ye tsꞌahꞌun beꞌ hoontꞌah,
ꞌet ꞌi be tsꞌiyannah hububa ꞌinkꞌez tsꞌiyannah hububulh, ndunnah Jesus
Christ huba ꞌálha ꞌintꞌah, ꞌaw ꞌen zeh tsꞌahꞌun naꞌhuja hinli nahúsdli.
Yakꞌusda ndi yun kꞌut dune lhulhúgha úbunilhꞌen ꞌet huwa. 23 ꞌEt nuwheni
tsꞌiyawh lubeshi ꞌutsꞌalhꞌen. ꞌEt huwa Yakꞌusda ye dézti, ꞌet ndutsꞌóotꞌe
ghaitꞌah. 24Christ, ꞌen Jesus tsꞌutni, ꞌen bugha nelubeshi chꞌa nenaonket.
ꞌEt huwa Yakꞌusda ye unzoo, ꞌi be tintaꞌ tsꞌuntꞌen, ꞌi neba hoolah neba
nawhulhtsi. ꞌEt nuwhuba hukwꞌelha chatsꞌuhoolhtsil hoh neghaóoniꞌai.
25Yakꞌusda buYeꞌ ndi yun kꞌut whutꞌen yúbunelhtan Yakꞌusda soo cho
hubutsꞌunaitootꞌen ka. ꞌEt Jesus Christ buzkai bugha neba ꞌalha ꞌuhoontꞌah
ꞌet hoh Yakꞌusda dulh dunekah nenasulhtsi. ꞌEt whuz naꞌa dichꞌoh ye
tsꞌahꞌun beꞌ hoontꞌah, ꞌet whunenilhtan. ꞌUda dune lubeshi ꞌuhalhꞌen
Yakꞌusda hububa hoolah ubunínzun. 26 ꞌEt kꞌan ꞌet ndi ye tsꞌahꞌun beꞌ
hoontꞌah ꞌi be dunabunelhútan, ndan Jesus yuba ꞌalha ꞌintꞌah, Yakꞌusda
tsꞌahꞌun naꞌa ꞌintꞌah hoh ꞌen tintaꞌ huntꞌen ꞌet huba hoolah whulhtsi.

27 ꞌAw ih hoonliyaz ꞌóntꞌe bulh bughuyatsꞌoolhtuk, ꞌi hoolah? Soo
hoolah! Ndet dáhoontꞌah simba? ꞌUtꞌen bugha tulih? ꞌAwundooh! ꞌEt Jesus
Christ neba ꞌalha ꞌintꞌah, ꞌi bugha. 28 ꞌEt huwa whutsꞌodulꞌeh, Yakꞌusda
huba ꞌalha ꞌintꞌah, tintaꞌ hutꞌih huba hoolah whulhtsi. ꞌAw ꞌonus ꞌun
Moses beꞌ dustlꞌus hikꞌúnuchaꞌoostꞌen hubaꞌ hoontꞌah. 29Daja nuhzun?
Yakꞌusda Lizwif zeh hubuYakꞌusda unli, kꞌus ꞌudun yun kꞌut whutꞌen, ꞌen
chah tulih hubuYakꞌusda unli nuhzun ih? ꞌAlha ꞌudun yun kꞌut whutꞌen,
ꞌen chah hubuYakꞌusda ꞌintꞌah. 30Yakꞌusda ꞌilhunuh zeh unli. ꞌEt huwa
Lizwif ꞌinkꞌez ꞌudun yun kꞌut whutꞌen huba ꞌalha ꞌuhoontꞌah tꞌeh, ꞌet tꞌeh
tintaꞌ huntꞌen huba hoolah whutelhtsilh. 31 ꞌEt whulagha tsꞌih, nuwheni
Yakꞌusda buba ꞌalhaꞌ tsꞌintꞌah tsꞌahꞌun naꞌa naꞌtsꞌuja, ꞌet ndutsꞌíntꞌah tꞌeh,

Moses beꞌ dustlꞌus bunatsꞌodutelnah nuhzun ih? ꞌAwundooh! ꞌAwhuz ꞌet
dezꞌai. ꞌI chah Yakꞌusda bughunek ꞌintꞌah.

Abraham Yakꞌusda buba ꞌalha ꞌintꞌah
ꞌet hubulubeshi buba hoolah nasdli

4 Nuwheni Lizwif ndun netsuhda Abraham, ꞌen bughudája uzninzun?
Niz tꞌeh yinkak inda huwa ndet simba nahooꞌai? 2Abraham be ꞌutꞌen

gha Yakꞌusda tintaꞌantꞌen yuba hoolah whulhtsi. ꞌEt ꞌalha ꞌuhoontꞌah tꞌeh,
Abraham whéꞌ ootꞌe da, ꞌet whuntsꞌih ꞌaw Yakꞌusda nalh ílah. 3Yakꞌusda
bughunek ꞌukꞌeꞌéduguz daja ni? “Abraham Yakꞌusda buba ꞌalha ꞌintꞌah ꞌet
huwa tsꞌahꞌun dune unli yúlhni.”

4Ndan dune be ꞌutꞌen gha ꞌi ba ꞌukꞌelhla hóle hubaꞌ hoontꞌah. ꞌEt
whuntsꞌih ꞌaw ye únzoo ꞌi bugha ilah ꞌukꞌelhla whulhtsi. 5 ꞌEt whuntsꞌih
dune Yakꞌusda dája ni buba ꞌalha ꞌuhoontꞌah tꞌeh, ꞌet tíntaꞌ utꞌih, Yakꞌusda
yuba hoolah whutelhtsilh ꞌinkꞌez iduténilh tsꞌahꞌun dune inli. Yubaꞌ
whutelilh ꞌaw hoonli yuba chaꞌílil ꞌet whuntsꞌih. 6Hubudayi cho David
ꞌen chah ꞌet huwu yalhtuk, ndan dune ꞌaw ꞌutꞌen chaꞌyilhꞌil whuntsꞌih
Yakꞌusda ndobúlhni, “Nyun tsꞌahꞌun dune ꞌunintꞌah,” ꞌet ꞌalha degha nus
hoonzoo bughá whultsꞌut hoꞌ ꞌintꞌah. 7Njan ꞌet ndutni,

“Ndan tinkꞌus ꞌuhétꞌen hubulubeshi buba ꞌún yutelhdel
ꞌinkꞌez hubulubeshi ꞌaw chastꞌen suli líꞌuja tꞌeh,
ꞌen degha nus hoonzoo hubugha whultsꞌut.

8Ndan dune Yakꞌusda ꞌaw lubeshi ꞌulhꞌen yukꞌechaootesꞌal,
ꞌen dune degha nus hoonzoo hubugha whultsꞌut hoꞌ ꞌintꞌah.”

9 ꞌEt daja nahzun? ꞌEt dune buhúztꞌus hoh be hóodetꞌen, ꞌen zeh tulih
Yakꞌusda bugha ꞌukenus hoonzoo hubugha whultsꞌut? Kꞌus ndunnah
chahídutꞌus, ꞌen chah tulih Yakꞌusda bugha degha nus hoonzoo hubugha
whultsꞌut? Njan ꞌet ndutsꞌútni, Abraham Yakꞌusda daja ni buba ꞌalha
ꞌuhoontꞌah ꞌet huwa tsꞌahꞌun dune unli yúlhni. 10Nkeda Yakꞌusda yudáni
tsꞌahꞌun dune unli? Hitetꞌus whutsuh tulih kꞌus hukwꞌelhꞌaz tulih? Hitetꞌus
whutsuh ꞌet be hóodetꞌen ꞌaw hukwꞌelhꞌaz ilah. 11Abraham Yakꞌusda daja
yudáni ꞌet buba ꞌalha ꞌuhoontꞌah, ꞌet huwa Yakꞌusda ꞌutni, tsꞌahꞌun dune
yulhni. Yakꞌusda yudáni hitetꞌus whutsuh da. Hukwꞌelhꞌaz hiyúztꞌus ꞌet
hoh be hóodetꞌen be ꞌalha ꞌuhoontꞌah ꞌi be tsꞌahꞌun dune ꞌintꞌah. ꞌEt huwa
ndan Yakꞌusda daja ni buba ꞌalha ꞌuhoontꞌah, ꞌaw buba chaꞌhítꞌus hoh

bube hóodetꞌen whuntsꞌih, ꞌen Abraham butsuh whudélhdzulh ínle. ꞌEn
chah Yakꞌusda ubúlhni, tsꞌahꞌun ꞌuhintꞌah. 12 ꞌInkꞌez bulunah Lizwif, ꞌen
chah Abraham hubutsuh whudélhdzulh unli. Lizwif tsꞌiyawh hubuhúztꞌus
hoh hube hóodetꞌen. ꞌEt whuntsꞌih ndan Lizwif Abraham kꞌunaꞌa yuka
dune unli hikꞌut hiyúztꞌus whutsuh da Yakꞌusda bughunek buba ꞌalha
ꞌintꞌah, ꞌaw ꞌen zeh Abraham hubutsuh whudélhdzulh unli.

13Abraham ꞌinkꞌez ye kꞌédinde ꞌen ndi Yakꞌusda butsꞌúyoozi, ꞌi bugha
ndi yun bubeꞌildzun whutele, ꞌaw Moses beꞌ dustlꞌus bugha ílah hoh butlꞌa
ídaꞌai, ꞌet kꞌus be ꞌalha ꞌuhoontꞌah bugha tsꞌahꞌun dune suli, ꞌet huwa
ndi butsꞌúyoozi, ꞌi butlꞌa ídaꞌai. 14Njan whunulhꞌen ndunnah Moses beꞌ
dustlꞌus hikꞌuneꞌhútꞌen ꞌaw ꞌet huwa ilah ndi yun bubeꞌildzun whutele.
ꞌEt whuz naꞌa nduwhútenilh tꞌeh, ꞌet tꞌeh Yakꞌusda yutsꞌú hoozi hoolah
nawhutédle, ꞌinkꞌez Yakꞌusda bughunek neba ꞌálha ꞌuhoontꞌah ꞌantsꞌi ꞌet
ꞌuwhutétꞌilh. 15Ndi Moses beꞌ dustlꞌus ꞌi be dune bulubeshi hubugha
hubanahutedeh. ꞌEt whuntsꞌih dune Moses beꞌ dustlꞌus chahiyítꞌi tꞌeh, ꞌaw
huba nahoodeh ghaítꞌah.

16 ꞌEt huwa ndi butsꞌuyoozi, be ꞌalha ꞌuhoontꞌah, ꞌi be dune yitélhcholh.
ꞌEt hoh Yakꞌusda dune tsꞌuhóozi tsꞌiyannah Abraham yukꞌédinde, en
hububeꞌildzun whutele. Ndunnah Lizwif Yakꞌusda bughunek huba ꞌalha
ꞌintꞌah, ꞌaw ꞌen zeh ílah, tsꞌiyannah Abraham kꞌunaꞌa Yakꞌusda bughunek
hiyílhchoot tꞌeh, ꞌalha tsꞌiyannah netsuh whudélhdzulh unli wule.
17Yakꞌusda bughunek ꞌukꞌeꞌéduguz, ꞌi Yakꞌusda Abraham ndúyúlhni,
“Dune lhelhtsꞌun hudédowh butsuh whudélhdzulh nyuzílhsi.” ꞌEt huwa
Yakꞌusda Abraham lhelhtsꞌun hudédowh butsuh whudélhdzulh unli.
Yakꞌusda yutsꞌú hoozi ꞌaw chaꞌwhúsne, ꞌet whuntsꞌih tsꞌahꞌun naꞌa ꞌuhooja
kꞌunaꞌa huba ꞌálha ꞌuhoontꞌah. Yakꞌusda ꞌen ꞌintꞌah, ꞌen bugha yahadla
chah hukhuna, ꞌinkꞌez ndai ꞌuyínla, ꞌi hoolah be ꞌuyínla.

18Yakꞌusda yutsꞌú hoozi lhanah hudedowh butsuh whudélhdzulh tele.
ꞌUhóneh ghaítꞌah liꞌhoontꞌah, ꞌet whuntsꞌih huba ꞌalha ꞌuhoontꞌah ꞌet
nduwhútenilh. ꞌEt huwa Yakꞌusda ndi yúlhni, “Ntsꞌuhainde hutelai.” ꞌEt
hoh bulh nduhooja. 19Tube duneti súli, ntsꞌenaꞌa simba buzkeh hole?
ꞌAnkwꞌus 100 naooduzuk be suli. Buꞌat Sarah ꞌen chah buzkeh whutéle
ꞌonus ꞌun hóonyin. ꞌEt whuntsꞌih, njan ꞌaw soo cho howuni chaílah,
Yakꞌusda daja yudáni, ꞌet tube cho buba ꞌalha ꞌuhoontꞌah ꞌet huwa.
20Yakꞌusda ndet Abraham yutsꞌú hoozi ꞌaw ꞌutsꞌun naꞌa chaꞌnízil ꞌinkꞌez
ꞌaw nawh buba chaꞌhóotꞌah. Yakꞌusda buba ꞌalha ꞌintꞌah, ꞌet hoh ulhtus

suli, ꞌinkꞌez Yakꞌusda délhti. 21Tube buba ꞌalha ꞌuhoontꞌah, tꞌeoonínzun
Yakꞌusda soo úlhtus hoh ndet yutsꞌú hoozi ꞌet nduténilh. 22 ꞌEt huwa
Yakꞌusda ꞌutni, “Tsꞌahꞌun dune inli.” 23Yakꞌusda bughunek ꞌukꞌeꞌedúguz, ꞌi
Yakꞌusda ndunAbrahamndí yulhni, “Tsꞌahꞌun dune inli.” Ndi ꞌawAbraham
zeh ilah buba ꞌukꞌeꞌedúguz, 24nuwheni chah neba ꞌintꞌah. Yakꞌusda Jesus
Christ neMoodihti dazsai hoh dinaidilhti ꞌet neba ꞌalha ꞌuhoontꞌah tꞌeh,
ꞌet tꞌeh Yakꞌusda neduténilh, “Tsꞌahꞌun dune tsꞌinli.” 25Tinkꞌus ꞌútsꞌutꞌen
huwa Yakꞌusda Jesus Christ hubutlꞌayálhti. ꞌInkꞌez dazsai hoh dinaidilhti.
ꞌEt huwa Yakꞌusda nelubeshi neba hoolah whulhtsi.

Dune neꞌhuzúla ꞌet whuntsꞌih Ndoni
neyudinda ꞌet huwa ꞌaw whechatsꞌítsaz

5 Yakꞌusda daja nedáni ꞌet neba ꞌalha ꞌuhoontꞌah. ꞌEt hoh tintaꞌ tsꞌutꞌih
Yakꞌusda neba hoolah whulhtsi. ꞌEt whulagha tsꞌih Jesus Christ

neMoodihti ꞌen bugha Yakꞌusda tsꞌun nedzi dezghel. 2 Jesus Christ neba
ꞌalha ꞌintꞌah, ꞌet huwa Yakꞌusda ye únzoo, ꞌi neꞌilhdzun unli hoꞌ ꞌintꞌah,
ꞌinkꞌez ꞌi be ꞌilhuz wheni ꞌet níznindel. ꞌEt tsꞌuhóontꞌi hoh huba tsꞌilhꞌi ndet
whusawhúteltsꞌulh Yakꞌusda ye dézti ꞌi be tsꞌowhuntelhnik. 3 ꞌInkꞌez ꞌaw
ꞌet zeh ilah, ꞌet huwa dune neꞌhuzúla whuntsꞌih, tsꞌuhóontꞌi, tꞌetsꞌoninzun
dune neꞌhusúla ꞌi gha whechatsꞌítsaz. 4 ꞌEt huwa tsꞌiyannah tꞌehonózin ba
sooꞌ tsꞌuja dune tsꞌinli. ꞌInkꞌez ꞌi gha huba tsꞌilhꞌi ndet whusawhúteltsꞌulh.
5 ꞌInkꞌez Yakꞌusda Ndoni netsꞌó tlꞌaidáꞌai ꞌinkꞌez neyudande. ꞌEn bugha
Yakꞌusda dahóolcho ꞌi be nekꞌensiꞌ tꞌetsꞌonínzun. ꞌEt huwa ꞌet dzin
whusawhúteltsꞌulh hoh huba tsꞌilhꞌi.

6Njan whunulhꞌen, whutsuh da ꞌaw be tsꞌílhtus, ꞌi chatsꞌítꞌi inle,
Yakꞌusda tsꞌahꞌun naꞌa buba yinkak uzdutéltsꞌilh huba. ꞌEt whuntsꞌih
ndet dzin Yakꞌusda ꞌudun néwhuniꞌai, ꞌet dzin Christ tsꞌiyannah lubeshi
ꞌuhulhꞌen huba dazsai. 7Howu nuní nuhzut, ꞌaw dune tsꞌahꞌun ꞌintꞌah ba
daóotsah hukwaꞌhuninzun hoolah. Nuhtah ꞌilhunuh tulih budzi ulhtus
hóonli chah ꞌintꞌah, ꞌen dune unzoo ba datétsah huba. 8 ꞌEt whuntsꞌih
nuwheni ꞌawhuz lubeshi ꞌutsꞌulhꞌen hoh Christ neba dazsai. ꞌEt hoh
Yakꞌusda néwhunelhtan dahóolcho, ꞌi be nekꞌensiꞌ.

9 ꞌAw ꞌet zeh ílah, Jesus Christ buzkai ꞌi bugha tsꞌahꞌun naꞌtsꞌuja. ꞌEt
huwa Jesus Christ ꞌen bugha Yakꞌusda ye húnilchꞌoh, ꞌi chꞌa uzdutejih.
10Njan whunulhꞌen, ꞌawhuz Yakꞌusda buchꞌa úzdetni hoh buYeꞌ neba

dazsai, ꞌi bugha Yakꞌusda tsꞌun dune nelh soo ninawhuntꞌai. ꞌEt ꞌonus ꞌun
degha nus chaꞌhoontꞌah, Jesus ye khúna, ꞌi be uzdutejih ꞌet huwa. 11 ꞌAw
ꞌet zeh ílah, Jesus Christ neMoodihti ꞌen bugha Yakꞌusda bulh tsꞌuhóontꞌi,
ꞌaw ꞌet Yakꞌusda tsꞌun dune nelh soo ninawhuntꞌai ꞌet huwa.

Adam ꞌen bugha lubeshi ꞌutsꞌulhꞌen, ꞌet whuntsꞌih Jesus Christ ꞌen
bugha Yakꞌusda nelubeshi neba hoolah yulhtsi

12Huwú nuní nuhzut, ꞌilhunuh dune lubeshi ꞌínla, ꞌen bugha tsꞌiyannah
ndi yun kꞌut lubeshi ꞌuhulhꞌen huzdli. Lubeshi bugha yaztádlah. Tsꞌiyawh
lubeshi ꞌutsꞌinla, ꞌet huwa tsꞌiyawh yatsꞌadlah. 13YakꞌusdaMoses bughunek
yutlꞌaídaꞌai. ꞌEt whutsꞌun dune lubeshi ꞌuhulhꞌen. Dune Moses beꞌ dustlꞌus
ꞌaw chahiyítꞌih, ꞌet huwa hubulubeshi ba nahutedeh kꞌat lih huba ꞌet
niwhuniꞌai. 14 ꞌEt whuntsꞌih Adam yinkak inda da hukwꞌelhꞌaz Moses
yinkak ninínya ꞌet nduhóolhez hoh, dune lubeshi ꞌuhulhꞌen, ꞌet huwa
yahadlah. Adam Yakꞌusda bughunek tꞌeinínzun, ꞌet whuntsꞌih kꞌeinínyuz,
ꞌet lubeshi ꞌínla. ꞌEt huwa tsꞌiyannah lubeshi ꞌuhulhꞌen huzdli. Ndunnah
dune ꞌaw Adam kꞌunaꞌa lubeshi chaꞌhílil, ꞌen whuntsꞌih lubeshi ꞌuhulhꞌen
hinli inle ꞌet huwa yahadlah. Ndunnah whusatéyalh, ꞌen Adam nduntꞌah.

15 ꞌEt whuntsꞌih ndi hukwꞌelha chatsꞌuhoolhtsil neghaíniꞌai, ꞌi ꞌaw
ꞌilhunuh dune ꞌen bula gha tsꞌih ꞌutsꞌúja whundúchatsꞌiltꞌah. ꞌIlhunuh
dune ꞌen lubeshi ꞌínla ꞌet huwa tsꞌiyannah yahadlah. ꞌEt whuntsꞌih Yakꞌusda
ye únzoo, ꞌi bugha nelubeshi yunaoodelhúnah. ꞌEt huwa Yakꞌusda ye
únzoo, ndun ꞌilhunuh dune, Jesus Christ, ꞌen bugha ndi huba hukwꞌelha
chatsꞌuhoolhtsil, ꞌi degha nus hoonzoo hoh lhanah hubugha inínkat. 16 ꞌEt
ndun ꞌilhunuh dune ꞌen lubeshi ꞌínla hoh dáhooja, Yakꞌusda ndi hukwꞌelha
chatsꞌuhoolhtsil neghaíniꞌai, ꞌi ꞌaw ꞌet whundúchailtꞌah. Ndez naꞌa njan
nduhoontꞌah, ndi ꞌilho lubeshi ꞌulya ꞌi bugha Yakꞌusda ye náhuteyeh
ꞌulya, ꞌi tsꞌiyannah dune dahútetsah. ꞌEt whuntsꞌih lubeshi lhai ꞌutsꞌinla
whuntsꞌih, Yakꞌusda ndi hukwꞌelha chatsꞌuhoolhtsil neghaíniꞌai, ꞌi bugha
tintaꞌ tsꞌuntꞌen neba hoolah whulhtsi. 17Njan whunulhꞌen ndun ꞌilhunuh
dune, ꞌen bulubeshi ꞌi bugha tsꞌiyannah dune yahádlah suli. ꞌInkꞌez
ꞌaw highah lhoya ghaítꞌah. ꞌEt whuntsꞌih Yakꞌusda ye nétsꞌun unzoo, ꞌi
degha nus unzoo. Ndunnah hiyílhchoot, ꞌi bugha, ndi ꞌet huba hukwꞌelha
chatsꞌuhoolhtsil neghainíꞌai, ꞌet Yakꞌusda ndunélhni, tsꞌahꞌun dune tsꞌinli

ꞌinkꞌez ꞌilhuz wheni khuztena. ꞌEt ndun ꞌilhunuh dune, Jesus Christ, ꞌen
whuz naꞌa neba ꞌuhóonla.

18 ꞌEt huwa ndun ꞌilhunuh dune, ꞌen lubeshi ꞌínla, ꞌen bugha tsꞌiyannah
dune yahutédlah huba nahesda. ꞌInkꞌez ndun ꞌilhunuh dune whuz naꞌa zeh
tsꞌahꞌun ꞌuhoontꞌah hoh neba ꞌuja. ꞌEt huwa tintaꞌ tsꞌuntꞌen Yakꞌusda neba
hoolah whulhtsi, ꞌinkꞌez ꞌilhuz wheni khuztenalh hoꞌ hoontꞌah. 19 ꞌIlhunuh
dune ꞌen Yakꞌusda bughunek ꞌaw yukꞌúnuchaꞌitꞌil, ꞌet huwa ꞌen bughaꞌ
hooja tsꞌiyannah dune lubeshi ꞌulhꞌen huzdli. ꞌEt whuntsꞌih ndun ꞌilhunuh
dune ꞌen Yakꞌusda bughunek yukꞌuneꞌustꞌen huwa lhanah dune tsꞌahꞌun
ꞌuhintꞌah tele.

20 ꞌEt Yakꞌusda bughunek Moses, ꞌen chah yutlꞌaídaꞌai, ꞌet ꞌon nus
whénulhtun hoh dawhunéltsuk hoh Yakꞌusda bughunek kꞌúzninyuz. Ndet
tꞌetsꞌonínzun lubeshi ꞌulhꞌen ntsiꞌ tsꞌinli natsꞌuhooꞌaih Yakꞌusda ye nétsꞌun
únzoo, ꞌi ꞌonus nus ꞌíltus hoh nelubeshi yuchꞌaꞌ nilhde. 21 ꞌEt hoh da
ntsꞌenaꞌa lubeshi bugha dune ye dátsah ꞌaw yughah lhoya ghaítꞌah. ꞌEt
whuntsꞌih kꞌan ꞌet whuz naꞌa Yakꞌusda ye únzoo, ꞌi dune hiyílhchoot tꞌeh,
ꞌi bugha ꞌilhuz hukhutenalh. NeMoodihti Jesus Christ ꞌen bugha whuz
naꞌa nebaꞌ hóonla.

Netsudule buchꞌa nátsꞌoolyeh ꞌinkꞌez Jesus Christ bukúneꞌtsꞌootꞌen

6 Dája simba tsꞌudooni ꞌet? Lubeshi ꞌutsꞌulhꞌen zeh ih uztetꞌilh, Yakꞌusda
dalcho, ꞌi be netsꞌunúnzoo tꞌetsꞌontézin huba? 2Ntsꞌenaꞌa ꞌuwhutétꞌilh?

Netsꞌenꞌa lubeshi whuchꞌa datsꞌúzsai, ꞌinkꞌez doochah lubeshi uztelhꞌilh?
ꞌAw nduhótꞌe huba chaꞌhóotꞌah! 3 ꞌAwhuz ih tꞌewhunuzáhzun? Ndunnah
Jesus Christ bugha too beꞌ hulya tꞌeh, ꞌet sih dune tꞌehontézin Jesus
Christ budune hinli. ꞌEt ndutsꞌúja tꞌeh ꞌen bulh datsꞌúzsai líꞌtsꞌintꞌah.
4 ꞌEt huwa too beꞌ tsꞌulya ꞌi bugha Christ bulh datsꞌúzsai, ꞌinkꞌez hiyulh
ꞌáneyalhti liꞌtsꞌintꞌah. ꞌInkꞌez neꞌaBá ye úlhtus dézti, ꞌi be Christ yahadla
tah dinaidilhti da, ꞌet whuz naꞌa nuwheni chah ꞌuyoon natsꞌusdli kꞌunaꞌa
yinkak uzdóoltsꞌi ꞌet hubaꞌ hoontꞌah.

5Njan whunulhꞌen, Jesus Christ hiyulh ꞌáneyalhti bulh ꞌilhunuh
ndutsꞌíntꞌah tꞌeh, ꞌet whuz naꞌa dinadíja da bulh ꞌilhunuh tsꞌinli líꞌuztetꞌilh.
6Tꞌetsꞌonínzun, ꞌuda datsꞌántꞌe, ꞌet Jesus Christ ꞌen yulh lhdulalhgus kꞌut
whulhdazsai. ꞌEt ꞌudadatsꞌántꞌe ꞌi bugha lubeshiuztelhꞌilhhukwaꞌuzninzun,

ꞌi neba hoolah whulhtsi. ꞌInkꞌez ꞌaw ꞌonus ꞌun lubeshi ꞌuztelhꞌilh hukwa
chaꞌtsꞌunteszil. 7Ndan dazsai, ꞌen bulubeshi buchꞌa hanálti hoꞌ ꞌintꞌah.

8 ꞌEt huwa nuwheni Christ bulh datsꞌúzsai tꞌeh, ꞌet sih ꞌen bulh
khuztenalh, ꞌet neba ꞌalha ꞌuhoontꞌah. 9 ꞌEt tꞌetsꞌonínzun, Christ yahadla
tah dinadíja ꞌinkꞌez ꞌaw whulh nat daóotsah ghaítꞌah hoꞌ hoontꞌah. Ndi be
yatsꞌadlah ꞌi ꞌaw ye nekꞌuneꞌoolꞌen ghaitꞌah. 10Ndi yukꞌedazsai, ꞌi ꞌet ꞌilhuh
zeh tsꞌiyannah ba dazsai. ꞌEt whuntsꞌih kꞌan ꞌet khuna ꞌinkꞌez Yakꞌusda
bulh khuna.

11Nuhwheni chah lubeshi chꞌa yáhdla nahzun, ꞌet whuntsꞌih Yakꞌusda,
Jesus Christ neMoodihti ꞌen bulh, khahna hoh ꞌahtꞌah. 12 ꞌEt huwa lubeshi
nuhmoodih wule gunih ꞌinkꞌez kꞌuneꞌnuhoolꞌen! 13 ꞌAw ꞌonus ꞌat nuhyustꞌe
tinkꞌus naꞌa ꞌutetꞌilh wheni butlꞌáꞌdudoolhúyeh gunih, ꞌet nuhyustꞌe yaidla
buchꞌa ꞌi khuna kꞌunaꞌa Yakꞌusda butlꞌaꞌ dudulhúye, ꞌinkꞌez nuhyustꞌe
Yakꞌusda ba tsꞌahꞌun naꞌa ꞌutꞌen wahle. 14Moses bughunek nuhtlꞌaídaꞌai,
ꞌi butꞌanínoohtan gunih. Yakꞌusda ye únzoo, ꞌi zeh butꞌanínoohtan. ꞌEt
tꞌeh lubeshi nuhmoodih wule ghaitꞌah.

15Daja nahzun? Niz de da ndi khunek netlꞌaídaꞌai, ꞌi ꞌaw ꞌonus ꞌun
butꞌaníznootanhuba chaꞌhóotꞌah. ꞌEt Yakꞌusda ye únzoo, ꞌi zeh tꞌaníznentan
tꞌeh, lubeshi ꞌuztelilh netlꞌahóꞌai nahzun ih? ꞌAw nduhótꞌe ghaítꞌah. 16 ꞌAw
ntꞌewhunuzúhzun? ꞌEt ꞌilhunuh dune tehle ka butlꞌáꞌdudelhúya tꞌeh, ndet
hukwaꞌninzun hoh ndutehtꞌilh, ꞌet tꞌeh ꞌen be ꞌulhna ꞌahtꞌah. ꞌEt whuz
naꞌa zeh lubeshi butlꞌáꞌdudelhúye tꞌeh, lubeshi be ꞌulhna ꞌahtꞌah, ꞌinkꞌez
ꞌilhuz wheni kwuncho yuh ꞌet tsꞌih tehdulh, ꞌi nuhwhuba kꞌelhla tele.
ꞌEt whuntsꞌih Yakꞌusda butlꞌáꞌdudelhúya tꞌeh, Yakꞌusda be ꞌulhna tehle,
ꞌinkꞌez Yakꞌusda nuhduténilh tsꞌahꞌun ꞌahtꞌah, ꞌet whuz naꞌa nuhwhuba
kꞌelhla whutéle. 17 ꞌInkꞌez sulhutsinkah tube nuhwhuba hoonústꞌi ꞌet huwa
Yakꞌusda, “Chanailya,” dusni. Niz de lubeshi be ꞌulhna ahli ínle, ꞌet
whuntsꞌih kꞌan nuhdzi ndulhcho ꞌi be ndet whunohoodalhꞌi hukwꞌúneꞌ
zahtꞌen. 18 ꞌEt kꞌan lubeshi chꞌa dahjih, ꞌinkꞌez ye tsꞌahꞌun beꞌ hoontꞌah ꞌi
be ꞌulhna sahli.

19Laitꞌah hoh ꞌahtꞌah, ꞌet huwa whuz naꞌa nohwhulh yálhtuk. ꞌEt huwa
daja nuhdutésnilh ꞌaw nuhwhuba huwa cháhoolnah hoh sudutéhtsꞌo. Niz
de nuhyustꞌe lubeshi be ꞌulhna tehleh huba butlꞌaꞌdudelhúya ínle. ꞌInkꞌez
hoontsiꞌ ꞌuhoolhꞌen nus zeh lhéꞌwheltsiꞌ whulhꞌi. Kꞌan ꞌet nuhyustꞌe ye
tsꞌahꞌun beꞌ hoontꞌah ꞌi be ꞌulhna tehleh ꞌet butlꞌaítelhtelh. Whuz naꞌa
ndahtꞌen tꞌeh, tsꞌahꞌun utehtꞌilh, ꞌinkꞌez Yakꞌusda ba ꞌudun nílya tehle ka.

20Lubeshi be ꞌulhna ahli da, ꞌaw tsꞌahꞌun naꞌa ꞌutehtꞌilh chanúhzil inle.
21 ꞌEt hukwayáhoonli tuneꞌzahtꞌen ínle. ꞌAw chaꞌahtꞌil ꞌinkꞌez ꞌet hukwꞌelha
ꞌilhuz wheni kwuncho yuh tsꞌih téhdulh hoꞌ hoontꞌah. ꞌEt whuz naꞌa dune
ahli ínle. 22Kꞌan ꞌet lubeshi ꞌulhꞌen whuladehtnik, ꞌinkꞌez Yakꞌusda be
ꞌulhna sahli.Whuz naꞌa ꞌáhtꞌen ꞌet hukwꞌelha Yakꞌusda ba ꞌudun nilya sahli,
ꞌinkꞌez hukwꞌelhꞌaz ꞌilhuz wheni yakꞌuz téhdulh. 23Lubeshi ꞌutsꞌalhꞌen,
ꞌi kꞌelhla daztétsah. ꞌEt whuntsꞌih neMoodihti Jesus Christ, ꞌen bugha
Yakꞌusda ꞌilhuz be tsꞌukhutena, ꞌet huba hukwꞌelha chatsꞌuhoolhtsil hoh
neghaóoniꞌai.

Jesus Christ kꞌúneꞌ tsꞌutꞌen ꞌet huwa ꞌaw Moses beꞌ
dustlꞌus ꞌi bugha ilah neba nahutedeh

7 Sulhutsinkah, ꞌaw ih tꞌeoonuzúhzun? Yakꞌusda bughunek Moses
yutlꞌaídaꞌai, ꞌi soo tsꞌahꞌun tꞌenuhzun, ꞌet huwaꞌ dusni be nuwhulh

yalhtuk. Dune khuna húbutah ndi khunek Yakꞌusda butlꞌa ídaꞌai
hikꞌúneꞌootꞌen hubaꞌ hóontꞌah. 2Njan whunulhꞌen, tsꞌeke dune ghusda
tꞌeh, yinkak usda whutah, yulh ꞌilhunuh ꞌulhih. ꞌEt buki dazsai teh, ꞌet
ꞌaw yulh ꞌilhunuh chaílah nawhudlih. ꞌEt whuz naꞌa Moses beꞌ dustlꞌus ni
hoꞌ ꞌutni. 3 ꞌEt buki dazsai tꞌeh, ꞌet Moses beꞌ dustlꞌus bugha tsꞌeke suh
natesja hoꞌ ꞌintꞌah. Hukwaꞌninzun tꞌeh, ꞌuyoon dune ghu natedalh ꞌinkꞌez
ꞌaw lubeshi buba chahóolah. ꞌEt whuntsꞌih buki ꞌawhuz khuna hoh ꞌuyoon
dune zih usda tꞌeh, ꞌinkꞌez ꞌen lubeshi ꞌinla.

4Sulhutsinkahndetwhunohodalhꞌinuhwheni ꞌantsꞌiChristbulhdasáhsai
líꞌahtꞌah ínle. ꞌEt huwa ꞌaw ꞌonus ꞌun Moses beꞌ dustlꞌus butꞌanínoohtan
huba chaꞌhóotꞌah. Christ bulh datsꞌuzsai, ꞌet huwa Moses beꞌ dustlꞌus
yuchꞌa naneninla. Kꞌan ꞌet ndun dazsai ꞌinkꞌez dinadíja, ꞌen bulh ꞌilhunuh
tehleh. ꞌInkꞌez ndet Yakꞌusda nuhtsꞌuh hukwaꞌninzun, whuz naꞌa ꞌuhóhleh
hubaꞌ hoontꞌah. 5Niz de neyustꞌe lubeshi whutsꞌunintꞌuk hoh Moses beꞌ
dustlꞌus ꞌi lubeshi yuchꞌa nenenyoot ꞌet whuntsꞌih nedzi hukwaꞌninzun
kꞌunaꞌa yinkak uzdelhtsꞌi inle. Neyustꞌe lubeshi butlꞌatsꞌíyalhti liꞌtsꞌinla,
ꞌet ndútsꞌuja huwa kwuncho yuh ꞌi neba kꞌelhla suli. 6Moses beꞌ dustlꞌus
butꞌaníznintan ínle. ꞌI bugha ꞌantsꞌi tsꞌulhúghel líꞌtsꞌantꞌe ínle. ꞌEt whuchꞌa
datsꞌúzsai da, ꞌinkꞌez kꞌan nelaoodetnik líꞌtsꞌuja. ꞌEt huwa Ndoni bugha
kꞌan beni, ꞌi be ꞌulhna tsꞌinli hoh bukúneꞌtsꞌootꞌen hubaꞌ hoontꞌah, ꞌaw
ꞌonus ꞌun ꞌuda Moses beꞌ dustlꞌus butꞌaníznootan huba chaꞌhóotꞌah.

Moses beꞌ dustlꞌus unzoo ih?
7Moses beꞌ dustlꞌus bughudája uznoozin simba? Moses beꞌ dustlꞌus ꞌi

ghá ih lubeshi ꞌutsꞌulhꞌen? ꞌAwundooh! ꞌAw ꞌuhótꞌe ghaítꞌah. ꞌI bugha
lubeshi ꞌulhꞌen usdli tꞌéwhunúszun ꞌet huwa. Moses beꞌ dustlꞌus kꞌeyalhtuk
hoh ꞌutni. “Uyoon yitꞌi kaꞌ nonzin gunih,” ꞌi bugha nahóoꞌai lubeshi ꞌulhꞌen
usdli. 8 ꞌEt whutsuh da Moses beꞌ dustlꞌus buꞌet lubeshi ꞌulhꞌen inle ꞌaw
tꞌeóonuzúszun. ꞌEt whuntsꞌih ndi khunek Yakꞌusda netlꞌaídaꞌai, ꞌi tꞌenazin
hoh, ꞌet dalcho ꞌi be suyustꞌe lubeshi tsꞌun níntꞌuk ꞌet nahóoꞌai. 9 ꞌEtwhutsuh
da Moses beꞌ dustlꞌus buꞌet kwuncho yuh tsꞌih tꞌésyalh tꞌeóonuzúszun.
ꞌEt whuntsꞌih ndi khunek Yakꞌusda netlꞌaídaꞌai, ꞌi tꞌenazin hoh lubeshi
ꞌulhꞌen usdli, ꞌinkꞌez kwuncho yuh tsꞌih tesyalh ꞌet nahóoꞌai. 10 ꞌInkꞌez ndi
khunek Yakꞌusda netlꞌaídaꞌai, ꞌi be ꞌilhuz tsꞌukhutena newhunélhtan, ꞌet
whuntsꞌih bukꞌeyalhtuk huwa kwuncho yuh tsꞌih tesyalh nahóoꞌai. 11 ꞌEt
ndi khunek Yakꞌusda netlꞌaídaꞌai, ꞌi tꞌenázin hoh suyustꞌe lubeshi tsꞌun
níntꞌuk ꞌi khasúnentꞌa hoh nanéstꞌa, ꞌet huwa kwuncho yuh tsꞌih tesyalh
tꞌeoonazin. 12 ꞌEt huwa ꞌalha ndi Moses beꞌ dustlꞌus lubeshi bughuhoolah,
ꞌinkꞌez ꞌuyoo khunek Yakꞌusda netlꞌaídaꞌai, ꞌi chah lubeshi bughuhoolah.
ꞌAwhuneltꞌet ye tsꞌahꞌun naꞌa ꞌinkꞌez unzoo chah hoꞌ ꞌintꞌah.

13Dája tsꞌuntezilh ꞌet hubugha? Ndi khunek suba unzoo, ꞌi bugha
kwuncho yuh tsꞌih tꞌésyalh túlih? ꞌAw ꞌuhótꞌe ghaítꞌah! Ndi khunek
Yakꞌusda netlꞌaídaꞌai, ꞌi nelaꞌ ꞌootꞌen ka neghaíninla. ꞌI bugha lubeshi
dáltsiꞌ tꞌenazin. Sichꞌoh lubeshi tsꞌun nústꞌuk, ꞌet huwa lubeshi ꞌulhꞌen
usdli, ꞌet nahóoꞌai, ꞌinkꞌez ꞌi bugha kwuncho yuh tsꞌih tꞌésyalh inle.

Neyustꞌe ꞌahoolhyez lubeshi tsꞌun níntꞌuk, ꞌet huwa neba huwa
whulna ꞌaw Moses beꞌ dustlꞌus bukúneꞌtsꞌootꞌen ghaítꞌah

14Ndoni bugha Moses beꞌ dustlꞌus neghá yunle, ꞌet whuntsꞌih suyustꞌe
lubeshi tsꞌun níntꞌuk, ꞌinkꞌez lubeshi be ꞌulhna tesdleh ꞌet tꞌeoonuszun.
15Njan whunulhꞌen, suyustꞌe lubeshi tsꞌun níntꞌuk teh, si suba ꞌaw
chahóozooh hoꞌ hoontꞌah. Ndai ꞌóolhꞌen hukwa chaꞌnuzúszun ꞌi zeh
ꞌulhꞌen, ꞌinkꞌez ndai degha nus whutsꞌu dusnik, hoh zeh neꞌustꞌen. 16 ꞌEt
ndet hukwa chaꞌnuszun ꞌustꞌen teh, ꞌet Moses beꞌ dustlꞌus suba tsꞌahꞌun
ꞌintꞌah tꞌewhunúszun. 17 ꞌEt whuntsꞌih, ꞌaw si hukwaꞌnuszun ílah hoh
ꞌustꞌen, ndi lubeshi suyustꞌe tsꞌun níntꞌuk, ꞌi bugha ꞌustꞌen. 18Tꞌeoonúszun

ꞌaw suyustꞌe be whutsꞌunintꞌuk ꞌet chahóozooh hoꞌ hoontꞌah. Hoonzoo teh
néꞌtestꞌen hukwaꞌnuszun ꞌet whuntsꞌih ꞌaw ꞌoosneh ghaitꞌah. 19 ꞌEt hoonzoo
teh néꞌtestꞌen hukwaꞌnuszun tꞌeh, ꞌaw ꞌuhósdle ghaítꞌah. ꞌInkꞌez hoontsiꞌ
ꞌuwhuteslilh hukwa chaꞌnuzúszun whuntsꞌih, ꞌaw huwa chahoolna hoh
tunéꞌtestꞌen. 20 ꞌInkꞌez hoontsiꞌ teh neꞌústꞌen tꞌeh, ꞌaw hukwa chaꞌnuzúszun,
ꞌet whuntsꞌih ꞌaw si hukwaꞌnuszun ílah hoh ꞌustꞌen, ndi lubeshi suyustꞌe
tsꞌun níntꞌuk, ꞌi bugha ꞌustꞌen.

21 ꞌEt nduwhútꞌen nahóoꞌai, ndet tsꞌahꞌun ꞌutestꞌilh hukwaꞌnuszun
totsuk, ndi lubeshi tsꞌun nústꞌuk ꞌi whuchꞌa súnilhtꞌuk. 22Sudzi yuh be
ndi khunek Yakꞌusda netsꞌaídaꞌai hoonústꞌi. 23 ꞌEt whuntsꞌih ꞌutsꞌun naꞌa
chah tꞌeóonúszun. ꞌEt suyustꞌe seni lhenah néꞌtetꞌen whutsꞌu níntꞌuk. ꞌI be
lubeshi soontun ꞌet ndustꞌah, ꞌinkꞌez suyustꞌe whuz zeh nintꞌuk. 24Tube
telhúꞌen. Ndi suyustꞌe lubeshi zeh tsꞌun níntꞌuk. ꞌI bugha kwuncho yuh
tsꞌih tꞌésyalh. Ndan ꞌet whuchꞌa sútelhyih? 25 Jesus Christ ꞌen zeh ꞌutenilh.
ꞌEt huwa tube cho Yakꞌusda, “Chanailya,” dusni.

ꞌEt ndez naꞌa ꞌustꞌah, seni be Yakꞌusda bukꞌah zeh bukúneꞌustꞌen, ꞌet
whuntsꞌih suyustꞌe ꞌawhuz lubeshi tsꞌun níntꞌuk zeh ꞌintꞌah.

Jesus Christ Ndoni bugha ꞌilhuz tsꞌukhutena ꞌet neghaóoniꞌai

8 Kꞌan ꞌet, Christ Jesus ndunnah hiyudúltsꞌi, ꞌaw kwuncho yuh tsꞌih
wheni huba nachahídel. ꞌEn ꞌuhintꞌah ꞌaw buyustꞌe hoontsiꞌ tsꞌun

nintꞌuk hukwꞌunuchaꞌhustꞌen, ꞌet Ndoni bukꞌah tsꞌih zeh hukwꞌuneꞌ hutꞌen.
2Njan whunulhꞌen, Christ Jesus ꞌen bugha Ndoni ꞌilhuz wheni khuztenalh
neghaóoniꞌai, ꞌet Moses beꞌ dustlꞌus ꞌi bugha ntꞌetsꞌoninzun lubeshi
ꞌutsꞌulhꞌen dáztetsah ka, ꞌet whuchꞌa suba whulaoodetnik. 3Neyustꞌe
lubeshi tsꞌun nintꞌuk, ꞌet huwaMoses beꞌ dustlꞌus ꞌaw nela ꞌooneh ghaítꞌah.
ꞌEt hukwꞌelhꞌaz Yakꞌusda nela ꞌuja hoh buYeꞌ netsꞌítelhꞌa. ꞌEn buyustꞌe
neyustꞌe ndultꞌah, ꞌet whuntsꞌih neyustꞌe ꞌi lubeshi bulh ꞌintꞌah. ꞌInkꞌez
ꞌen datétsah ka whutlꞌaꞌdudelti, ndi yun kꞌut dune bulubeshi kꞌelhla
whutelhtsilh ꞌet wheni. 4 ꞌEt hoh Moses beꞌ dustlꞌus netsꞌu húkwaꞌ ꞌutni,
tsꞌiyawh neba lhaóodinla. Nuwheni ꞌutsꞌintꞌah, ꞌaw neyustꞌe nintꞌuk tsꞌih
hukwꞌunuchaꞌtsꞌustꞌen, ꞌet Ndoni bukꞌah tsꞌih zeh hukwꞌuneꞌtsꞌustꞌen.

5Ndunnah lubeshi zehwhutsꞌunintꞌuk tꞌeh, ꞌahoolhyez lubeshi ꞌuhulhꞌen.
ꞌInkꞌez ndunnah Ndoni kꞌah tsꞌih zeh nuní hunuzut, ꞌen Ndoni kꞌah tsꞌih zeh
hukwꞌúneꞌ hutꞌen hoꞌ hintꞌah. 6 ꞌEt ndunnah lubeshi tsꞌun huníntꞌuk, ꞌen

kwuncho yuh tsꞌih hutedulh, ꞌinkꞌez ndunnah Ndoni kꞌah tsꞌih dune hinli,
ꞌen Yakꞌusda whudezghel bubeꞌildzun whutele ꞌinkꞌez ꞌilhuz hukhutenalh.
7Njan huwaꞌ dusni, ndunnah ꞌahoolhyez lubeshi ghu nuní hunuzut, ꞌen
Yakꞌusda chꞌa detni hinli. ꞌAw Yakꞌusda bukꞌah tsꞌih kꞌúneꞌ whétꞌenwhutlꞌa
cháꞌhududulhti, ꞌinkꞌez Yakꞌusda kꞌúneꞌ hutetꞌen ꞌet ꞌaw ꞌúhóoneh ghaítꞌah.
8 ꞌEt huwa buyustꞌe lubeshi tsꞌun huníntꞌuk, ꞌaw Yakꞌusda ba chahízooh.

9 ꞌEt Yakꞌusda buyégha nuhyudínda tꞌeh, Ndoni budune ahli ꞌinkꞌez
nuhyustꞌe lubeshi tsꞌun nintꞌuk ꞌaw bukꞌúnuchaꞌzahtꞌen. ꞌEt whuntsꞌih
ndunnahChrist buyeghaha chahitꞌih, ꞌen ꞌawbudune chahílah. 10Nuhyustꞌe
lubeshi bugha datétsah, ꞌet whuntsꞌih Christ nuhyudínda tꞌeh, ꞌet sih
nuhyéghah ꞌilhuz khutena. Yakꞌusda be tsꞌahꞌun ꞌuhoontꞌah, ꞌi bugha ahja
ꞌet huwa. 11 Jesus dazsai hoh ndun buyeghah Yakꞌusda dinaidilhti, ꞌen
nuhyudínda tꞌeh, ꞌet Yakꞌusda Christ dinaidilhti, ꞌen buyégha nuhyudínda,
ꞌen bugha nuhyustꞌe ꞌilhuz khutena yugháooteꞌalh.

12Sulhutsinkah, njan dúhoontꞌah hoꞌ hoontꞌah, nuhyustꞌe lubeshi kaꞌ
ninzun tꞌeh, ꞌawwhuz naꞌa ꞌoohnehhuba chaꞌhóotꞌah. 13 ꞌEtwhuz naꞌa dune
ahli tꞌeh, ꞌet kwuncho yuh tsꞌih téhdulh. ꞌEt whuntsꞌih Ndoni ꞌen bugha
nuhyustꞌe lubeshi kaꞌ ninzun ꞌustlꞌeꞌuhla tꞌeh, ꞌet ꞌilhuz wheni khutehnalh.
14Kꞌus ndan Ndoni butsꞌuhúkwaꞌninzun hukwꞌunaꞌa ꞌuhutꞌen, ꞌaw ꞌen zeh
Yakꞌusda budune hinli. 15 ꞌEt njan whunulhꞌen, Ndoni nuhyudéltsꞌut hoh
ꞌawYakꞌusdabe chatsꞌuníjutwheni ꞌulhna chanhohílhtsel. ꞌEt nuhyudéltsꞌut
hoh Yakꞌusda budune nuhwhulhtsi. ꞌEt huwa whéchatsꞌuniljut hoh bulh
yátsꞌulhtuk ꞌinkꞌez, “ꞌAbba, ꞌaBá,” tsꞌutni. 16Ndoni ꞌen dichꞌoh neyéghah
wheóobunulhtun, nuwheni Yakꞌusda buzkeh tsꞌinli. 17 ꞌInkꞌez nuwheni
Yakꞌusda buzkeh tsꞌinli tꞌeh, ndai Yakꞌusda butsꞌúyoozi, ꞌi bubeꞌildzun
whutele. ꞌEt whuz naꞌa Christ bulh úztetꞌilh, Christ bulh dzuh nutsꞌuzut
tꞌeh, ꞌen bulh uzdutéti ꞌet huwa.

Kꞌat lih Yakꞌusda nedutélhti
18 ꞌEt njan ndunuszun, Yakꞌusda ye dézti, ꞌi whuneuntelhtun hooncha

kꞌet njan kꞌan ꞌet Jesus Christ buba dzuh nutsꞌuzut, ꞌet antsꞌi ꞌuhoontꞌah.
19Ndai Yakꞌusda ꞌuyinla, ndi ꞌuyinla, ꞌi tsꞌiyawh soo hukwa tsi húhooli hoh
dudune wheoobuntelhtun. 20Ndi ꞌuyinla, ꞌi ꞌastlꞌiyaz wheni ꞌuyínla. ꞌAw
dichꞌoh ꞌutahacháhooꞌal, Yakꞌusda dichꞌoh ꞌutahahóꞌai whuz naꞌa ꞌuhótꞌe
a 8:9 Yakꞌusda bughi ꞌinkꞌez Christ yughi, ꞌilho zeh unli. ꞌEn Ndoni hiyulhni.

ka. ꞌEt huwa ndi ꞌuyinla, ꞌi hukwa tsi húhooli ꞌutsꞌun naꞌa naꞌwhutétnilh.
21Ndi ꞌuyinla, ꞌi whuntsꞌih, njan whusawhéltsꞌut tꞌeh, ndi yun kꞌut be
whulhjut, ꞌet ꞌustlꞌeꞌ ꞌuwhuténilh. Tube whudézti whutéle. ꞌEt Yakꞌusda
buzkeh kꞌunaꞌa bukꞌenaꞌétꞌuk hutenilh.

22Ntꞌetsꞌonínzun, ndai Yakꞌusda ꞌuyinla, ꞌi nduntꞌi kꞌan ꞌet whutsꞌun
khun dutso, ntsꞌenaꞌa tsꞌekoo buyaz whutéle whuz naꞌa dzuh nuzut.
23 ꞌAw ꞌi zeh ílah, nuwhenichꞌoh chah khun dutso Yakꞌusda buzkeh gaih
zeh uzteleh ꞌet whutsꞌun. ꞌEt hoh tꞌeh, neyustꞌe ꞌantsꞌi bukꞌenaꞌetꞌuk
líꞌtenilh. ꞌEt Ndoni netsꞌú whusayalhꞌa inle, ꞌet hoh tꞌetsꞌonínzun Yakꞌusda
nedáni whuz naꞌa ꞌet nenaootekulh. 24 ꞌEt ndi Yakꞌusda butsꞌun húkwa
tsi tsꞌúhooli, whuz naꞌa uzdujih. ꞌEt hukwꞌununí nulhzut, ndet hukwa tsi
tsꞌúhooli ꞌuhóoja tꞌeh, ꞌaw ꞌonus ꞌun hukwa tsi tsꞌúholi ghaítꞌah. Ndet
dune honalhꞌen, ꞌaw ꞌonus ꞌun hukwa tsi húholi ghaítꞌah ꞌet huwa. 25 ꞌEt
whuntsꞌih Yakꞌusda ndi netsꞌúhoozi ꞌawhuz chatsꞌúwhesꞌen tꞌeh, ꞌawhuz
hukwa tsi tsꞌúholi zeh ꞌutsꞌootꞌe.

26Lhawh hukwꞌunaꞌa ꞌaw chatsꞌílhtus. ꞌEt huwa Ndoni nelaꞌutꞌen. ꞌAw
whulutah teh ndet huba tenazdutedli ꞌaw tꞌétsꞌonízun. ꞌEt whuntsꞌih Ndoni
neba tedudlih, khudutso liꞌutni, khunek ꞌaw be yaóotuk ghaitꞌah, ꞌi be
neba tenadudli. 27Ndun nedzi yuh nunúta, ꞌet Ndoni dája ninzun ꞌet
ntꞌeoonínzun. Yakꞌusda hukwaꞌninzun hukwꞌunaꞌa. Ndoni dune Yakꞌusda
bubeꞌildzun ꞌen hububa tedudlih ꞌet huwa.

28 ꞌEt huwa ntꞌetsꞌonínzun ndunnah Yakꞌusda kꞌensiꞌ, ꞌen tsꞌiyaintsuk
hoonzoo kꞌunaꞌa zeh huba whulhih. Yakꞌusda ꞌen kꞌus ndet huba
hukwaꞌninzun hubutelhyih ka hubukaꞌdani ꞌen ꞌuhintꞌah. 29 ꞌUdechoo
whutsꞌun kꞌus ndan Yakꞌusda bubeꞌildzun huteleh, ꞌet ꞌuda tsꞌiyawh
tꞌeoobunínzun. ꞌEt huwa whutsuh da huba lhaóodinla nuhwheni buYeꞌ
kꞌunaꞌa ꞌutehtꞌilh líꞌhutetꞌilh. ꞌEtwhuznaꞌa JesusChrist lhanahbulhutsinkah
hubutah ꞌUdéchoo Whuzdli huba unli tele. 30 ꞌInkꞌez ndunnah whutsuh
da hubeꞌildzun hutele tꞌebunínzun, ꞌen hudutejih ka bukaꞌdani. ꞌEt tinkꞌus
ꞌuhutꞌen huba hoolah whulhtsi, ꞌinkꞌez ꞌen hubudálhti.

Jesus Christ ꞌen bugha Yakꞌusda nekꞌentsiꞌ
31 ꞌEt njandazdóoni simba?Yakꞌusdanelh ꞌintꞌah tꞌeh, ndan simbanechꞌa

dootni? 32 ꞌAw Yakꞌusda buYeꞌ ꞌen hubuchꞌa chayóotun hoh neba datétsah
wheni hubutlꞌayálhti. ꞌAlha ꞌuhoontꞌah, ꞌet Yakꞌusda neba ꞌudeja tꞌeh, ꞌet

buYeꞌ bulh ꞌaw hukwꞌelha chatsꞌuhoolhtsil hoh tsꞌiyaintsuk neghaítelelh.
33Ndunnah Yakꞌusda ꞌutahaóobanla, ndan ꞌudutenilh lubeshi ꞌuhulhꞌen
buduténilh? Hoolah! Yakꞌusda ꞌen ꞌuja tinkꞌus ꞌúhutꞌen, ꞌen huba hoolah
whulhtsi. 34Ndan ꞌudutenilh hoontsiꞌ kꞌunaꞌa neba nahuteyeh? Hoolah!
Christ ꞌen ꞌuja neba dazsai. ꞌAw ꞌet zeh ílah, ꞌen dinadíja ꞌinkꞌez Yakꞌusda
nalhnih tsꞌih yuzih usda, ꞌinkꞌez neba tenadudli. 35Ndan ꞌútenilh Christ ye
nékꞌensiꞌ, ꞌi yuchꞌa nanetélhtelh? Nechꞌa hahóonelhꞌi, kꞌus howa whúlna
neghá whonkat, kꞌus dune neꞌzula, kꞌus dai tsꞌínli, kꞌus tube tetsꞌulꞌen,
kꞌus nelh howa ꞌóodli uzdelhtsꞌi, kꞌus nehutuzelhghelh túlih? ꞌAw hoolah!
36Ndi Yakꞌusda beꞌ dustlꞌus njan ndutni,

“Sheep nahituzelhghelh kꞌunaꞌa ꞌutsꞌintꞌah.
Nyun ngha dzin totsuk nehutuzelhghelh liꞌhoontꞌah,”

ni.
37Ndi hoontsiꞌ nelh ꞌuwhutꞌen ꞌet whuntsꞌih, ndunnah nekꞌensiꞌ, ꞌen

bugha ꞌaw nechꞌa ꞌoodeh ghaítꞌah. 38 ꞌAw ꞌet njan tube suba ꞌalha
ꞌuhoontꞌah hoh ndi be datsꞌutsah, kꞌus be tsꞌukhuna, kꞌus lizas, kꞌus
nekꞌuneꞌhulꞌen, kꞌus negha ndoh ye úlhtus, kꞌus kꞌan nelh ꞌuwhutꞌih, kꞌus
nus de haóotekulh, 39kꞌus nduk ꞌuhoontꞌah, kꞌus ndai nyuk ꞌuhoontꞌah,
kꞌus ꞌonus ꞌun dantꞌi ꞌulya chah, ꞌet ndi tsꞌiyawh Yakꞌusda ye nekꞌensiꞌ, ꞌi
Jesus Christ neMoodihti yugha ꞌintꞌah, ꞌaw yuchꞌa naneolelh hoolah hoꞌ
hoontꞌah.

Ndai hoonliyaz Yakꞌusda Lizwif butsꞌúyoozi, ꞌi ꞌaw bugha
chayíkulh, Yakꞌusda hikꞌah tsꞌih neꞌhootꞌen hukwa chaꞌhunízun

ꞌinkꞌez bughunek ꞌaw chahiyóotun. ꞌEt huwa ꞌuja
Yakꞌusda ꞌudun yun kꞌut whutꞌen dudune hóole ni

9 Njan ndun whudutésnilh Christ bunalh ꞌúdusni. ꞌAw chaoozústsꞌit
hoꞌ dusni. Dája nuhwhudutésnilh Ndoni ꞌen bugha suyuh tsꞌih

bugha tꞌetsꞌoninzun, ꞌi ꞌet chah ꞌálha ꞌuhoontꞌah. 2Sudzi únduda, ꞌinkꞌez
ꞌahoolhyezhubukꞌeniusdli. 3Lizwif sulhhúdedowh ꞌethuwabudulaꞌtesnilh
hukwaꞌnuszun. ꞌEthohbula ꞌeꞌwhuduténilh tꞌeh,whuteYakꞌusda skehooyeh
ꞌinkꞌez Christ chꞌa naoosja doosni wule da. 4 Israel hitsꞌuhainde Yakꞌusda
ꞌutahaóobanla dudune hoole ka. ꞌEn ꞌuhintꞌah Yakꞌusda hidálhti ꞌinkꞌez
be hubutsꞌúnahezya, ꞌet huba nahoosdzi. ꞌEn ꞌuhintꞌah Moses beꞌ dustlꞌus
hubutlꞌaídaꞌai ꞌi be Yakꞌusda tsꞌahꞌun naꞌa hiba ꞌootꞌen ka. 5 Israel budune

ꞌuda dune tsuh whúdelhdzulh tsꞌih hahánde hoꞌ hintꞌah, ꞌinkꞌez Christ
hubutsꞌuhaínzut. ꞌEt huwa buyustꞌe dune kꞌunaꞌa ꞌuchainya inle. ꞌEn ꞌintꞌah
tsꞌiyaintsuk whuYakꞌusda unli. ꞌEt huwa ꞌilhuz wheni hoh hidélhti. ꞌEt
ndoh honeh.

6 ꞌAw ꞌet Yakꞌusda bughunek ꞌantsꞌi yuk ꞌuhooja nahzun ih? ꞌAwhundoo!
ꞌAw yuk ꞌuhooja ilah. Njan whunulhꞌen, ndunnah Israel hitsꞌuhainde, ꞌaw
tsꞌiyawh ilah Israel whudune hinli ꞌet huwa. 7 ꞌInkꞌez Abraham yutsꞌu
haínzut ꞌaw tsꞌiyawh ilah Israel whudune hinli. Yakꞌusda ꞌen Abraham
ꞌídani, “Isaac ꞌen bugha ntsꞌu haínzut hootédzilh.” 8Njan ꞌet ꞌudúsni,
Yakꞌusda budune ꞌaw dune yustꞌe tsꞌun haínde, ꞌen ílah ꞌuhintꞌah. Ndi
khunek ye butsꞌunahezya, ndunnah ꞌi huba ꞌalhaꞌ yintꞌah, ꞌaw ꞌen zeh
Yakꞌusda budune ꞌuhintꞌah. 9Yakꞌusda Abraham yutsꞌu náhezya, “Ndet
hoozízi ꞌet whusanátesdalh ꞌinkꞌez nꞌat Sarah, ꞌen dune buyaz tele,” yúlhni.

10 ꞌAw njan ꞌet zeh ílah, Rebecca buzkeh lhtꞌadánke, ꞌen buꞌabá,
netsuhda Isaac, ꞌen ꞌintꞌah. 11,12 ꞌAw chahuwhúsdle whutsuh da whutsꞌun,
ꞌaw hoontsiꞌ kꞌus hoonzoo chaꞌwhuhusdle da, Yakꞌusda Rebecca ꞌidáni,
“ꞌUdechoo, ꞌen dekꞌah yukꞌúneꞌtetꞌen.” ꞌEt hoh Yakꞌusda hukwaꞌninzun,
ꞌet whuz naꞌa ꞌuhóoja. 13 ꞌEt Yakꞌusda beꞌ dustlꞌus kꞌut ꞌukꞌeꞌúsduguz,
ndutni, “Jacoba ꞌen bukꞌesiꞌ, ꞌet whuntsꞌih Esau ꞌen ꞌantsꞌi suba unli.”

Yakꞌusda bukꞌah tsꞌih ꞌaw soo tꞌechatsꞌonízun
14 ꞌEt huwa dája uzdutenilh nuhzun? Yakꞌusda ꞌaw tsꞌahꞌun chaꞌítꞌah

uzdutenilh ih? ꞌAw whuz naꞌa ꞌuhótꞌe ghaítꞌah! 15 ꞌEt Yakꞌusda Moses
ꞌidáni,

“Ndan bugha téꞌunteszeh, ꞌaw ꞌen zeh bugha téꞌunteszeh,
ꞌinkꞌez ndan bugha sudzi dúnteda, ꞌaw ꞌen zeh

bugha sudzi dúnteda.”
16 ꞌEt huwa Yakꞌusda ye neghatéꞌnuzeh, ndan bukaꞌninzun, kꞌus dune

dichꞌoh hukwaꞌhuninzun ilah huwa ꞌuhooja, Yakꞌusda ꞌaw ꞌen zeh baꞌ
hoontꞌah. 17Yakꞌusda bughunek ꞌukꞌuneꞌuzguz, ꞌi kꞌut Pharoah njan
ndúyulhni, “Njan ꞌet huwa Egypt whuhubudayi cho nyuzílhsi, nyun ngha
ndetwhélhtus dunewhúntelhtun. ꞌEt huwa soozi ndi yun kꞌut nduhoolhcho
hoh tꞌentédzin,” yúlhni. 18 ꞌEt huwa tꞌeoonóhzin hukwaꞌnuszun, ndunnah

a 9:13 Ndan Jacob, Israel cha hiyulhni, ꞌinkꞌez bulhutsin cha Esau hiyulhni.

Yakꞌusda ꞌutahaóobanla, ꞌen bugha teꞌuntezilh. ꞌEt ndunnah ꞌutsꞌun
ꞌúninzun, ꞌen chah whuz naꞌa ꞌuhintꞌah hubilhꞌi.

19Bulunah nuhtah ꞌet tulih sudóohni, “Dantꞌi ka Yakꞌusda ꞌen
nekꞌeóoteꞌalh. Kꞌus ndai netsꞌu hukwaꞌninzun ꞌawdunehoolahhohwhuchꞌa
hooyen ghaitꞌah.” 20Ndan ahli hoh Yakꞌusda buyenah ꞌudutéhnilh? ꞌEt
dune ꞌuyínla, ꞌi ndi ꞌuyínla, ꞌi ntsꞌenaꞌa ꞌudutenilh, “Di ka ꞌinja whuz naꞌa
ꞌusínla dutenilh?” 21Njan whunilhꞌen, dune whutlꞌus be ꞌoosaꞌ inla tꞌeh,
lhukꞌi unzoo yulhtsi tꞌeh, ꞌi yeꞌ dudetélti huba, ꞌinkꞌez lhukꞌi ꞌi yéꞌ tetꞌilh
wheni yulhtsi. ꞌEt whuz naꞌa ꞌuyínla tꞌeh, dichꞌoh zeh bubaꞌ hoontꞌah.

22 ꞌEt whuz naꞌa Yakꞌusda lhelhyoo hoh lhelhtsꞌun naꞌa huba ꞌuhóonla.
Bulunah bulubeshi bugha Yakꞌusda kwuncho yuh tsꞌih whébule, dichꞌoh
khanáhuwhutꞌaih huwaꞌ bulhꞌih. Sa whutsꞌun whechaítsaz hoh dzuh
nobutelhdzut. ꞌEn bugha Yakꞌusda dáltus tsꞌiyannah tꞌéwhuntézin, ꞌinkꞌez
dalcho ꞌi be lubeshi yutsꞌudutnik, ꞌet chah tsꞌiyawh tꞌehontézin. 23 ꞌInkꞌez
whutsuh da ꞌutahanénla neghateꞌuntezelh ka. ꞌEt whuz naꞌa nuwheni
chah uzdutéti. Nuwheni negha tsꞌiyannah tꞌehontézin Yakꞌusda ye dézti,
ꞌi dálzoo hoh ꞌintꞌah. 24Nuwheni Yakꞌusda uzdutejih ka nekaꞌ dani tsꞌinli
whuntsꞌ, ꞌaw Lizwif hubutah zeh ílah, ꞌudun yun kꞌut whutꞌen chah.
25Yakꞌusda ꞌen ꞌutni nus whunilhꞌen Hosea be dustlꞌus kꞌut, whuz naꞌa
ꞌuwhuténilh hoh ꞌutni,

“Aw sudune ilah, ꞌen sudune hubudutésnilh,
ꞌinkꞌez hubukꞌechasiꞌ, ꞌen hubukꞌetesiꞌ.

26Ntsꞌoh yun kꞌut whudune,
ꞌaw sudune ilah ꞌahtꞌah hubudáni,

ꞌen whuntsꞌih Yakꞌusda khuna, ꞌen dudune hubudutenilh.”
27 ꞌEt nuswhunilhꞌen Isaiah, Israel budune bughuyalhtuk hoh ꞌet khunek

ulhtus, ꞌi be ndutni,
“Israel budune taba sai nduhuneltsuk whuntsꞌih,

whulutah zeh hudutejih.
28 ꞌInkꞌez ntsꞌoh húdelhtsꞌi ndet Yakꞌusda ubudáni, ye be tsꞌahꞌun

ꞌuhoontꞌah, ꞌi be khunyaz ꞌet nduténilh,
ꞌinkꞌez khunyaz ꞌilhuz wheni huba nahuteyeh,”

hubúlhni.
29Ntsꞌenaꞌa nus whunilhꞌen Isaiah ndutni,

“Ndun tsꞌiyaintsuk whuMoodihti unli,
ꞌen Lizwif hubulah zeh chabílhyis tꞌeh,

ꞌet sih Sodom ꞌinkꞌez Gomorrah whutꞌen ꞌet da hubulh dahooja,

nuwheni chah ꞌet ndúztenilh tsꞌoole da.”a

Israel budune Yakꞌusda ꞌaw highunek
chahiyilhcholh ꞌet huwa hubula detnik

30Daja simba tsꞌudooni ꞌet? ꞌUdun yun kꞌut whutꞌen, ꞌen ꞌuda Yakꞌusda
nalh ꞌaw tsꞌahꞌun naꞌa ꞌuhootꞌe hukwachaꞌhustꞌen, ꞌen ꞌuhintꞌah kꞌan ꞌet
Yakꞌusda nalh tsꞌahꞌun ꞌuhintꞌah, be ꞌalha ꞌuhoontꞌah hitꞌi, ꞌi bugha ꞌuhuja.
31 ꞌEt whuntsꞌih Israel budune ndi Moses beꞌ dustlꞌus ꞌi bugha ye beꞌ
tsꞌahꞌun ꞌuhoontꞌah, hukwaꞌhétꞌen, ꞌet whuntsꞌih ꞌi ꞌaw chaꞌhuhóolil. 32 ꞌEt
di ka ndez naꞌa ꞌuhóoja? Yakꞌusda bughunek ꞌi ꞌaw huba ꞌalha chaꞌyítꞌah,
ꞌet huwa ꞌaw tsꞌahꞌun chaꞌhítꞌil. Moses beꞌ dustlꞌus, ꞌi zeh hikꞌúneꞌootꞌen
hukwaꞌhútꞌen. Ndi tse be hiye dunudaih, ꞌi hidunudaih ꞌet huwa. 33 ꞌEt
whuz naꞌa Yakꞌusda bughunek ꞌukꞌeꞌusdúguz ndutni,

“Whunulhꞌen, keyah Zion tsꞌuwhútni, ꞌet tseb ꞌi nidúntesꞌalh,
ꞌi dune hinedúntedaih.

ꞌEt ndunnah Yakꞌusda bughunek chahiyilhcholh,
ndi tse huba chayízooh.

ꞌEt whuntsꞌih ndunnah huba ꞌalhaꞌ yintꞌah, ꞌen ꞌaw
hukwaya hoole ghaítꞌah.”

Israel budune, ndi Moses beꞌ dustlꞌus dune hikꞌuneꞌootꞌen, ꞌi
tsꞌiyaintsuk Christ huba ꞌustlꞌeꞌ ꞌuhóonla

10 Sulhutsinkah Yakꞌusda butsꞌun ténadusdli khun teh Israel budune
hudoojih. ꞌEt sudzi yuh hoh hukwaꞌnuszun. 2 ꞌEn bugha ꞌalhaꞌ

dusni, tube nchah, ꞌi be Yakꞌusda ndet hubutsꞌuhúkwaꞌninzun hukwꞌú
neꞌhutetꞌen hukwaꞌhuninzun, ꞌet whuntsꞌih ꞌaw soo cho ntꞌehonízun.
3Yakꞌusda ye beꞌ tsꞌahꞌun ꞌuhoontꞌah kꞌúneꞌ hutetꞌen ꞌet ꞌaw tꞌéhonízun.
Ntsꞌenaꞌadichꞌoh ꞌuhuhóonlawhuznaꞌa tsꞌahꞌunnaꞌa ꞌuhintꞌahnaꞌhududilꞌi.
ꞌInkꞌez ndet Yakꞌusda hubutsꞌuhúkwaꞌninzun ꞌaw hubutlꞌachaꞌhududiltel.
4Njan whunulhꞌen, ndi Moses beꞌ dustlꞌus netsꞌu húkwaꞌninzun, ꞌi Christ

a 9:29NjanSodom ꞌinkꞌezGomorrahhuwhutꞌen ꞌonusnushintsiꞌ kꞌet ꞌawnduchaoobudinel
hoh huhoolah hubulhtsi. b 9:33 Ndi tse, ꞌi Jesus Christ ꞌintꞌah.

tsꞌiyaintsuk neba lhaoodinla. ꞌEt huwa ndan huba ꞌalhaꞌ yintꞌah, ꞌen
Yakꞌusda nalh tsꞌahꞌun dune hinli.

5 ꞌEt Moses beꞌ dustlꞌus bugha tsꞌahꞌun dune hikꞌunaꞌa ꞌuhootꞌen
hukwa ꞌuhutꞌen tꞌeh, ꞌet Moses yukꞌuneꞌúzguz hoh ndutni, “Ndi khunek
yuhtsꞌu húkwaꞌninzun, whuz naꞌa ꞌuhootꞌe hubaꞌ hoontꞌah.” 6 ꞌEt be
ꞌalha ꞌuhoontꞌah, ꞌi bugha Yakꞌusda nalh tsꞌahꞌun naꞌa ꞌutsꞌintꞌah, njan
ꞌukꞌeꞌedúguz, “Aw naꞌtsꞌoodudolkut ghaítꞌah, ‘Ndan utenilh nduk teyalh
Jesus Christ ndus de haítelhtelh?’ 7Kꞌus ndan utenilh, ‘Christ neba
whusaítelhtelh, yahadla tuz téyalh ꞌet wheni?’” 8 ꞌEt Yakꞌusda bughunek
daja ni hoh ꞌutni? Njan ꞌet ꞌukꞌeꞌedúguz, “Ndi khunek bugha tsꞌahꞌun naꞌa
ꞌuztetꞌilh, ꞌi neghah dezꞌai hoꞌ ꞌintꞌah, nezek chah ꞌinkꞌez nedzi yuh chah
dezꞌai.” ꞌI khunek be ꞌalha ꞌuhoontꞌah be nohwhulh yátsꞌulhtuk, ꞌi ꞌintꞌah.
9 ꞌEt ꞌuyoon dune ndo budíni tꞌeh, “Jesus Christ ꞌen suMoodihti unli,”
ꞌinkꞌez ndzi yuh hoh mba ꞌalha ꞌuhoontꞌah Yakꞌusda Jesus Christ dazsai
hoh dinaidilhtih, ꞌet tꞌeh dutanjih hoꞌ hoontꞌah. 10 ꞌEt ndzi yuh hoh mba
ꞌalha ꞌuhoontꞌah tꞌeh, Yakꞌusda nalh tsꞌahꞌun naꞌa ꞌintꞌah. ꞌEt ꞌuyoon dune
budíni tꞌeh, ꞌet sih dínjih hoꞌ nintꞌah. 11Yakꞌusda bughunek ꞌutni, “Ndan
neMoodihti huba ꞌalhaꞌ yintꞌah, ꞌaw yooya chatesdle.” 12Lizwif ꞌinkꞌez
ꞌudun yun kꞌut whutꞌen ꞌaw lhelhtsꞌun naꞌa chaꞌhítꞌah. Yakꞌusda tsꞌiyannah
hubuMoodihti hoꞌ ꞌintꞌah. ꞌEt huwa ndunnah hubudulaꞌwhudóneh hitsꞌu
húkwa ꞌutni, ꞌen tube hubutsꞌun unzoo hoꞌ ꞌintꞌah. 13 ꞌEt huwa neMoodihti
hudoojih hitsꞌu húkwaꞌ ꞌutni tꞌeh, ꞌet ꞌalha ꞌuhoontꞌah hoh hudutejih.

14 ꞌEtndunnahJesusChristhuba ꞌalhachaꞌítꞌah, ꞌetntsꞌenaꞌa ꞌuhudutenilh
huboolhyis hitsꞌu hukwaꞌdutenilh? ꞌAw hiyulh chꞌaꞌdustsꞌuk tꞌeh, ꞌet
ntsꞌenaꞌa huba ꞌalha yutétꞌilh? ꞌUyoon dune hubudáni tꞌeh zeh. 15Dune
hubutsꞌun whehalhꞌa ubuduténilh huba, ꞌet tꞌeh zeh hiyulh ꞌúdutetsꞌo.
Njan hubugha Yakꞌusda beꞌ dustlꞌus kꞌut ndutni, “Dáwhulzoo hoꞌ hoontꞌah
dune khunek unzoo, ꞌi whuneuntelhtun, ntsꞌenaꞌa nedzi yuh whudutéghel
ꞌinkꞌez Yakꞌusda be ꞌutꞌen unzoo, ꞌi tsꞌóolhchoot huba.”

16 ꞌEt whuntsꞌih ꞌaw tsꞌiyannah ílah khunek unzoo, ꞌi hikꞌúneꞌustꞌen.
Nus whunilhꞌen Isaiah ꞌutni, “NeMoodihti ndunnah dune daja hubutsꞌútni
ꞌaw huba ꞌalha chaꞌhóotꞌah.” 17 ꞌEt huwa ndi khunek uzditsꞌo, ꞌi bugha be
neba ꞌalha ꞌuhoontꞌah ꞌutsꞌintꞌah. ꞌInkꞌez ndi khunek uzditsꞌo, ꞌi Yakꞌusda
bughunek ꞌintꞌah. 18 ꞌEt whuntsꞌih ꞌet hukwa nuhoodulhkut, Israel budune
ꞌaw ih ndi khunek hiyulh ꞌuditsꞌil? A, hiyulh ꞌúdantsꞌo. Njan Yakꞌusda beꞌ
dustlꞌus kꞌut ꞌet ndutni,

“Ndunnah naghúnek naꞌa ꞌen bughunek tsꞌiyawh ndi

yun kꞌut hídantsꞌo.
ꞌEt bughunek dune hiyubodulhꞌeh ntsꞌe dune huwhutꞌi

tsꞌiyawh hidántsꞌo.”
19 ꞌEt doochah nuhoodulhkut, ꞌet Israel budune ꞌaw ih njan whulh

chaꞌhudústsꞌo? A, hiyulh ꞌúdantsꞌo. ꞌUdechoo Moses ndutni,
“Ndunnah dune buyun kꞌut hoolah nuhzun, ꞌen hubughe

ꞌootelhúnih nuhwhutélhsilh.
ꞌEt ndunnah yun kꞌut whutꞌen, ꞌen ilah tuneꞌhutꞌen, ꞌen

hubugha tube huntelhúchꞌoh nuhwhútelhsilh,”
ubúlhni.

20Nus whunilhꞌen Isaiah ꞌaw whéchaniljut dája dutenilh, Lizwif hubulh
yaílhtuk da ꞌinkꞌez Yakꞌusda ba yalhtuk hoh ndutni,

“Ndunnah ꞌaw skachaꞌhoodulhkut,
ꞌen ndan usdli ꞌet tꞌehonozin huboolhtsilh.

Ndunnah ꞌaw skúchanustah,
ꞌen bubuduna dunelhútan.”

21 ꞌEt whuntsꞌih Yakꞌusda Isaiah ndi yúlhni Israel budune hubugha.
“Dzin nduhóolhyez hoh hubukaꞌdúsni khun teh

sutsꞌun hútoodelh ka.
ꞌEt whuntsꞌih ꞌaw sukꞌúnuchaꞌhustꞌen ꞌinkꞌez

ꞌutsꞌun ꞌuninzun hinli.
ꞌInkꞌez ꞌaw sutsꞌun hutóoya hukwa chaꞌhunízun.”

Yakꞌusda Israel budune ꞌawhuz hubugha teꞌobuninzun

11 ꞌEt doochah ꞌudusni, Yakꞌusda dudune ꞌilhuz ih ꞌún hubutelhdel?
ꞌAwundooh! Sichah ꞌilhunuh Israel budune ꞌustꞌah. Abraham ꞌen

be dizut ꞌinkꞌez Benjamin bulh désdoh. 2Yakꞌusda dudune whutsuh da
tꞌebuninzun ꞌen ꞌaw hubuchꞌa nachaílꞌal. ꞌEt ꞌaw ih whunachasulhúnik
Yakꞌusdabeꞌ dustlꞌus kꞌut dája ni nuswhunilhꞌenElijah ꞌenbugha?Ntsꞌenaꞌa
Yakꞌusda yutsꞌu tédudli Israel budune, ꞌen buchꞌa ꞌútni, 3 “SuMoodihti
nye nus whunilhꞌen chah hubahanghan ꞌinkꞌez nkwꞌuzdai kꞌut ꞌi chah
nahínanyuz. Si zeh ꞌet ninlhútsꞌut. Sichah suhutuzelhghelh ka suka
hunuta.” 4 ꞌEt whuntsꞌih ndet Yakꞌusda yadáni? Njan ꞌet ndi yúlhni,
“Awhuz 7,000 dune ꞌen ꞌet hubudelhtsꞌi. ꞌEn ꞌaw ndi ꞌukꞌe déltsi Baal ꞌaw

ꞌi hitsꞌu téniꞌnoolhzin ꞌinkꞌez hitsꞌu ténadoodli ghaítꞌah.” 5 ꞌEt whuntsꞌih
kꞌan dzin ꞌawhuz bulunah Israel budune dujih hoonli. ꞌEn Yakꞌusda ye
únzoo, ꞌi be ꞌutahaóobanla, ꞌen ꞌuhintꞌah. 6 ꞌInkꞌez Yakꞌusda ye únzoo, ꞌi
be uzdujih, ꞌaw khunek netlꞌadétꞌai, ꞌi bukúneꞌtsꞌutꞌen ꞌaw ꞌet huwa ilah.
ꞌAw njan ducháhootꞌil tꞌeh, Yakꞌusda ye únzoo, ꞌi whutélah hoꞌ hoontꞌah.
ꞌEt ndi khunek netlꞌaídaꞌai, ꞌi bukúneꞌtsꞌutꞌen huwa uzdujih tsꞌutni tꞌeh,
ꞌinkꞌez ntsꞌenaꞌa Yakꞌusda ye únzoo, ꞌi be uzdutejih uzduténilh? ꞌEt dune
howu yahalhtuk ntsꞌenaꞌa hudutejih, khunek Moses beꞌ dustlꞌus bugha
netlꞌadéltsꞌut, ꞌi bukúneꞌtsꞌutꞌen whuntsꞌih, ꞌi bugha uzdoojih ghaítꞌah, ꞌet
ꞌuwhúlhni.

7Khunek njan ndutni hoh ꞌutni, Israel budune hubudzi dutsꞌun, ꞌet huwa
hukwahúnuta ꞌaw nachahuhóoꞌal. ꞌEt whuntsꞌih ꞌutahálya, ꞌen nahuhooꞌai.
8 ꞌEt Yakꞌusda beꞌ dustlꞌus kꞌut ꞌukꞌuneꞌwhusdúguz, soo whuz naꞌa ꞌuhóoja.

“Yakꞌusda dune ꞌantsꞌi nahunestez hubulhtsi.
Hubuna hóoni ꞌet whúntsꞌi ꞌaw hiye chawhesꞌen.
Hubudzo chah hoonli ꞌet whuntsꞌih ꞌaw hiye chaꞌdustsꞌuk.

Kꞌan ꞌet dzin whutsꞌun ꞌawhuz nduhíntꞌah,”
hoh ndutni.

9David ꞌen chah njan bugha ndutni,
“Ndai Yakꞌusda, ncha ꞌi hubugha íninla, ꞌi whute, bilh

ꞌinkꞌez tsagooh buka níyultsꞌut líꞌuja.
Ndai bughá ininla, ꞌi hikaya wule huboolhtsilh.
ꞌEt whuz naꞌa hubulubeshi huba kꞌelhla nahuwhultsi.

10Hubuna whute hiye chahuwhésꞌen Yakꞌusda ye únzoo,
ꞌi hiye nóolhꞌen whuchꞌa.

ꞌInkꞌez hiyédzuh nudeh ꞌi be yuk húnootꞌuk dune
ndaz, ꞌi nuyúghe kꞌunaꞌa,” ni.

Yakꞌusda Israel budune ꞌaw ꞌilhuz ilah bula detnik
11 ꞌEt doochah zeh nuhoodulhkut, Lizwif ꞌet tse bugha huntézghal, ꞌet

ꞌilhuz wheni tintá huteltsꞌulh ka ih nahéltsꞌut? ꞌAw whuz naꞌa ꞌuhótꞌe
ghaítꞌah! Yakꞌusda bughunek hikachaꞌnízun, ꞌet huwa ꞌudun yun kꞌut
whutꞌen ꞌet kꞌan ꞌet hiye dújih. ꞌEt whuz naꞌa ꞌuhutenilh Lizwif ꞌudun yun
kꞌut whutꞌen gheꞌ hootelnih. 12 ꞌEt tinkꞌus naꞌa ꞌuhutꞌen ꞌet huwa ꞌuyoon
dune Yakꞌusda ye únzoo, ꞌi be huhóontꞌi hubulhtsi, ꞌinkꞌez Yakꞌusda Lizwif

buchꞌa hóontun ꞌi be ꞌudun yun kꞌut whutꞌen tube huhóontꞌi hubulhtsi. ꞌEt
ndet dzin whusawhéltsꞌut tꞌeh, Lizwif, ꞌen chah Yakꞌusda buzkeh nahúsdli,
ꞌet ꞌonus nus whutézoo.

13 ꞌAw ꞌet nuhwheni ꞌudun yun kꞌut whutꞌen nohwhulh yálhtuk,
Yakꞌusda ꞌutahásalhti nuhwheni nuhwhuba whelꞌa wúsdle ka. Njan ꞌet
sih tube suba hooncha. 14Njan ndun whudutésnilh, ꞌet sulh Lizwif huweꞌ
hoolnih huwa tulih bulunah hudoojih. 15Yakꞌusda Lizwif ꞌún nubutelhdel,
ꞌinkꞌez Jesus Christ ꞌen bugha nuhwheni ꞌudun yun kꞌut whutꞌen ꞌaw ꞌet
Yakꞌusda tsꞌun dune bulh soo ninawhuntꞌai. ꞌEt Lizwif Jesus Christ hitsꞌu
nahulhéya huboolhyih ka tꞌeh, ꞌet Yakꞌusda nabutelcholh hoꞌ hintꞌah.
Dune yahadla doochah dune nahusdli liꞌhutenilh. 16 ꞌEt whunóhuntelhtun
ntsꞌenaꞌa ꞌuwhuténilh.Whunulhꞌen, lhes nantéldoh tꞌeh, ꞌudechoo, ꞌi unzoo
ꞌintꞌah tꞌeh, ꞌet whulutah chah tsꞌiyawh unzoo tele. ꞌEt ꞌudun, duchun
bughih unzoo tꞌeh, ꞌet buzooschum chah ꞌi tsꞌiyawh dutezoo.a

17 ꞌEt ndi duchununzoo, ꞌi bulahbuzooschumkꞌunúdestuk. ꞌEt nuhwheni
ꞌudun yun kꞌut whutꞌen, ꞌet duchun hoh nunúlhye, ꞌi Olive duchun
hiyúlhni, ꞌi liꞌahtꞌah. ꞌEt ndet buzooschum kꞌunúdestuk ꞌet nuhwheni
hikꞌenánohdanla. ꞌEt huwa ndi duchun bughih bugha ꞌinkꞌez bukꞌunih
unzoo, ꞌi nuhwheꞌildzun suli.b 18Ndi buzooschum kꞌunúdestuk, ꞌi buchꞌa
dóohtni gunih!Whuz naꞌa ꞌududelhúti tꞌeh, ꞌaw tꞌewhunuzúszun ndi ꞌughih
ꞌawbulachaꞌzahtꞌen, ꞌet ꞌughih ꞌinuhlaꞌutꞌen. 19Ndiuzooschumkꞌunúdestuk
wheni bukꞌenázdoodelh ka doohtni. 20Sooꞌ ndudahni. Lizwif ꞌaw Yakꞌusda
bughunek chahuyílhchulh ꞌet huwa ꞌuhuja kꞌunúdestuk. ꞌEt nuhwheni
Yakꞌusda bughunek úlhchoot ꞌet huwa ꞌáhja Lizwif bukꞌenánohodanla.
ꞌEt dudoolhúti gunih, ꞌet whenoolhújut. 21Whunulhꞌen, ndi duchun soo
buzooschum ꞌaw Yakꞌusda yugha téchaꞌnizil tꞌeh, ꞌet tꞌeh nuhwheni chah
tulih nuhgha téchaꞌnooszin.

22 ꞌEt huwa whudáhtsꞌo ꞌet hoodulhúꞌeh, Yakꞌusda dalhcho ꞌi be netsꞌun
únzoo ꞌinkꞌez ꞌuyoon tsꞌundálhcho, ꞌi behubúlhwhúske.NdunnahYakꞌusda
bughunek chahiyílhchulh, ꞌi be nahéltsꞌut, ꞌen hubutsꞌun bughunek tube
dutsꞌun hoꞌ ꞌintꞌah. ꞌEt nuhwheni ꞌudun yun kꞌut whutꞌen Yakꞌusda
bughunek úlhchoot, ꞌet ye únzoo, ꞌi be whuz naꞌa zeh ꞌahtꞌah tꞌeh,

a 11:16 Paul, ꞌen Abraham yughi yalhtuk. ꞌEn ꞌudechoo Yakꞌusda nalh tsꞌahꞌun hoꞌ
ꞌintꞌah. Yakꞌusda bughunek buba ꞌalhaꞌ yantꞌe hoꞌ ꞌintꞌah. ꞌEn kꞌunaꞌa hikꞌelhꞌaz hutezdel
Yakꞌusda buzkeh huzdli ni hoꞌ ꞌutni. b 11:17 Ndi ꞌuzooschum kꞌunudestuk, ꞌi Lizwif
liꞌhintꞌah. ꞌEt ndan hikꞌenadedel, ꞌudun yun kꞌut whutꞌen liꞌhintꞌah, ni hoꞌ ꞌutni.

ꞌet huwa ꞌintꞌah nuhtsꞌun únzoo. ꞌEt Yakꞌusda bukꞌunaꞌa ꞌaw hukwa
chaꞌnúhszun tꞌeh, ꞌet sih nuhwheni chah kꞌúnudútehtuk, uzooschum
kꞌunaꞌa wahle. 23 ꞌInkꞌez Lizwif Yakꞌusda hitsꞌu nátedulh hukwaꞌhuninzun
ꞌinkꞌez highunek hitelhchulh tꞌeh, ꞌet tꞌeh ndi uzooschum kꞌunúdestuk ꞌet
Yakꞌusda yukꞌenáꞌbudutelilh, Yakꞌusda dichꞌoh ye úlhtus ꞌi be ꞌet nduténilh
ꞌet huwa. 24Nuhwheni ꞌudun yun kꞌut whutꞌen ndi duchun Olive hoh
nunulhye, ꞌi buzooschum liꞌahtꞌah. Yugha ꞌóoli hoh kꞌunídezsel ꞌinkꞌez
Olive duchun unzoo, ꞌi yughun nenaídenla, ꞌaw whuz naꞌa chaꞌhustꞌen ꞌet
whuntsꞌih. ꞌEt Lizwif ndi duchun dinzoo, ꞌi ꞌet duhíntꞌah. ꞌEt huwa Yakꞌusda
ꞌaw buba howa chahóolnaꞌ ndi uzooschum kꞌunúdestuk, ꞌi duchun unzoo,
ꞌi yughu nenaídutelelh.

25Sulhutsinkah njan wheꞌ hoontꞌah hooyah, ꞌet tꞌewhunoohzeh
nuhwhuba hukwaꞌnuszun, dooka tsꞌiyaintsuk tꞌetsꞌonínzun naꞌdudoolhúꞌi.
Njan ꞌet dúhoontꞌah, ꞌet bulunah Lizwif budzi dutsꞌun hutele, ndet ꞌudun
yun kꞌut whutꞌen whudezulh, ꞌen huba ꞌustlꞌeꞌ ꞌuwhuténilh ꞌet whutsꞌun.
26 ꞌInkꞌez hukwꞌelhꞌaz Israel budune tsꞌiyawh hudutejih. ꞌEt Yakꞌusda beꞌ
dustlꞌus kꞌut ꞌukꞌuneꞌusduguz ꞌet ndutni,

“Neulhyis, ꞌen ꞌet keyah whuti Zion huwhútni tsꞌih
whuz de hatéyalh.

ꞌEt Jacob budunea ntsꞌenaꞌa tinkꞌus ꞌúhutꞌen ꞌet
whuchꞌa naoobutélelh.

27 ꞌEt bulubeshi huba ꞌún telhdel tꞌeh,
ꞌet whuz naꞌa butsꞌun khunek lhadúsdla inle, ꞌet huwaꞌ tesnilh.”

Yakꞌusda tsꞌiyannah gha teꞌninzun
28Ndi khunek unzoo, ꞌi be nuhwhubulh yalhtuk, ꞌi ꞌaw Lizwif

hiyóolhchoot hukwa chaꞌhunízun, Yakꞌusda chꞌa detni hinli. ꞌEt huwa
nuhwheni ꞌudun yun kꞌut whutꞌen dáhjih. ꞌEt whuntsꞌih Yakꞌusda
ndunnah butsuhdab ꞌen hubugha Lizwif ꞌutahaóobanla ꞌinkꞌez hubukꞌensiꞌ.
29Ndunnah Yakꞌusda hudutejih ka bukaꞌdani, ꞌinkꞌez ndai Yakꞌusda
hubughaiyúnle, ꞌi ꞌaw ꞌutsꞌun naꞌa naꞌootneh ghaítꞌah. 30 ꞌEt nuhwheni
ꞌudun yun kꞌut whutꞌen niz de haóodanzut whutsꞌun Yakꞌusda
ꞌaw bukꞌúnuchaꞌzahtꞌen. ꞌInkꞌez ndunnah Lizwif, ꞌen Yakꞌusda ꞌaw
a 11:26 ꞌEt njan “Jacob budune”, ꞌen “Israel budune” ni hoꞌ ꞌutni. b 11:28 Butsuhda,
ꞌen Abraham, Isaac, ꞌinkꞌez Jacob ꞌuhintꞌah.

híkꞌunuchaꞌhustꞌen, ꞌet huwa kꞌan ꞌet ye neghateꞌninzun ꞌi nuhghaíniꞌai.
31Ndunnah Lizwif, ꞌaw hikꞌúnuchaꞌustꞌen, ꞌen hubugha Yakꞌusda nuhgha
teꞌninzun. ꞌEt whuz naꞌa Yakꞌusda ꞌilhudzin ꞌen chah hubugha téꞌnoozeh.
32Tsꞌiyannah yukꞌúnuchaꞌustꞌen ꞌinkꞌez tsakꞌedinla líꞌbinla, didut bugha
téꞌnooze ka.

Yakꞌusdadálzoo Lizwif ꞌinkꞌez ꞌudunyunkꞌutwhutꞌenbutelhyihhuba
33Yakꞌusda ye nétsꞌun unzoo, ꞌi ye whúnih ꞌinkꞌez ndet tsꞌiyaintsuk

tꞌewhunínzun, ꞌet tube hooncha hoꞌ hoontꞌah.
Ntsꞌenaꞌa be ꞌutꞌen kꞌah ꞌinkꞌez ꞌutáhawhúle, ꞌaw dune

tꞌehonózin hoolah ꞌinkꞌez ꞌaw nahúhoꞌalh chah hoolah.
34Yakꞌusda beꞌ dustlꞌus kꞌut ꞌukꞌuneꞌwhusdúguz ꞌet ndutni,
“Yakꞌusda dája ninzun, ꞌaw dune tꞌechaoonízun hoolah.

ꞌInkꞌez ꞌaw ꞌilhunuh whuntsꞌih yugha nádootni chah hoolah.
35Yakꞌusda tsꞌiyaintsuk neghaunle,

ꞌaw huba kꞌelhla tsꞌuhoolhtsilh ghaitꞌah.”
36Tsꞌiyaintsuk inla, ꞌinkꞌez ꞌen bugha tsꞌiyaintsuk ꞌuyínla kꞌunaꞌa

ꞌintꞌah, ꞌinkꞌez ꞌen ba tsꞌiyaintsuk ꞌulya.
ꞌEt huwa ꞌilhuz wheni Yakꞌusda ꞌen zeh uzdóolhti. ꞌEt ndó honeh.

Yakꞌusda budune ntsꞌenaꞌa Yakꞌusda hukwaꞌninzun,
whuz naꞌa ꞌuhootꞌe hubaꞌ hoontꞌah

12 Sulhutsinkah Yakꞌusda ye neghateꞌninzun, ꞌi be nuhtsꞌu tédusdlih,
lubeshi be ꞌet hoh be khahna, ꞌi ꞌilhuz wheni Yakꞌusda

butlꞌáꞌdudelhúya. ꞌEt ndahja tꞌeh, Yakꞌusda hootétꞌi ꞌinkꞌez whuz naꞌa ꞌen
tsꞌahꞌun naꞌa bubaꞌ tehtꞌilh. 2 ꞌInkꞌez ntsꞌenaꞌa dune kꞌan dzin dahíntꞌah
bukꞌuneꞌóohtꞌen hukwaꞌoohtꞌen gunih. Kꞌan ꞌet nuhwhubeni ꞌatsꞌun naꞌa
naꞌahleh. ꞌEt ndahtꞌen tꞌeh, ꞌet sih tꞌéwhunóhzin ndet Yakꞌusda nuhtsꞌu
húkwaꞌninzun. Yakꞌusda be ꞌutꞌen kꞌah tsꞌiyawh hoonzoo, tsꞌiyannah ba
hoonzoo, ꞌinkꞌez tsꞌahꞌun naꞌa ꞌuhoontꞌah.

3Yakꞌusda yé stsꞌun unzoo, ꞌi bugha ꞌun whudúsni, nuhwheni ndan
Jesus Christ kꞌúneꞌ ꞌuhutꞌen dubanadudoolhúti gunih. ꞌEt whuntsꞌih
ꞌilhunuh ahli hoh dahoontꞌah huwa Yakꞌusda ye be ꞌalha ꞌuhoontꞌah
nuhtlꞌaídaꞌai, ꞌet ꞌuwhultsuk ye whunih, ꞌi be huwu nuní noohzut. 4Njan

whunulhꞌen, neyustꞌe ꞌilho zeh unli, ꞌet whuntsꞌih lhai bughah hoonli.
ꞌEt ꞌi tsꞌiyawh neyustꞌe lhelhdun huba ꞌintꞌah. 5Christ budune whuz
naꞌa zeh ꞌutsꞌintꞌah. Nuwheni tsꞌulai whuntsꞌih, tsꞌiyawh Christ buyustꞌe
bubeꞌildzun tsꞌinli, ꞌet huwa ꞌilho zeh tsꞌinli. 6 ꞌEt whuntsꞌih tsꞌiyawh
lhelhtsꞌun naꞌa Yakꞌusda ba ꞌutsꞌutꞌen, ye únzoo, ꞌi bugha ꞌúja ꞌutꞌen
lhelhyoo neghalya ꞌutsꞌoolhꞌen ka. Bulunah Yakꞌusda be nus honilhꞌen,
ꞌet hubugha óoniꞌai, dahoolcho Yakꞌusda ye be ꞌalha ꞌuhoontꞌah hubugha
óoniꞌai, whuz naꞌa zeh yahoolhtuk hubaꞌ hoontꞌah. 7Bulunah Yakꞌusda ba
neꞌhutꞌen, whuz naꞌa ba neꞌhutetꞌilh. Bulunah huwhunih hubulhtsi ꞌuyoon
huhodoolhꞌeh ka. 8Bulunah ꞌuyoon dune hubudzi úlhtus hubóolhꞌi ka
hubughá whuntꞌai, bulunah hiyítꞌi, ꞌi ꞌuyoon hiye hubulá ꞌootꞌen ka ꞌinkꞌez
ꞌaw highu yachaoolhtuk. Bulunah ndunnah dune tsuh whudélhdzulh soo
cho huwa hinli hoh nduhóotꞌe. Bulunah chah hubudzi hóontꞌi hoh ꞌuyoon
hubugha teꞌhunoozeh ka, ꞌet chah hubughá whuntꞌai.

9Whahtsꞌit hoh ꞌuyoon kꞌeoohsiꞌ gunih. Tinkꞌus ꞌúhoontꞌah
whutsꞌudoohtnik. Tsꞌahꞌun ꞌuhoontꞌah ꞌet hoohtun. 10Ntsꞌenaꞌa
lhulhutsinkah lhkꞌehudutsiꞌ, ꞌet whuz naꞌa soo tsꞌahꞌun naꞌa lhkꞌehdusiꞌ.
Tsꞌahꞌun naꞌa néꞌlhoolhúꞌen nuhgha whúltsꞌuk totsuk. 11Ndai ꞌutꞌen
nuhgháltsꞌut, soo cho ꞌoolhꞌen. Ndoni ye nuhlaꞌutꞌen, ꞌi be soo hoonáhtꞌi
hoh neMoodihti buba ꞌoohtꞌen. 12Ndet Yakꞌusda butsꞌun húkwa tsi
hoohli, ꞌet huwa tube hóhtꞌi. Ndet Jesus Christ bukúneꞌahtꞌen huwa dune
nuhwhéꞌzula tꞌeh, ꞌustlꞌeꞌ ꞌoohneh gunih, ꞌahoolhyez neMoodihti butsꞌun
tenádahdli. 13Dune Yakꞌusda bubeꞌildzun,a ꞌen ꞌendunidzit, ndai ahtꞌi, ꞌi
bulah be hubulaꞌahtꞌen. ꞌAhoolhyez huba nuhkoo ꞌudun ꞌudóolhtan.

14Dunenuhwheꞌhuzúla tꞌeh, hubutsꞌunwahzoo ꞌinkꞌez hubukꞌehoohyeh
gunih. 15Ndunnah hóontꞌi hubulh hóonahtꞌi, ꞌinkꞌez ndunnah hutso
hubulh ꞌahtso. 16Nuhwheni nuhwhulh dune tsꞌun ꞌilhukꞌi wulhꞌi. Ahcha
naꞌdudoolhúꞌi gunih. Telꞌennah hubuchꞌa déhti noohzin gunih. Whunih
dune laꞌdudoolhúꞌi gunih.

17Dune tinkꞌus naꞌa nuhtsꞌun neꞌhutꞌen tꞌeh, nuhwheni chah tinkꞌus
naꞌa hubutsꞌun neꞌoohtꞌen gunih. ꞌEt tsꞌiyannah nalh ꞌahoolhyez tsꞌahꞌun
naꞌa zeh neꞌoohtꞌen. 18Ndet soo ꞌonus ꞌun ꞌoohneh ghaítꞌah hoh tsꞌiyannah
dune tsꞌahꞌun naꞌa lhtsꞌun ꞌoohtꞌe. 19Nuhwhukꞌesiꞌ khun kꞌunóohdzin
gunih. Yakꞌusda ꞌen butlꞌawháhꞌaih. NeMoodihti bughunek ꞌet ꞌutni, “Be
kꞌuz nudzun, ꞌi si seꞌilhdzun ꞌintꞌah. Si hukwꞌelha whutelhsilh,” ni.
a 12:13 Ndan Jesus Christ hikꞌúneꞌutꞌen, ꞌen Yakꞌusda bubeꞌildzun hinli.

20 ꞌEt huwa nuhchꞌa hudetni buyeꞌéltsꞌul tꞌeh, hubugha ꞌóohꞌalh.

ꞌEt táꞌhoosde tꞌeh, too hubugha óolhdzeh.
ꞌEt ndiz naꞌa ndáhtꞌen tꞌeh,

ꞌet ꞌantsꞌi kwuntset hubutsi nídahdzaih liꞌtehtꞌilh.a
21Tinkꞌus be néꞌwhutꞌen, ꞌi be nuhwhuchꞌaꞌ hoolhdeh, ꞌaw

hubutlꞌaꞌdudoolhúyeh gunih, ꞌet whuntsꞌih be hoonzoo neꞌwhutꞌen,
ꞌi be whuchꞌaꞌ oolhdeh.

Yun kꞌut whumoodih bukꞌúneꞌoohtꞌen

13 ꞌAw ꞌet nuhwheni tsꞌiyawh ndunnah yun kꞌut huwuhinli, ꞌen
hubukꞌuneꞌhóotꞌen hubaꞌ hoontꞌah. Ndi yun kꞌut hiye huwunli,

ꞌet Yakꞌusda ꞌuhóonla ꞌet huwa. 2Ndet keyah dune húdelhtsꞌi, dája
hubuhútni, ꞌet whuchꞌa neꞌhutꞌen tꞌeh, ꞌet tꞌeh ntsꞌenaꞌa Yakꞌusda ꞌuhóonla,
ꞌet whuchꞌa neꞌhutꞌen hoꞌ hutꞌen. ꞌEt nduhutꞌen tꞌeh, ꞌet sih ndi yun kꞌut
hubanahutedeh tele. 3Tsꞌahꞌun naꞌa ndi yun kꞌut delhútsꞌi tꞌeh, ꞌet yun
kꞌut kꞌuneꞌnuhwhuhulꞌen bubé noolhújut ghaitꞌah, tinkꞌus ꞌuhutꞌen ꞌaw
ꞌen zeh. ꞌEt tsꞌahꞌun naꞌa nuhghu yaoolhtuk hukwaꞌnahzun tꞌeh, hoonzoo
hukwꞌunaꞌa oohtꞌen ꞌinkꞌez ndai khunek nuhtlꞌaídaꞌai, ꞌi be noolhújut huba
chaꞌhóotꞌah. 4 ꞌEt yun kꞌut nuhmoodih, ꞌen nuhwhuba hózoo ka Yakꞌusda
ba neꞌhutꞌen. ꞌEt tinkꞌus neꞌáhtꞌen tꞌeh, ꞌet sih bube noolhújut. Ndai ye
úlhtus, ꞌi butlꞌá yétꞌai, ꞌi be dzuh nunóhootelhdzut ꞌet huwa. ꞌAw ꞌantsꞌi
ílah ꞌuhoontꞌah. 5 ꞌEt huwa yun kꞌut nuhmoodih hinli bukꞌuneꞌoohten
hubaꞌ hoontꞌah. Nohwhulh huntelchꞌoh whuchꞌa, ꞌinkꞌez nuhyuh tsꞌih
bugha tꞌetsꞌoninzun, ꞌi chah.

6 ꞌEt huwa ndunnah yun kꞌut nuhmoodih, ꞌen Yakꞌusda ba neꞌhutꞌen
hinli hoh, bughunek nuhwhutlꞌádetꞌai, ꞌi be ꞌahoolhyez nus be honoolhtꞌuk.
ꞌEt huwa yun kꞌelhla hole hubaꞌ hoontꞌah. 7 ꞌEt huwa ndet nuhtsꞌú whuzꞌai,
ꞌukꞌelhla whulhꞌi. Ndet nuhwhenichꞌoh ꞌinkꞌez nuhyun chah nuhtsꞌú
whuzꞌai, tsꞌiyawh hukwꞌelha whulhꞌi. Kꞌus ndan neba hincha, ꞌen neba
hoocha, ꞌinkꞌez kꞌus ndan hubudélhti, ꞌen hubudóolhti.

a 12:20 ꞌEt ꞌutꞌen unzoo butsꞌun ahla tꞌeh, ꞌet tꞌeh Yakꞌusda ye kꞌutetnilh hoꞌ ꞌintꞌah. ꞌEt
whuz naꞌa huwununi hunoozut, ni.

Jesus Christ budune ntsꞌenaꞌa dichꞌoh kꞌenahudutsiꞌ,
whuz naꞌa dulh dune hubukꞌehootsiꞌ

8 ꞌUyoon tsꞌun ꞌohtꞌi gunih, ꞌuyoon dune kꞌetehsiꞌ ꞌet zeh nuhtsꞌú
whuzꞌai. ꞌEt nyulh dune kꞌensiꞌ tꞌeh, Yakꞌusda khunek whutlꞌaídaꞌai, ꞌi
tsꞌiyawh lhaoodahla hoꞌ ꞌahtꞌah. 9 ꞌEt khunek Yakꞌusda whutlꞌaídaꞌai, ꞌi
dune ꞌulhni,

“Tsꞌekoo kꞌus dune bulh tintaꞌ ꞌoohtꞌen gunih,
dune soolhghelh gunih,
ꞌundunoohtꞌih gunih,
ꞌuyoon dune be hohtsꞌit gunih,
ꞌuyoon yitꞌi, ꞌi kaꞌ noohzin gunih,”

ni. ꞌInkꞌez ꞌonghoh khunek whutlꞌaídaꞌai tꞌeh, ndez naꞌa lhaoodoohleh,
ntsꞌenaꞌa kꞌenatsꞌudusiꞌ, whuz naꞌa nohwhulh dune hubukꞌeoohsiꞌ hubaꞌ
hoontꞌah.

10Ndan dudulh dune kꞌensiꞌ, ꞌaw yutsꞌun tinkꞌus naꞌa ꞌooneh ghaítꞌah.
ꞌEt huwa nohwhulh dune bukꞌehsiꞌ tꞌeh, ꞌet sih Moses beꞌ dustlꞌus tsꞌiyawh
lhaoodulhla hoꞌ hoontꞌah.

11 ꞌEt tꞌewhunéhzin ndet whudezulh ꞌaw ꞌet neba whulatah tele. Hoh da
Jesus Christ neba ꞌalha ꞌintꞌah inle, kꞌan ꞌet ꞌonus nus nilhdukw whuzdli,
ꞌet huwa tsꞌetsꞌoodeh hubaꞌ hoontꞌah. 12 ꞌAw ꞌet haootelhꞌen, ꞌet huwa ndai
ꞌutꞌen tsahólhgus yuh ꞌutsꞌulhꞌen, ꞌi ꞌustlꞌeꞌ ꞌutsꞌooleh ꞌinkꞌez ndai ꞌutꞌen
ꞌuztelhꞌilh, dzenis ꞌutsꞌoolhꞌen.a ꞌEt ndutsꞌútꞌen hoh soo cho netsudule
ꞌetsꞌudulh liꞌtsꞌootꞌen. ꞌInkꞌez ꞌaw nechꞌa ꞌoolhdeh ghaítꞌah. 13Ndai dzenis
ꞌutsꞌulhꞌen, ꞌi zeh ꞌutsꞌoolhꞌen. ꞌEt whuz naꞌa zeh tsꞌahꞌun naꞌa yinkak
uzdóoltsꞌi. Ndunnah tahatnai bulh chaꞌtsꞌoostꞌen, taznutnai ꞌet chah ꞌustlꞌeꞌ
tsꞌooneh, ꞌinkꞌez tsꞌekoo kꞌus dune bulh lubeshi ꞌutsꞌulhꞌen, ꞌet chah ꞌustlꞌeꞌ
tsꞌooneh. Lheꞌtsꞌúdulh ꞌinkꞌez ꞌutsꞌoolnih ꞌet chah ꞌustlꞌeꞌ tsꞌooneh. 14 ꞌEt
whuntsꞌih ꞌutꞌen ntsiꞌ, ꞌi buchꞌa ꞌutsꞌootꞌe, ꞌinkꞌez neMoodihti Jesus Christ
ꞌen zeh bukꞌúnaꞌa ꞌutsꞌootꞌe, ꞌinkꞌez ꞌaw ꞌonus ꞌat neyustꞌe lubeshi tsꞌun
chatsꞌunoolhtꞌuk.

a 13:12 Ndi khunek newhunelhtan hoꞌ ꞌutni, tsaholhgus yuh ꞌutꞌen netsudule be ꞌutꞌen,
dzenis ꞌutꞌen, ꞌi Yakꞌusda be ꞌutꞌen ꞌintꞌah ni hoꞌ ꞌutni.

Jesus Christ budune ꞌaw huba natsꞌuhooyeh huba chaꞌhóotꞌah

14 ꞌEt ndan dune ye be ꞌalha ꞌuhoontꞌah, ꞌi be soo chaꞌiltus tꞌeh, whute
bulh tenadoohdli, ꞌinkꞌez benah ꞌudoohni gunih. 2Whunulhꞌen,

bulunah Jesus Christ hunedulh, hiyéꞌalhaꞌ ninzun, ꞌi laitꞌah huwa, huba
ꞌálha ꞌuhoontꞌah ꞌaw ꞌutsun chahúsꞌal. ꞌEt bulunah tsꞌiyaitsuk haꞌalh, ꞌet
huba ꞌalha ꞌuhoontꞌah.a 3Ndan tsꞌiyai, ꞌi aꞌálh, ndan ꞌuyat chasꞌal, ꞌet
hukwa yutsꞌu dootnik gunih. ꞌInkꞌez ndan ꞌuyat chasꞌal, ndan tsꞌiyai, ꞌi
aꞌálh, ꞌen chah ꞌaw huba nahoohyeh gunih. Yakꞌusda hóontꞌi hoh tsꞌiyawh
hubílhchoot ꞌet huwa. 4Ndan naꞌdunúhdzun ꞌuyoon dune ba neꞌútꞌen
huba nahutehyeh nahzun? Bumoodih ꞌen zeh iduténilh, soo ꞌintꞌen kꞌus
ꞌaw soo chaꞌzintꞌen. Dichꞌoh soo teyin, Yakꞌusda ꞌen yulaꞌtetꞌilh ꞌet huwa.

5Bulunah dune ꞌuhuninzun whulutah dzin ꞌonus nus whudézti, ꞌet
bulunah ꞌuhuninzun,dzin totsukba lhulhughazeh ꞌuhoontꞌah. ꞌEt tsꞌiyannah
ntsꞌenaꞌa ꞌuhuninzun, ꞌet whuz naꞌa huba ꞌalha ꞌuhotꞌe. 6Ndan whulutah
dzin ꞌonus nuswhudézti ninzun, ꞌen ꞌet dzin neMoodihti yudóolhti ka, ꞌudun
neóoniꞌai huwa ꞌútni. Ndan dune dzin ꞌonus nus chahodíti ninzun, whuz
naꞌa neMoodihti wheyúdelhti. Ndan tsꞌiyaintsuk aꞌálh Yakꞌusda chanailya
yúlhni ꞌinkꞌez yunalh ꞌet yuꞌalh. Ndan ꞌuyat chásꞌal, ꞌen chah Yakꞌusda
chanailya yudáni. 7Yinkak uztedalh ꞌinkꞌez dáztetsah, ꞌaw whenichꞌoh
ꞌutáhatsꞌuhóꞌalh ghaítꞌah. ꞌAw nuwhenichꞌoh duba moodih nachatsꞌídlah
ꞌet huwa. 8Yinkak uzdelhtsꞌi tꞌeh, neMoodihti kꞌúneꞌ tsꞌootꞌen hubaꞌ
hoontꞌah. ꞌEt dáztetsah tꞌeh, Jesus Christ yununúdelh kꞌunaꞌa datsꞌóotsah.
ꞌEt huwa ntsꞌenaꞌa tsꞌukhuna kꞌus daztétsah tꞌeh, neMoodihti bubeꞌildzun
tsꞌinli.

9Christ dazsai, ꞌinkꞌez doocha nakhítna hoh dinadija. ꞌEt ꞌi be ndunnah
yinkak húdelhtsꞌi ꞌinkꞌez yahadla chah buMoodihti tele ka ꞌuja. 10 ꞌEt di
ka Jesus Christ be nuhwhulhutsin hinli huba nahahyeh, kꞌus ꞌet di ka
ꞌen hubuka chaꞌnuzáhzun? Nuwheni tsꞌiyawh Christ neba nahuteyeh ka
bubut núzdutelya hoꞌ hoontꞌah. 11Njan hubugha Yakꞌusda beꞌ dustlꞌus
ꞌukꞌeꞌanguz ꞌet ꞌutni,
a 14:2 ꞌEt hoh da ꞌudun yun kꞌut whutꞌen bukꞌedéltsꞌi hitsꞌun tenahududli, ꞌI khunai
hitsꞌu delhkꞌun. Bulah kwꞌuzdai kꞌut hidelhkꞌun, ꞌi ꞌonus ꞌun hiyeꞌooket. Bulunah Jesus
Christ hunedulh ꞌuyat be ꞌooket, ꞌI me ꞌintꞌah hininzun. ꞌEt huwa ꞌaw hiyooꞌalh ghaitꞌah.
ꞌInkꞌez bulunah Liwif, ndan Jesus Christ hitsꞌu nalhuya, hukwꞌelhꞌaz Moses beꞌ dustlꞌus
gha ꞌaw goso yat hooꞌalh hukwa chaꞌhunizun. Njan Christ be ꞌutꞌen kꞌah whebunelhtan,
ꞌet ꞌaw whuz toosya hukwa chaꞌnuzúszun.

“NeMoodihti njan ndutni, khusna hukwꞌunaꞌa,
tsꞌiyannah subut dugwutsi be hóoyin.

ꞌInkꞌez tsꞌiyannah huba ꞌálha ꞌuhotꞌe Yakꞌusda usdli.”
12 ꞌEt huwa ꞌilhunuh tsꞌinli hoh datsꞌétꞌen, ꞌet Yakꞌusda uzduténilh.
13 ꞌEt huwa kꞌandit whutsꞌun ꞌaw ꞌonus ꞌun ꞌuyoon ba nachatsꞌuhoosye.

ꞌAw ꞌonus ꞌat neyulhutsinkah Jesus Christ hichꞌa naóolꞌah ka whuz
chaoobuznoolhtꞌuk, ꞌinkꞌez huba dzuh ꞌutsꞌudooni gunih.

Nyun ngha tꞌeh nyulhutsin Jesus Christ chꞌa naóolꞌah gunih
14 Jesus Christ ꞌen bugha tꞌewhunúszun ꞌalha ꞌuhoontꞌah ꞌaw ꞌutꞌalh,

me tsꞌutni, ꞌi hoolah. ꞌEt whuntsꞌih bulunah ꞌuhuninzun ꞌi ꞌutꞌal, me ꞌintꞌah
uninzun tꞌeh, ꞌet tꞌeh ꞌen dune huba me yinli hoꞌ ꞌintꞌah. 15Ndai ahꞌalh
ꞌinkꞌez nuhwhulhutsinkah yuchꞌaꞌ nenyoot ninzun tꞌeh, ꞌinkꞌez bunalh
ahꞌalh tꞌeh, ꞌet sih be nékꞌetsꞌinsiꞌ, ꞌi buꞌet yinkak delhútsꞌi hoꞌ ahtꞌah.
Ndai ahꞌalh, ꞌi bugha ndunnah Christ hububa dazsai, ꞌen tintaꞌ bóolhꞌen
gunih. 16 ꞌEt huwa ndai nuhwhuba ꞌalha ꞌuhoontꞌah ꞌinkꞌez ꞌuyoon tinkꞌus
naꞌa howu yahutelhtuk tꞌeh, ꞌet whuchꞌa huwahli. 17Njan whunulhꞌen,
Yakꞌusda dune kꞌúneꞌ bulꞌen hubugha, ꞌaw tsꞌaꞌálh, ꞌinkꞌez tsꞌutnai, ꞌi
bugha ílah ꞌuhoontꞌah. Ndoni neyudéltsꞌut ꞌet huwa Yakꞌusda nalh tsꞌahꞌun
ꞌútsꞌutꞌen, ꞌen bugha nedzi dóoghel, ꞌinkꞌez tsꞌuhótꞌi. 18Ndan Christ ndez
naꞌa ba neꞌhutꞌen tꞌeh, Yakꞌusda tube yúlh hoontꞌi ꞌinkꞌez dune chah huba
hoonzoo ꞌuhutꞌen.

19 ꞌEt huwa ꞌahoolhyez neba whudezghel tsꞌúznootꞌuk ꞌinkꞌez lhulaꞌ
tsꞌóodutꞌen. 20 ꞌUtꞌalh bugha Yakꞌusda be ꞌutꞌen hoolah hólhtsilh gunih.
ꞌEt ꞌalha ꞌuhoontꞌah ꞌaw hoonliyaz me unli hoolah. ꞌEt whuntsꞌih ndan
yuteꞌalh hoh buba náwh ꞌuhoontꞌah ꞌinkꞌez yaꞌalh tꞌeh, ꞌet sih buba dzuh
ꞌuhoontꞌah. 21 ꞌUyat téhꞌalh, kꞌus mai too tehtnilh, kꞌus ndai ꞌilhꞌen, ꞌi
bugha nuhwhulhutsin huba nawh ꞌuwhutꞌih, kꞌus huba dzuh chah ulhih,
kꞌus ye ꞌalhaꞌ ninzun, ꞌi chah laitꞌah ꞌulhih tꞌeh, ꞌet ndahtꞌen, ꞌaw nuhwhuba
soo chaꞌhóotꞌah.

22Ntsꞌoh teh ndahtꞌen, be ꞌalha ꞌuhoontꞌah, ꞌi be ndahtꞌen tꞌeh, nuhwheni
ꞌinkꞌez Yakꞌusda bulh zeh nuhwhuba ꞌuhoontꞌah. Ndunnah njan dahútꞌen
ꞌinkꞌez ꞌaw hoonliyaz be kꞌenahotꞌalh hoolah tꞌeh, ꞌen degha nus hoonzoo
hubugha whultsꞌut. 23 ꞌEt whuntsꞌih ndunnah ꞌuyat áꞌalh ꞌaw huba ꞌalha
chaꞌhóotꞌah huninzun, ꞌet hiyuꞌalh tꞌeh, ꞌet dudzi yuh gha tꞌehontézin tintaꞌ

huntꞌen, hiyéꞌalha ꞌuhoontꞌah, ꞌi bugha ꞌet nduchahinil ꞌet huwa. ꞌInkꞌez
ndai hoonli ꞌutsꞌulhꞌen, ꞌi, be ꞌalha ꞌuhoontꞌah, ꞌi bugha chaꞌtsꞌulhꞌen tꞌeh,
ꞌet neba lubeshi hoonli.

ꞌUyoon dzi wúlhzoo zeh hukwaꞌoohtꞌen

15 Nuwheni Jesus Christ ba tsꞌílhtus, ndunnah lahítꞌah, ꞌen
hubudulaꞌtsꞌootꞌen huba ꞌuhoontꞌah. ꞌAw whenichꞌoh zeh nedzi

tsꞌilhdzoo hukwa chaꞌtsꞌoostꞌen. 2 ꞌIlhunah tsꞌinli hoh nelh dune ba
whutézoo ka hubudulaꞌtsꞌootꞌen, ꞌonus nus Jesus Christ ba hilhtus tele
ka. 3Christ ꞌen ꞌaw dichꞌoh duba hoonzoo hukwꞌúnuchaꞌitꞌil ꞌet huwa.
Yakꞌusda beꞌ dustlꞌus kꞌut ꞌukꞌuneꞌúsduguz whuz naꞌa ꞌetꞌen. ꞌEt ndutni,
“Ndan nchꞌa yáhalhtuk, ndai hiye nchꞌa yahalhtuk, ꞌi tsꞌiyawh si stsꞌeꞌ
hutni.” 4Ndet ꞌuda Yakꞌusda beꞌ dustlꞌus kꞌut ꞌukꞌeꞌedúguz bugha whútsꞌo
doolꞌeh ka ꞌukꞌeꞌéduguz. ꞌEt huwa soo neba nus whunilhtꞌuk hoh ndet
Yakꞌusda netsꞌu hoozi, ꞌi buba tsꞌilhꞌi ꞌinkꞌez ꞌi buka tsi tsꞌúhooli.

5Njan ꞌet nuhwhuba hukwaꞌnuszun, Christ Jesus ꞌen bugha Yakꞌusda
soo nilyaz neba ulhꞌi, ꞌinkꞌez nedzi wuzoo ka, whuz naꞌa uncha lhtsꞌun
ꞌahtꞌah. 6Nduhtꞌen tꞌeh, ꞌet sih lhugha zeh uznudzun ꞌinkꞌez lhugha zeh
lhulh yátsꞌooltuk. ꞌEt ꞌilho hoh Yakꞌusda Jesus Christ neMoodihti beꞌaBá
uzdóolhti wule.

7 ꞌEt huwa ntsꞌenaꞌa Christ nenilhꞌen, whuz naꞌa zeh lhunoolhúꞌen.
ꞌEt ndahtꞌen tꞌeh, Yakꞌusda tsꞌudutélhti. 8Ndi nuhwhudúsni, Jesus Christ
Lizwif huba neꞌutꞌen suli whunénoolhtun ka ndet hubutsuhda Yakꞌusda
hubutsꞌuhoozi ꞌet ꞌalha ꞌuhoontꞌah wule. 9 ꞌInkꞌez ꞌudun yun kꞌut whutꞌen,
ꞌen hubugha Yakꞌusda ye teꞌninzun, ꞌi yubúnelhtan, ꞌet huwa hidélhti.
Yakꞌusda beꞌ dustlꞌus kꞌut njan ndutni,

“Et huwa ꞌudun yun kꞌut whutꞌen hubutah, ꞌet ndan
inli nyulh yaóolhtuk,

ꞌinkꞌez nyoozi ꞌi dóolhti.”
10 ꞌInkꞌez doochah ꞌutni,

“Nuhwheni ꞌudun yun kꞌut whutꞌen ꞌinkꞌez budune hubulh
tsꞌiyawh neMoodihti dóolhti.”

11Njan chah ꞌet dutni,
“Udun yun kꞌut whutꞌen tsꞌiyawh Moodihti délhti

ꞌinkꞌez nuhwheni tsꞌiyawh dóolhti.”

12 Isaiah beꞌ dustlꞌus kꞌut doochah ꞌet ndutni,

“Jesse ꞌen yutsꞌu haínzut tele.
ꞌEn ꞌalha whusatéyalh ꞌinkꞌez ꞌudun yun kꞌut

whutꞌen hubuMoodih tele.
ꞌInkꞌez ndet hubutsꞌuhoozi ꞌet hukwa tsi huhooli.”

13 ꞌEt nuhwhuba tenadusdli, ndet Yakꞌusda nuhtsꞌu hoozi huba ulhꞌi
whutah, ꞌen bugha ꞌet úncha nuhdzi sóo nedinzut, ndet nuhtsꞌu hoozi
nuhwhuba ꞌalha ꞌuhoontꞌah huwa. ꞌEt whuz naꞌa ꞌilhuz bulh ꞌóohtꞌe, ꞌinkꞌez
ndet nuhtsꞌu hoozi ꞌonus nus ulhtus hoh nuhwhuba whulhꞌi, Ndoni ye
úlhtus, ꞌi be nuhyídanꞌai ꞌet huwa.

Paul dustlꞌus hubutsꞌun kꞌeꞌeduguz, ꞌi bugha ꞌaw
chaníljut hoh hubutsꞌun kꞌeꞌanguz

14Sulhutsinkah nuhwheni nuhgha, ꞌalha tꞌéwhunúszun lhat hoonzoo
ꞌuwhulhꞌen, ꞌinkꞌez lhat be tꞌewhunudzun ꞌi chah tꞌéwhunúhzun, ꞌinkꞌez
soo hoonzoo whe dune whúntelhtun. 15Ndi dustlꞌus kꞌut bulah ꞌi ꞌaw
whechanuzulhújut hoh nuhtsꞌó kꞌeꞌusges, whunaoolhúnih ka Yakꞌusda ye
únzoo ꞌet sughá whuntꞌai ꞌi bugha ꞌustꞌen. 16 ꞌEt tꞌeh Jesus Christ buba
ꞌustꞌen usdli, ꞌudun yun kꞌut whutꞌen Yakꞌusda bughunek bugha hubulh
yaoolhtuk ka. ꞌEt ndustꞌen hoh Yakꞌusda ba huwaꞌ dudulti liꞌhoontꞌah,
ꞌinkꞌez Ndoni ꞌen Yakꞌusda ba ꞌudun nilya huzdli ka. ꞌEt whuz naꞌa Yakꞌusda
hoontꞌi hubílhchoot wule.

17 ꞌEt huwa ꞌustꞌah hoonústꞌi, ndai Yakꞌusda baꞌ uyulhꞌen, ꞌi be Jesus
Christ délhti huwa. 18 ꞌInkꞌez ndet Christ dája si sugha ꞌudun yun kꞌut
whutꞌen hikꞌúneꞌootꞌen ka, ꞌi zeh nohwhulh yátelhtuk. Dája hubudáni
ꞌinkꞌez huba dástꞌen, tsꞌiyawh si sugha Christ huba daja, ꞌet hubugha
ꞌaw whechanuzulhújut hoh nohwhulh yátelhtuk. 19Ndoni ye ulhtus, ꞌi
be hoolhtus ꞌinkꞌez ba wheꞌ whutꞌen túneꞌwhutꞌen chah neꞌzustꞌen, ꞌet
huwa Jerusalem, Ilyricum yun kꞌut nduhóolyez tsꞌih, ꞌet tsꞌiyannah Christ
bughunek unzoo, ꞌi tsꞌiyawh hubudáni. 20Ndi khunek unzoo, ꞌi ndunnah
dunechaꞌhudústsꞌoChristbugha ꞌen tubehubudutésnilhhukwaꞌnuszun. ꞌAw
ꞌuyoondune bukoohukwꞌúwhuzꞌai ꞌaw ꞌet bukꞌéhosꞌalh hukwa chaꞌnúszun.
21 ꞌEt whuntsꞌih ndez naꞌa Yakꞌusda beꞌ dustlꞌus kꞌut ꞌukꞌeꞌedúguz,

“Ndunnah ꞌaw hubunalh nachaꞌdítnil,
ꞌen huwhutéꞌilh,

ꞌinkꞌez ndunnah hiyulh chaꞌdítsꞌil, ꞌen tꞌehontezeh.”

Paul ꞌubulhni Rome tsꞌih téyalh hukwaꞌtetꞌilh
22Lhat nuhtsꞌu tꞌésyalh hukwaꞌnuszun inle, ꞌet whuntsꞌih Jesus Christ

be ꞌutꞌen ꞌulhꞌen inle ꞌet huwa ꞌaw nuhtsꞌún chatúsyal.
23 ꞌEt whuntsꞌih ꞌaw ꞌet Jesus Christ be ꞌutꞌen ꞌulhꞌen, ꞌi ndoh keyah

ndulhcho hoh tsꞌiyawh lhadúsdla. ꞌEt lhat naooduzuk yus kꞌut whutsꞌun
nuhtsꞌun tꞌésyalh hukwaꞌnuszun. 24Spain yun kꞌut tsꞌih teya tꞌeh, ꞌastlꞌiyaz
wheni nuhtsꞌun nutesya. Whuz lhgha díya tꞌeh, ꞌet hukwaꞌnahzun tꞌeh,
ꞌet ꞌonus ꞌun tesyalh huba sula ꞌoohneh. 25 ꞌEt whuntsꞌih kꞌan ꞌet ꞌaho
Jerusalem tsꞌun tꞌesyalh. ꞌEt dune Yakꞌusda bubeꞌildzun hinli, ꞌen hubula
ꞌoosneh ka. 26 Jesus Christ yunédulh, ndunnah Macedonia ꞌinkꞌez Achaia
whutꞌen huba hoonzoo hoh sooneya be ndunnah tehulꞌen, dune Yakꞌusda
bubeꞌildzun Jerusalem húdelhtsꞌi, ꞌen hubudulaꞌhutenilh, ꞌet huwa whuz
tesyalh. 27Huhóontꞌi hoh ndunnah Jerusalem whutꞌen sooneya hubugha
híneꞌai. Ndunnah Jerusalem whutꞌen hubutsꞌun húwhulhꞌai liꞌhintꞌah ꞌet
huwa. Lizwif, ꞌen hubugha ꞌudun yun kꞌut whutꞌen Yakꞌusda huba ꞌutꞌen,
ꞌi be hoonzoo ꞌuhuja tꞌeh, ꞌet sih ꞌudun yun kꞌut whutꞌen Lizwif hiye
ndunidzit, ꞌi be budulaꞌhooneh ꞌet huwa. 28Ndi ꞌutꞌen lhadúsdla, ꞌinkꞌez
ndi hubughaíyulya, ꞌi tsꞌiyawh butlꞌa yála tꞌeh, ꞌet sih Spain tsꞌih tesyalh.
ꞌEt sih nuhkꞌosya. 29 ꞌEt tꞌeoonúszun nuhghuníya tꞌeh, Christ bughunek
unzoo, ꞌi tsꞌiyawh ꞌi bulh ꞌoosneh. ꞌEt tꞌewhunóhzin ndi khunek unzoo, ꞌi
dáldzoo.

30Sulhutsinkah neMoodihti Jesus Christ ꞌen bugha, ꞌinkꞌez Ndoni bugha
be lhkꞌetsꞌudusiꞌ chah, ꞌet ꞌi bugha nuhtsꞌun tedusdlih, Yakꞌusda tube cho
súlh butsꞌun tenadoohdli. 31 ꞌEt ndunnah Judea whutꞌen ndan ꞌaw huba
ꞌalha chaꞌhóotꞌah dachasuhóosdle, ꞌinkꞌez seꞌ ꞌutꞌen Jerusalem tsꞌih, dune
Yakꞌusda bubeꞌildzun, ꞌen bube ꞌutꞌen ꞌúlhꞌen huba whutézoo. 32 ꞌInkꞌez
Yakꞌusda hukwaꞌninzun tꞌeh, hoonústꞌi hoh nuhtsꞌun tóosya. ꞌEt sih soo
naꞌulhtsꞌudootni. 33 ꞌInkꞌez ndi be whúdezghel, ꞌi Yakꞌusda huwa yúꞌaih,
ꞌi tsꞌiyawh uncha nuhwhulh ꞌóotꞌe. ꞌEt ndoh honeh.

Paul, ndunnah Rome húdelhtsꞌi dahooja hubúlhni

16 ꞌEt Cenchrea keyah Jesus Christ bugha ꞌilhuhowezdel hubutah
ꞌilhunuh tsꞌeke, Phoebe hiyúlhni, ꞌen ꞌahoolhyez nuwheni

nebaneꞌutꞌen. Ndan ꞌintꞌah ntꞌewhunoohzin. 2Nuhghuninya tꞌeh hoonáhtꞌi
hoh Jesus Christ boozi bugha koo daóolhtelh. Dune Yakꞌusda bubeꞌildzun
ahli, whuz naꞌa tsꞌahꞌun naꞌa nuhwhuba ꞌuhoontꞌah ꞌutehnilh huba. Ndai
ye ndunidzit, ꞌi chah be hubula ꞌoohtꞌen. Lhanah laꞌetꞌen hoꞌ ꞌintꞌah. Sichah
sula ꞌetꞌen.

3Priscilla ꞌinkꞌez Aquila suba dahooja hubudóohni. Christ Jesus tsꞌutni,
ꞌen bugha sulh ꞌúhutꞌen inle.

4 ꞌEn hiye khúna, ꞌi ꞌantsꞌi huba ꞌintꞌah hoh suhúlhyih inle. ꞌEt ndahúja
huwa, si ꞌinkꞌez ꞌudun yun kꞌut whutꞌen Jesus Christ huba
ꞌilhuhowezdel, tsꞌiyawh chanailya hubutsꞌútni.

5 ꞌInkꞌez ndunnah Christ huba bukoo ꞌilhuhowezdel, ꞌen chah tsꞌiyawh
suba dahooja hubudóohni.

Sulh dune Epaenetus ꞌen chah suba dahooja dóohni. ꞌEn Achaia yun
kꞌut ꞌudechoo Christ buba ꞌalhaꞌ yintꞌah suli.

6Mary ꞌen chah suba dahooja dóohni. ꞌEn chah tube hooncha hoh
nelaꞌutꞌen ínle.

7Andronicus ꞌinkꞌez Junias ꞌen chah suba dahooja hubudóohni. Sunat
dunekah ꞌuhintꞌah, sulh tsakꞌehudanꞌa ínle. Whelꞌa ꞌen hubutah
dune ncha hinli ꞌinkꞌez sutsuhda Christ hitsꞌun nalhúꞌa inle.

8Amplias ꞌen chah Jesus Christ yunéyalh ꞌintꞌah. Tube bukꞌesiꞌ, suba
dahooja dóohni.

9Urbanus dune, ꞌen chah nelh ꞌétꞌen Christ be ꞌutꞌen ꞌutsꞌulhꞌen hoh
ꞌinkꞌez sulh dune Stachys ꞌen chah suba dahooja budóohni.

10Christ yunéyalh, Apeles, tsꞌiyannah ba unzoo,
ꞌinkꞌez Aristobulus ꞌet bukoo húdelhtsꞌi, ꞌen chah suba dahooja

hubudóohni.
11Snadun Herodion ꞌinkꞌez ndunnah Narcisus bukoo húdelhtsꞌi Jesus

Christ yunédulh, ꞌen chah suba dahooja hubudóohni.
12Tryphaena ꞌinkꞌez Tryphosa ꞌen chah Jesus Christ be ꞌutꞌen ꞌuhulhꞌen,

ꞌinkꞌez sulh dune Persis tube hooncha, ꞌi be Jesus Christ be ꞌutꞌen
tube huwaghúna ínle, ꞌen chah suba dahooja budóohni.



Rome Whutꞌen 16 534
13Rufus ꞌen degha nus soo Jesus Christ ba ꞌutꞌen, beꞌama chah ꞌantsꞌi

seꞌama liꞌíntꞌah, ꞌen chah suba dahooja budóohni.
14Asyncritus, Phlegon, Hermas, Patrobas, Hermes, ꞌet ꞌonghoh

nelhutsinkah hubulh ꞌútꞌen, ꞌen chah suba dahooja hubudóohni.
15Philologus ꞌinkꞌez Julia chah, Nereus ꞌinkꞌez bulhtus chah, ꞌinkꞌez

Olympas ꞌinkꞌez dune Yakꞌusda bubeꞌildzun, ꞌen hubulh ꞌútꞌen,
tsꞌiyawh suba dahooja hubudóohni.

16 ꞌEt dahooja lhudáhni tꞌeh, ꞌet sih lubeshi bughuhoolah be
nalhudunoohtsꞌoos.a

ꞌEt ndunnah njan Christ bugha ꞌilhuhowezdel,
Rome whutꞌen dahooja nuhwhutsꞌútni.

Paul ndobúlhni, ndunnah Yakꞌusda bughunek ꞌatsꞌun
naꞌa wheyodulhꞌeh buka tsi hóhli

17Sulhutsinkah njan hubugha nuhwhugha dúsni, kꞌus ndan nuhtah
ndunnah ntsꞌenaꞌa whenhodalhꞌi whuchꞌa yálhtuk, ꞌen bugha lhchꞌa
nidutehdulh ꞌinkꞌez nuhwhuba hoontsiꞌ tele. ꞌEt nduntꞌah buka huwolhle
ꞌinkꞌez buchꞌa naoolhúꞌah. 18 ꞌEt nduntꞌah dune neMoodihti Jesus Christ
hikꞌúnuchaꞌustꞌen. Dichꞌoh kꞌunaꞌa ꞌuhutꞌen, ꞌinkꞌez ntsꞌenaꞌa dichꞌoh
hukwaꞌhuninzun hukwꞌúneꞌ ꞌuhutꞌen. Nanuhonaꞌah hoh khunek unzoo,
ꞌi be nohwhulh yáhalhtuk, ꞌet ndunnah hukwa tsi chahuhóolih whuz
naꞌa nabonteꞌah. 19Ntsꞌenaꞌa Jesus Christ be ꞌutꞌen kꞌah hikꞌuneꞌahtꞌen
tsꞌiyannah whulh ꞌúdantsꞌo. ꞌEt huwa tube nuhwhuba hoonústꞌi. Whunih
wahle nuhwhuba hukwaꞌnuszun ꞌutꞌen unzoo, ꞌi bugha, ꞌinkꞌez lubeshi
kꞌúnuchaꞌzoohtꞌen.

20Yakꞌusda ꞌen whudezghel neghawhuꞌaih, ꞌaw chatuszit hoh Satan
nuhketlꞌah hoolah yutelhtsilh. ꞌAw ꞌet neMoodihti Jesus Christ ye únzoo,
ꞌi nuhwhubulh ꞌóotꞌe ka.

21Timotheus, sulh ꞌútꞌen, dahooja nuhwhúlhni. ꞌInkꞌez snatneko Lucius,
Jason, Sosipater, ꞌen chah dahooja nuhuwhútni.

22Terteus suhútni, si ꞌusja ndi dustlꞌus Paul ba ꞌukꞌuneꞌzíguz. Sichah
dahooja nuhwhudúsni.

a 16:16 Whuz keyah ꞌet whuz naꞌa huhoontꞌi hoh ꞌilhunahowudulh.

23Gaius, ꞌen bukoo dásunilhti, ꞌen chah dahooja nuhwhúlhni. ꞌEn bukoo

ꞌet Jesus Christ hunedulh ꞌilhuhowezdel. Erastus, ꞌet keyah whutꞌi sooneya
ghundli, ꞌinkꞌez nelhutsin Quartus, ꞌen chah dahooja nuhuwhútni.

24NeMoodihti Jesus Christ ye únzoo, ꞌi tsꞌiyawh nohwhulh ꞌóotꞌe. ꞌEt
ndoh honeh.

25Yakꞌusda uzdóolhti. ꞌEn ꞌintꞌah ye ulhtus, ꞌi yítꞌi Jesus Christ buba
ulhtus nuhoolhtselh ka. Ntsꞌenaꞌa ꞌun whudáni whuz naꞌa ꞌutehnilh, ndet
whehodalhꞌi, Jesus Christ bughunek unzoo, ꞌi bugha. ꞌUda ꞌaw dune ndi
khunek unzoo, ꞌi highu tꞌehonízun. Hoh da Yakꞌusda ndi yun kꞌut ꞌuyinla,
ꞌet whutsꞌun njan wheꞌ hoontꞌah hooyah buchꞌa nónutꞌi inle. 26 ꞌEt kꞌan
ꞌet tsꞌiyawh ntꞌeoonedzin. ꞌInkꞌez Yakꞌusda bughunek nus be tꞌeoonudzun,
ꞌi dune hudédowh tsꞌiyannah tꞌehinanzin. Yakꞌusda ꞌilhuz wheni khuna,
ꞌi khunek netlꞌaídaꞌai, ꞌi ndi yun kꞌut dune tsꞌiyawh tꞌéhinanzin. ꞌEt
tꞌéhonínzun Jesus Christ bughunek hiyóolhchoot hoh hikꞌúneꞌootꞌen ka.
27Yakꞌusda ꞌen zeh whunih hoꞌ ꞌintꞌah. Jesus Christ ꞌen bugha ꞌahoolhyez
uzdóolhti ꞌilhuz wheni. ꞌEt ndoh honeh.



Paul Corinth Whutꞌen ꞌUdechoo
Hubutsꞌun Yukꞌeꞌánguz

(1 Corinthians)

Yakꞌusda ba ꞌilhunahuwúdulh keyah
Corinth tsꞌih, Paul dahooja hubulhni

1 Si, Paul Yakꞌusda hukwaꞌninzun kꞌunaꞌa, ꞌi be Jesus Christ ꞌen ba
whélꞌa suhútni, ꞌinkꞌez nelhutsin Sosthenes hiyulhni, ꞌen chah.

2Keyah Corinth tsꞌih Yakꞌusda ba ꞌilhunahuwésdel hinli, nuhwheni
ndi dustlꞌus kꞌut nuhtsꞌo kꞌeꞌusges. Christ Jesus ꞌen bubeꞌildzun ahli ꞌet
huwa ꞌet Yakꞌusda ba ꞌudun ninwhuninla. Dune Yakꞌusda bubeꞌildzun
nuhowhútni. Nuhwheni ꞌinkꞌez ndunnah neMoodihti Jesus Christ yoozi
be yutsꞌu tedudlih, ꞌen chah dune Yakꞌusda bubeꞌildzun ꞌuhintꞌah. ꞌEn
hubuMoodihti unli ꞌinkꞌez nuwheni chah neMoodihti unli.

3NeꞌaBá Yakꞌusda ꞌinkꞌez Jesus Christ neMoodihti tsꞌun nuhwhuba
tenadusdli, ꞌet hoh nuhdzi dooghel ꞌinkꞌez ye unzoo, ꞌi nohwhulh ꞌootꞌe.

Yakꞌusda ꞌen bugha tsꞌiyaintsuk nuhghaltsꞌut
4 Jesus Christ bubeꞌildzun ahli ꞌet huwa Yakꞌusda ye unzoo, ꞌi

nuhghaltsꞌut. ꞌEt huwa suYakꞌusda tsꞌun ꞌahoolhyez schanailya dusni.
5Yakꞌusda ye unzoo, ꞌi nuhghaltsꞌut. ꞌEt huwa ꞌen bugha ntꞌeoonehzin
ꞌinkꞌez ntsꞌenaꞌa bughi yalhtuk, ꞌet whuz naꞌa ꞌen bugha tsꞌiyaintsuk hoh
ꞌonus nus unzoo sahli. 6Ntsꞌenaꞌa Christ bugha nuhwhudáni, ꞌi tsꞌahꞌun
naꞌa nuhdzi yudeltsꞌut. 7 ꞌEt huwa ndi nuhgha untꞌai, ꞌi ꞌaw nuhwhuba
ndukw chailah hoꞌ hoontꞌah, ꞌinkꞌez neMoodihti Jesus Christ netah be
hooduteltsilh, ꞌet huba ilhꞌi. 8 ꞌEt dekꞌelhꞌaz dzin whutsꞌun, ꞌet ꞌen bugha
be tsꞌilhtus, ꞌi be nidutéhyalh ꞌet whutsꞌun. ꞌInkꞌez neMoodihti Jesus Christ
budzin tꞌeh, ꞌet dzin ꞌaw be nuhkꞌeholtsꞌit, ꞌi whutélah. 9Yakꞌusda ꞌaw

536



537 1 Corinth Whutꞌen 1
nuhla dootnih ghaitꞌah. ꞌEt huwa buYeꞌ bulh ꞌilho wahle ka nuhkaꞌ dani.
NeMoodihti Jesus Christ ꞌen ꞌintꞌah.

Lhchꞌa uzdetni ꞌet Christ neba hukwaꞌninzun ih?
10Sulhutsinkah, neMoodihti Jesus Christ ꞌen boozi bugha nuhtsꞌun

tédusdlih, ꞌet nuhwhenichꞌoh nuhtah lhchꞌa natehdulh whuchꞌa, ꞌet huwa
nuhwheni ꞌilhuh kꞌunaꞌa zeh nuni untehzut nuhtsꞌun hukwaꞌnuszun. ꞌEt
hoh ꞌilhunah ahli hukwꞌunaꞌa utehnilh ꞌinkꞌez tsꞌiyaintsuk lhgha nuni
untehdeh ꞌinkꞌez lhkꞌunaꞌa zeh ꞌutehtꞌilh. 11Sulhutsinkah ndun Chloe
bukoo húdelhtsꞌi, bulunah, ꞌen bugha nuhwheni lhedahdulh, ꞌet whulh
ꞌóozalhtsꞌa. 12Njan ꞌet ꞌun whudusni, bulunah nuhtah njan duhutni, “Paul
nésyalh ꞌustꞌah,” kꞌus “Apollos nésyalh ꞌustꞌah,” kꞌus “Cephas nésyalh
ꞌustꞌah,” kꞌus “Christ nésyalh ꞌustꞌah,” ꞌet hukwa lhedahdulh.

13 ꞌEt daja nuhzun ih? Christ lhchꞌa tsꞌunultꞌuk ih? ꞌAwundooh! Kꞌus
Paul ꞌen ih lhdulalhgus kꞌut nuhwhuba dazsai? ꞌAwundooh! Kꞌus Paul
boozi, ꞌen bugha ih nuhwheni too beꞌ lhúya? ꞌAwundooh! 14Yakꞌusda
chanailya dusni hoh nuhwheni nuhtah ꞌaw ꞌilhunuh whuntsꞌih too be
chaꞌusdlil hoꞌ hoontꞌah. Crispus ꞌinkꞌez Gaius ꞌen zeh too beꞌ busdla,
15dooka bulunah ꞌuhudooni, sichꞌoh soozi bugha dune too be ꞌúlhꞌen
hudooni tulih. 16 ꞌInkꞌez Stephanas bukoo húdelhtsꞌi, ꞌen chah too beꞌ
busdla. ꞌUyoon ꞌen chah tulih too beꞌ usdla ꞌet ꞌaw whunachasulhúnik.
17 ꞌAw dune too beꞌ oolhꞌen huba ilah hoh Christ whuz de hasalhꞌa. Khunek
unzoo, ꞌi be hubulh yatelhtuk huba ꞌusinla. ꞌAw dune khunek whunih be
ilah njan nohwhulh yalhtuk, dooka Christ bulh dulalhgus ꞌantsꞌi ꞌet ꞌintꞌah
wule.

Yakꞌusda ye ulhtus, ꞌi ꞌinkꞌez ye whunih Christ ꞌen ꞌintꞌah
18Ndunnah tintaꞌ hunesdel, ꞌen ndi khunek lhdulalhgus bugha, ꞌen

ꞌantsꞌih khunek zeh huba yinli. ꞌEt whuntsꞌih nuwheni kꞌus ndan ꞌi be
uzdujih, ndi khunek ꞌi Yakꞌusda ye ulhtus, ꞌi nebaꞌ hoontꞌah. 19 ꞌEt whuz
naꞌa Yakꞌusda bughunek ꞌukꞌeꞌedúguz,

“Whunih naꞌhududilꞌi,
ꞌen hiye whunih, hoolah telhsilh,

ꞌinkꞌez ndan tsꞌiyaintsuk tꞌeooninzun,



1 Corinth Whutꞌen 1 538
ꞌen hiye tꞌeooninzun, ꞌi hoolah telhsilh.”

20Ntsꞌe ꞌuhoontꞌah huwhunih hoonli? ꞌAw huhoolah. ꞌInkꞌez ntsꞌe
ꞌuhoontꞌahMosesbeꞌdustlꞌus ꞌukꞌununaꞌúsduguzhoonih?Huhoolah! ꞌInkꞌez
ntsꞌe ꞌuhoontꞌah ndan ndi yun kꞌut degha nus whunih naꞌhudunudzun
ꞌuhintꞌah? Huhoolah hoꞌ hoontꞌah! ꞌEt ꞌalhaꞌ hoontꞌah ndai ndi yun kꞌut
whutꞌen ye whunih, ꞌi Yakꞌusda tsꞌiyawh be tsꞌuwhusnik yulhtsi? 21 ꞌEt
Yakꞌusda ye whúnih njan nduhoontꞌah, ndi yun kꞌut whutꞌen, ndai hiye
whunih ꞌi be ꞌen ꞌaw Yakꞌusda tꞌehinízun. ꞌEt kꞌus ndi khunek unzoo,
ꞌen huba ꞌantsꞌih kꞌunaꞌa be yatsꞌulhtuk liꞌhoontꞌah, ꞌet whuntsꞌih ꞌi be
Yakꞌusda hoontꞌi hoh ndun huba ꞌalhaꞌ hoontꞌah, ꞌen hubulhyih. 22 ꞌEt
Lizwif huwa ꞌetꞌen zeh hukwanuta ꞌinkꞌez ndunnah Greek, ꞌen hiye whunih
ꞌi zeh hikunuta. 23 ꞌEt whuntsꞌih nuwheni Christ lhdulalhgus kꞌut dazsai,
ꞌet zeh howu yatsꞌulhtuk. Lizwif ꞌankwꞌus huba dzuh suli, ꞌinkꞌez ndunnah
Greek, ꞌen ndi khunek ꞌantsꞌih huba yuzdli. 24 ꞌEt whuntsꞌih ndunnah
hudutejih ka bukaꞌdani, Lizwif hinli ꞌinkꞌez Greek hinli chah, Christ ꞌen
Yakꞌusda ye ulhtus, ꞌi huba unli, ꞌinkꞌez ye whunih chah, huba unli.
25Yakꞌusda ye whusnik, ꞌi dune ye whunih, ꞌi degha nus ꞌultus, ꞌinkꞌez
ndai Yakꞌusda ye laítꞌah, ꞌi dune ye ulhtus, ꞌi degha nus ꞌultus ꞌet huwa.

NeMoodihti ꞌaw ꞌen zeh tsꞌudóolhti hubaꞌ hoontꞌah
26Sulhutsinkah nuhwheni hoh da dutehjih ka nuhkaꞌ dani inle, ꞌet

dantꞌah ahli tꞌeoonahzun. Yun kꞌutwhutꞌenwhuz naꞌa ꞌuhuninzun tsꞌiyawh,
ꞌaw lhanah ilah nuhtah duba nahuwhútnih hinli, ꞌinkꞌez ꞌaw lhanah ilah
nuhtah dune be hoolhtus hinli, ꞌinkꞌez ꞌaw lhanah ilah nuhtah dune
ncha hinli. 27 ꞌEt whuntsꞌih Yakꞌusda hukwaꞌninzun, ndi yun kꞌut ndan
hiye whusnik, ꞌi be ndunnah duba nawhutnih, ꞌen yooya ubutelhtsilh.
ꞌInkꞌez ndi yun kꞌut ndai hiye laitꞌah, ꞌi be duba nahultus, ꞌen yooya
ubutelhtsilh. 28 ꞌEt telꞌen hoh whuzdli, ꞌinkꞌez ndan yuchꞌa yuk ninelya,
ꞌen Yakꞌusda ꞌutahaoobanla. ꞌInkꞌez doochah ndai ꞌantsꞌi unli whuntsꞌih, ꞌi
chah ꞌutahayanla, ꞌi be ndai yun kꞌut ꞌintꞌah unli, ꞌi be hoolah yutelhtsilh.
ꞌEt whuz naꞌa Yakꞌusda hukwaꞌninzun. 29 ꞌEt hoh ꞌaw ꞌilhunuh whuntsꞌih
Yakꞌusda nalh ncha naꞌdudoolꞌi ghaitꞌah. 30 ꞌEt huwa Yakꞌusda bugha
Christ Jesus ꞌen buyudáhda. ꞌEn ꞌintꞌah Yakꞌusda bugha be tsꞌuwhunih
neba yulhtsi, ꞌinkꞌez be tsꞌahꞌun naꞌa ꞌuhoontꞌah chah neba yulhtsi, ꞌen

bugha ꞌudun neníninla, ꞌinkꞌez nenaonket chah ꞌuja. 31 ꞌEt ꞌukꞌeꞌánguz hoh
ndutni,

“Ndan hidutélhti, NeMoodihti ꞌaw ꞌen bugha zeh
uzdóolhti hubaꞌ hoontꞌah.”

Jesus Christ lhdulalhgus kꞌut neba
dazsai, ꞌaw ꞌet zeh nohwhulh yatelhtuk

2 Sulhutsinkah ndet nuhwhutsꞌun whusáya hoh Yakꞌusda bugha
nohwhulh yalhtuk, khunek dezti ꞌi be ꞌinkꞌez ndi yun kꞌut hiye

whunih be chah ꞌaw nohwhulh yachalhtih. 2 ꞌEt huwa seni lhadusdla
ꞌudechoo nuhtaníya hoh ꞌaw ꞌudun seni tah whudooꞌa hukwa chaꞌnuszun.
Jesus Christ bugha ꞌinkꞌez ꞌen lhdulalhgus kꞌut neba dazsai, ꞌet zeh seni
tah whudooꞌa hukwaꞌnuszun inle. 3Nuhtaníya da, ꞌet whenlhújut ꞌinkꞌez
suyustꞌe dulduz ꞌet hubugha chah ꞌinkꞌez hooyasli. 4 ꞌInkꞌez sughunek be
nohwhulh yalhtuk, ꞌaw ndi yun kꞌut dune ye whunih khunek ulhtus, ꞌi
be nohwhulh yachalhtih. ꞌEt whuntsꞌih sughunek Ndoni tsꞌun hadeltsꞌut
ꞌinkꞌez dílhtus ꞌintꞌah. 5 ꞌEt hoh Yakꞌusda nuhwhuba ꞌalha ꞌintꞌah, Yakꞌusda
ye ulhtus, ꞌaw dune ye whunih, ꞌi be ilah.

Yakꞌusda ye whunih, ꞌi be yatsꞌulhtuk
6 ꞌEt whuntsꞌih kꞌus ndan dune suli, ꞌen ndi khunek whunih ꞌi be

hubulh yatsꞌulhtuk. ꞌEt whuntsꞌih ndai yun kꞌut be whutni, kꞌus ndi yun
kꞌut whumoodih, ꞌen hiye whunih, ꞌaw ꞌi be ilah be hubulh yatsꞌulhtuk.
Ndunnah ꞌantsꞌi hoolah huteleh. 7 ꞌEt kꞌus Yakꞌusda ye whunih, ꞌi be
yatsꞌulhtuk. Ndi khunek huba wheꞌ hoontꞌah hooyah ꞌinkꞌez nunutꞌi bulh
ꞌintꞌah. Yakꞌusda ndi yun itelilh whutsuh ꞌet whuz naꞌa lhaoodinla. ꞌI
neba dézti hoꞌ ꞌintꞌah. 8Ndi khunek neba wheꞌ hoontꞌah hooyah, ꞌi ndi
yun whumoodih ꞌaw ꞌilhunuh daja ni tꞌeininzun huhoolah. ꞌEt ndi khunek
neba wheꞌ hoontꞌah hooyah tꞌehininzun tꞌeh, ꞌet tꞌeh neMoodihti, ndun
dezti, ꞌen ꞌaw da lhdulalhgus kꞌechahiyilhtil wule. 9 ꞌEt whuntsꞌih ndez
naꞌa Yakꞌusda neba lhaoodinla. Ntsꞌenaꞌa ꞌukꞌeꞌéduguz, ꞌet huwa ꞌuhooja
hoh ndutni,

“Ndunnah Yakꞌusda kꞌensiꞌ, ndet Yakꞌusda huba lhaoodinla,
ꞌi tsꞌiyawh duna be chahuhósꞌen,

ꞌinkꞌez dudzo be ꞌaw chahodítsꞌil,

whuz huba hooncha kꞌet ꞌaw howu nuni hunoozut ghaitꞌah.”
10 ꞌEt whuntsꞌih Yakꞌusda buyégha ꞌi be whunénelhtan. ꞌEt Yakꞌusda

bugha Ndoni neba nahoole tsꞌiyawh newhuneílhtan, ndai yeyuk ꞌintꞌah,
ꞌi whuntsꞌih, ꞌi yunenulhtan.

11 ꞌEt nuhtah ntsꞌenaꞌa dune dahintꞌah ꞌaw dune tsꞌahꞌun tꞌebuninzun
huhoolah. Buyégha buyudinꞌai, ꞌi bugha zeh tꞌeoonínzun. ꞌEt whuz naꞌa
Yakꞌusda dantꞌah ꞌaw tꞌeininzun hoolah, Ndoni ꞌen zeh tꞌeinínzun. 12 ꞌAw
ndi yun kꞌut neꞌwhutꞌen huwa ilah Yakꞌusda bugha tꞌetsꞌoninzun, Yakꞌusda
buyégha neghaidéꞌai. ꞌEt ndai Yakꞌusda ꞌaw bukꞌelhla chatsꞌuhoolhtsil
neghaíyanlih, ꞌi tsꞌiyawh tꞌetsꞌunoozeh ka. 13 ꞌInkꞌez ndi bughuyatsꞌulhtuk,
ꞌi ꞌaw dune ye whunih ilah ꞌintꞌah hoh whuneodulhꞌeh. Ndoni ꞌen bugha
whutsꞌodulꞌeh. ꞌI zeh bughuyatsꞌulhtuk. ꞌEt whuz naꞌa ntsꞌenaꞌa be ꞌalhaꞌ
nudzun, ꞌi Ndoni tsꞌun hadúltsꞌit, ꞌi ꞌinkꞌez ntsꞌenaꞌa Ndoni ye yalhtuk, ꞌi
tsꞌiyawh lhuzih niztelelh. ꞌEt whuz naꞌa Ndoni ꞌen whuneodulhꞌeh. 14 ꞌEt
whuntsꞌih ndan Ndoni chaitꞌih, ndai Yakꞌusda buyégha butsꞌun haidultsꞌit,
ꞌi ꞌaw chayulhchoot, whusnik be hoonli kꞌunaꞌa baꞌ yintꞌah ꞌet huwa. Soo
Ndoni ꞌen bugha zeh tꞌehontezeh, ꞌet huwa Ndoni daja ni ꞌaw tꞌeoonoozeh
ghaitꞌah. 15 ꞌInkꞌez Ndoni ye dinda unli, ꞌen tsꞌiyawh ntꞌeooninzun. ꞌAw
ꞌuyoon dune yuba nahuhooyeh hoolah. 16 ꞌEt whuz naꞌa ꞌukꞌeꞌeduguz hoh
ndutni,

“Ndan tꞌeooninzun neMoodihti daja ninzun,
kꞌus ndan whuyodulhꞌeh hoh hoonli tꞌewhuntezeh?”

ꞌEt whuntsꞌih nuwheni Christ beni neghu dezꞌai, ꞌet huwa nuwheni
tꞌetsꞌoninzun.

Ndoni bukꞌunuchaꞌzahtꞌen ahli

3 ꞌInkꞌez sulhutsinkah nuhwheni Ndoni kꞌuneꞌuhetꞌen kꞌunaꞌa, ꞌet ꞌaw
whuz naꞌa nohwhulh yaoolhtuk ghaitꞌah. ꞌEt whuntsꞌih nuhyustꞌe

lubeshi butsꞌun hunintꞌuk kꞌunaꞌa, ꞌet whuz naꞌa nohwhulh yalhtuk. Christ
bubeꞌildzun ahli ꞌet whuntsꞌih ꞌantsꞌi ꞌawhuz ꞌuskeh ahli hukwꞌunaꞌa
ahtꞌah. ꞌEt whuz naꞌa nohwhulh yaoolhtuk hubaꞌ hoontꞌah. 2 ꞌUtsꞌoo
nuhgha lhdzoh. ꞌInkꞌez ꞌaw dutsꞌun, ꞌi ilah nuhghasꞌaih, ꞌaw tehꞌulh
huba soo chaꞌilcho ꞌet huwa. ꞌInkꞌez ꞌawhuz tehꞌalh huba soo chaꞌahtꞌah.
3 ꞌAwhuz nuhyustꞌe lubeshi tsꞌun nintꞌuk. Nuhtah ꞌoolnih, ꞌi hooni, ꞌinkꞌez



541 1 Corinth Whutꞌen 3
lhedádulh, ꞌinkꞌez lhelhdowh ninahdel hukwꞌunaꞌa ahja. ꞌEt whuz naꞌa
ndahtꞌen tꞌeh, ꞌet ꞌalha ꞌawhuz nuhyustꞌe lubeshi tsꞌun nintꞌuk hoh ahtꞌah.
Ndi yun kꞌut whutꞌen kꞌunaꞌa neꞌáhtꞌen. 4 ꞌIlhunuh ꞌutni, “Si Paul nésyalh
ꞌustꞌah,” ꞌinkꞌez ꞌuyoon chah ꞌet ndutni, “Apollos nésyalh ꞌustꞌah.” ꞌEt whuz
naꞌa ndudahni tꞌeh, ꞌet ꞌalha ih ꞌawhuz nuhyustꞌe lubeshi tsꞌun nintꞌuk?

Yakꞌusda ꞌen bugha zeh tsꞌunteyeh. Soo cho khahdli, ndet dzin
whusawhéltsꞌut tꞌeh, ꞌet tsꞌiyawh ꞌilho ꞌutꞌen kwun be tꞌentedzeh
5 ꞌEt huwa sudutehnilh hukwaꞌnuszun, Paul ndan unli, kꞌus Apollos

ꞌen chah ndan ꞌintꞌah? ꞌAntsꞌi Yakꞌusda ba neꞌhutꞌen zeh ꞌuhintꞌah.
ꞌEn bugha nuhwheni huba ꞌalhaꞌ hoontꞌah sahli. Ntsꞌenaꞌa neMoodihti
Yakꞌusda ba neꞌutꞌen ꞌilho hubugha ooniꞌai. 6 ꞌAꞌnusdle, Apollos too be
nainulhtsul, Yakꞌusda hainulhyeh. 7 ꞌEt huwa ndan ꞌaꞌnanla, kꞌus ndan too
be nainulhtsul, ꞌen ꞌantsꞌi ꞌuhintꞌah. Yakꞌusda ꞌen bugha zeh hanteyeh.
8 ꞌAw ꞌet ꞌaꞌnanla ꞌinkꞌez too be nainelhtsul, ꞌen ꞌilhunah zeh ꞌuhintꞌah.
ꞌInkꞌez ntsꞌenaꞌa ꞌilhunah hinli hoh dahétꞌen huwa, ꞌet whuz naꞌa huba
ꞌukꞌelhla whutele. 9 ꞌEt huwa nuwheni Yakꞌusda bulh ꞌúhutꞌen ꞌinkꞌez ꞌen
ba lhulh ꞌutsꞌutꞌen tsꞌinli. ꞌInkꞌez nuhwheni Yakꞌusda buhaꞌniyeh kꞌet ahli
ꞌinkꞌez Yakꞌusda bukoo chah ahli.

10Yakꞌusda ye unzoo, ꞌi ntsꞌenaꞌa sugha iniꞌai, ꞌet ꞌi bugha si, koo
ꞌuwhulhꞌen be whunih kꞌunaꞌa liꞌustꞌah, ꞌinkꞌez ndi koo bukꞌoh whuzꞌai, ꞌi
lhadusdla. ꞌInkꞌez ndan ntsꞌenaꞌa ꞌuwhutelilh, soo cho huwolhle ntsꞌenaꞌa
koo ꞌuwhulhꞌen hukwꞌunaꞌa. 11 ꞌAw dune, ꞌudun koo bukꞌehooltsꞌuk, ꞌi
ooleh ghaitꞌah. ꞌI ꞌilho ꞌuda ꞌuhooja, ꞌinkꞌez ndi koo bukꞌoh whuzꞌai, ꞌi
Jesus Christ, ꞌen ꞌintꞌah. 12 ꞌEt ndi koo bukꞌoh whuzꞌai, ꞌi ndan nde naꞌa
ꞌuwhutelhꞌilh hoh gold, silver, tse dézti, ꞌi kꞌus duchun, tlꞌo, tlꞌo zukw,
ꞌet ꞌi be ꞌuhoolya tꞌeh, 13 ꞌet ndet dzin whusawhéltsꞌut tꞌeh, ꞌet tsꞌiyawh
ꞌilho ꞌutꞌen kwun be tꞌentedzeh. Ndi be ꞌuhoolya, ꞌi kwun be tꞌenedzin
hukwꞌunaꞌa. 14Ndan ndi be ꞌuhoolya, ꞌi kwun be chadikꞌil tꞌeh, ꞌaw ꞌen
zeh huba kꞌelhla whutele. 15 ꞌEt ndan ndi be ꞌuhoolya, ꞌi dankꞌun tꞌeh,
ꞌet tꞌeh ꞌen tsꞌiyawh tintahotelelh. ꞌEt whuntsꞌih koo ꞌuhoonla kwun tah
hanabanla hukwꞌunaꞌa ubutelhyih.

16 ꞌAw tꞌeoonuzuhzun nuhwheni Yakꞌusda hubuluglez whucho ahli
ꞌinkꞌez Ndoni nuhyudínda? 17Ndan Yakꞌusda bukoo tintaꞌwhunilhꞌen,

ꞌen chah Yakꞌusda tintaꞌyutelhꞌilh, Yakꞌusda hubuluglez whucho lubeshi
huwu hoolah ꞌet huwa. ꞌInkꞌez nuhwheni ndi luglez whucho ahli.

Ndi yun kꞌut be whutnih ꞌaw bukꞌunuchaꞌtsꞌoostꞌen
18Khun nuhwhenichꞌoh naꞌdunontꞌah gunih. ꞌEt nuhtah ꞌilhunuh ndi

yun kꞌut ye whunih be dune whunih naꞌdunúdzun tꞌeh, ꞌet tꞌeh dichꞌoh ndi
yun kꞌut whusnik hininzun, ꞌi whuz naꞌa naꞌdudooltsilh hubaꞌ hoontꞌah.
ꞌEt hoh tsꞌahꞌun naꞌa whunih dune hutele. 19Ndi yun kꞌut ye whunih, ꞌi
Yakꞌusda bawhusnik kꞌunaꞌa ꞌintꞌah. ꞌEtwhuz naꞌa ꞌukꞌeꞌéduguz, “Ndunnah
whunih dichꞌoh hiye whúsnik, ꞌi be Yakꞌusda uboolhgooh.” 20Doo cha njan
ꞌukꞌeꞌéduguz hoh ndutni, “Ndunnah whunih nuni hunuzut, neMoodihti
tꞌeooninzun, ꞌi ꞌantsꞌi gaih unli.” 21Tsꞌiyawh nuhwheꞌildzun ꞌuhoontꞌah.
ꞌEt huwa ꞌaw ꞌilhunuh dune ꞌonus nus unzoo uzdooni ghaitꞌah. 22Paul,
kꞌus Apollos, kꞌus Cephas, kꞌus ndi yun kꞌut, kꞌus be tsꞌukhuna, ꞌi kꞌus
be yatsꞌadlah, kꞌus kꞌan ꞌet ndai tsꞌítꞌi, ꞌi kꞌus ndet whusawhúteltsꞌulh, ꞌi
tsꞌiyawh nuhwheꞌildzun ꞌuhoontꞌah. ꞌEt huwa ꞌaw ꞌilhunuh dune ꞌonus
nus unzoo uzdooni ghaitꞌah. 23Nuhwheni Christ bubeꞌildzun ahli, ꞌinkꞌez
Christ, ꞌen Yakꞌusda bubeꞌildzun unli.

Yakꞌusda bugha neba wheꞌ hoontꞌah hooyah, ꞌet netlꞌahóꞌai

4 ꞌAw ꞌet dune ꞌet ndez naꞌa neghu nuni hunoozut, nuwheni Christ
be ꞌutꞌen ꞌutsꞌintꞌah, ꞌinkꞌez Yakꞌusda bugha huba wheꞌ hoontꞌah

hooyah, ꞌet whe nuwhutsꞌuntelhtun ka netlꞌahóꞌai. 2 ꞌAw ꞌet zeh ilah,
ndan yutlꞌahoꞌai, ꞌet ndan dune hitꞌanínootan hubaꞌ hoontꞌah. 3 ꞌEt
nuhwheni suba nahuzúhya tꞌeh kꞌus ꞌuyoon chah but niníya, ꞌinkꞌez
suba nahuhezya tꞌeh, ꞌet whuntsꞌih tsꞌiyawh ꞌantsꞌi suba ꞌuhoontꞌah. ꞌAw
sichꞌoh whuntsꞌih duba nahoosdeh ghaitꞌah. 4 ꞌAw dahóontꞌah sutsꞌun
ilah, ꞌaw tꞌeoonuzúszun, ꞌet whuntsꞌih ꞌaw ꞌet huwa ilah tsꞌahꞌun dune
usdli. NeMoodihti ꞌen suba nahéyelh ꞌintꞌah. 5 ꞌEt huwa ndet dzin
whusawhúteltsꞌulh whutsꞌun, ꞌaw hoonliyaz huba nahoohyeh hoolah.
NeMoodihti whusateyalh whutsꞌun whuba lhꞌi hoh ndi tsahólhgus yuh
tsꞌih nunúlꞌi, ꞌi tsꞌiyawh tsꞌet hanaítelelh. ꞌInkꞌez dune budzi yuh tsꞌih
ꞌuhuninzun, ꞌi tsꞌiyannah ndi tsꞌiyawh bunalhtsꞌet haóotelelh. ꞌEt Yakꞌusda
ꞌilhunah hinli hoh hoonzoo hoh hubulh whudutelhti.

Lhanah dóolhti, kꞌus lhanah nuhwhuba ꞌantsꞌi wule gunih
6Sulhutsinkah nuwheni si ꞌinkꞌez Apollos bulh ndai bugha ꞌutsꞌutꞌen, ꞌi

kꞌunaꞌanuhwheni nuhwhuba. ꞌEt hohnuwheni negha ꞌonusnushodoolhꞌeh.
Ndi ꞌukꞌeꞌéduguz, ꞌi ꞌonus ꞌun khunek butanaóodoohꞌalh gunih. ꞌEt hoh
ꞌilhunuh délhti, kꞌus ꞌilhunuh nuhwhuba ꞌantsꞌi wule gunih. 7Ndan ꞌun
whinla ꞌuyoon ndulhútꞌah nuhwhulhtsi? Hoolah! Di ꞌintꞌi ndai nghá
chaíkulh? Hoolah! ꞌEt hoonli ngha ninkat tꞌeh, ꞌet di ka howindloh hoh
ꞌaw hoonli sgha chaíkulh dutenilh?

8 ꞌAw ꞌet lhai ahtꞌi. ꞌAw ꞌet soo dehꞌa ahtꞌah. Nuwheni nuhwhuꞌet
whuntsꞌih, hubudayi cho kꞌunaꞌa ahtꞌah. ꞌEt ꞌalha uncha ꞌet whuz naꞌa
ahtꞌah. ꞌEt huwa nuwheni chah nohwhulh hubudayi cho tsꞌoole. 9 ꞌEt
ndunuszun nuwheni whelꞌa ꞌen ꞌudékꞌelhꞌaz ꞌutsꞌintꞌah ꞌet whuz naꞌa
Yakꞌusda neꞌinla. ꞌAntsꞌi tsꞌiyannah nalh dahutetsah hukwꞌunaꞌa neꞌinla.
Tsꞌiyannah ndi yun kꞌut whuniz nenininla hukwꞌunaꞌa hoh nehunilhꞌen,
lizas ꞌinkꞌez dune chah ꞌen tsꞌiyawh. 10Nuwheni Christ ba tsꞌuwhusnik
tsꞌinli, ꞌet nuhwheni Christ bulh whunih ahli. Nuwheni latsꞌítꞌah ꞌinkꞌez
nuhwheni nulhtus. Nuhwheni dune ncha ahli, ꞌet nuwheni ꞌaw chatsꞌudíti
tsꞌinli. 11Kꞌan ꞌet dzin whutsꞌun neyeꞌultsꞌilh ꞌinkꞌez tꞌaꞌtsꞌóosde. Nenaih
chah chaizooh ꞌinkꞌez ꞌantsꞌi hoh nutsꞌiya koo chah chatsꞌuhootꞌih,
ꞌinkꞌez dune neꞌhuzula. 12Nuwhenichꞌoh nela be ꞌutsꞌutꞌen. Hoontsiꞌ, ꞌi
khunek be neghu yahalhtuk ꞌet whuntsꞌih nuwheni khunek unzoo, ꞌi be
hubulh yátsꞌulhtuk. Dzuh nenúhulhdzut ꞌet whuntsꞌih soo whulh tsꞌuzyin.
13Nechꞌa yahalhtuk ꞌet whuntsꞌih nuwheni nelh dunekah kꞌunaꞌa be
hubulh yatsꞌulhtuk. Ndi yun kꞌut ꞌuntulkat liꞌtsꞌuja. Kꞌan ꞌet whutsꞌun ndi
yun kꞌut ntsiꞌyaz kꞌunaꞌa ꞌutsꞌíntꞌah suli.

Suzkeh kꞌunaꞌa nuhkꞌesiꞌ, ꞌet huwa
khunek ulhtus, ꞌi be nuhwhulh yalhtuk

14Ndi ꞌukꞌuneꞌzíguz, ꞌi ꞌaw be yooya nuhtelhsilh huba ilah usdla.
Suzkeh kꞌunaꞌa nuhkꞌesiꞌ, ꞌet huwa khunek ulhtus, ꞌi be nuhwhulh yalhtuk.
15Soo degha nus dune lhanah hoh Christ bugha whenohodulhꞌeh hoonli
tꞌeh, ꞌet whuntsꞌih ꞌaw lhanah ilah nuhwheꞌabá kꞌunaꞌa chanohonílhꞌen.
Christ Jesus ꞌen bughunek unzoo, ꞌi be si sugha be tsꞌukhuna, ꞌi ahti
ꞌet huwa nuhwhuba síli. 16 ꞌEt huwa nuhtsꞌu tedusdli si skꞌunaꞌa ꞌoohtꞌe.

17 ꞌEt huwa ndun Timothy nuhtsꞌu whelhꞌa. ꞌEn neMoodihti bugha suyeꞌ
bukꞌesiꞌ, ꞌen ꞌunintꞌah. ꞌInkꞌez Christ bugha ꞌi tsꞌiyawh ꞌaw yula dootnih
ghaitꞌah. ꞌEt skꞌunaꞌa neMoodihti bulh be ꞌutꞌen kꞌah, ꞌet nuhwhuba
nuwhunatelnih. ꞌInkꞌez ndulhcho hoh ndet Yakꞌusda ba ꞌilhunahuwúdulh,
ntsꞌenaꞌa whubodulhꞌeh, ꞌi tsꞌiyawh nuhwhuba whunatelnih.

18 ꞌEt nuhtahbulunah ꞌuhududelhúti, Paul ꞌawwhusachatesyal huninzun
ꞌet huwa. 19 ꞌEt whuntsꞌih neMoodihti hukwaꞌninzun tꞌeh, ꞌet sih ꞌaho
nuhtsꞌu tóosya. ꞌEt nuhghuníya tꞌeh, ꞌet ndunnah ꞌuhududelhúti, ꞌaw
bughunek ilah kꞌus hiye ulhtus, ꞌi dantꞌah, ꞌet naootesꞌalh. 20Yakꞌusda
hubaneꞌduni nuhtah, ꞌi ꞌaw khunek be ilah, ꞌet kꞌus ye ulhtus, ꞌi be ꞌintꞌah
ꞌet huwa. 21 ꞌEt ndet hukwaꞌnahzun hoh nuhtsꞌu tésyalh? Tutsus tulih kꞌus
be nékꞌetsꞌinsiꞌ, ꞌi ꞌinkꞌez nagoostlꞌíyaz neꞌnohwhutelhꞌilh?

ꞌIlhunahuwúdulh hubutah lubeshi tintaꞌ ꞌobulhꞌih

5 ꞌEt tsꞌiyannah whulh ꞌuhuditsꞌo, nuhtah dune tsꞌeke bulh lubeshi
ꞌuhulhꞌen. ꞌEt duhutꞌen, hukwaya hoonli kꞌet ꞌonghun ꞌudun yun

kꞌut whutꞌen ꞌaw howu yahutoolhtih ghaitꞌah. Tsꞌiyannah whulh ꞌuditsꞌo
dune beꞌabá buꞌat ꞌen yuzih usda. 2 ꞌInkꞌez nuhwheni ꞌududelhúti ꞌet
whuntsꞌih soo cho huwuni wahle hubaꞌ hoontꞌah, ꞌet ndun nduja, ꞌen
nuhtahanaóolhꞌalh hubaꞌ hoontꞌah. 3Suyustꞌe be nuhtah chaꞌustꞌah ꞌet
whuntsꞌih sichꞌoh suyégha be nuhtah ꞌustꞌah ꞌinkꞌez ꞌantsꞌi nuhzih sída
liꞌustꞌah. ꞌEt huwa si ndun dune lubeshi ꞌulhꞌen, ꞌen ꞌuda ba nahesda.
4 ꞌEt huwa Jesus Christ neMoodihti boozi bugha ꞌilhunawéhdel tꞌeh,
ꞌinkꞌez sichꞌoh suyégha chah, ꞌinkꞌez Jesus Christ ye ulhtus, ꞌi be, 5 ꞌet
ꞌilhunahuwúdulh, ꞌet ndun nduja, ꞌen Satan butlꞌaitelhtelh buyustꞌe tintaꞌ
yutelhꞌilh ꞌet wheni. ꞌEt Jesus Christ neMoodihti budzin tꞌeh, ꞌet ndun
dune buyégha yutelhyih hoꞌ hoontꞌah.

6Huwahdloh ꞌaw chahoozooh. ꞌAw tꞌeoonuzuhzun ih ꞌantsꞌi ndi lhes
ilhjut, ꞌi nelhútlus tꞌeh, liꞌtenilh unteldoh.a 7 ꞌEt huwa ndi lhes ilhjut, ꞌi
tsꞌiyawh ꞌún telhdulh. ꞌI be ꞌet ꞌet nuhwheni kꞌan lhes únteldoh kꞌunaꞌa
ꞌoohtꞌe. Nuhwheni kꞌan lhes unteldoh kꞌunaꞌa ꞌahtꞌah ꞌet huwa. Christ, ꞌen
Netus Lhusíya whunatsꞌulnih neba unli, ꞌet wheni neba hizelhghi ꞌet huwa.
8 ꞌEt huwa ndi netus lhusíya whunatsꞌulnih ꞌaw lhes ilhjut, ꞌi bulh ilah
hoh whunatsꞌoolnih. Ndi lhes ilhjut, ꞌi hoontsiꞌ ꞌinkꞌez lubeshi ꞌutsꞌulhꞌen
a 5:6 Whuz naꞌa ndun dune bulubeshi butaidudoh ni hoꞌ ꞌutni.

ꞌi kꞌunaꞌa ꞌuhoontꞌah. ꞌEt whuntsꞌih ndi kꞌan ꞌet lhes chantéldoh ꞌi ꞌintꞌah
be tsꞌahꞌun ꞌuhoontꞌah ꞌinkꞌez khunek ꞌalha ꞌintꞌah kꞌunaꞌa ꞌuhoontꞌah.

Ndunnah nelh ꞌintꞌah, ꞌen zeh huba natsꞌoohooyeh hubaꞌ hoontꞌah
9 ꞌEt ꞌuda dustlꞌus be ndun whudusni, ndun dune tsꞌeke bulh lubeshi

ꞌuhulhꞌen ꞌen khun ꞌilhuz wule bughaꞌ dudoohdli. 10 ꞌEt whuntsꞌih ndunnah
huba ꞌalha chaꞌhootꞌah, ꞌaw ꞌen ilah bughaꞌ dudoohdli hoh dune tsꞌeke
bulh lubeshi ꞌulhꞌen, kꞌus ꞌuyoon beꞌildzun kaꞌ huninzun, kꞌus ꞌundunutꞌih,
kꞌus ꞌukꞌe déltsi huba ꞌalha ꞌintꞌah chah, ꞌaw ꞌen ilah bughaꞌ dudoohdli
ilah hoh nuhwhudúsni. ꞌEt whuz naꞌa ndahtꞌen tꞌeh, ꞌantsꞌi ndi yun buchꞌa
tehyalh hukwꞌunaꞌa ꞌutehtꞌilh liꞌhoontꞌah, tsꞌiyannah ndi yun kꞌut ꞌet
nduhútꞌen ꞌet huwa. 11 ꞌAw ꞌet nuhtsꞌun kꞌeꞌaguz ndun Jesus Christ bugha
nelhutsinkah butsꞌútni, ꞌinkꞌez dune tsꞌeke bulh lubeshi ꞌuhulhꞌen, kꞌus
ꞌuyoon beꞌildzun kaꞌ ninzun chah, kꞌus ꞌukꞌe déltsi huba ꞌalha ꞌintꞌah, kꞌus
ꞌuyoon dzuh neꞌduni chah, kꞌus tanutnai, ꞌi chah, kꞌus ꞌundunutꞌih chah,
ꞌet ndun Jesus Christ bugha nelhutsinkah butsꞌútni, nduntꞌah dune, ꞌen
ꞌet nduhútꞌen tꞌeh, ꞌaw ꞌen ubulh chaꞌzoohtꞌen, ꞌaw hubulh ꞌutehꞌalh ꞌet
whuntsꞌih ꞌaw ꞌuhotꞌe ghaitꞌah.

12 ꞌInkꞌez ndunnah nelh chaꞌitꞌah, ꞌen si suba chaꞌhootꞌah buba
nahutesyeh huba. ꞌEt ndunnah nelh ꞌintꞌah, ꞌen zeh huba natsꞌateyeh
hubaꞌ hoontꞌah. 13 ꞌEt ndunnah ndune nelh chaꞌitꞌah, ꞌen Yakꞌusda huba
nahuteyeh. ꞌEt whuntsꞌih nelhutsin tinkꞌus neꞌútꞌen, ꞌen nuhwhenichꞌoh
nuhtahanaóolhꞌalh.

Khun teh Yakꞌusda ba nelhutsin unli, ꞌen ndi yun
kꞌut naheyelh but nióolhtelh gunih

6 ꞌEt kꞌusndannuhtahhuba ꞌalhaꞌ hoontꞌah, ꞌen ꞌuyoonbulh lhenaꞌuhutni
tꞌeh, ꞌet ntsꞌenaꞌa ꞌuwhutetꞌilh hoh huba ꞌalha chaꞌhootꞌah, ꞌen hububut

nibutelhtelh huba nahoodeh ka? ꞌAw nduhóotꞌen huba chaꞌhóotꞌah!
Ntsꞌenaꞌa ꞌuwhutetꞌilh hoh dune Yakꞌusda bubeꞌildzun, ꞌen ꞌaw hububut
niyóolhtelh ghaitꞌah? 2 ꞌAw tꞌeoonuzáhzun ih dune Yakꞌusda bubeꞌildzun,
ꞌenndiyunkꞌutwhutꞌenhuba ꞌalhachaꞌhootꞌah, ꞌenhubanahutedeh? ꞌInkꞌez
nuhwheni ndi yun kꞌut huba ꞌalha chaꞌhootꞌah, ꞌen huba nahutehyeh tꞌeh,
ꞌet ntsꞌenaꞌa ndi hoonliyaz lhenaꞌuhutni ꞌintꞌah, nuhwheni ba nahutehyeh

huba soo chaꞌahtꞌah? 3 ꞌAw ih tꞌeoonuzáhzun, Lizas, ꞌen whuntsꞌih huba
natsꞌahuteyeh? ꞌEt ꞌalha ꞌuhoontꞌah. ꞌEt huwa ꞌaw howa chahóolnah hoh
njan ndi yun kꞌut lhenah ꞌutsꞌutni hoontsol whuntsꞌih hubugha natsꞌateyeh.
4 ꞌEt njan hoontsol ndi yun kꞌut ꞌutꞌen lhenah ꞌutsꞌutni ꞌintꞌah hubugha
huba natsꞌateyeh tꞌeh, ꞌet sih nuhwheni Yakꞌusda ba ꞌilhunahuwésdel tah,
kꞌus ndan nuhwhuba soo chaꞌildzooh huba ꞌalha ꞌuhoontꞌah whuntsꞌih,
ꞌaw ꞌen zeh nuhwhuba nahuteyeh ubuzílhtsi. 5Hooya wahle ꞌet huwa
ꞌún whudusni. ꞌEt ꞌalha ꞌun whudúsni, nuhwheni nuhtah ꞌaw ih ꞌilhunuh
whuntsꞌih dune whunih nuhwhuba nahuteyeh hoolah? 6 ꞌEt whuntsꞌih
lheꞌahja! ꞌIlhunuh dune dulhutsin ba nahutedeh tsꞌun wheyalhti. Ndunnah
naheyelh huba ꞌalha chaꞌhootꞌah, ꞌet whuntsꞌih hububut ninilhti?

7 ꞌInkꞌez njan dune ba nahutedeh tsꞌun ninilhti, ꞌet ꞌuda nuhwhenichꞌoh
chꞌaꞌnulhde whuzdli. Dune ꞌatsꞌun naꞌa neꞌnohulhꞌen tꞌeh, di ka
whulachaduzahnik? Kꞌus dune tinkꞌus ꞌuhutꞌen tꞌeh, whute ꞌuhoontꞌah. 8 ꞌEt
whuntsꞌih ntsꞌenaꞌa ndahtꞌen, ꞌet hoh tintaꞌahtꞌi ꞌinkꞌez nuhulhutsinkah
ꞌeꞌwhulhtsꞌit.

9 ꞌAw tꞌeoonuzahzun ih, kꞌus ndan ꞌaw tsꞌahꞌun chaꞌitꞌah, ꞌen ntsꞌe
Yakꞌusdahubudayi chounli, ꞌawhubutlꞌachaóotesꞌal?Khunnuhwhenichꞌoh
naꞌdunoohtꞌah gunih! Kꞌus ndan dune tsꞌeke bulh lubeshi ꞌulhꞌen, kꞌus
ꞌukꞌe déltsi huba ꞌalha ꞌintꞌah, kꞌus ndunnah lhghu húdelhtsꞌi ꞌen lubeshi
tsꞌun hunintꞌuk hinli, kꞌus dudulh dune hoontsiꞌ kꞌunaꞌa bulh tintaꞌutꞌih
ꞌinkꞌez tsꞌekoo dudulh tsꞌekoo bulh tintaꞌutꞌih, 10 ꞌundunutꞌih, kꞌus ꞌuyoon
beꞌildzun kaꞌ ninzun, kꞌus tanutnai, kꞌus ꞌuyoon dzuh neꞌduni, kꞌus
ꞌonus nus dáhatni chah, ꞌen tsꞌiyawh nduntꞌah ntsꞌe Yakꞌusda hubudayi
cho unli, ndai Yakꞌusda bubeꞌildzun unli, ꞌi ꞌaw hiyóolhchoot ghaitꞌah.
11 ꞌInkꞌez nuhwheni bulunah nuhtah ꞌet ndahtꞌen inle. ꞌEt whuntsꞌih
toonanwhuzguz liꞌahtꞌah. Yakꞌusda ba ꞌudun ninwhuninla chah, ꞌinkꞌez
tsꞌahꞌun dune nuwhulhtsi. ꞌEt ndi tsꞌiyawh Jesus neMoodihti boozi bugha
ꞌinkꞌez neYakꞌusda buyégha bugha chah, ꞌet whuz naꞌa ꞌun whínla.

Neyustꞌe ꞌinkꞌez neyégha chah, ꞌi be Yakꞌusda uzdóolhti
12 ꞌEt ꞌaw hoonliyaz be suchꞌaꞌ noojoot hoolah, ꞌet whuntsꞌih bulah

suba chahóozooh. Hoonliyaz suchꞌaꞌ noojoot hoolah, ꞌet whuntsꞌih ꞌaw
hoonli kꞌuneꞌsoolꞌen, ꞌi hoolah. 13Tsꞌuyi nebut ba ꞌintꞌah ꞌinkꞌez nebut ꞌi
tsꞌuyi ba ꞌintꞌah, ꞌet whuntsꞌih ꞌet ndi ꞌawhunelhtsꞌet ꞌi Yakꞌusda hoolah



547 1 Corinth Whutꞌen 6–7
yutelhtsilh. ꞌEt whuz naꞌa nduhoontꞌah, neyustꞌe ꞌaw dune kꞌus tsꞌeke bulh
lubeshi ꞌuhulhꞌen hukwꞌunaꞌa be tsꞌootꞌen huba chaꞌyilel. ꞌEt neyustꞌe
neMoodihti ba ꞌulya ꞌinkꞌez neMoodihti neyustꞌe ba ꞌintꞌah. 14 ꞌEt Yakꞌusda
ye ulhtus, ꞌi be neMoodihti dinaidilhti, ꞌinkꞌez nuwheni chah ye ulhtus,
ꞌi be dinanedutelelh. 15 ꞌAw ih tꞌeoonuzáhzun, nuhyustꞌe Christ buyustꞌe
bulah unli? Ntsꞌenaꞌa ꞌuwhutetꞌilh hoh Christ buyustꞌe bulah unli, ꞌi
ꞌulꞌen tsꞌeke buyustꞌe bulah tesꞌilh? ꞌAw whuz naꞌa chaꞌhootꞌah! 16 ꞌAw
ih tꞌeoonuzáhzun, dune tsꞌeke ꞌulꞌen bulh ꞌet ꞌíntꞌah tꞌeh, ꞌet buyustꞌe
ꞌilho suli hukwꞌunaꞌa ꞌuhintꞌah? ꞌEt whuz naꞌa ꞌukꞌeꞌeduguz hoh ndutni,
“Nanah, ꞌen ꞌilho yustꞌe suli?” 17 ꞌEt ndan Jesus Christ tsꞌun naꞌja, buyégha
chah ꞌen bulh ꞌilho suli hoꞌ ꞌuhoontꞌah.

18 ꞌEt huwa dune kꞌus tsꞌeke bulh lubeshi ꞌuhulhꞌen ꞌet whuchꞌa
neꞌoohtꞌen. ꞌEt ꞌuyoo lubeshi ꞌaw neyustꞌe bugha ꞌuchaghesnak, ꞌet
whuntsꞌih ndunnah dune kꞌus tsꞌeke bulh tintaꞌ ꞌantꞌen tꞌeh, ꞌet tꞌeh dichꞌoh
buyustꞌe lubeshi be tintaꞌ yulhꞌih. 19Nuhyustꞌe ꞌi Ndoni hubuluglez
whucho ꞌuhoontꞌah ꞌinkꞌez nuhyudínda, ꞌaw tꞌeoonuzáhzun ih? ꞌEn ꞌintꞌah
Yakꞌusda nuhgha iniꞌai ꞌet huwa ꞌaw nuhwhenichꞌoh beꞌilhdzun chahlah.
20Lheꞌhoolcho hoh ꞌunwhinla! ꞌEt Yakꞌusda nenaonket, ꞌet huwa nuhyustꞌe
be ꞌinkꞌez nuhwhenichꞌoh nuhyégha be chah Yakꞌusda ba whudóolhti,
bubeꞌildzun sahli ꞌet huwa.

Lhgho delhtsꞌi ꞌi hubugha

7 ꞌAw ꞌet ndai stsꞌo kꞌeꞌéhguz, ꞌi bugha ꞌet ndun whudutesnilh, dune
tsꞌeke bulh tintachaꞌhustꞌih ꞌet hoonzoo. 2 ꞌEt whuntsꞌih dune kꞌus

tsꞌeke bulh lubeshi ꞌuhulhꞌen ꞌet whuchꞌa ꞌet huwa dune ꞌilhunah hinli
hoh dichꞌoh buꞌat hóle ꞌinkꞌez tsꞌekoo chah dichꞌoh buki hóle hubaꞌ
hoontꞌah. 3 ꞌEt dune duꞌat tsꞌahꞌun naꞌa yukꞌeootsiꞌ yughusda huwa ꞌinkꞌez
tsꞌeke duki chah ꞌet whuz naꞌa zeh yukꞌeootsiꞌ hubaꞌ hoontꞌah. 4Tsꞌeke
buki hoonli, ꞌen ꞌaw buyustꞌe duba yumoodih chailah, buki ꞌen zeh
yumoodih unli. ꞌInkꞌez whuz naꞌa zeh ndun dune buꞌat hoonli, ꞌen cha ꞌaw
buyustꞌe duba yumoodih chailah, buꞌat ꞌen zeh yumoodih unli. 5 ꞌAw lhchꞌa
óohtꞌas hubachaꞌhootꞌah. ꞌEt whuntsꞌih ꞌastlꞌiyaz hoh saháꞌdelhuya ꞌinkꞌez
tenadutehdli hukwaꞌnuhzun tꞌeh, ꞌet ꞌanelhútꞌet hoh soo lhgha huhoontꞌi
tꞌeh, ꞌet soo ꞌuwhutetꞌilh. ꞌEt hukwꞌelhꞌaz doochah lhkꞌeoohdutsiꞌ ꞌinkꞌez
lhuzih ninaoohtꞌas, dooka ꞌaw nuhyustꞌe bughutehle huba soo chaꞌahtꞌah

tꞌeh, ꞌet Satan nuhootelhdzih, ꞌet whuchꞌa. 6 ꞌAw nuhwhuba neꞌdusni ilah,
njan et ndóhtꞌen hukwaꞌnuhzun tꞌeh, ꞌet huwa ꞌudusni. 7 ꞌEt tsꞌiyannah
dune si skꞌunaꞌa zeh nduchah ꞌuhintꞌah, ꞌet whuz naꞌa hukwaꞌnuszun. ꞌEt
whuntsꞌih Yakꞌusda tsꞌiyannah ꞌilhunah hinli hoh ndai huwa yuꞌaih, ꞌi
bugha iníꞌai. Tsꞌiyawh ꞌilhunah hinli lhulhyoo dedowh, ꞌi hubugha iniꞌai.

8 ꞌAw ꞌet ndunnah suh nuhudelh, ꞌinkꞌez tsandelh chah, ꞌen ndez naꞌa
ꞌubudúsni, si skꞌunaꞌa zeh ꞌuhintꞌah tꞌeh, ꞌet huba whutezoo. 9 ꞌEt whuntsꞌih
ꞌaw ꞌuhúdudodutun ghaitꞌah tꞌeh, lhghu hudóoltsꞌi. Kwun kꞌunaꞌa lhtsꞌun
hunintꞌuk tꞌeh, ꞌet lhghu hudélhtsꞌi tꞌeh, ꞌet sih ꞌonus nus sooꞌ hoontꞌah.

Lhghu húdelhtsꞌi ꞌaw lhchꞌa nahoodelh ghaitꞌah
10 ꞌEt lhghuhusduke, ꞌaw si ilah dusni, neMoodihti ndi khunek

yutulhúhezya ꞌi ꞌintꞌah, ꞌaw tsꞌeke duki chꞌa naooja gunih. 11 ꞌEt whuntsꞌih
duki chꞌa nasja tꞌeh, ꞌaw ꞌuyoon ghu naooda gunih. Hukwaꞌhuninzun tꞌeh,
huhoontꞌi hoh lhuzih ninahootꞌas hubaꞌ hoontꞌah. ꞌInkꞌez dune duꞌat ꞌen
ꞌún yutooneh gunih.

12 ꞌAw ꞌet bulunah nuhtah, si ndun whudutesnilh, ꞌaw neMoodihti ilah
ꞌutni. Ndan nelhutsin ꞌen buꞌat buba ꞌalha ꞌuhoontꞌah chailah tꞌeh, ꞌet
whuntsꞌih duki ꞌilhuz wule yuzih wuda hukwaꞌninzun tꞌeh, ꞌet duꞌat ꞌún
yutooneh hubachaꞌhootꞌah. 13 ꞌInkꞌez tsꞌeke duki buba ꞌalha ꞌuhoontꞌah
chailah tꞌeh, ꞌilhuz wheni yuzih tedalh hukwaꞌninzun tꞌeh, ꞌet tꞌeh duki
ꞌún yutooneh gunih. 14 ꞌEt buki buba ꞌalha ꞌuhoontꞌah chailah, buꞌat
bugha Yakꞌusda ba ꞌudun nilti hoꞌ ꞌintꞌah. ꞌEt whuz naꞌa buꞌat buba ꞌalha
ꞌuhoontꞌah chailah, ꞌet whuntsꞌih buki ꞌen bugha Yakꞌusda ba ꞌudun nilti
hoꞌ ꞌintꞌah. ꞌEt whuz naꞌa nducháꞌhootꞌah tꞌeh, buzkehkah Yakꞌusda ba
ꞌatsꞌun naꞌa ꞌuhutetꞌilh hoꞌ ꞌuhoontꞌah. ꞌEt whuntsꞌih Yakꞌusda ba ꞌudun
nilti nahúsdli.

15 ꞌEt whuntsꞌih ndun buba ꞌalha ꞌuhoontꞌah chailah whenája tꞌeh,
whute natooja. ꞌEt whuz naꞌa nduhooja tꞌeh, ꞌet sih ndun nelhutsin kꞌus
neulhtus hinli, ꞌaw ꞌulhtsꞌun nuwhunoolhtꞌuk wule hubaꞌ hoontꞌah. ꞌEt
whuntsꞌih nedzi dooghel, ꞌi be ndi yun kꞌut uzdooltsꞌi, ꞌet huba Yakꞌusda
nekaꞌ dani. 16 ꞌEt whunulhꞌen, nuhwheni nuhgha tulih nuhkikah hudoojih.
ꞌInkꞌez nuhwheni nuhgha tulih nuhꞌatkah hudoojih, ꞌet huwa ꞌudusni.

Dahtꞌah ahli hoh Jesus Christ tsꞌun
nasulhúya sahli, ꞌet whuz naꞌa zeh ꞌoohtꞌe

17 ꞌAw ꞌet ntsꞌenaꞌa Yakꞌusda ba ꞌilhunahuwésdel hubeꞌ ꞌutꞌen kꞌah
huba ꞌuwhusla, ꞌet nuhwheni chah ꞌet whuz naꞌa nuhwhuba whutetꞌilh.
ꞌEt ntsꞌoh da Yakꞌusda nuhkaꞌ dani ndi yun kꞌut doolhútsꞌi ka, ꞌet whuz
naꞌa ndi yun kꞌut delhútsꞌi. 18Ndan ꞌuda yukꞌe dune unli, ꞌi kꞌut hiyúztꞌus
ꞌinkꞌez ꞌutahayalhti tꞌeh, ꞌet tꞌeh chaitꞌus hukwꞌunaꞌa ꞌootꞌe gunih. Kꞌus
ndan chaitꞌus unli da, ꞌinkꞌez ꞌutahayalhti tꞌeh, ꞌet tꞌeh yukꞌe dune unli, ꞌi
kꞌut hiyúztꞌus hukwꞌunaꞌa ꞌootꞌe gunih. 19 ꞌEt yukꞌe dune unli kꞌut hiyúztꞌus
kꞌus chahiyítꞌus, ꞌet ꞌantsꞌi ꞌuhoontꞌah. Yakꞌusda bughunek netlꞌaídaꞌai
bukꞌuneꞌtsꞌutꞌen tꞌeh, ꞌet zeh neba hooncha hoꞌ hoontꞌah. 20Ntsꞌenaꞌa
ꞌilhunah hinli dahintꞌah hoh ꞌutahabalhti, ꞌet whuz naꞌa ꞌuhootꞌe hubaꞌ
hoontꞌah. 21Nyun ꞌulhna inli hoh ꞌutahanyalhtih tꞌeh, ꞌet huwuni onle
gunih. ꞌEt whuntsꞌih nyumoodih nladutetnih tꞌeh, ꞌet tꞌeh ndineh. 22 ꞌEt
ndunnah neMoodihti ꞌutahainyalhti ꞌulhna unli hoh ꞌen neMoodihti
yulanadetnik kꞌunaꞌa ꞌintꞌah ꞌet huwa. ꞌEt whuz naꞌa ndunnah neMoodihti
dutejih ka yukaꞌdani, ꞌulhna chailah whuntsꞌih, Jesus Christ ye ꞌulhna unli.
23Dahoolcho hoh nanohonket, ꞌet huwa ꞌaw dune be ꞌulhna wahle gunih.
24Sulhutsinkah ntsꞌenaꞌa dahtꞌah dune ahli hoh Yakꞌusda ꞌutahanhonla,
ꞌet whuz naꞌa zeh ꞌoohtꞌe hubaꞌ hoontꞌah.

Ndan ꞌaw dune kꞌus tsꞌeke tꞌechahunízun, ꞌen bugha yatelhtuk
25 ꞌEt ndun dune kꞌus tsꞌeke tꞌechahunízun, ꞌen bugha nohwhulh

yatelhtuk. ꞌEn bugha neMoodihti ꞌaw khunek stlꞌachadiꞌal, ꞌet whuntsꞌih
neMoodihti sugha teꞌninzun hoh stꞌaninentan buba tesdleh, ꞌet huwa ndez
naꞌa nohwhulh yálhtuk. 26Ndi kꞌan ꞌet be dzuh nahdeh ꞌet huwa bugha
tsꞌih dune ntsꞌenaꞌa ꞌuhintꞌah, ꞌet whuz naꞌa zeh ꞌuhootꞌe hubaꞌ hoontꞌah
nuszun. 27Tsꞌeke ghu sinda tꞌeh, buchꞌa natandalh hukwaꞌontꞌen gunih.
ꞌEt bula nadintnih tꞌeh, ꞌet ꞌuyoon kaꞌ nonzin gunih. 28 ꞌEt whuntsꞌih lhghu
sahke tꞌeh, ꞌaw lubeshi chahoolah. ꞌInkꞌez tsꞌeke ꞌaw dune tꞌechanusze
ki yitꞌi tꞌeh, ꞌaw buba lubeshi chahoolah. ꞌEt whuntsꞌih ndunnah lhghu
húdelhtsꞌi, ndi yun kꞌut dzuh nahutedeh, ꞌinkꞌez ꞌet whuchꞌa whuz naꞌa
nuhwhuba hukwaꞌnuszun.

29Sulhutsinkah kꞌan ꞌet tsꞌahꞌun naꞌa ꞌun whudutesnilh, ndet nuhtsꞌu

wheltsꞌulh, ꞌaw ꞌet nilhdukw hoꞌ ꞌuhoontꞌah. ꞌEt huwa njan whutsꞌun ndez
naꞌa dune uzteleh hoꞌ ꞌuhoontꞌah. Ndan buꞌat hooni, ꞌen whuntsꞌih buꞌat
hoolah kꞌunaꞌa ꞌuhintꞌah. 30Ndunnah ꞌukꞌenudleh, ꞌaw ꞌukꞌechanusdle
kꞌunaꞌa ꞌuhintꞌah. ꞌEt ndunnahhuhoontꞌi, ꞌawchahuhootꞌi kꞌunaꞌa ꞌuhintꞌah.
ꞌEt ndunnah hoonli ꞌuhooket, ꞌaw bubeꞌildzun chailah liꞌhintꞌah. 31 ꞌInkꞌez
ndunnah ndi yun kꞌut hubeꞌílhdzun, ꞌi hiyitꞌi tꞌeh, ꞌaw hubeꞌílhdzun chailah
kꞌunaꞌa ꞌuhintꞌah. Ntsꞌenaꞌa ndi yun kꞌut uzdelhtsꞌi hukwꞌunaꞌa, ꞌi hoolah
whutele ꞌet huwa.

32Howuni ahli, ꞌet whuchꞌa nuhtsꞌu hukwaꞌnuszun. Whunulhꞌen, ndan
suh nuya, ꞌen neMoodihti be ꞌutꞌen kꞌah ꞌinkꞌez ntsꞌenaꞌa ba whutezoo, ꞌet
zeh howu naninahzut. 33 ꞌEt whuntsꞌih ndan buꞌat hoonli ꞌen ndi yun kꞌut
uzdelhtsꞌi hukwꞌunaꞌa, ꞌinkꞌez buꞌat buba whutézoo ninzun, ꞌet zeh howu
naninahzut. 34 ꞌEt ndunnah buki hoonli ꞌinkꞌez ꞌaw dune tꞌechanízun bulh
lhelhtsꞌun naꞌa ꞌuhintꞌah. Ndan ꞌaw dune tꞌechanízun neMoodihti ꞌen zeh
bugha nuninuzut. ꞌEt hoh ꞌen buyustꞌe ꞌinkꞌez dichꞌoh buyégha bulh ꞌi chah
lubeshi bughuhoolah unli. ꞌEt ndan buki hoonli, ꞌen ndi yun kꞌut uzdelhtsꞌi
hukwꞌunaꞌa, ꞌinkꞌez buki ba whutezoo, ꞌet zeh howu nuninuzut. 35 ꞌInkꞌez
ꞌonus ꞌun nuhwhuba whutezoo, ꞌet huwa ndi khunek ndun whudusni. ꞌAw
kꞌah nawhunulhtꞌuk ilah hoꞌ dusni. ꞌEt whuntsꞌih ndai nuhwhenichꞌoh be
tehzoo, ꞌinkꞌez ꞌaw whechahtsaz hoh nuhdzi ndulhcho ꞌi be neMoodihti
bugha dunulhyeh.

36 ꞌEt ꞌaw dune tꞌechanízun ndun dune yulh tintaꞌ tetꞌilh ninzun tꞌeh,
ꞌinkꞌez ꞌaw ꞌet kꞌéninyi hoh ꞌuda teninya hoꞌ ꞌintꞌah, ꞌet tꞌeh whute lhghu
hooduke hubaꞌ hoontꞌah, ꞌaw chahóotsiꞌ. 37 ꞌEt whuntsꞌih ndun dune dudzi
ndulhcho ꞌi be dantꞌah hoh dune tele, ꞌet tꞌeooninzun tꞌeh, ꞌinkꞌez ꞌet huwa
ꞌaw ꞌat tetꞌilh hukwa chaꞌustꞌen hoh dichꞌoh hukwaꞌninzun hukwꞌunaꞌa
ꞌintꞌah tꞌeh, ꞌet ndez naꞌa dudzi be nahezya ꞌet hoh sooꞌ tetꞌilh. 38 ꞌEt hoh
ndan ꞌat tetꞌilh ꞌet dúja tꞌeh, ꞌet hoonzoo hoꞌ hoontꞌah. ꞌInkꞌez ndan ꞌat
chaítꞌil tꞌeh, ꞌet ꞌonus nus whutézoo.

39 ꞌEt Moses beꞌ dustlꞌus ndutni, “Ndan buki hoonli, ꞌet buki ꞌawhuz
khuna tꞌeh, ꞌet ꞌilhuz wule lhulh uhootꞌe hubaꞌ hoontꞌah. ꞌEt buki dazsai
tꞌeh, ndan yukaꞌninzun yughu natedalh, ꞌet whuz naꞌa ꞌootꞌe, hukwaꞌninzun
tꞌeh.” ꞌEt whuntsꞌih Yakꞌusda buba ꞌalhaꞌ yintꞌah, ꞌen zeh yughu naooda
hubaꞌ hoontꞌah. 40 ꞌEt whuntsꞌih ntsꞌenaꞌa hoontꞌi hoh dantꞌah tꞌeh, whuz

naꞌa zeh ꞌootꞌe. ꞌEt whuz naꞌa nahuzíya. ꞌInkꞌez sichah Yakꞌusda buyégha
ustꞌi nuszun.

Nuhulhutsinkah hubugha teꞌnoohzin

8 ꞌAw ꞌet ndi tsꞌuyi, ꞌi ꞌukꞌe déltsi bugha yútꞌaih, ꞌet hubugha nohwhulh
yátelhtuk. Soo tꞌetsꞌonínzun be tꞌeoonudzun, ꞌi tsꞌitꞌi, ꞌinkꞌez ndi

be tꞌeoonudzun, ꞌi ꞌet bulah chah ꞌuzdudelhúti neilhꞌi. ꞌEt whuntsꞌih be
nekꞌedusiꞌ, ꞌi be ꞌonus nus Yakꞌusda ba tsꞌilhtus neílhꞌi. 2Ndan tsꞌiyaintsuk
duba tꞌenaoonúdzun, ꞌenndet tꞌeóonózinhubaꞌ hoontꞌah, ꞌet ꞌaw tꞌeoonízun.
3 ꞌEt whuntsꞌih ndunnah Yakꞌusda kꞌensiꞌ, ꞌen Yakꞌusda tꞌeoobunínzun.

4 ꞌEt ndi tsꞌuyi ꞌukꞌe déltsi bugha yútꞌaih uzteꞌalh, ꞌi bugha nohwhulh
yatelhtuk. ꞌEt ndi yun kꞌut ntsꞌe ꞌukꞌe déltsi ꞌintꞌah ꞌet whuntsꞌih ꞌantsꞌi unli
ꞌet tꞌetsꞌonínzun. ꞌInkꞌez ꞌuyoo Yakꞌusda chailah, ꞌilhunuh zeh Yakꞌusda
unli. 5Lhanah ꞌet nduhútni, yakꞌuz tsꞌih yakꞌusda hulai. ꞌInkꞌez ꞌalha
ꞌuhoontꞌah ndunnah nduhutni yakꞌusda hulai ꞌinkꞌez moodihti chah hulai
hutni. 6 ꞌEt whuntsꞌih, nuwheni neba Yakꞌusda ꞌilhunuh zeh unli, neꞌaBá ꞌen
ꞌintꞌah. ꞌEn tsꞌiyaintsuk butsꞌun hayúkat hoꞌ hoontꞌah. ꞌInkꞌez neMoodihti
ꞌilhunuh zeh unli, ꞌen Jesus Christ ꞌintꞌah. ꞌEn bugha tsꞌiyaintsuk ꞌulya,
ꞌinkꞌez nuwheni chah ꞌen bugha zeh tsꞌukhuna.

7 ꞌEt whuntsꞌih ꞌaw tsꞌiyannah ndi be tꞌeoonudzun, ꞌi chahítꞌi. ꞌInkꞌez
kꞌan ꞌet whutsꞌun ndi tsꞌuyi, ꞌukꞌe déltsi bugha yútꞌaih ꞌi hiyaꞌalh hoh nyoo
ꞌukꞌe déltsi bubeꞌildzun huninzun ꞌinkꞌez ꞌawhuz huba ꞌalha ꞌuhoontꞌah.
ꞌEt huwa ꞌet ndi hiyaꞌalh ꞌet buyuh tsꞌih bugha tꞌetsꞌoninzuna laitꞌah ꞌi be
ntsiꞌ yulhtsi. 8 ꞌEt whuntsꞌih ꞌantsꞌi tsꞌuyi, ꞌaw ꞌi be Yakꞌusda nalh tsꞌinzoo
chatsꞌílah. Tsꞌanꞌal tꞌeh, ꞌet sih ꞌaw ꞌonus nus soo tsꞌinzoo tsꞌoole ghaitꞌah.
ꞌEt ꞌaw chatsꞌiꞌulh tꞌeh, ꞌet sih ꞌaw ꞌonus nus neba whutétꞌilh le chaꞌtsꞌitꞌah.

9Nuhwhenichꞌoh khahdli, dooka ndi khunek nuhtlꞌaidaꞌai, ꞌi bugha
ndunnah lahítꞌah tinkꞌus hunootꞌuk. 10Soo cho whunilhꞌen, nyun be
tꞌeoonudzun, ꞌi ꞌintꞌi, ꞌinkꞌez nyulhutsin buyuh tsꞌih bugha tꞌetsꞌoninzun, ꞌi
laitꞌah tꞌeh, ꞌen ꞌukꞌe déltsi luglez ꞌet higha hiyaꞌai, ꞌet sinda hoh nyunilhꞌen
tsꞌuyi ꞌukꞌe déltsi bugha yútꞌaih, ꞌi inꞌalh tꞌeh, ꞌet ꞌalha ꞌen chah whuz
nilhtꞌuk ndi tsꞌuyi, ꞌukꞌe déltsi bugha yútꞌaih, ꞌuteꞌulh ih? A, ꞌalha ꞌen chah
whuz ntalhtꞌuk yuteꞌalh wheni. 11 ꞌEt huwa nyulhutsin ꞌukꞌe déltsi bugha
a 8:7 Ndi khunek “Neyuh tsꞌih huwa tꞌetsꞌoninzun”, ꞌi hoonli tsꞌihꞌun naꞌa kꞌus tinkꞌus
ꞌuhoontꞌah, ꞌi gha tꞌetsꞌoninzun, tsꞌutni hoꞌ tsꞌutni.

beni tah dezꞌai, ꞌi laitꞌah unli, ꞌen ꞌet njan be tꞌeoonudzun, ꞌi intꞌi, ꞌi be
tintaꞌ whutélhꞌilh, Christ yuba dazsai whuntsꞌih. 12 ꞌEt nuhwhulhutsinkah
nuhwheni nuhgha lubeshi ꞌuhulhꞌen tꞌeh, buyah tsꞌih bugha tꞌetsꞌoninzun,
ꞌi chah undólhdah. ꞌEt whuz naꞌa ndutehtꞌilh tꞌeh, ꞌet sih Christ buchꞌa
lubeshi itélhcholh. 13 ꞌEt huwa ndi tsꞌuyi huwatꞌaih, ꞌi bugha sulhutsin
tinkꞌus ꞌutꞌihtꞌeh ꞌaw ꞌonus ꞌat ꞌuyat wúsꞌalh ghaitꞌah, si sugha sulhutsin
tinkꞌus ꞌóoneh ꞌet whuchꞌa.

Paul dichꞌoh khunayaltuk ntsꞌenaꞌa Jesus Christ ba whelꞌa unli

9 ꞌAlha ih si whelꞌa usdli? ꞌAlha ih ndi Yakꞌusda ba ꞌutesꞌilh, ꞌi tsꞌiyawh
stlꞌahoꞌai? ꞌAlha ih neMoodihti Jesus Christ nalhꞌen? ꞌInkꞌez ꞌalha ih

ndi ꞌutꞌen neMoodihti ꞌen ba ꞌustꞌen, ꞌi be buba ꞌalha ꞌuhoontꞌah sahli? ꞌEt
ꞌalha ꞌuhoontꞌah. 2 ꞌEt ꞌonghoh huba whelꞌa chausdlah tꞌeh, ꞌet whuntsꞌih
ꞌalha nuhwheni nuhwhuba whelꞌa usdli. ꞌInkꞌez tsꞌiyannah tꞌehinozin si
whelꞌa ꞌustꞌah, ꞌet neMoodihti nuhyudínda ꞌet huwa suba be hóodelꞌen
kꞌah tsꞌih ahtꞌah.

3 ꞌEt ndunnah suchꞌa detni, ꞌen ꞌet ndez naꞌa ꞌubudutesnilh, 4 ꞌet ꞌalha
ih hukwaꞌuzninzun totsuk ꞌuzteꞌulh ꞌinkꞌez ꞌuztetnilh? 5Nuwheni zeh
ih netlꞌachahooꞌal hoh Jesus Christ bugha neulhtuskah butsꞌutni, ꞌen
hukwaꞌuzninzun tꞌeh, ꞌen bughutsꞌooda hubaꞌ hoontꞌah? ꞌEt ꞌonghun
whelꞌa, neMoodihti bulhutsin, ꞌinkꞌez Cephas, ꞌen chah tsꞌiyawh buꞌat
hoonli. ꞌEt ꞌalha ꞌuhoontꞌah, ꞌen bukꞌunaꞌa ꞌutsꞌootꞌe ka netlꞌahóꞌai. 6 ꞌEt
si ꞌinkꞌez Barnabas, ꞌaw nuwheni zeh ih nela be uztetꞌilh uzteꞌalh huba?
ꞌAwundooh!

7 ꞌEt ndan lhudughan unli hoh ndai ye ndunidzit, ꞌi dichꞌoh yukꞌelhla
chahoolhꞌih ih? Kꞌus ndan soo haꞌnulhyeh, ꞌen ndai hainulhyeh, ꞌi yulah
teꞌalh ih? Kꞌus ndan musdus yughundli unli hoh butsꞌoo yulai tetnai ih?
8 ꞌEt njan nohwhulh yalhtuk dune kꞌunaꞌa ilah ꞌun whudusni. Moses beꞌ
dustlꞌus ꞌi kꞌunaꞌa chah ꞌun whudusni. 9 ꞌEt ndutni, “Ndet musdus dune
tlꞌo mai ꞌuzteꞌalh wheni ꞌuyulhꞌen, ꞌaw ꞌuteꞌalh whuchꞌa ꞌutsꞌoolhdzin
ghaitꞌah,” ni. 10Yakꞌusda musdus dune yughu ni unli kꞌus nuwheni neba
ꞌet ndi tsꞌiyawh utni ih? ꞌEt ꞌalha nuwheni neba ndi ꞌukꞌuneꞌuzguz. ꞌEt
ndan haniyeh kꞌet ꞌet whulh chꞌul, ꞌinkꞌez ndan tlꞌo mai nalhdzooh ꞌen
bulah butsꞌun natoodúkat huninzun. 11 ꞌInkꞌez nuwheni nuhtah Yakꞌusda
bughunek nuhnat haꞌnule liꞌtsꞌuja tꞌeh, ꞌet tꞌeh nuhwhuba hooncha ih hoh

nuhtsꞌun ndai be uzdunidzit, ꞌi bulah be neghaóohlelh hubaꞌ hoontꞌah?
12 ꞌEt ꞌonghun nuhghunli, ꞌen hoonli bughahle, di ka nuwheni negha
chaꞌzahlah? ꞌEt whuntsꞌih ndai Yakꞌusda neghaooninla ꞌaw ꞌet whuz naꞌa
nduchaꞌtsꞌitꞌil inle. ꞌEt kꞌus tsꞌiyawhwhulh tsꞌuzyin khunek unzoo, ꞌi Christ
bugha tintaꞌ tsꞌuholhꞌen ꞌet whuchꞌa.

13 ꞌAw tꞌeoonuzáhzun ndunnah Lizwif hubuluglez whucho tuz tsꞌih
ꞌuhutꞌen, ꞌen ndi luglez whucho huwatꞌaih buluh ooꞌalh hubaꞌ hoontꞌah.
ꞌInkꞌez ndunnah Yakꞌusda bukwꞌuzdai nat ꞌuhutꞌen, ꞌen ndi Yakꞌusda
bukwꞌuzdai kꞌut huwatꞌaih ꞌen chah ꞌet whuz naꞌa zeh. 14 ꞌEt whuz
naꞌa ndunnah khunek unzoo, ꞌi be yalhtuk hinli, ndai hiye ndunidzit,
khunek unzoo bugha, ꞌi bughá yunkat. ꞌEt whuz naꞌa neMoodihti netsꞌu
hukwaꞌdani.

15 ꞌEt whuntsꞌih neMoodihti netsꞌu hukwaꞌdani, ꞌet ꞌi be whuntsꞌih ꞌaw
hoonli nduchaꞌustꞌen. ꞌInkꞌez ꞌaw ꞌet whuz naꞌa ilah nuhtsꞌo kꞌechaꞌusgus.
Whunulhꞌen, soo hoonustꞌi njan nduhoontꞌah, ꞌet howu yalhtuk teh, ꞌi
ꞌantsꞌi hóle hukwa chaꞌnuzúszun. ꞌEt whuntsꞌih ꞌet ndudútesnilh tꞌeh, ꞌet
whutsuh unducha datésah choo, ꞌet tꞌeh sichꞌoh ꞌonus nus suba whutezoo.
16 ꞌAw ꞌududelhúti ilah hoh ndi khunek unzoo, ꞌi be nuwhulh yalhtuk.
Ndi khunek stlꞌadéltsꞌut, ꞌi ꞌantsꞌi ꞌustlꞌeꞌ ꞌoostlꞌeh ghaitꞌah. ꞌEt ndi khunek
unzoo, ꞌi be yachasulhtuk tꞌeh, dawhultsiꞌ ꞌet whuchꞌa ootelhdoh! 17Ndi
ꞌulhꞌen, ꞌi sudzi ndulhcho ꞌi be ꞌulhꞌen tꞌeh, ꞌet tꞌeh suba ꞌukꞌelhlawhutele. ꞌEt
whuntsꞌih ndi ꞌulhꞌen wúsdleh hubaꞌ hoontꞌah ꞌinkꞌez ꞌet huwa ꞌulhꞌen tꞌeh,
ꞌet sih ꞌantsꞌi ꞌutꞌen stlꞌaltsꞌut, ꞌi kꞌunaꞌa ꞌulhꞌen hukwꞌunaꞌa ꞌuwhutetꞌilh.
18 ꞌEt di zeh suba kꞌelhla tele? Ndi khunek unzoo, ꞌi Christ bugha, ꞌi
be nuwhulh yatelhtuk, ꞌaw ꞌukꞌelhla ilah be nuwhulh yatelhtuk. Whelꞌa
ꞌustꞌah ꞌet huwa stlꞌawhéltsꞌut hoh ndi ꞌutꞌen ꞌulhꞌen, ꞌi ka nuhwheni suba
kꞌelhla hoolhtsilh hubaꞌ hoontꞌah. ꞌEt whuntsꞌih ꞌaw nduchaꞌustꞌah. ꞌEt
sughunek ulhchoot tꞌeh, ꞌaw ꞌet ꞌi zeh suba kꞌelhla whuzdli hoꞌ ꞌuhoontꞌah.

Tsꞌiyannah ba ꞌulhna naꞌduzulhúsi, ni Paul
19 ꞌEt ꞌawꞌulhnachasdlah ꞌetwhuntsꞌih tsꞌiyannahba ꞌulhnanaꞌduzulhúsi,

ꞌet sih ꞌonusnus ꞌahuneltsukhuboolhyih. 20Lizwifbulh ꞌustꞌah tꞌeh, ꞌet Lizwif
kꞌunaꞌa naꞌduzulhúsi, ꞌet tulih Lizwif ꞌonus nus lhanah huboolhyih. ꞌInkꞌez
Moses beꞌ dustlꞌus yukꞌuneꞌuhutꞌen, ꞌen bukꞌunaꞌa ꞌustꞌah naꞌduzulhúsi,
ꞌet tulih ndunnah ꞌonus nus lhanah huboolhyih. 21 ꞌEt ndunnah Moses

beꞌ dustlꞌus be ꞌet ꞌuhintꞌah, ꞌen bukꞌunaꞌa ꞌustꞌah naꞌduzulhúsi. ꞌEt
tulih ndunnah Moses beꞌ dustlꞌus be ꞌet ꞌintꞌah, ꞌen chah huboolhyih.
ꞌEt whuntsꞌih ndet Yakꞌusda neba lhuhezya ꞌet ꞌaw whuꞌet chaꞌduzusni,
et Christ ndet neba ꞌutni hukwꞌunaꞌa ꞌustꞌah ꞌet huwa. 22 ꞌInkꞌez ndan
lahitꞌah ꞌen chah hubukꞌunaꞌa sichah lastꞌah naꞌduzulhúsi, ꞌet huwa tulih
huboolhyih. ꞌI be whuchꞌa whunoolhyeh. ꞌEt huwa njan ꞌet ndustꞌen, niz
de haoodanzut ndai ꞌulhꞌen, ꞌi ꞌet bulunah tulih huboolhyih. 23 ꞌEt huwa
ndi khunek unzoo, ꞌi bugha ꞌustꞌen. ꞌEt tꞌeh ndai unzoo, ꞌi neghaíninla, ꞌi
ꞌinla tsꞌóolhchoot.

Whuchꞌaꞌ telhdoh hukwaꞌnuszun, ni Paul
24 ꞌAw ntꞌeoonuzáhzun ndan lhghu natulwus hubutah, ꞌen ꞌilhunuh zeh

whuchꞌa ꞌalhdoh. Nuhwheni chah ꞌet whuz naꞌa whuchꞌa nilhde kꞌunaꞌa
ꞌutehnilh. 25Ndan soo hoolhdzih dichꞌoh khudli. ꞌEt lhghu nahutelwus,
ndi whuchꞌa itelhdoh, ꞌi ꞌuntsiꞌ tele. ꞌEt whuntsꞌih nuwheni be whuchꞌa
tsꞌotelhdoh, ꞌaw ꞌuntsiꞌ wule ghaitꞌah. 26 ꞌEt huwa sichah whuz naꞌa ndoh
ꞌulhúgih. ꞌAntsꞌi hoh nduhoolcho nulhúgaih ilah hoh ꞌustꞌen. ꞌInkꞌez ndai
be ꞌukatusnih ꞌaw ꞌantsꞌi hoh nudulhúchus ilah hoꞌ ꞌustꞌen. 27Sichꞌoh
suyustꞌe be suyah ꞌet hoh sukꞌuneꞌ tetꞌen. ꞌEt ꞌaw nduchasustꞌen tꞌeh,
lhenyoo khunek unzoo, ꞌi be hubulh yalhtuk whuntsꞌih, sichꞌoh suba dah
nahódle.

Netsuhda, ꞌen bugha whutsꞌodulꞌeh

10 ꞌAw ꞌet sulhutsinkah netsuhda, ꞌen hubunatsꞌodoolnah hukwa
chaꞌtsꞌunízun. Soo kwꞌus yuh tsꞌih ꞌuhintꞌah, yatoo tah lhuhúzdel.

2 ꞌEt netsuhda kwꞌus ꞌinkꞌez yatoo ꞌi bulh tsꞌiyawhMoses tsꞌun too beꞌ hulya.
3Tsꞌiyawh tsꞌuyi yakꞌuz hainkat, ꞌi ndunnah tsꞌiyawh hiyaꞌal. 4 ꞌInkꞌez
tsꞌiyawh ndai huyetnai yakꞌuz tsꞌih hahiyanla, ꞌi ꞌilho hiyetnai. Ndi yakꞌuz
whutse ꞌi buwhusaíneltsꞌut, ꞌet huwa ꞌi butsꞌuhayejul, ꞌi tsꞌiyawh ꞌilho
hiyetnai. ꞌInkꞌez ndi tse ꞌi Christ unli ꞌintꞌah. 5 ꞌEt whuntsꞌih kꞌus lhanah
Yakꞌusda ba ꞌaw chahízoo. ꞌEt huwa dune chahootꞌih tsꞌih hubuyustꞌe
ndulhcho hoh nudelhúti suli.

6 ꞌEt ndi tsꞌiyawh bugha tꞌetsꞌoninzun, ꞌi hukwꞌunaꞌa ꞌuhooja. ꞌEt huwa
ꞌaw ꞌen hubukꞌunaꞌa lubeshi uztelhꞌilh hukwaꞌuznoozin ghaitꞌah. 7 ꞌInkꞌez

bulunah, ꞌen hubukꞌunaꞌa ꞌukꞌe déltsi nuhwhuba ꞌalha ꞌootꞌe gunih.
ꞌEt whuz naꞌa ꞌukꞌuneꞌúsduguz hoh ndutni, “Dune húdelhtsꞌi, naꞌhetꞌal
ꞌinkꞌez ꞌuhetnai cha ꞌuhuja. ꞌEt dihudindel ꞌinkꞌez degha nus hoontsiꞌ
kꞌunaꞌa nohowhulhúya.” 8 ꞌEn hubukꞌunaꞌa tsꞌekoo bulh lubeshi wulhchoot
gunih! Bulunah ꞌet whuz naꞌa lubeshi ꞌuhinla. ꞌEt huwa ꞌilhudzin 23,000
ꞌet uneltsꞌuk yahadla. 9 ꞌEn hubukꞌunaꞌa Christ tsꞌoolhdzih liꞌtsꞌootꞌen
gunih. Bulunah hiyóolhdzai ꞌet huwa tlꞌughus be hedughan. 10 ꞌInkꞌez
ꞌen hubukꞌunaꞌa yuh yaooltuk gunih! Bulunah ꞌet whuz naꞌa nduhuja,
ꞌet huwa ndan hoolah ꞌulhtsih ndunnah hiyahultuk, ꞌen tsꞌiyawh hoolah
hubulhtsi.

11 ꞌEt ndi ꞌi tsꞌiyawh huba ꞌet ꞌúhooja ꞌi tsꞌiyawh bughá tꞌetsꞌonozin ka
ndúhooja, ꞌinkꞌez neba ꞌukꞌeꞌanguz hoh neundulhni. Nuwheni ꞌutsꞌintꞌah
ndi yun kꞌut ꞌuzdelhtsꞌi hukwꞌunaꞌa, nuwheni neba ꞌaw ꞌet whulatah suli.
12 ꞌEt huwa ndan soo siyin unli naꞌdunúdzun, ꞌen soo cho howole naooltsꞌit
ꞌet whuchꞌa. 13 ꞌEt ndet hoh netsudule dune ꞌubóolhdzih, whuz naꞌa zeh
nuhwheni chah nuhóolhdzih. ꞌEt whuntsꞌih Yakꞌusda ꞌaw neladootnih
ghaitꞌah. Ndet hoh netsudule neóolhdzih, ꞌet dáwhultus hoh Yakꞌusda
nuhtlꞌahóꞌai hoh whulh sáhyin. ꞌInkꞌez nuhóolhdzih tꞌeh, ꞌet sih whuchꞌa
natehdulh, whuz naꞌa Yakꞌusda nuhba ꞌuwhutelilh, ꞌinkꞌez soo whulh
téhyin.

14 ꞌEt huwa nuhwhukꞌesiꞌ ꞌukꞌe déltsi nuhwhuba ꞌalha ꞌintꞌah, ꞌi buchꞌa
neꞌoohtꞌen.

ꞌUkꞌe déltsi tsꞌun teniꞌnoolhdzin gunih
15Whunih kꞌunaꞌa nuhwhulh yalhtuk. Nuhwhenichꞌoh daja dusni. 16Et

ndi lubot ꞌi be chanailya tsꞌutni, ꞌet ꞌalha Christ buzkai bulh ꞌútsꞌintꞌah
nuhzún ih? A! ꞌInkꞌez ndi lhes lhtsꞌezdalhkut, ꞌet ꞌalha Christ buyustꞌe bulh
ꞌutsꞌintꞌah nuhzun ih? A! 17 ꞌEt dazneltsuk tsꞌinli whuntsꞌih, lhes ꞌilho zeh
ꞌutsꞌintꞌah ꞌinkꞌez yustꞌe ꞌilho zeh unli. Ndi lhes ꞌilho nuwheni tsꞌiyawh
bulh ꞌutsꞌintꞌah ꞌet huwa.

18 Israel budune kꞌah tsꞌih tꞌeóonúhzun ih? Whunulhꞌen, ndan Yakꞌusda
bukwꞌuzdai bugha tꞌaihhiyaꞌal, ꞌenndiYakꞌusdabukwꞌuzdai bulh ꞌúhintꞌah.
19Njan ndez naꞌa whunwhunulhtun, ꞌukꞌe déltsi hoonli ꞌintꞌah ih? Kꞌus
ꞌukꞌe déltsi bugha tꞌaih, ꞌi chah ih hoonli unli? ꞌAwundooh! 20 ꞌEt ꞌudun
yun kꞌut whutꞌen ndai ꞌukꞌe déltsi bugha hiyaꞌaih, ꞌi ntsiꞌ nududeh, ꞌen

butsꞌuhitoolhdelh, ꞌaw Yakꞌusda tsꞌun ilah. ꞌInkꞌez nuhwheni ntsiꞌ nududeh
bulh ꞌutehtꞌilh nuhwhuba hukwa chaꞌnuzúszun ꞌet huwa. 21NeMoodihti
bulubot ꞌinkꞌez ntsiꞌ nududeh bulubot bulh ꞌaw lhtahtsꞌootnai huba
chaꞌhóotꞌah. ꞌEt neMoodihti bukwꞌuzdai ꞌinkꞌez ntsiꞌ nududeh bukwꞌuzdai
chah ꞌaw ꞌanelhtꞌet bukꞌut ꞌutsꞌooꞌalh huba chaꞌhóotꞌah. ꞌAw whuz naꞌa
ꞌuhóneh ghaítꞌah! 22 ꞌEt neMoodihti ꞌootelnih uztelhtsilh ih? ꞌAw ꞌet
ndutsꞌóotꞌen huba chaꞌhóotꞌah. ꞌEn buchꞌa ꞌonus nus ꞌutsꞌiltus nahzun ih?
ꞌAwundooh!

Yakꞌusda délhti, ꞌet whuz naꞌa dune wahle hubaꞌ hoontꞌah
23 ꞌEt ꞌaw hoonliyaz whuchꞌa nelhjoot hoolah, ꞌet whuntsꞌih whulutah

suba chahóozoo. Hoonliyaz whuchꞌa noosjoot hoolah, ꞌet whuntsꞌih
whulutah ndutestꞌilh tꞌeh, ꞌaw dune laꞌ whudóneh ghaitꞌah. 24Nuwheni
zeh neba unzoo, ꞌi kaꞌ tsꞌootꞌen ghaítꞌah. ꞌEt whuntsꞌih ꞌuyoon ba unzoo,
ꞌi zeh kaꞌ tsꞌootꞌen.

25 ꞌEt ndai ꞌilhunahuwúdulh hiye ꞌóoket, ꞌi tsꞌiyawh ahꞌalh. ꞌInkꞌez
nuhyuh tsꞌih bugha tꞌetsꞌoninzun, buka ꞌoodolhkut gunih. 26Ndi yun kꞌut
ꞌinkꞌez ndai hoonli, ꞌi tsꞌiyawh neMoodihti bubeꞌildzun ꞌet huwa.

27 ꞌEt huba ꞌalha chaꞌhootꞌah, ndet nuhghu nuhúzya ꞌinkꞌez whuz
tanyalh tꞌeh, ndai nuhbut nihíninla, ꞌi oohꞌalh ꞌinkꞌez nuhyuh tsꞌih
bugha tꞌetsꞌoninzun, ꞌi whuntsꞌih buka ꞌoodolhkut gunih. 28 ꞌEt whuntsꞌih
dune njan ndun whudutenilh, “Ndi ꞌukꞌe déltsi bugha itꞌaih, ꞌintꞌah,” ꞌet
tꞌeh ꞌaw chaꞌzoohꞌal. Ndun nuhwhudutenilh ꞌinkꞌez buyuh tsꞌih bugha
tꞌetsꞌoninzun, ꞌi ꞌet huwa ꞌet ꞌaw chaꞌzoohꞌal. ꞌEt whuntsꞌih ndi yun kꞌut
ꞌinkꞌez ndai hoonli, ꞌi tsꞌiyawh neMoodihti ꞌen bubeꞌildzun ꞌintꞌah. 29Neyuh
tsꞌih bugha tꞌetsꞌoninzun, ꞌi bughuyalhtuk, ꞌaw nuhwheni nuhyuh tsꞌih
bugha tꞌetsꞌoninzun, ꞌi ꞌet ilah howu yalhtuk. Ndun buyuh tsꞌih bugha
tꞌetsꞌoninzun, ꞌi yughi yalhtuk hoꞌ dusni. ꞌEt di ka ꞌuyoon buyuh tsꞌih
bugha tꞌetsꞌoninzun, ꞌi be ꞌaw hoonli hoh whuchꞌa nelhjoot, ntsꞌenaꞌa
ꞌuyoon beni taoodezꞌai ꞌi suba nahuteyelh? 30 ꞌEt tsꞌuyi ka chanailya dusni
hoh usꞌalh, ꞌet whuntsꞌih sughu yahalhtuk. ꞌEt di ka sughu yahalhtuk
chanailya dusni ꞌet whuntsꞌih?

31 ꞌEt huwa ndet ahꞌalh, ꞌinkꞌez ahtnai totsuk, kꞌus ntsꞌoh dahtꞌen chah,
ꞌet tsꞌiyawh ꞌi be ꞌet Yakꞌusda whé delhti, ꞌet whuz naꞌa zeh dune wahle
hubaꞌ hoontꞌah. 32 ꞌEt huwa Lizwif, ꞌinkꞌez ꞌudun yun kꞌut whutꞌen, ꞌinkꞌez

Yakꞌusda ba ꞌilhunahuwúdulh, ꞌen chah, ndan hinli whuntsꞌih, ꞌet ꞌaw
hoonliyaz huba dzuh ꞌoohneh gunih. 33Sichah whuz naꞌa ꞌet tsꞌiyannah
tsꞌun wuszoo hukwaꞌustꞌen. Sichꞌoh hootéstꞌi hukwa chaꞌzustꞌen. Kꞌus ndet
tsꞌiyannah ba hoonzoo túneꞌustꞌen, ꞌet huwa ꞌen sih hudoojih.11 Ntsꞌenaꞌa Christ kꞌunaꞌa ꞌustꞌah, ꞌet nuhwheni chah si skꞌunaꞌa

ꞌoohtꞌe.

Netsi ghaꞌweznik ꞌi hoh tenazdudli hubugha
2 ꞌAw ꞌet sulhutsinkah njan dudusni soo ꞌahtꞌen. Tsꞌiyaintsuk bugha

sunalhúnih, ꞌinkꞌez whunohodalhꞌih, ꞌi tsꞌiyawh hoohtun.
3 ꞌEt njan tꞌeoonóhzin hukwaꞌnuszun, Christ ꞌen zeh dune tsꞌiyawh gha

ndoh ꞌintꞌah. Dune, ꞌen zeh tsꞌekoo gha ndoh ꞌúhintꞌah. ꞌInkꞌez Yakꞌusda
ꞌen zeh Christ yugha ndoh ꞌintꞌah. 4Kꞌus ndan dune butsi ghaꞌweznik
hoh tenadudli kꞌus nus whunóolhꞌen tꞌeh, ꞌet tꞌeh ndun dune yugha ndoh
ꞌintꞌah, ꞌen hooya yutelhtsilh. 5Kꞌus ndan tsꞌeke butsi gha chaꞌwinik hoh
tenadudli kꞌus nus whunilhꞌen tꞌeh, ꞌet tꞌeh ndun tsꞌeke yugha ndoh
ꞌintꞌah, ꞌen hooya yutelhtsilh. ꞌAntsꞌi butsigha hoolah liꞌtetꞌilh ꞌet huwa.
6 ꞌAw butsi ghaꞌweznik hukwa chaꞌnizun tꞌeh, ꞌet tꞌeh butsi nahinoozo. ꞌEt
whuntsꞌih hukwaya unli butsigha dune kꞌunaꞌa hanedutꞌaz, kꞌus nedzo tꞌeh,
ꞌet tꞌeh butsi ghaꞌwoonik hubaꞌ hoontꞌah. 7 ꞌEt ꞌalha dune, ꞌen Yakꞌusda
kꞌunaꞌa dantꞌah ꞌintꞌah, whuz kꞌunaꞌa ꞌuhintꞌah, ꞌinkꞌez ye dézti, ꞌi kꞌunaꞌa
ꞌuhintꞌah. ꞌEt huwa butsi gha chaꞌwinik huba chaꞌhóotꞌah. ꞌEt tsꞌekoo ꞌen
dune yedezti ꞌuhintꞌah. 8Dune, ꞌen ꞌaw tsꞌeke tsꞌun hachaizulh, ꞌinkꞌez
tsꞌeke ꞌen dune tsꞌun hainzut ꞌet huwa. 9 ꞌInkꞌez Yakꞌusda dune ꞌaw tsꞌeke
ba chaꞌyilil, ꞌinkꞌez tsꞌeke ꞌen dune ba ꞌuyinla. 10 ꞌEt huwa Lizas, ꞌen bula
sih tsꞌih ndet tsꞌekoo hubugha óoniꞌai, ꞌi butsi ghaꞌwoonik hubaꞌ hoontꞌah.

11 ꞌInkꞌez neMoodihti bubeꞌildzun ꞌutsꞌintꞌah. ꞌEt huwa dune, ꞌen tsꞌekoo
hubuꞌet ꞌuhootꞌe ghaitꞌah, ꞌinkꞌez tsꞌekoo chah ꞌen dune hubuꞌet ꞌuhootꞌe
ghaitꞌah. 12 ꞌEt tsꞌeke dune tsꞌun hainzut ꞌinkꞌez dune tsꞌeke bugha whuzdli,
ꞌinkꞌez tsꞌiyawh Yakꞌusda tsꞌun hainde, hoꞌ ꞌuhoontꞌah. 13Nuhwhenichꞌoh
tsꞌahꞌun naꞌa hoh duba nahutehdeh. Kꞌus ndan tsꞌekoo ꞌen tenahududli
ꞌinkꞌez ꞌaw dutsi gha chaꞌwinik tꞌeh, ꞌet nuhwhuba tsꞌahꞌun ꞌuhoontꞌah
ih? ꞌEt nuhwhuba dahoontꞌah? 14Njan ndet zeh whutsꞌodulꞌeh ndi yun
kꞌut? Soo cho whunulhꞌen, dune butsigha dinyez tꞌeh, ꞌet buba hukwaya
hoonli hoꞌ hoontꞌah. 15 ꞌEt whuntsꞌih tsꞌeke butsigha dinyez tꞌeh, ꞌen ba

hoonzoo, ꞌet butsigha dinyez, ꞌet bughá whuntꞌai butsi ghaꞌweznik liꞌootꞌe
ka. 16Kꞌus ndan njan lhenah ꞌuhudutenilh hukwaꞌhuninzun tꞌeh, ꞌet ndez
naꞌa zeh njan dudusni, ꞌet ndez naꞌa zeh nebaꞌ hoontꞌah hoꞌ hoontꞌah.
Nuwheni chah ꞌinkꞌez yun kꞌut dune tsꞌiyawh ndunnah Yakꞌusda hunedulh
ꞌilhunahuwudulh totsuk.

NeMoodihti hulhgha naꞌutꞌalh huba
17 ꞌAw ꞌet ndi benahodulhꞌeh, ulhtushohbenohwhulhyalhtuk. Tsꞌiyawh

ꞌilhunawuzéhdel tꞌeh, ꞌaw soo ꞌáhtꞌen chaduzusnih. ꞌEt kꞌus ꞌutsꞌun naꞌa
ahtꞌen nuhwhudúsni. 18 ꞌUdechoo khunek dustsꞌo, ꞌi ndet Yakꞌusda ba
ꞌilhunawáhdulh totsuk, ndet ꞌilhunawuzehdel tꞌeh, ꞌet whuntsꞌih bulunah
nuhtah lhenah ꞌudahni, ꞌet whulh ꞌúdustsꞌo. ꞌInkꞌez suba ꞌalha ꞌuhoontꞌah.
19 ꞌEt nuhtah lhelhtsꞌun hudédowh hinli, ꞌet whuz naꞌa ndótenilh. ꞌEt
ndunnah nuhtah Yakꞌusda ba hinzoo, ꞌen tsꞌiyannah tꞌebuntezeh hoꞌ
hoontꞌah. 20 ꞌEt huwa ndet ꞌilhunawuzéhdel hoh ꞌet hulhgha neMoodihti
naꞌutꞌalh huba, ꞌaw ꞌet huba ilah whusahdel. 21Lheꞌahja nuhwhenichꞌoh
ahli hoh ꞌonghoh hubutsuhda tsꞌuyi ahꞌal. ꞌEt huwa bulunah buyeꞌéltsꞌul
ꞌinkꞌez bulunah tahanésnai. 22 ꞌAw koo chawhahtꞌi ꞌutehꞌalh ꞌinkꞌez
tatehtnilh whuba hoh ahtꞌen? Kꞌus ndi Yakꞌusda ba ꞌilhunawuzehdel tꞌeh
ꞌantsꞌi nuhwhuba hoonli ih? ꞌInkꞌez ndan hoonliyaz chaitꞌih be yooya
ubutelhtsilh. Daja chah nuhwhudoosni? Soo ꞌahtꞌen nuhwhudoosni ih?
ꞌAwundooh! ꞌAw soo ꞌahtꞌen nuhwhudoosni ghaitꞌah!

NeMoodihti whusanatedalh whutsꞌun, ndi lhes tsꞌooꞌalh ꞌinkꞌez ndi
lubot be tsꞌootnai, ꞌet whuz naꞌa neba dazsai bunaztelnih

23 ꞌEt neMoodihti khunek stlꞌaidaꞌai ꞌinkꞌez ꞌi ꞌintꞌah nuhtlꞌadaꞌai ꞌet
ndutni, neMoodihti Jesus Christ ꞌulhꞌek da ndet da butlꞌa ihitelhtelh
whutsuh, ꞌet lhes yilhchoot. 24 ꞌUdechoo chanailya ni ꞌinkꞌez lhtsꞌeyalhkut.
ꞌEt ndó bulhni, “Ndi lhes ulhchoot ꞌinkꞌez ahꞌalh. Ndi suyustꞌe ꞌintꞌah.
ꞌI nuhwheni nuhwhuba lhtsꞌedalhkut. ꞌEt ndulhꞌen hoh sunaoolhunih.”
25 ꞌInkꞌez ndi lubot ꞌet whuz naꞌa zeh ꞌuja. ꞌUhaꞌal hukwꞌelhꞌaz ndó budani,
“Ndi lubot ꞌi kꞌandit khunek nuhwhuba lhadúsdla ꞌintꞌah. Suzkai be
nuhwhuba usdla. ꞌEt ahnai totsuk, ꞌet ndahtꞌen hoh sunaoolhúnih.” 26 ꞌEt
huwa ndi lhes tehꞌalh ꞌinkꞌez ndi lubot tehnilh tꞌeh, ꞌet ndutelhꞌilh totsuk,

neMoodihti whusanatedalh whutsꞌun, ꞌet ndólhꞌen. ꞌEt ꞌi be neba dazsai
whebuznoolhtun.

Jesus neba dazsai bunaztelnih whutsuh, naꞌuzdunoolꞌen,
ꞌawhuz tulih lubeshi bulh ꞌutsꞌintꞌah

27 ꞌEt huwa kꞌus ndan ndi lhes yuteꞌalh ꞌinkꞌez neMoodihti bulubot
yutetnelh hoh hiba soo chaꞌhildzoo hoh hiyilhchoot tꞌeh, ꞌen neMoodihti
buyustꞌe ꞌinkꞌez buzkai bulh ꞌi bugha lubeshi yilhchoot. 28 ꞌEt dune dichꞌoh
naꞌdunulꞌen ꞌet hukwꞌelhꞌaz ndi lhes hiyooꞌalh ꞌinkꞌez ndi lubot hiyootnai.
29 ꞌEt ndan soo chaꞌhildzoo hoh ndi yuꞌalh ꞌinkꞌez yutnai tꞌeh, ꞌet Yakꞌusda
yuba nahuteyeh, ꞌet dichꞌoh khanáwhuntꞌai. Dichꞌoh ꞌaw tsꞌahꞌun naꞌa hoh
neMoodihti buyustꞌe ꞌi bugha tꞌewhunúszun ꞌet huwa. 30 ꞌEt huwa lhanah
nuhtah laihítꞌah suli, bulunah hunduda chah suli, ꞌinkꞌez lhanah ꞌilhuz
nahunestez.a 31 ꞌEt tꞌenaꞌtsꞌudunudzun hoh nuwhenichꞌoh naꞌtsꞌudunulꞌen
tꞌeh, ꞌet sih neMoodihti ꞌaw neba nahooyeh ghaitꞌah. 32 ꞌInkꞌez neMoodihti
neba naheyeh tꞌeh, ꞌet neoolhtsas. ꞌEt hoh ꞌaw ndi yun kꞌut whudune bulh
neba nahoodeh ghaitꞌah.

33 ꞌEt huwa sulhutsinkah, nketꞌah ꞌutehꞌalh huba ꞌilhunawuzehdel tꞌeh,
lhba lhuꞌi. 34Ndunnah buyeꞌéltsꞌul, koo tsꞌih hubélhꞌalh. ꞌEt hoh nketꞌah
ꞌilhunawuzehdel tꞌeh, ꞌaw nuhwhuba nahoodeh ghaitꞌah. ꞌInkꞌez ꞌudun
chah whenhodutelhꞌeh, ndet nuhghuniya tꞌeh, ꞌet tsꞌiyawh tsꞌahꞌun naꞌa
nuhwhuba neootesꞌalh.

Lhelhyoo Yakꞌusda be tsꞌodólhti neghá whunkat, ꞌet whuntsꞌih
ꞌilhunuh zeh Ndoni ꞌen zeh tsꞌiyawh neghayúnle

12 ꞌAw ꞌet sulhutsinkah dantꞌi Ndoni neghayúꞌaih, ꞌi bugha ꞌet chah
tꞌeóonóhzin nuhwhuba hukwaꞌnuszun. 2Tꞌeóonúhzun nuhwheni

ꞌudun yun kꞌut whutꞌen hoh da ꞌaw nuhwhuba ꞌalha ꞌuhoontꞌah cháhlah
inle. ꞌEt huwa ndi ꞌukꞌe déltsi yachálhtuk, ꞌi bukúneꞌahtꞌen ínle. 3 ꞌEt huwa
nuhwheni taóoduteltsꞌulh hukwaꞌnuszun. ꞌAw ꞌilhunuh dune Yakꞌusda
buyégha bugha, “Jesus Christ ꞌen untsiꞌ,” dooni ghaitꞌah. ꞌInkꞌez ꞌaw
ꞌilhunuh dune ndutni tꞌeh, “Jesus Christ ꞌen neMoodihti ꞌintꞌah,” Ndoni
ꞌen bugha zeh ndudutenilh hoꞌ hoontꞌah.
a 11:30 Ndi khunek nahunestez ni, ꞌet yahadlah ni ho ꞌutni.

4 ꞌEt lhelhyoo neghá nkat, ꞌet whuntsꞌih ꞌilhunuh zeh Ndoni ꞌen

tsꞌiyawh neghayúnle. 5 ꞌInkꞌez lhat lhelhtsꞌun Yakꞌusda huba neꞌtsꞌutꞌen,
ꞌet whuntsꞌih ꞌilhunuh neMoodihti zeh ꞌintꞌah. 6Lhat hoh Yakꞌusda baꞌ
tsꞌootꞌen hubaꞌ hoontꞌah ꞌet whuntsꞌih ꞌilhunuh Yakꞌusda unli hoh tsꞌiyawh
ye ꞌútꞌen lhaídulhꞌih.

7 ꞌEt ꞌilhunuh tsꞌinli hoh Ndoni be wheóodiltsih hoꞌ hoontꞌah nuwheni
tsꞌiyawh neba hoonzoo tele ꞌet huwa. 8 ꞌEt ꞌilhunuh dune, ꞌen Ndoni bugha
khunek be whunih, ꞌi yugha iníꞌai. ꞌEt ꞌuyoon dune, ꞌen chah, Ndoni, ꞌen
zeh, khunek be tꞌeoonudzun, ꞌi yugha íniꞌai. 9 ꞌEt ꞌuyoon chah Ndoni, ꞌen
be ꞌalha ꞌuhoontꞌah yugha inínla ꞌinkꞌez ꞌuyoon, ꞌen Ndoni, ꞌen ndi ye
úlhtus, ꞌi dune soo naꞌbulhꞌen, ꞌet yugha ooníꞌai. 10 ꞌEt ꞌuyoon ꞌen ndi
huwa ꞌétꞌen tunéꞌtetꞌen ꞌet yutlꞌahóꞌai. ꞌEt ꞌuyoon buba nus whunilhꞌen,
ꞌet yugha óoniꞌai. ꞌEt ꞌuyoon ꞌet nahootéꞌalh ntsꞌenaꞌa buyégha lhelhtsꞌun
naꞌa ꞌintꞌah, ꞌet yugha óoniꞌai. ꞌEt ꞌuyoon lhelhtsꞌun naꞌa yahútelhtuk
yutlꞌahóꞌai. ꞌEt ꞌuyoon chah lhelhtsꞌun naꞌa yahulhtuk, ꞌet tꞌewhuntézin
ꞌet yutlꞌahóꞌai. 11 ꞌInkꞌez ndi nduntꞌi, ꞌi tsꞌiyawh ꞌi Ndoni zeh ntsꞌenaꞌa
hukwaꞌninzun kꞌunaꞌa, ꞌet whuz naꞌa huba lhkꞌehónla. ꞌInkꞌez ꞌet ndet
hubutaoonínla, ꞌi Ndoni dichꞌoh ꞌen be zeh ꞌuwhutꞌen.

Christbuyustꞌe lhawhꞌulya, ꞌetwhuntsꞌihbuyustꞌe ꞌilhunuhzehꞌintꞌah
12Ndez naꞌa njan dúhoontꞌah, dune yustꞌe ꞌilho zeh unli. Neyustꞌe lhat

lhelhtsꞌun naꞌa neoodinla wheni hoꞌ ꞌintꞌah, ꞌet whuntsꞌih ꞌilho zeh unli.
Christ, ꞌen chah ꞌet whuz naꞌa ꞌintꞌah. 13 ꞌInkꞌez ꞌilho Ndoni ꞌen bugha
nuwheni tsꞌiyawh too beꞌ tsꞌulya hoh ꞌilho yustꞌe tsꞌuzdli. ꞌEt Lizwif tsꞌinli,
kꞌus ꞌudun yun kꞌut whutꞌen tsꞌinli, kꞌus ꞌulhna tsꞌinli, kꞌus ꞌulhna whuchꞌa
hubula nadutetnih tsꞌinli, ntsꞌoh datsꞌíntꞌah tsꞌinli whuntsꞌih, ꞌilho Ndoni
ꞌen tsꞌun ꞌilho tsꞌetnai nesulhtsi.

14Nulhꞌen neyustꞌe ꞌilho zeh unli, ꞌet whuntsꞌih lhat neoodinla hoꞌ
ꞌintꞌah. 15 ꞌEt dune ke ꞌi utni, “Aw ꞌula chasdlah, ꞌet huwa yustꞌe bubeꞌildzun
chaꞌustꞌah.” ꞌEt whuz naꞌa yalhtuk tꞌeh, ꞌet yustꞌe bubeꞌildzun chailah
ih? ꞌAwundooh! 16 ꞌInkꞌez dune dzo ꞌi ꞌutni, “Aw ꞌuna chasdlah, ꞌet huwa
yustꞌe bubeꞌildzun chaꞌustꞌah.” ꞌEt whuz naꞌa yalhtuk tꞌeh, ꞌet ndi yustꞌe
bubeꞌildzun chailah ih? ꞌAwundooh! 17 ꞌEt dune yustꞌe tsꞌiyawh ꞌuna unli
tꞌeh, ꞌet tꞌeh ntsꞌenaꞌa simba hoonliyaz whudóotsꞌo? Kꞌus yustꞌe tsꞌiyawh
ꞌudzo unli tꞌeh, ꞌet tꞌeh ntsꞌenaꞌa simba hoonliyaz whuza hólhtsun? ꞌAw

ꞌuhótꞌe ghaitꞌah! 18 ꞌEt huwa Yakꞌusda neyustꞌe lhat neoodinla yulhtsi,
ꞌet whuz naꞌa hukwaꞌninzun ꞌet huwa ꞌet ndúyinla. 19Ntsꞌenaꞌa simba
ꞌilho zeh wule? ꞌEt ꞌúja tꞌeh, ꞌet ntsꞌenaꞌa simba yustꞌe wule? ꞌAw ꞌuhótꞌe
ghaitꞌah! 20 ꞌEt hoh yustꞌe lhat neoodinla unli ꞌet whuntsꞌih ꞌilho zeh unli.

21 ꞌInkꞌez ꞌuna, ꞌula, “Aw nkaꞌ nooszin ghaítꞌah,” dooní ghaitꞌah. ꞌInkꞌez
chah ꞌutsi, ꞌuke, “Aw nkaꞌ nooszin ghaítꞌah,” dooni ghaitꞌah. 22 ꞌEt kꞌus
ndi yustꞌe whulutah tube laitꞌah unli uzninzun, ꞌet whuntsꞌih ꞌi be ꞌet ꞌaw
ꞌutsꞌootꞌe ghaítꞌah. 23 ꞌInkꞌez ndi yustꞌe bulah ndai ꞌaw chadíti uzninzun,
ꞌi ꞌintꞌah ꞌonus nus unzoo ꞌinkꞌez sóo neꞌtsꞌoolhꞌen hubaꞌ hoontꞌah. ꞌInkꞌez
ndi yustꞌe whulutah ndet ꞌaw dune nalhtsꞌet huba chaꞌhóozooh, ꞌi degha
nus sóo neꞌoolꞌen hubaꞌ hoontꞌah. 24Ndet buyustꞌe soo ꞌoonentꞌen tꞌeh,
ꞌet soo ꞌintꞌah. ꞌEt whuntsꞌih Yakꞌusda tsꞌiyawh lhkanaídanla. ꞌEt huwa
ndai buyustꞌe bulah hubutah hoolah, ꞌi ba ꞌonus nus buba idézti kꞌunaꞌa
ꞌuyínla. 25 ꞌEt ndez naꞌa buyustꞌe ꞌaw lhkꞌeookat ghaítꞌah. ꞌEt whuntsꞌih
ndai buyustꞌe bulah tsꞌiyawh lhgha hudli. 26 ꞌEt buyustꞌe bulah ꞌilho
whuntsꞌih dzuh nuzut tꞌeh, tsꞌiyawh dzuh nudeh. ꞌEt ꞌilho buyustꞌe bulah
hidélhti tꞌeh, tsꞌiyawh lhba hóontꞌi.

27 ꞌEtwhuznaꞌa zehnuhwheni chahChrist buyustꞌe ꞌahtꞌah. ꞌIlhunah ahli
hoh ꞌi buyustꞌe bulah ꞌahtꞌah. 28 ꞌInkꞌez ꞌilhunahuwúdulhhubutah, Yakꞌusda
ꞌutahábanla hoh whélꞌa, ꞌen ꞌudechoo nébuninla. ꞌEt nus whunilhꞌen, ꞌen
whulh nat nébuninla. ꞌEt dune hoodulhꞌeh whulh tat nébuninla. ꞌEt ꞌonus
ꞌat huwa ꞌétꞌen túneꞌutꞌen nébuninla. ꞌEt ꞌonus ꞌat hubutlꞌahóꞌai hoh dune
soo naꞌbulhꞌen, ꞌen nébuninla. ꞌEt ꞌonus ꞌat ꞌuyoon laꞌutꞌen nébuninla. ꞌEt
ꞌonus ꞌat dunemoodih nébuninla, ꞌinkꞌez bulunah lhelhtsꞌun naꞌa yahulhtuk
nébuninla. 29 ꞌEt nuwheni tsꞌiyawh ih whélꞌa tsꞌinli? Nuwheni tsꞌiyawh ih
nus whunilhꞌen tsꞌinli? ꞌEt nuwheni tsꞌiyawh ih dune hoodulhꞌeh tsꞌinli?
Nuwheni tsꞌiyawh ih huwa ꞌétꞌen túneꞌuztetꞌilh? 30 ꞌEt nuwheni tsꞌiyawh
ih netlꞌawhéltsꞌut dune soo náꞌtsꞌulhꞌen? Nuwheni tsꞌiyawh ih lhelhtsꞌun
naꞌa yatsꞌutelhtuk? Nuwheni tsꞌiyawh ih lhelhyoo khunek tꞌetsꞌunuzih
netlꞌawhéltsꞌut? ꞌAwundooh! 31 ꞌEt degha nus unzoo, ꞌi neghantꞌai, ꞌi soo
cho hukwaꞌnuhzun, ꞌet whuntsꞌih ꞌonus nus hoonzoo, ꞌet whewhuntelhtun.

Be nékꞌetsꞌintsiꞌ, ꞌi degha nus dézti hoꞌ hoontꞌah

13 ꞌEt dune bughunek hiye yalhtuk, ꞌi ꞌinkꞌez lizas hiye yalhtuk,
ꞌi chah be yalhtuk, ꞌet whuntsꞌih be nékꞌetsꞌinsiꞌ chástꞌih tꞌeh,

ꞌet tꞌeh lhendunutsꞌo cho ꞌinkꞌez lhendunutsꞌoyaz ꞌilho lhendunutsꞌo
liꞌdutesnilh. 2 ꞌEt dune ba nus whunilhꞌen tꞌeh, ꞌinkꞌez huba whéꞌ hoontꞌah
hooyah tsꞌiyawh tꞌeóonúszun tꞌeh, ꞌinkꞌez khunek be tꞌeóonudzun, ꞌi
ꞌet chah tꞌeooniszin tꞌeh, ꞌinkꞌez tsꞌiyawh be ꞌalha ꞌuhoontꞌah ꞌustꞌi tꞌeh
hoh dzulh whuntsꞌih ꞌudun nitésꞌalh tꞌeh, whuz naꞌa ꞌet whuntsꞌih be
nékꞌetsꞌinsiꞌ, ꞌi chástꞌih tꞌeh, ꞌet tꞌeh ꞌaw hoonli chaslah. 3Ndai bukꞌe
dune tsꞌinli tsꞌiyawh howa níla tꞌeh, ꞌinkꞌez suyustꞌe chah dutékꞌun huba
nechꞌahudetni hubutlꞌayálhti tꞌeh, ꞌinkꞌez be nékꞌetsꞌinsiꞌ, ꞌi buꞌet ꞌustꞌah
tꞌeh, ꞌet tꞌeh ꞌaw suba kꞌelhla hole ghaítꞌah.

4Be nékꞌetsꞌinsiꞌ, ꞌi bugha hoonli tachaꞌdinik. ꞌI bugha nedzi unzoo
hukwꞌunaꞌa ꞌutsꞌintꞌah. ꞌI bugha ꞌawhowu chaꞌtsꞌoolhúnih, ꞌinkꞌez ꞌawdune
ꞌuzdudilꞌi howu yachatsꞌulhtuk chah, ꞌinkꞌez ꞌaw tsꞌincha nachaꞌuzdudílꞌi.
5Ndi be nékꞌetsꞌintsiꞌ, ꞌi bugha ꞌaw ꞌuyoon hoontsiꞌ kꞌunaꞌa hubulh
ꞌútsꞌootꞌe ghaitꞌah. ꞌAw nuwhenichꞌoh hukwaꞌutsꞌuninzun tunéꞌtsꞌootꞌen
ghaítꞌah. ꞌI bugha ꞌaw khun tsꞌuhunóolchꞌe ghaítꞌah ꞌinkꞌez ꞌaw hoontsiꞌ
hubugha nuní uznoozut ghaítꞌah. 6 ꞌAw tsꞌahꞌun naꞌa chaꞌítꞌah tꞌeh, ꞌaw
tsꞌuhótꞌi ghaítꞌah. ꞌEt whuntsꞌih ndai khunek ꞌalha ꞌintꞌah, ꞌi be tsꞌuhóontꞌi.
7Be nékꞌetsꞌintsiꞌ, ꞌaw ꞌustlꞌe ꞌutsꞌooneh ghaítꞌah. Tsꞌiyaintsuk neba ꞌalha
ꞌuhoontꞌah. Ntsꞌoh dáhoontꞌah hoh hukwa tsꞌih tsꞌúhooli, ꞌinkꞌez ꞌet
tsꞌiyaintsuk whechatsꞌítsaz.

8Be nékꞌetsꞌinsiꞌ, ꞌi ꞌaw bula tah hoolah. ꞌEt whuntsꞌih ndi be nus
tꞌeoonudzun, ꞌi ꞌet ꞌustlꞌe ꞌuwhuténilh. ꞌEt lhelhtsꞌun naꞌa yatuk, ꞌet chah
hoolah whutele. ꞌInkꞌez ndi be tꞌeóonudzun, ꞌi chah ꞌustlꞌe ꞌudutenilh.
9Kꞌan ꞌet be tꞌeóonudzun, ꞌi bulah zeh tsꞌitꞌi ꞌinkꞌez be nus tꞌeoonudzun,
ꞌi chah bulah zeh tsꞌitꞌi ꞌet huwa. 10 ꞌEt whuntsꞌih ndet whulatah suli, ꞌet
whusawhéltsꞌut tꞌeh, ꞌet ndet bulah zeh unli, ꞌi tsꞌiyawh ꞌustlꞌeꞌ ꞌuwhuténilh.
11 ꞌEt ꞌuski usdli da, ꞌet ꞌuski kꞌunaꞌa yalhtuk, ꞌuski kꞌunaꞌa nuní nuszut,
ꞌinkꞌez ꞌuski kꞌunaꞌa lhtahawhúsdle. ꞌEt dune sidúdli, ꞌet ndai be ꞌuski
kꞌúneꞌ zustꞌen, tsꞌiyawh ꞌudun niooníla. 12 ꞌEt ndai be náꞌuzdunulꞌen, ꞌi be
ꞌaw soo nachaꞌtsꞌudunilꞌen. ꞌEt ndet whusawhéltsꞌut tꞌeh, ꞌet soo tsꞌahꞌun
ntsꞌenaꞌa tsꞌunulꞌen, ꞌet whuz naꞌa zeh tsꞌuwheꞌen suli. Kꞌan ꞌet bulah zeh
tꞌeóonúszun, ꞌet whuntsꞌih ndet whusawhéltsꞌut tꞌeh, ꞌet tꞌeh ntsꞌenaꞌa
Yakꞌusda tꞌesunínzun, ꞌet sichah whuz naꞌa tsꞌiyaintsuk tꞌewhunteszeh.

13 ꞌEt ndi tawh dedowh, be ꞌalha ꞌuhoontꞌah, be hukwaꞌtsi hóodli,
ꞌinkꞌez be nékꞌetsꞌinsiꞌ, ꞌi ꞌet njan whuzdla. ꞌInkꞌez degha nus dézti, ꞌi bé
lhkꞌetsꞌudusiꞌ, ꞌi ꞌintꞌah.

Bé nus whétꞌen, ꞌi degha nus bukaꞌnoohzin hubaꞌ hoontꞌah

14 ꞌEt ndi be nékꞌetsꞌinsiꞌ, ꞌi tsꞌun nahtꞌuk. ꞌInkꞌez ndai Ndoni
neghaíninla, ꞌi bukaꞌnoohzin. ꞌEt ndi be nus whétꞌen, ꞌi degha nus

bukaꞌnoohzin hubaꞌ hoontꞌah. 2 ꞌEt ndan lhelhyoo khunek be yahulhtuk,
ꞌen Yakꞌusda tsꞌun yálhtuk, ꞌaw dune tsꞌun yalhtuk ilah hoh ꞌutni, daja
ni ꞌaw dune tꞌehonízun ꞌet huwa. ꞌAntsꞌi huba wheꞌ hoontꞌah hooyah,
buyégha bugha yálhtuk ꞌet huwa. 3 ꞌEt whuntsꞌih ndan nus whúnilhꞌen, ꞌen
dune tsꞌun yalhtuk. ꞌEt ꞌonus nus Yakꞌusda ba hilhtus wule, hubudziyuh
hoolhtus ꞌulheh, ꞌinkꞌez hubudzi nduk óotꞌe ka. 4 ꞌEt lhelhtsꞌun naꞌa
khunek be yalhtuk, dichꞌoh ꞌonus nus Yakꞌusda ba ulhtus naꞌdudulhtsi.
ꞌEt whuntsꞌih ndan nus whunilhꞌen, ꞌen ndunnah ꞌilhunahuwúdulh ꞌonus
nus Yakꞌusda ba hilhtus wule hubulhtsi. 5Tsꞌiyawh unducha lhelhtsꞌun
naꞌa khunek be yalhtuk ꞌet whuntsꞌih nus whunilhꞌen wahle, ꞌet ꞌonus
nus nuhwhuba hukwaꞌnuszun. Ndan nus whunóolhꞌen, ꞌen nuhwheni
nuhwhuba lhelhtsꞌun naꞌa yalhtuk ꞌonus nus ncha hoꞌ ꞌintꞌah. Ndan
lhelhtsꞌun naꞌa khunek be yalhtuk, ndet ꞌuwhúlhni, ꞌaw tꞌetsꞌonízun. ꞌEt
daja ni tꞌeooniszin tꞌeh, ꞌet tꞌeh zeh tsꞌahꞌun naꞌa daja ni tꞌetsꞌontezeh. ꞌEt
sih ꞌilhunahuwúdulh Yakꞌusda ba hilhtus hútele.

Ndan lhelhtsꞌun naꞌa khunek be yalhtuk, ꞌet ꞌuyoo khunek
ye yátelhtuk, ꞌi daja ni hoh ꞌutni tꞌeinoozeh

6 ꞌAw ꞌet sulhutsinkah nuhghu nusya tꞌeh lhelhtsꞌun naꞌa be yatuk,
ꞌi be nohwhulh yálhtuk tꞌeh, ꞌet ntsꞌenaꞌa simba nuhwhuba hózoo? ꞌEt
whuntsꞌih ndai nuhwhuba whé ꞌutni hooyah, kꞌus be tꞌeóonudzun, kꞌus bé
nus whétꞌen, kꞌus be whúnhotsꞌodulhꞌeh, ꞌet whuz naꞌa nohwhulh yalhtuk
tꞌeh, ꞌaw ꞌet zeh nuhwhuba whútezoo. 7Ndai ꞌi ꞌaw chakhínah, ꞌi ꞌantsꞌi
ndai bulaz dunulꞌai hoh be tsꞌujun, ꞌi kꞌus ꞌultꞌo, ꞌi be duzítsꞌai ꞌinkꞌez ꞌilhuh
kꞌunaꞌa zeh dustsꞌo tꞌeh, ꞌet ntsꞌenaꞌa simba shun tꞌetsꞌunoozeh? 8 ꞌInkꞌez
be tsꞌujun hiye jih ꞌutsꞌun naꞌa be duzítsꞌai tꞌeh, ꞌet tꞌeh ntsꞌenaꞌa simba
lhuhutedughan lhahádootneh ih? 9Nuhwheni chah ꞌet whuz naꞌa zeh
lhelhtsꞌun naꞌa yalhtuk tꞌeh, ꞌet ntsꞌenaꞌa simba daja dahni tꞌetsꞌonoozeh?
ꞌAntsꞌih yaz tsꞌun yalhtuk liꞌdutehnilh. 10 ꞌEt lhat ndi yun kꞌut lhelhtsꞌun
naꞌa khunek be yatsꞌulhtuk. ꞌI tsꞌiyawh ꞌilho hoh hoonli ꞌuwhúlhni. 11 ꞌEt
huwa daja ni ꞌaw tꞌeóonuzúszun tꞌeh, ꞌet sih ndan lhelhtsꞌun naꞌa khunek



1 Corinth Whutꞌen 14 564
be yalhtuk, ꞌen lhelhyoo dedowh suba liꞌhoontꞌah ꞌinkꞌez sichah lhelhtsꞌun
dedowh huba líꞌustꞌah. 12 ꞌInkꞌez ndai Ndoni neghaooníꞌai nuhwheni chah
tube bukaꞌnahzun ꞌilhunahuwúdulh hilhtus huboolhtsilh ka. ꞌEt huwa ꞌet
zeh bukaꞌnahzun, ꞌonus nus hoolhtus wahle.

13Njan howa ndan lhelhtsꞌun naꞌa khunek be yalhtuk, ꞌet ꞌuyoo khunek
ye yátelhtuk, ꞌi daja ni hoh ꞌutni tꞌeinoozeh ꞌet huba soo cho tenadoodli.
ꞌEt sih daja ni tꞌehonoozeh. 14 ꞌEt lhelhtsꞌun naꞌa khunek be tenadusdli
tꞌeh, ꞌet tꞌeh sichꞌoh suyéghah ꞌi be tenadutesdli ꞌet huwa. ꞌEt whuntsꞌih
sichꞌoh seni ba ꞌet ꞌantsꞌi whutéle. 15Ntsꞌenaꞌa degha nus neba whutézoo?
Ndez naꞌa ꞌonus nus soo ꞌuhoontꞌah, ꞌet sichꞌoh suyégha chah ꞌinkꞌez
sichꞌoh seni be chah tenadutesdli. ꞌEt sichꞌoh suyégha chah ꞌinkꞌez sichꞌoh
seni shun be chah tesjun. 16 ꞌEt nyunchꞌoh nyégha ꞌi be zeh khunek be
yailhtuk, ꞌet Yakꞌusda délhti hoh yailhtuk tꞌeh, ꞌet ꞌilhunuh tꞌeoonuszun
hubutah usda, ndi khunek dézti, ꞌi be yailhtuk, ꞌinkꞌez nyuditsꞌo tꞌeh, ꞌet
sih ntsꞌenaꞌa ndoh honeh dooni, daja dini ꞌaw tꞌewhunuszun ꞌet huwa.
17 ꞌEt ꞌalha nghunek dézti, ꞌi tube únzoo. ꞌEt whuntsꞌih ndan tꞌechanusze,
ꞌet huwa Yakꞌusda ba ꞌaw ulhtus wule ghaítꞌah.

18Yakꞌusda suchanailya dusni ndi lhelhtsꞌun naꞌa khunek be yalhtuk,
si nuhghanus lhat hoh lhelhtsꞌun naꞌa yalhtuk. 19 ꞌEt whuntsꞌih
ꞌilhunahuwésdel hubutah, skwunlai khunek be whuntsꞌih nohwhulh
yátelhtuk tꞌeh, ꞌet lhai cho lhelhyoo khunek be nohwhulh yátelhtuk, ꞌet
ꞌonus nus hoonzoo. ꞌEt hukwaꞌnuszun.

Lhelhyoo khunek be yatuk, ꞌi huba ꞌalha chaꞌhóotꞌah,
ꞌen zeh hubugha ꞌutni hoꞌ hoontꞌah

20Sulhutsinkah nuwhubeni be ꞌuskeh kꞌunaꞌa ꞌoohtꞌe gunih nuhwhubeni
be. ꞌEt ꞌuskehyaz dahíntꞌah ꞌaw hoontsiꞌ tꞌehonízun, ꞌet whuz naꞌa ꞌoohtꞌe.
ꞌEt whuntsꞌih dune suli kꞌunaꞌa nuní noohzut. 21 ꞌEt Yakꞌusda bughunek
kꞌut ꞌukꞌuneꞌúzguz ꞌet ndutni,

“Lhanah lhelhyoo khunek be yalhtuk,
ꞌinkꞌez dune ꞌatsꞌun keyah whutꞌen,

ꞌen hubugha ndunnah Lizwif hubulh yátelhtuk,
ꞌet whuntsꞌih ꞌaw sodóotsꞌo hukwa chaꞌhunízun.”

22 ꞌEt sih ndi lhelhyoo khunek ꞌi be Lizwif, ꞌen hubugha ꞌútni hoꞌ
hoontꞌah. Ndunnah huba ꞌalha ꞌuhoontꞌah ba chaꞌítꞌah. Huba ꞌalha

chaꞌhóotꞌah, ꞌaw ꞌen zeh buba ꞌintꞌah. ꞌEt whuntsꞌih dune Yakꞌusda huba
nus whunilhꞌen, ndunnah huba ꞌalha ꞌuhoontꞌah ꞌen huba ꞌuhoontꞌah,
huba ꞌalha chaꞌhóotꞌah, ꞌen huba chaꞌhóotꞌah. 23 ꞌEt huwa Yakꞌusda ba
ꞌilhunahuwúdulh, ꞌen tsꞌiyawh ꞌilho ꞌilhunahuwutédulh, ꞌinkꞌez tsꞌiyawh
ꞌilhunah lhelhyoo khunek be yahutelhtuk tꞌeh, ꞌet whuz naꞌa nduhóoja
whulhuhodulꞌeh kꞌus ndunnah huba ꞌalha chaꞌhóotꞌah, ꞌen nuhgha nindel
ꞌinkꞌez nuhzih húdelhtsꞌi tꞌeh, ꞌet ꞌalha tulih nuhwheni whusnik ahli
nuhóduténilh ih? 24 ꞌEt whuntsꞌih tsꞌiyawh Yakꞌusda ba nus huhóꞌen
tꞌeh, ꞌinkꞌez ꞌilhunuh ꞌaw soo cho whechaoodulhúꞌe kꞌus ꞌaw buba ꞌalha
chaꞌhóotꞌah, ꞌen nuhghuninya ꞌinkꞌez nuhzih usda tꞌeh, ꞌet ndunnah
nus hoꞌen, ꞌen hubugha ndet hoh tintaꞌ ꞌutꞌih unli, ꞌet nahootéꞌalh. ꞌEt
huboozélhtsꞌai huwa tsꞌiyannah hiba nahezya. 25 ꞌEt sih dudzi yuh untelhꞌi,
ꞌi tsꞌiyannah nalhtsꞌet hawhúteltsꞌulh hoꞌ hoontꞌah. ꞌEt huwa nachánitno,
Yakꞌusda tsꞌun teniꞌuntelhdzilh, ꞌinkꞌez ꞌalha Yakꞌusda nuhwhutah ꞌintꞌah
hidutenilh.

Yakꞌusda ba ꞌilhunahowesdel tꞌeh, ndez naꞌa ndadutenilh
26 ꞌEt sulhutsinkah, daja dutehnilh? Ndet ꞌilhunawahdulh teh, ꞌilhunah

ahli hoh ꞌonus nus ntehyeh ꞌinkꞌez lhat lhulaꞌdahtꞌen. ꞌEt sih nus lhúnlhutꞌuk
líꞌahtꞌah. ꞌIlhunuh ahli hoh Ndoni nuhgha ooniꞌai, whuz naꞌa ꞌoohtꞌen.
ꞌEt ꞌilhunuh Yakꞌusda bushun ahtꞌi, kꞌus ꞌilhunuh whebodutelhꞌeh ahtꞌi,
kꞌus ꞌilhunuh ꞌuyoo khunek bé nuhtah yatelhtuk ahtꞌi, kꞌus ꞌilhunuh ndai
Yakꞌusda tsꞌun be hóoduteltsih ahtꞌi, kꞌus ꞌilhunuh bughunek daja dutenelh
ahtꞌi. 27Ndan nuhtah ꞌuyoo khunek bé yatelhtuk tꞌeh, ꞌet nanah kꞌus tanah
kꞌus degha nus tahultꞌah, ꞌen ꞌilhunah zeh huba yaooltuk. ꞌInkꞌez ꞌilhunah
daja hutni, ꞌet ndun whudóoni. 28 ꞌEt whuntsꞌih nuhkꞌunaꞌa yuba yatelhtuk
hoolah tꞌeh, ꞌet tꞌeh ꞌilhunahuwésdel hubutah tꞌedoosnih. Dichꞌoh dudzi
yuh hoh ꞌinkꞌez Yakꞌusda tsꞌun yaoolhtuk.

29 ꞌEt ndan nus hóꞌen nanah kꞌus tanah, ꞌen zeh Yakꞌusda bughunek be
yahoolhtuk. ꞌEt ndai hiye yaílhtuk, ꞌi ꞌet ꞌonghoh, ꞌen daja hutni, ꞌuyoon
hububa tsꞌahꞌun naꞌa ꞌintꞌah tulih kꞌus ꞌatsꞌun naꞌa tulih ꞌintꞌah. 30 ꞌInkꞌez
hubutah ꞌilhunuh hoonliyaz benghuh níwhultsꞌut, ꞌet howu yatelhtuk tꞌeh,
ꞌet ꞌudechoo yatelhtuk, ꞌen tꞌedoosnih. 31 ꞌEt whuz naꞌa ꞌilho ahli hoh nus
hóhꞌen tꞌeh, ꞌet sih tsꞌiyawh ꞌonus nus soo tꞌewhunoohzeh, ꞌinkꞌez tsꞌiyawh
huba nus whúnulhtꞌuk hoh bula ꞌoohtꞌen. 32 ꞌInkꞌez dichꞌoh buyégha ꞌi

be ndet nus whunóolhꞌen, dichꞌoh zeh kꞌúneꞌ whulꞌen. 33Yakꞌusda ꞌen
be nédzi dezghel, ꞌen butsꞌun hayúkat. ꞌEt whuntsꞌih dune ye lhanah
ꞌuhudutni, ꞌi ꞌaw ꞌen butsꞌun hachayuskat. ꞌEt whuz naꞌa ntsꞌoh tulih dune
Yakꞌusda bubeꞌildzun ꞌilhunahuwudulh, ꞌen nedzi dezghel, ꞌi ꞌet dezꞌai.

34 ꞌEt ꞌilhunawuzehdel tꞌeh, ꞌet nuhtsꞌekoo ꞌen tꞌehudoosnih hubaꞌ
hoontꞌah. ꞌEn yahutelhtuk huba chaꞌhóotꞌah, dune ghanyo ꞌuhintꞌah ꞌet
huwa. Moses beꞌ dustlꞌus kꞌut ꞌi chah ꞌet whuz naꞌa zeh ꞌet ndutni. 35 ꞌEt
tsꞌekoo hoonli hodutelꞌeh hukwaꞌhuninzun tꞌeh, bukoo tsꞌih dukikah ꞌen
hubuhoodolhkut. Yakꞌusda ba ꞌilhunahuwúdulh hubutah, tsꞌeke yatelhtuk
tꞌeh, nuhwhuba hukwaya hoonli hoꞌ hoontꞌah.

36Daja nuhzun, Yakꞌusda bughunek nuhwheni ih nuhtsꞌun hadéltsꞌut?
ꞌInkꞌez nuhwheni zeh ih nuhtsꞌu hadúkat? 37 ꞌEt ndunnah nus whunílhꞌen
naꞌdunúdzun, kꞌus Ndoni hoonliyaz ꞌen hubugha íniꞌai, ꞌet whuz naꞌa
ndonínzun tꞌeh, ꞌet ndez naꞌa chah ndunóozin, ndai bugha nuhtsꞌo kꞌeꞌáguz,
ꞌi Yakꞌusda khunek netlꞌaídaꞌai, ꞌi zeh ꞌintꞌah. 38 ꞌEt whuntsꞌih ndunnah
hoonli tꞌeóonínzun naꞌdunúdzun, ꞌen chah whute whuz naꞌa ꞌuhootꞌe.

39 ꞌEt sulhutsinkah nus hoꞌen tehle, soo cho hukwaꞌnoohzun, ꞌinkꞌez
ndunnah lhelhyoo khunek be yáhulhtuk, ꞌen chah whuchꞌa hubunóohyoot
gunih. 40Tsꞌiyawh hoonzoo hukwꞌunaꞌa ꞌinkꞌez tsꞌahꞌun naꞌa ꞌuhótꞌe.

Christ dinadíja ꞌalha ꞌuhoontꞌah

15 ꞌAw ꞌet sulhutsinkah ndi khunek unzoo, ꞌi be nohwhulh yálhtuk.
Soo cho tꞌentehzeh hukwaꞌnuszun. ꞌUda úlhchoot ꞌinkꞌez ꞌet huwa

ꞌi be yun kꞌut delhútsꞌi. 2 ꞌInkꞌez ndi khunek be nohwhulh yalhtuk, ꞌi soo
cho oohtun tꞌeh, ꞌet ꞌi be dahjih. ꞌEt whuntsꞌih ꞌantsꞌi nuhwhuba ꞌalha
ꞌuhoontꞌah tꞌeh, ꞌaw bukꞌe dóohjih ghaítꞌah.

3 ꞌEt ꞌudechoo da nuhwheni nuhtlꞌahoꞌai ndet stlꞌawhéltsꞌut, ntsꞌenaꞌa
Christ nelubeshi kꞌelhla dazsai. ꞌEtwhuznaꞌaYakꞌusdabughunek ꞌet ndutni.
4 ꞌInkꞌez wheyihiyalhti. ꞌEt whulh tat dzin dinadija. ꞌEt whuz naꞌa Yakꞌusda
bughunek ꞌet ndutni. 5 ꞌInkꞌez Cephas yunalhtsꞌet hainya, ꞌet hukwꞌelhꞌaz
lanezi ꞌonus ꞌat nanah, ꞌen hubunalhtsꞌet hainya. 6 ꞌEt hukwꞌelhꞌaz 500
neyulhutsinkah ꞌen tsꞌiyawh ꞌilho hubunalhtsꞌet hainya. ꞌInkꞌez lhanah
ꞌawhuz hukhuna, ꞌet whuntsꞌih bulunah nahunestez. 7 ꞌEt James ꞌen chah
yunalhtsꞌet hainya, ꞌinkꞌez whélꞌa, ꞌen tsꞌiyawh hubunalhtsꞌet hainya.

8 ꞌInkꞌez degha nus, sichah, ꞌaw whughah whudezulh hoh whuzíli ilah, ꞌet
whuntsꞌih sunalhtsꞌet hainya.

9Whelꞌa ꞌen hubutah si degha nus hubukꞌelhꞌih ꞌustꞌah naꞌdunúsdzun.
ꞌEt Yakꞌusda ba ꞌilhunahuwúdulh, ꞌen dzuh nobulhdeh inle, ꞌet huwa ꞌaw
whélꞌa saduténilh ꞌet huba soo chaꞌlhúdzooh. 10 ꞌEt whuntsꞌih Yakꞌusda
ye unzoo, ꞌi bugha ntsꞌenaꞌa dastꞌah, ꞌet whuz naꞌa zeh ꞌustꞌah. ꞌInkꞌez
Yakꞌusda sutsꞌun únzoo, ꞌet ꞌaw ꞌantsꞌi chaꞌhóotꞌah. ꞌEt whelꞌa ꞌen hubutah
huba nus ꞌultus, ꞌi be ꞌéstꞌen. ꞌAw si ilah, Yakꞌusda ye unzoo, ꞌi sulh ꞌintꞌah,
ꞌi be ꞌústꞌen. 11 ꞌEt huwa si sgha kꞌus ꞌonghoh hubugha, Yakꞌusda bughunek
be nohwhulh yátsꞌulhtuk, ꞌet whuz naꞌa zeh neghunek nuhwhuba ꞌalha
ꞌintꞌah.

Tꞌetsꞌoninzun Christ yahadla tah dinadija
12Tꞌeóonúhzun Christ yahadla tah dinadija. ꞌEt nuwheni nelatah

tsꞌih whudáhtsꞌo. ꞌInkꞌez dahíntꞌah bulunah nuhwheni yahadla ꞌaw
dinahudóodelh ghaítꞌah dahni? 13Yahadla ꞌaw dinahudóodelh ghaítꞌah
tꞌeh, ꞌet sih Christ ꞌaw dinachadídal. 14 ꞌInkꞌez Christ ꞌaw dinachadidal
tꞌeh, ꞌet sih ꞌen bugha neghunek ꞌaw hoonli chailah hoꞌ ꞌintꞌah, ꞌinkꞌez be
nuhwhuba ꞌalha ꞌuwhutétꞌilh, ꞌi chah ꞌantsꞌi ꞌet ꞌuwhutétꞌilh. 15 ꞌEt yahadla
dinachahúdidulh tꞌeh, Christ ꞌen chah ꞌaw dinachadidal. ꞌEt nduhooja tꞌeh,
nuwheni chah Yakꞌusda bugha whutsꞌit be yatsꞌulhtuk liꞌhoontꞌah. Njan
lheꞌtsꞌutni, Yakꞌusda ꞌen bugha Christ nakhítna hoh dinadija ꞌet huwa.
16 ꞌEt yahadla dinachahúdidulh tꞌeh, Christ ꞌen chah ꞌaw dinachadídal hoꞌ
hoontꞌah. 17 ꞌInkꞌez Christ ꞌaw dinachadídal tꞌeh, ꞌet sih be nuhwhuba ꞌalha
ꞌuhoontꞌah ꞌaw hoonliyaz chailah hoꞌ ꞌintꞌah ꞌinkꞌez ꞌawhuz nuhwhulubeshi
bulh ꞌáhtꞌah. 18 ꞌInkꞌez ndunnah Christ bubeꞌildzun hinli hoh yahadla, ꞌen
tsꞌiyawh ꞌilhuz wheni tintaꞌ huninkat hinli. 19 ꞌEt Christ tsꞌun buka tsi
tsꞌúhooli, ꞌet ndi yun kꞌut uzdelhtsꞌi huba zeh ꞌintꞌah tꞌeh, ꞌet sih tsꞌiyannah
tah nuwheni degha nus tetsꞌulꞌen wule.

Ndi be yatsꞌadla, ꞌi soo degha nus buchꞌa detni unli, ꞌi hoolah tele
20 ꞌEt whuntsꞌih ꞌalha yahadla tah, Christ ꞌen dinadija. ꞌIlhuz nanestez

tah ꞌen ꞌudechoo dinadija whuzdli. 21Dune, ꞌen bugha dune yahadlah
ꞌinkꞌez dune, ꞌen bugha nahakhítnah ꞌet huwa. 22 ꞌEt Adam ꞌen bugha

tsꞌiyannah yaídla, ꞌet whuz naꞌa Christ, ꞌen zeh nahukhutetnah. 23 ꞌEt
whuntsꞌih ꞌilhunah hinli hoh ntsꞌoh huwa buba whezulh hubugha óoniꞌai,
ꞌet whuz naꞌa ꞌuhutetꞌilh. Christ ꞌen choo nakhitnah suli. ꞌEt hukwꞌelhꞌaz
ndunnah Christ bubeꞌildzun hinli hoh huba whusanátedalh, ꞌet tꞌeh ꞌen
chah. 24 ꞌEt whulatah suli tꞌeh, ndoh tsꞌiyawh ꞌuda ꞌuhooja tele. ꞌEt hoh tꞌeh
bula tah whutéle tꞌeh, nekꞌúneꞌwhulꞌen, ndi yun kꞌut neba ye úlhtus chah,
ndi nududeh ꞌi be butlꞌawheltsꞌut chah, ꞌi tsꞌiyawh ꞌilho hoolah yutelhtsilh.
ꞌEt hukwꞌelhꞌaz ndai Jesus Christ dichꞌoh zeh yugha hubudayi cho unli, ꞌi
tsꞌiyawh Yakꞌusda neꞌaBá, ꞌen yutlꞌaítelelh. ꞌEt whuz naꞌa degha nus dzin
whutéle hoꞌ hoontꞌah. 25 ꞌEt whutsꞌun buYeꞌ hichꞌa neꞌutꞌen, ꞌen beꞌaBá
duketlꞌah nibutelelh ꞌinkꞌez hubukꞌeditꞌez tꞌeh, ꞌet whutsꞌun tsꞌiyaintsuk
kꞌuneꞌbutelilh hubaꞌ hoontꞌah. 26 ꞌInkꞌez ndi be yatsꞌadla, ꞌi soo degha nus
buchꞌa detni unli, ꞌi hoolah tele. 27 ꞌEt huwa njan ndutni, “Tsꞌiyaintsuk
degha nyoh ꞌintꞌah yulhtsi.” ꞌEt whuntsꞌih hoh da ꞌukꞌeꞌánguz hoh ndutni,
“Tsꞌiyaintsuk degha nyoh ꞌintꞌah yulhtsi,” ꞌet whuntsꞌih ꞌaw Yakꞌusda
buYeꞌ Jesus Christ degha nyoh niꞌdudooltelh ghaitꞌah ni hoh ꞌutni. 28 ꞌEt
nketꞌah tsꞌiyaintsuk degha nyoh ꞌintꞌah yutelhtsilh tꞌeh, ꞌet sih buYeꞌ, ꞌen
chah, beꞌaBá degha nyoh ꞌintꞌah ꞌuduteltsilh. ꞌEn ꞌintꞌah tsꞌiyaintsuk degha
nyoh ꞌintꞌah yulhtsi. ꞌEt sih Yakꞌusda dichꞌoh tsꞌiyaintsuk gha ndoh tele.

Bulunah Jesus Christ dinadija ꞌawhuz huba ꞌalha chaꞌhootꞌah
29 ꞌEt yahadla dinachahúdidulh tꞌeh, ꞌinkꞌez ndunnah yahadla ꞌuyoon,

ꞌen huba too beꞌ hubuhulhꞌen, ꞌinkꞌez ꞌet tꞌeh dahútenilh? ꞌEt di ka ndunnah
yahadla ꞌuyoon, ꞌen huba too beꞌ hubuhulhꞌen? Hoolah ꞌantsꞌi ꞌet ꞌuhutꞌen.
30 ꞌInkꞌez di ka nuwheni chah dzin totsuk ꞌahoolhyez neba wheóonujut?
31 ꞌInkꞌez hootehtꞌi, sichah ꞌet whuz naꞌa Christ neMoodihti, Jesus, ꞌen
bugha hootéstꞌi. ꞌInkꞌez soo tsꞌihꞌun ꞌun whudusni, ndi khunek be yalhtuk,
ꞌi bugha dzin totsuk dásah. 32 ꞌEt keyah Ephesus tsꞌih ntsꞌenaꞌa ndi yun kꞌut
dune howu nuninuzut hoh, ꞌet sichah khunaiti be núsya tꞌeh, ntsꞌenaꞌa
ꞌuhoontꞌah suba whutézoo? ꞌEt yahadla dinachahúdidulh tꞌeh, whute
ꞌutsꞌooꞌalh, tatsꞌootnai, bundada yaztádlah ꞌet huwa. 33Nanoohtꞌah gunih!
Ntsiꞌ hubulh ꞌáhtꞌen tꞌeh, ꞌet sih nuhwheꞌutꞌen kꞌah hoonzoo tsꞌiyawh
tintaꞌ tetꞌilh. 34Ndai tsꞌahꞌun ꞌintꞌah, ꞌi doochah zeh nuwheni tánadehꞌai
hukwa ꞌulhꞌen. Lubeshi ꞌulhꞌen ꞌustlꞌe ꞌahneh! Bulunah ꞌawhuz Yakꞌusda
bugha tsꞌahꞌun tꞌehonízun. Yooya wahle ka ꞌun whudúsni.

Yahadla dinahudutédulh tꞌeh, hubuyustꞌe
dantꞌah be whusanáhutedulh?

35 ꞌEt bulunah nduhútni, “Ntsꞌenaꞌa yahadla dinahudutédulh? Dahíntꞌah
hohhubuyustꞌe bewhusanáhutedulh?” 36Tubewhuzahnik!Diwhuyínanla,
ꞌi dazsai tꞌeh zeh, ꞌet whuz naꞌa zeh nakhutétnalh. 37 ꞌInkꞌez ndai ꞌílhꞌen
whuyínanla, ꞌet ndai tele hanányi tꞌeh, ꞌet whuyínanla, ꞌi ilah ꞌintꞌah ꞌantsꞌi
bumai zeh ꞌintꞌah. 38 ꞌEt whuntsꞌih Yakꞌusda ntsꞌenaꞌa hukwaꞌninzun, ꞌet
whuz naꞌa ꞌuyulhꞌih. ꞌInkꞌez ndi bumai tsꞌiyawh lhelhtsꞌun dedowh ꞌi
ꞌintꞌah. 39 ꞌInkꞌez khunai buyat tsꞌiyawh ꞌaw lhkꞌunaꞌa chaꞌítꞌah. Dune buyat
ꞌi uyoo ꞌintꞌah. Khunai buyat ꞌi chah ꞌuyoo ꞌintꞌah. ꞌEt lhook buyat ꞌi chah
ꞌuyoo ꞌintꞌah. ꞌEt dutꞌai buyat ꞌi chah ꞌuyoo ꞌintꞌah. 40 ꞌEt yakꞌuz whutꞌen
hubuyustꞌe hoonli ꞌinkꞌez ndi yun kꞌut whutꞌen, ꞌen chah hubuyustꞌe
hoonli. ꞌEt whuntsꞌih yakꞌuz whutꞌen hubuyustꞌe hiyédézti, ꞌi ꞌinkꞌez yun
kꞌut whutꞌen hubuyustꞌe hiyédézti, lhelhyoo ꞌintꞌah. 41 ꞌEt sa, ꞌi chah be
yedezti, ꞌi hoonli. ꞌUlhꞌek oozaꞌ ꞌi chah be yedezti, ꞌi hoonli. Sum ꞌi chah
be yedezti, ꞌi hoonli. ꞌEt ndi sum tsꞌiyawh be yedezti, ꞌi lhelhyoo unli.

42 ꞌEt yahadla dinahudutédulh tꞌeh, ꞌen chah lhelhtsꞌun naꞌa ꞌuhintꞌah.
Ntsꞌenaꞌa buyustꞌe whuyínanla, ꞌi kꞌunaꞌa, ꞌi telhjut hoꞌ ꞌintꞌah. ꞌEt
dinahududidel tꞌeh, ꞌaw hubuyustꞌe oolhjut ghaitꞌah. 43 ꞌEt buyustꞌe
chadíti hoh whuyíhiyalhti. ꞌEt whuntsꞌih dézti hoh dinádutédalh. Laitꞌah
hoh whuyíhiyalhti, ꞌet whuntsꞌih ulhtus hoh dinadutédalh. 44Yinkak dune
buyustꞌe unli hoh whuyíhiyalhti. ꞌEt dinahudutédulh tꞌeh, ꞌet yakꞌuz huba
ꞌuyoo buyustꞌe natedle. ꞌEt ndi yun kꞌut uzdelhtsꞌi huba, neyustꞌe tsꞌitꞌi.
ꞌEt nduk yakꞌuz whuba ꞌuyoo neyustꞌe natédle.

45 ꞌEt whuz naꞌa ꞌukꞌeꞌedúguz hoh ndutni, “Et ꞌudechoo dune Adam ꞌet
buzul khuna suli.” ꞌEt degha nus Adam ꞌen bugha neyéghah khuna, ꞌet
whuz naꞌa neꞌínla. 46 ꞌEt whuntsꞌih neyustꞌe ꞌaw yakꞌuz huba chaꞌítꞌah.
Neyustꞌe ndi yun kꞌut beꞌilhdzun ꞌintꞌah. ꞌEt datsꞌuzsai hukwꞌelhꞌaz yakꞌuz
huba ꞌuyoo neyustꞌe natédleh. 47 ꞌEt Yakꞌusda ꞌudechoo dune ndi yun
kꞌut whutlꞌus ꞌi be dune yulhtsi. ꞌEt whulh nat dune, ꞌen neMoodihti, ꞌen
yakꞌuz tsꞌih hainzut hoh ꞌintꞌah. 48 ꞌEt dune whutlꞌus be ꞌulya, ꞌet ndunnah
whutlꞌus be ꞌuhulya, ꞌen kꞌunaꞌa ꞌuhintꞌah. ꞌEt whuz naꞌa ndun yakꞌuz
tsꞌih haínzut, dantꞌah unli, ꞌet yakꞌuz huba ꞌintꞌah, ꞌen kꞌunaꞌa ꞌuhintꞌah.
49 ꞌEt ndun whutlꞌus be ꞌulya, ꞌet nuwheni chah ꞌen bundútsꞌúltꞌah. ꞌEt

whuz naꞌa ndun yakꞌuz tsꞌih hainzut, ꞌen dantꞌah dune unli ꞌet whuz naꞌa
nuwheni chah ꞌen bundutsꞌúltꞌah uztele.

Bé datsꞌutsah ꞌi chah hoolah tele
50 ꞌEt sulhutsinkah njan ndun whudusni, Yakꞌusda hoh hubudayi

cho unli, ꞌet yun kꞌut neyustꞌe ꞌi be ilah. Yakꞌusda ndai yitꞌi, ꞌi ꞌaw
tsꞌóolhchoot ghaitꞌah. Ndi yun kꞌut neyustꞌe telhjut, ndai chatelhjut, ꞌi be
ilah tsꞌotélhchulh ꞌet huwa. 51 ꞌEt soozélhtsꞌai. Ba whéꞌ hoontꞌah hooyah,
ꞌi bugha nohwhulh yatélhtuk. Bulunah ꞌaw ꞌilhuz nachatsꞌuntestus, ꞌet
whuntsꞌih tsꞌiyawh lhelhtsꞌun naꞌa naꞌuztetnilh. 52Tube khun ꞌuwhuténilh,
ꞌantsꞌi tsꞌuniltsꞌilh hukwꞌunaꞌa ꞌuwhuténilh. Hoh tꞌeh degha nus be tsꞌújun
hiye jih beꞌ destsꞌai tꞌeh, ꞌet whuz naꞌa ꞌuwhutenilh. ꞌEt yahadla, hubuyustꞌe
ꞌaw chailhjut hohdinahudutédulh, ꞌinkꞌez nuwheni tsꞌiyawh lhelhtsꞌun naꞌa
naꞌuztetnilh. 53 ꞌEt ilhjut, ꞌi ꞌaw chaílhjut natedle huba ꞌuhoontꞌah. ꞌInkꞌez
ndi bé daztétsah, ꞌi ꞌaw be dachaztesa, ꞌi naootedle. 54 ꞌEt nketꞌah ilhjut,
ꞌi, ꞌaw chailhjut nasdli tꞌeh, ꞌinkꞌez bé datsꞌutsah, ꞌi chah hoolah suli tꞌeh,
ꞌet hoh whuya whudezulh tꞌeh, ꞌukꞌeꞌéduguz tsꞌiyawh ꞌet lhaóodutenilh.
ꞌEt njan ndutni, “Bé datsꞌutsah, buchꞌaꞌ ninde hoꞌ ꞌintꞌah.”

55 ꞌEt huwa ꞌutsꞌutni, bé datsꞌutsah ꞌaw ꞌonus ꞌat be
datsꞌootsah ghaítꞌah.

ꞌInkꞌez ndet yahadla húdelhtsꞌi, ꞌaw nehotun ghaitꞌah.
56Ndi bé datsꞌutsah, ꞌi lubeshi ꞌi gha ꞌuhooja. ꞌInkꞌez Moses bughunek

kꞌuzninyuz, ꞌi be tꞌetsꞌonanzin lubeshi dáltus hoꞌ ꞌintꞌah. 57 ꞌEt whuntsꞌih
neMoodihti Jesus Christ, ꞌen bugha Yakꞌusdawhuchꞌa tsꞌulhdeh netsꞌulhtsi.
ꞌEt huwa tube cho nechanailya uzninzun.

58 ꞌEt huwa sulhutsinkah, ulhtus wahle. Khun nawh hunoozin gunih!
ꞌAhoolhyez neMoodihti be ꞌutꞌen kꞌah soo cho ꞌuwhulhꞌen. Tꞌeóonúhzun
kꞌan ꞌet neMoodihti ba ꞌahtꞌen, ꞌaw ꞌantsꞌi ilah ꞌahtꞌen hoꞌ hoontꞌah.

Yakꞌusda bubeꞌildzun sooneya huba ꞌilhunanutsꞌowézꞌai

16 ꞌAw ꞌet dune Yakꞌusda bubeꞌildzun, ꞌen ndi sooneya huba
ꞌilhunanutsꞌowézꞌai, ꞌi bughuyatelhtuk. ꞌEt yun kꞌut Galatia

ꞌilhunahuwudulh, ntsꞌenaꞌa hubutah budáni da, ꞌet nuhwheni chah ꞌet
whuz naꞌa ndóhtꞌen. 2 ꞌEt ꞌilhunah ahli hoh daltsuk batꞌen be hoonzoo

ꞌahja, ꞌet kꞌenilhghel ꞌudechoo dzin, ꞌi bulah lhadáhle. ꞌEt tꞌeh nuhghuniya
tꞌeh, ꞌet hoh whuya whudezulh ꞌilhunaꞌnaghóohꞌalh huba chaꞌhóotꞌah.
3Ndet nuhtsꞌuniya tꞌeh, ꞌet naootésꞌalh nuwheꞌdustlꞌus ꞌi be ndunnah
nuhwhuba unzoo hinli, ꞌen ndi sooneya dune Yakꞌusda bubeꞌildzun, ꞌen
huba hubugha ínehꞌai, ꞌi bulh Jerusalem tsꞌih hubutelhꞌalh. 4 ꞌEt sichah
whuz tesyalh huba hootézoo tꞌeh, ꞌet sih ꞌen cha sulh hútedulh.

Paul datenilh
5 ꞌEt yun kꞌutMacedonia ꞌet whegha lhutesyalh. ꞌEt whegha lhusíya tꞌeh,

ꞌet nuhtsꞌu tꞌésyalh. 6 ꞌAstlꞌiyaz whuba tulih wusda kꞌus khi nduwhulyez
tulih nuhwuzih wusda. ꞌEt hoh ntsꞌe tesyalh tsꞌun, nuwheni sula ꞌoohten
ka. 7Hoh whegha usyalh tꞌeh, ꞌaw nuhghah lhutesyalh. ꞌEt huwa ꞌaw kꞌan
ꞌet nuhwhunoolhꞌen ghaitꞌah. ꞌEt whuntsꞌih sMoodihti ꞌusunínzun tꞌeh,
ꞌet ꞌastlꞌiyaz nduchah nuhzih wusda. 8 ꞌEt whuntsꞌih ndet dzin ꞌuhoontꞌah,
Pentecost huwhútni, ꞌet whutsꞌun keyah Ephesus ꞌet tesdalh. 9 ꞌEt ndati
kꞌus úncha, ꞌi suba daꞌduteztan liꞌhooja, ꞌinkꞌez lhanah suchꞌa detni hinli.

10 ꞌEt Timothy nuhghuninya tꞌeh, ꞌaw hoonli whe chaníljut hoh nuhzih
wuda. ꞌEt tsꞌiyawhnuhwheni nuhwhuba ꞌuhoontꞌah. Si skꞌunaꞌa neMoodihti
be ꞌutꞌen kꞌah neꞌutꞌen ꞌet huwa. 11 ꞌEt huwa nuhwheni nuhtah ꞌen ꞌantsꞌi
nuhwhuba wule gunih. ꞌEt whuntsꞌih budzi dezghel hoh sutsꞌun nátoolhꞌa.
Si ꞌinkꞌez lhulhutsinkah nuwheni tsꞌiyawh huba tsꞌilhꞌi.

12 ꞌEt nelhutsin Apollos ꞌen bugha ꞌunohdutésnilh. Kꞌan ꞌet nelhutsinkah
bulh nuhtsꞌu tóoya ꞌet huba hukwaꞌnuszun, ꞌet whuntsꞌih ꞌaw hukwa
chaꞌnizun. ꞌEt huwa sa howu bulh yálhtuk. ꞌEt whuntsꞌih ntsꞌoh whugha
whudezulh ꞌet ndet buba hoonzoo tꞌeh, ꞌet sih nuhwhutsꞌu tóoya.

Soo cho huwahli
13 ꞌEt soo cho huwahli. Be ꞌalha ꞌuhoontꞌah, ꞌi be whudutsꞌo hoh sahyin.

Nuhwheni nuhdzi hóoni hoh ꞌet nudoolhúya. Ulhtus wahle. 14Ndai be
neꞌahtꞌen, ꞌi tsꞌiyawh be nékꞌetsꞌinsiꞌ, ꞌi bulh ꞌoolhꞌen.

15 ꞌEt sulhutsinkah khunek ulhtus, ꞌi be nuhdutésnilh. Ntꞌeóonáhzun
Stephanas ꞌinkꞌez bukoo húdelhtsꞌi, ꞌen yun kꞌut Achaia ꞌet ꞌudechoo
buba ꞌalha ꞌuhoontꞌah huzdli. ꞌInkꞌez tꞌeóonáhzun ntsꞌenaꞌa dune Yakꞌusda
bubeꞌildzun, ꞌen huba néꞌhutetꞌen huwaꞌ hududúlya. 16 ꞌEt huwa ndun

whudutésnilh, nduntꞌah ꞌinkꞌez ndunnah soo cho hoolhtus hoh nelh ꞌútꞌen,
ꞌen nuhwhenichꞌoh butlꞌáꞌ dudulye. 17Nkeda Stephanas, Fortunatus, ꞌinkꞌez
Achaicus, ꞌen sugha hunindel da, ꞌet huwa hoonústꞌi. Ndai sughá chaikulh,
ꞌen bugha sgha nínkat. 18 ꞌEt huwa sichꞌoh suyégha ꞌinkꞌez nuhwhenichꞌoh
nuhyégha chah ꞌen bugha nduk naꞌuja. ꞌEt huwa nduntꞌah, ꞌen tsꞌahꞌun
naꞌa neꞌboolhꞌen.

Yakꞌusda yé unzoo, ꞌi nohwhulh óotꞌe
19 ꞌEt yun kꞌut Asia dunnah ꞌilhunahuwudulh, ꞌen chah tsꞌiyawh

dahooja nuhuwhútni. Aquila, Priscilla, ꞌinkꞌez hubukoo Yakꞌusda
ba ꞌilhunahuwúdulh, ꞌen chah soo cho dahooja nuhuwhútni.
20Tsꞌiyawh nelhutsinkah, ꞌen chah dahooja nuhuwhútni. Lubeshi buꞌet
nalhudunahtsꞌoos. ꞌI be dahooja lhudahtni.

21Si Paul sichꞌoh sula be ꞌukꞌuneꞌzíguz. ꞌI be dahooja nuhwhudúsni.
22NeMoodihti Jesus Christ ndunnah ꞌen yukꞌechaísiꞌ, ꞌen Yakꞌusda ye

whúske be hubukꞌeóoteltsꞌulh. O sMoodihti ꞌa cho netsꞌínyalh!
23NeMoodihti Jesus Christ ye unzoo nohwhulh ꞌóotꞌe ꞌet zeh nuhwhuba

hukwaꞌnuszun.
24Be nuwhukꞌesiꞌ, ꞌi Christ, Jesus ꞌen bugha, ꞌi tsꞌiyawh nohwhulh

ꞌóotꞌe hukwaꞌnuszun. ꞌEt ndoh honeh.

Nat Hubutsꞌun Yukꞌeꞌánguz

Yakꞌusda ba ꞌilhunahuwúdulh, keyah
Corinth ꞌet, ꞌen Paul dahooja hubulhni

1 Si, Paul, Yakꞌusda bugha ntsꞌenaꞌa hukwaꞌninzun, ꞌi be Jesus Christ
ba whelꞌa ꞌustꞌah. ꞌInkꞌez nelhutsin Timothy, ꞌen chah sulh ꞌutꞌen. ꞌEt

ndunnah keyah Corinth ꞌet Yakꞌusda ba ꞌilhunahuwúdulh hinli, ꞌinkꞌez yun
kꞌut Achaia húdelhtsꞌi, ndunnah nohwhulh dune Yakꞌusda bubeꞌildzun
hinli, ꞌen nuhwheni tsꞌiyawh ndi dustlꞌus kꞌut nuhtsꞌo kꞌeꞌusges.

2NeꞌaBá Yakꞌusda ꞌinkꞌez Jesus Christ neMoodihti tsꞌun nuhwhuba
tenadusdli ꞌi ye unzoo, ꞌinkꞌez nuhdzi dóoghel nohwhulh óotꞌe.

Yakꞌusda nuwheni tsꞌiyai, ꞌi be kꞌenanwhunooꞌah
3Yakꞌusda, Jesus Christ neMoodihti buꞌaBá ꞌintꞌah, ꞌen zeh tsꞌudélhti.

NeꞌaBá ꞌen bugha be négha téꞌnedze, Yakꞌusda ꞌen zeh ꞌintꞌah tsꞌiyai, ꞌi be
neghawhunaꞌah. 4Ndethoontsiꞌ neghaooninkat ꞌetwhuchꞌa kꞌenánenooꞌah.
ꞌEt huwawhuznaꞌa ꞌuyoonhoontsiꞌ hubughaoonínkat tꞌeh, ꞌet tꞌehnuwheni
chah Yakꞌusda ye nekꞌenanaꞌah, ꞌi bugha kꞌenábuznooꞌah hubaꞌ hoontꞌah.
5 ꞌEt Christ dzuh nusúzut, ꞌet nuwheni chah ꞌen bugha dzuh nutsꞌuzde.
ꞌEt whuz naꞌa nuwheni chah Christ ye nekꞌenanaꞌah, ꞌet neghawhultsuk
kꞌenánenaꞌah. 6 ꞌEt whuntsꞌih ndet hoontsiꞌ netsꞌu whéltsꞌulh tꞌeh, ꞌet
ꞌi bugha kꞌenabutsꞌunooꞌah. Ndi hoontsiꞌ nuhtsꞌu whéltsꞌulh hoh dzuh
nahde ꞌet whuntsꞌih ndi kꞌenánutꞌah, ꞌi be nuwheni ꞌinkꞌez nuhwheni chah
tsꞌiyawhwhechatsꞌítsaz. ꞌEt whuz naꞌa ꞌuwhútꞌen. ꞌInkꞌez ndet kꞌenáneniꞌah
tꞌeh, ꞌet nuhwheni zeh nuhwhuba ꞌuhoontꞌah. ꞌEt ꞌi be kꞌenánohuznuꞌah.
7 ꞌInkꞌez tꞌetsꞌonínzun ntsꞌenaꞌa nuhwheni dzuh nutsꞌudeh hoh netsꞌun
nidehdel, ꞌet ꞌuwhultus ꞌi be zeh ndi ye nekꞌenanaꞌah, ꞌi be netsꞌun nidehdel.

Daztétsah, Yakꞌusda whuchꞌa neúlhyis
8Sulhutsinkah ꞌet whunulhꞌen, nyan, ꞌi Asia yun kꞌut ndi hoontsiꞌ

neghaóoninkat, ꞌet nelh dahooja tꞌewhunoohzeh hukwaꞌnuszun. Whuz
tsꞌih nelh dahooja tube hoontsiꞌ kꞌet ꞌaw uzdooni ghaitꞌah. ꞌOnus nus
neba hoondaz kꞌet ꞌaw whúlh nuzdoolya ghaitꞌah. Neba hoontsiꞌ kꞌet
yaztádla ꞌuznanzin neba liꞌhooja. 9 ꞌAhoolhyez daztétsah hukwa tsi
tsꞌúhoolih. ꞌEt whuz naꞌa nelh ndúhooja tꞌeh, ꞌet huwa ꞌaw whenichꞌoh
whutꞌaníznootan huba chaꞌhóotꞌah. Yakꞌusda zeh whutꞌaníznootan, ꞌen
zeh yahadla dinabudutélelh ꞌintꞌah. 10 ꞌEn ndi tube hoontsiꞌ daztétsah,
ꞌet whuchꞌa neúlhyih, ꞌinkꞌez ꞌahoolhyez ꞌet zeh ndutétꞌilh. ꞌInkꞌez lhaꞌun
teh nendutelilh tetꞌilh, ꞌet whuz naꞌa ꞌahoolhyez hukwa tsi tsꞌuholi.
11Nuhwheni chah tenadudli be ꞌilho nela ꞌahtꞌen hoh nela tenadoohdli.
Lhanah neba tenadudli ꞌet hoh hoonliyaz neghá whunkat. ꞌEt huwa nelh
dáhooja lhanah Yakꞌusda tsꞌun chanailya neba hutni.

Ndet neyuh tsꞌih bugha ntꞌetsꞌonínzun, ꞌi ndi
whunénulhtun, ꞌet bugheh tsꞌuhóontꞌi

12 ꞌEt neyuh tsꞌih bugha tꞌetsꞌoninzun, ꞌi ndi whunénulhtun, ꞌet zeh
tsꞌuhóontꞌi hoh ꞌi bugha yatsꞌoolhtuk. ꞌEt hoh whunénilhtan ndi yun kꞌut
uzdelhtsꞌi. Yakꞌusda bubé ꞌalhaꞌ nudzun, ꞌi, ꞌinkꞌez ꞌaw nankoh khunek be
yachatsꞌulhtuk, ꞌet whuz naꞌa zeh degha nus nuhtah uzdélhtsꞌi. Ndi yun
kꞌut whutꞌen be whútnih, ꞌi be chaꞌtsꞌilil. Yakꞌusda ye unzoo, ꞌi bugha
ꞌutsꞌútꞌen. ꞌEt whuz naꞌa neni tah whudezꞌai, ꞌi be newhúnelhtan. 13 ꞌEt ndi
bukꞌeyalhtuk, ꞌi, ꞌinkꞌezndet tꞌeoonehzin, ꞌetwhuznaꞌazehnuhtsꞌokꞌeꞌusges.
ꞌEt whulatah whutsꞌun ꞌi tꞌewhuntehzeh nuhwhuba hukwaꞌnuszun. 14 ꞌEt
whuz naꞌa hoonliyaz datsꞌintꞌah, ꞌet neghatꞌewhunehszin. ꞌEt huwa Jesus
Christ neMoodihti budzin whusawhéltsꞌut tꞌeh, ꞌet tꞌeh nuhwheni neba
hoónahtꞌi, ꞌinkꞌez nuwheni chah nuhba tsꞌuhootetꞌi.

ꞌAw nuwhundóolhdah hukwa chaꞌnuszun
15 ꞌEt huwa soo ꞌalhaꞌ nuszun hoh nuhtsꞌu tꞌésyalh inle. ꞌEt whulh

nat hoonzoo nuhgha whúltsꞌut. 16 ꞌInkꞌez Macedonia yun kꞌut tsꞌih ꞌet
nuhwheghanuhtsꞌún tesyalh inle. ꞌEtMacedonia tsꞌih hanásja tꞌeh, doochah

nuhkꞌunatesdalh inle. ꞌEt whuz kꞌah násdalh hoh Judea yun kꞌut ndai be
ndunusdzit, ꞌi be sula tehnilh inle. 17 ꞌAntsꞌi hoh neꞌdusni nuhzun ih? Kꞌus
ntsꞌenaꞌa neyustꞌe tsꞌih níntꞌuk, ꞌet whuz naꞌa seni be lhaóodusdla nuhzún
ih? ꞌEt whuz naꞌa ndustꞌah tꞌeh, ꞌet tꞌeh si khun teh, “A” doosni, ꞌinkꞌez
khun teh, “ꞌAwundooh” doosni tꞌah.

18 ꞌEt whuntsꞌih Yakꞌusda ꞌaw neladootnih ghaitꞌah. ꞌEt neghunek ꞌaw,
“A” ꞌinkꞌez, “ꞌAwundooh” chailah! ꞌAw nawh yachatsꞌulhtuk. 19 ꞌEt Jesus
Christ Yakꞌusda buYeꞌ ꞌintꞌah. ꞌEt hoh da Sylvanus, Timothy, ꞌinkꞌez sichah
ꞌen bugha ꞌi be nohwhulh yátsꞌulhtuk da, ꞌaw, “A” ꞌinkꞌez, “ꞌAwundooh”
chatsꞌudínil inle, ꞌen be, “A” zeh ꞌintꞌah ꞌet huwa. 20 ꞌEt Yakꞌusda yé
netsꞌunahezya, ꞌi tsꞌiyawh, “A” ni, ꞌinkꞌez ꞌen be, “Ndoh honeh” tsꞌutni. ꞌEt
nuwheni negha Yakꞌusda uzdóolhti. 21 ꞌEt ndun Christ bulh soo cho ꞌilhuz
nohwhulh nuzdelhúya nesulhtsi, ꞌen Yakꞌusda ꞌintꞌah. ꞌInkꞌez Yakꞌusda
ꞌen zeh neꞌinla, Ndoni ye ulhtus, ꞌet neghaooníꞌai hoꞌ ꞌintꞌah. 22 ꞌInkꞌez ꞌen
chah be hóodelꞌen, ꞌi be nuwheni chah neye hóodelꞌen nesulhtsi. ꞌInkꞌez
Ndoni nedzi yidaꞌai. ꞌI be bulah neba ꞌukꞌelhla whulhtsi.

23 ꞌInkꞌez ꞌonus ꞌun cha Yakꞌusda bunalh hoh suzul buchꞌa sutꞌak teyin
huba, njan nuhwhúndoolhdahhukwa chaꞌnúszun. ꞌEt huwa ꞌawhuzCorinth
tsꞌih nachatúsdal. 24 ꞌAw nuhwhuba ꞌalha ꞌuhoontꞌah whumoodih uzteleh
hukwa chaꞌtsꞌustꞌen. ꞌEt kꞌus ndet hoonáhtꞌi hukwꞌunaꞌa ꞌunwhutsꞌoolhzin.
Bé ꞌalha ꞌuhoontꞌah, ꞌi be Yakꞌusda ba nudelhúya ꞌet huwa.2 ꞌInkꞌez sichah seni lhadúsdla ꞌaw tso bulh nuhtsꞌu tꞌésyalh hukwa

chaꞌnúszun. 2 ꞌEt si sugha nuhdzi tso suli tꞌeh, ndan simba hoonustꞌi
hoh sughá hoꞌalh? Ntsꞌenaꞌa simba nuhwheni tso ahli tꞌeh, hoonústꞌi
sugháhohꞌalh? ꞌAw ꞌuhótꞌe ghaitꞌah!

Ndun tintaꞌ ꞌantꞌen, buba whunatsꞌodoolnah hubaꞌ hoontꞌah
3 ꞌInkꞌez njan ꞌet nuhwhudúsni ꞌi bugha zeh ꞌuda nuhtsꞌó tlꞌaꞌaguz inle.

ꞌEt nuhghuníya tꞌeh, dooka nuhwheni nuhgha tso wusdle. ꞌEt whuntsꞌih
nuhwheni nuhgha hoonústꞌi sughá holtsꞌit, ꞌet zeh hukwaꞌnuszun. ꞌEt huwa
ꞌawhuz nuhtsꞌúchatuzesyal. Be hóonustꞌi, ꞌi tsꞌiyawh nuhwheni chah be
whúnoolhnik hukwaꞌnuszun. ꞌEt ndahtꞌah tꞌeh, ꞌet suba ꞌalha ꞌuhoontꞌah.
4 ꞌEt sudzi tso be dzuh nuzut inle, ꞌet whuz naꞌa ndustꞌah hoh ꞌi be
sunatsul too hoonli hoh nuhtsꞌó tlꞌaꞌaguz. ꞌAw nuhdzi tso wulhsilh huba

ilah nuhtsꞌó tlꞌaꞌaguz. ꞌEt ntsꞌenaꞌa be nekꞌetsꞌinsiꞌ, ꞌi ncha, ꞌi nuhwhuba
ustꞌi, ꞌet tꞌewhuntehzeh hukwaꞌnuhzun, ꞌet huwa nuhtsꞌó tlꞌaꞌaguz.

5 ꞌEt whuntsꞌih ꞌaw si zeh tso chásdlah, nuhwheni chah tsꞌiyawh ꞌet
hubugha ꞌen daja ꞌet huwa tso ahli. ꞌEt huwa kꞌan ꞌet nuhwhudúsni, dooka
ꞌawtubechonuhwhubadzuh ꞌudoosnigunih. 6Nuhwheni ꞌankwꞌus tsꞌiyawh
ndun nuhwhudúsni, ꞌen ꞌaw ꞌet soo hoolcho whe dzuh nus sulhdzut, ꞌaw
ꞌet sooꞌ hoontꞌah. 7 ꞌEt nuhwheni tsꞌiyawh buba whunatsꞌodoolnah, ꞌinkꞌez
kꞌenáznooꞌah, dooka ꞌonus nus budzi tso unli tꞌeh, ꞌet hoh buchꞌaꞌoodeh.
8 ꞌEt huwa khunek ulhtus, ꞌi be nuhwhudúsni, ndunnah dune buba
whunaoodelnah, ꞌen whunaoobunteltun tsꞌahꞌun naꞌa bukꞌehtesiꞌ. 9 ꞌEt
ndez unꞌa nuhtsꞌun tlꞌaꞌaguz, tsꞌiyawh tulih hukwꞌuneꞌzahtꞌen. ꞌEt ꞌi
be tꞌewhunteszeh danáhtꞌah dune ahli. 10 ꞌInkꞌez ndun hoonli buba
whunaoodélnah tꞌeh, sichah buba whunaoodutelhúnah. Hoonli buba
whunaoodélnah, ndun buba whunaoodélnah, ꞌen Christ bunalh nuhwheni
chah nuhwhuba whunaoodutelnah ꞌet huwa. 11 ꞌEt whuz naꞌa ꞌutsꞌutꞌen
tꞌeh, ꞌet Satan ꞌaw nechꞌa ꞌoolhdeh ghaitꞌah. Ndet whe nechꞌaꞌ telhdoh
hukwaꞌutꞌen, ꞌet tsꞌiyawh tꞌetsꞌonínzun.

ꞌEt neMoodihti dáti suba daꞌduteztan liꞌuja
12 ꞌEt keyah Troas, ꞌet nusya, Christ bughunek unzoo, ꞌi be hubulh

yatelhtuk, ꞌet wheni whuz lhughadiya. ꞌEt Moodihti dáti suba daꞌduteztan
liꞌuja. 13 ꞌEt sulhutsin Titus ꞌen bukaitésꞌen, ꞌet whuntsꞌih ꞌaw nachálhtel.
ꞌEt hoh suyéghah be suba tsꞌahꞌun chaꞌhóotꞌah liꞌustꞌah. ꞌEt huwa hubugho
whenásja, ꞌet Macedonia yun kꞌut tsꞌih lhughadíya.

14 ꞌEt Yakꞌusda tsꞌun chanailya dusni. ꞌEn bugha Christ ꞌen be ꞌahoolhyez
whuchꞌaꞌ tsꞌúlhdeh. ꞌInkꞌez ndi ꞌen bugha be tꞌetsꞌoninzun, sooltsun, ꞌi
kꞌunaꞌa nuwheni negha ꞌun ꞌílcho whedándi liꞌíntꞌah. 15 ꞌInkꞌez ndan
hudujih ꞌinkꞌez ndan kwuncho yuh tsꞌih hutedulh, ꞌen hubutah Christ
ꞌen ba Yakꞌusda tsꞌun buba sooltsun liꞌtsꞌintꞌah. 16Bulunah dahútetsah
whuzahiltsun, ꞌi be kwuncho yuh hutedulh. ꞌEt ꞌonghun chah be tsꞌukhuna,
ꞌi zahiltsun, ꞌi be ꞌilhuz wheni hukhutenalh, ꞌet whuz naꞌa buba liꞌtsꞌintꞌah.
ꞌInkꞌez dune ndan ꞌintꞌah ndi ꞌutꞌen ꞌet huba soo ꞌúldzoo? ꞌAw huhoolah!
17 ꞌEt whunulhꞌen, lhanah Yakꞌusda bughunek ꞌutsꞌun naꞌa neꞌhiyulhꞌen. ꞌEt
hoh sooneya ꞌuhulhꞌen. ꞌEt whuntsꞌih ꞌaw hubulh ndúchatsꞌitꞌah. Yakꞌusda



577 2 Corinth Whutꞌen 3
nehailhꞌa. ꞌEt tsꞌahꞌun naꞌa Yakꞌusda ba yatsꞌulhtuk hoꞌ tsꞌutni, ꞌet whuz
naꞌa Yakꞌusda bunalh hoh Christ ꞌen be yatsꞌulhtuk.

Nuhwheni Christ nuhwhutsꞌun yukꞌeꞌánguz ꞌi líꞌahtꞌah

3 Doochah zeh ꞌuztetꞌilh tsꞌahꞌun dune tsꞌinli nuhwhutsꞌu duténilh
ih? ꞌAwundooh! ꞌEt bulunah ndez naꞌa njan nduhutꞌen, nuhwheni

nuhwhubadustlꞌuskꞌutnuhwhubanaꞌdudóosdzi. ꞌInkꞌeznuhwheninuhtsꞌun
dustlꞌus kꞌut, ꞌi chah huba naꞌdutésdzi. ꞌEt nuwheni ꞌaw nducháꞌtsꞌustꞌen.
2Nedzi kꞌut ꞌukꞌeꞌéduguz hoh tsꞌiyannah hukwꞌuyahalhtuk. ꞌEt whuz naꞌa
tsꞌiyannahdune tꞌenohonánzin. 3Ntsꞌenaꞌa nuhwhubaneꞌúzninlahohnuhla
tsꞌútꞌen, ꞌet huwa Christ nuhwhutsꞌun yukꞌeꞌánguz, ꞌi líꞌahtꞌah. Tsꞌiyannah
tꞌéoonínzun ꞌet hubugha. Ndai ꞌukꞌeꞌéduguz, ꞌi ꞌaw bé ꞌukꞌuneꞌusduguz be
líꞌinil, ndun Yakꞌusda khuna, ꞌen buyégha, ꞌen be ꞌukꞌeꞌéduguz hoꞌ ꞌintꞌah.
ꞌAw tse kꞌut ꞌukꞌechaꞌídugus, dune budzi kꞌut ꞌukꞌeꞌéduguz hoꞌ ꞌintꞌah.

ꞌUda khunek ꞌukꞌeꞌéduguz, ꞌi bugha dune yahadlah, ꞌet
whuntsꞌih Yakꞌusda buyégha be dune hukhuna

4Christ ꞌen bugha Yakꞌusda ꞌen zeh butꞌaníznentan, ꞌet huwa whuz
naꞌa yatsꞌulhtuk. 5 ꞌEt whuntsꞌih ndi ꞌutꞌen huba whenichꞌoh duba sóo
uzdutneh hoh ndi ꞌutꞌen ꞌutsꞌulhꞌih, ꞌet ꞌaw whuz naꞌa chatsꞌunízun. ꞌEt
kꞌus Yakꞌusda ꞌen bugha zeh neghaltsꞌut hoh ndi ꞌutꞌen huba sóo uzdutneh
ꞌet huwa. 6 ꞌEn bugha neghaltsꞌut hoh nuwheni chah huba soo uzdúja. Ndi
kꞌandit khunek nuwhuba lhadúsdla neba neóoniꞌai, ꞌet huba Yakꞌusda ba
netsꞌútꞌen tsꞌinli. Njan ndi kꞌan ꞌet netsꞌúyoozi, dichꞌoh buyégha gha ꞌútni.
ꞌAw ꞌuda khunek ꞌukꞌeꞌéduguz, ꞌi ꞌaw ꞌi bugha ilah. ꞌEt ndi ꞌuda khunek
ꞌukꞌeꞌéduguz, ꞌi bugha dune yahadlah, ꞌet whuntsꞌih Yakꞌusda buyégha be
dune hukhuna nasdli ꞌet huwa.

7 ꞌEt ndi ꞌuda khunek yukꞌeꞌánguz, ꞌi tse kꞌut bukꞌeꞌéduguz. Ndi khunek
ꞌi bugha yahadlah suli. ꞌEt ndi ye dézti, ꞌi be ꞌuyinla. ꞌEt huwaMoses bunen
kꞌut butsꞌun hayánduz suli. ꞌEt butsꞌuhanáwheoondunide, ꞌet whuntsꞌih
Israel buzkehkah ꞌonus nus huba hoolhtus, ꞌaw hinoolhꞌen ghaitꞌah. 8 ꞌEt
whuntsꞌih Yakꞌusda buyégha, ntsꞌenaꞌa nelaꞌutꞌen, ꞌet ꞌonus nus neba ye
dézti, ꞌi ꞌintꞌah. 9 ꞌEt ndi ꞌuda khunek yukꞌeꞌánguz, ꞌi bugha yahadlah suli,
ꞌi dézti tꞌeh, ꞌet tꞌeh ndi kꞌan ꞌet ꞌi be nela ꞌuwhudutꞌen, ꞌi tsꞌahꞌun dune

tsꞌinli, ꞌi ꞌonus nus dézti hoꞌ ꞌintꞌah. 10 ꞌEt ꞌuda ndi yedezti, ꞌi ꞌaw ꞌonus
nus degha nus ye dézti, chaílah. ꞌEt ndi ꞌuda yedezti, ꞌi kꞌan yedezti, ꞌi ꞌon
nus ye dézti ꞌintꞌah ꞌet huwa. 11 ꞌEt ndi ꞌuda ꞌintꞌah, ꞌi dézti whuntsꞌih, ꞌi
hoolah wheninle tꞌeh, ꞌet ndi kꞌan dezti, ꞌi ꞌilhuz wheni ꞌintꞌah. ꞌEt huwa
ꞌi degha nus dézti hóꞌ ꞌintꞌah.

12 ꞌEt huwa ndai Yakꞌusda tsꞌun hukwa tsi tsꞌuhooli, ꞌet hooncha.
ꞌEt huwa tube cho hoh nohwhulh yátsꞌoolhtuk. 13 ꞌAw Moses kꞌunaꞌa
chaꞌtsꞌustꞌen. Ndi ndai butsꞌun hayánduz, ꞌi hoolahwhénininle, ꞌet whuchꞌa
dunen yeghaꞌ welhnik. ꞌEt whulatah wule whuchꞌa, Israel buzkehkah ꞌaw
ꞌahoolhyez hinoolhꞌen ghaitꞌah. 14 ꞌEt whuntsꞌih hubeni dutsꞌo suli. ꞌEt
kꞌan ꞌet dzin whutsꞌun ndi ndai ꞌuda khunek huba lhadúsdla hikꞌeyalhtuk,
ꞌi butsꞌoh ghaꞌ weznik, ꞌi, ꞌahoolhyez ꞌet zeh nduntꞌah. Christ ꞌen zeh
yutsꞌú hanaitelhchos ꞌet huwa. 15 ꞌEt whuntsꞌih kꞌan ꞌet dzin whutsꞌun ndi
Moses yukꞌuneúzguz, ꞌi hukꞌeyalhtuk tꞌeh, budzi ꞌawhuz bughaꞌ weznik
liꞌhintꞌah. 16 ꞌEt whuntsꞌih ꞌilhunuh neMoodihti tsꞌun nalhúꞌa tꞌeh, ꞌet
tꞌeh ndi bughaꞌ weznik ꞌi hubutsꞌa hanaitelhchos. 17 ꞌEt neMoodihti ꞌen
Yakꞌusda buyégha ꞌintꞌah. ꞌInkꞌez neMoodihti buyégha ntsꞌe dezꞌai, ꞌet
huwa ndi neba yuladetnik. 18 ꞌEt nuwheni chah nenen yutsꞌá hanaꞌalhchooz
hoh ntsꞌenaꞌa be naꞌuzdunulꞌen ꞌi be tsꞌonilhꞌen, ꞌet whuz naꞌa neMoodihti
ye dézti, ꞌi, ꞌahoolhyez uznilhꞌen. ꞌInkꞌez ndi ꞌukꞌeꞌéduguz, ꞌi uznilhꞌen, ꞌet
ꞌi kꞌunaꞌa ꞌutsꞌuja. NeMoodihti ye dézti, ꞌi ꞌonus nus ye dézti, ꞌi kꞌunaꞌa
ꞌutsꞌintꞌah. Dzin totsuk nusyaz zeh ꞌutsꞌetꞌilh. ꞌInkꞌez neMoodihti buyégha,
ꞌen bugha whuz naꞌa ꞌuhóoja.

Christ bughunek unzoo, ꞌi neba be whétꞌen, ꞌi unli

4 ꞌEt huwa ndi Yakꞌusda ba be neꞌtsꞌútꞌen, ꞌet whuz naꞌa Yakꞌusda
ye teꞌninzun. Ntsꞌenaꞌa neghaltsꞌut, ꞌet hoh ꞌaw ꞌustlꞌeꞌ ꞌutsꞌooneh

ghaitꞌah. 2 ꞌEt whuntsꞌih dune nunúlꞌi tube hukwaya hoonli tuneꞌhutꞌen,
ꞌet huwa nuwheni tsꞌiyawh ꞌet whuchꞌa dah tsꞌutni. Dune tsꞌunaꞌah, ꞌet
nuwheni ꞌawnducháꞌtsꞌustꞌen. ꞌInkꞌezYakꞌusda bughunek ꞌawwhutsꞌit bulh
chatsꞌúsdloh. ꞌEt whuntsꞌih khunek ꞌalha ꞌintꞌah, hubúznulhtun. ꞌEt whuz
naꞌa Yakꞌusda nalh tsꞌiyannah hubuyuh tsꞌih bugha tꞌetsꞌoninzun, ꞌi tsꞌun
huba natsꞌoodútedzi. 3 ꞌEt ndi khunek unzoo, ꞌi be yatsꞌulhtuk, ꞌi bughaꞌ
weznik tꞌeh, ndunnah kwuncho yuh tsꞌih hutédulh, ꞌen bughaꞌ weznik hoꞌ
ꞌintꞌah. 4Ndunnah ꞌen ndi yun kꞌut whuyakꞌusda dudeni be chawhesꞌen

ubulhtsi. ꞌEt huwa Christ bughunek unzoo ye dézti, Christ, ꞌen Yakꞌusda
yunduwhutꞌen, ndai butsꞌun háyanduz, ꞌi dudeni be chahuwhésꞌen ꞌaw
hube yudoodi ghaítꞌah. 5 ꞌAw nuwhenichꞌoh khuyanatsꞌultuk ilah. ꞌEt kꞌus
Christ, ꞌen Jesus neMoodihti, ꞌen bugha ꞌun whutsꞌútni. ꞌInkꞌez nuwheni,
Jesus ꞌen ba ꞌulhna tsꞌinli. 6 ꞌEt Yakꞌusda tsahólhgus bewhétꞌen, ꞌi yukaꞌdani
ibulh whétꞌen suli, ꞌet whuz naꞌa ꞌuhóoja. ꞌEt Yakꞌusda ye dézti, ꞌi bugha
tꞌezninzun, ꞌi neba be whétꞌen, ꞌi hoꞌ ꞌintꞌah. ꞌEt ꞌi nedzi be dendi. ꞌInkꞌez
ndi ye dézti, ꞌi Jesus Christ bunen butsꞌun hayánduz hoꞌ ꞌintꞌah.

Tsꞌiyaintsuk hoontsiꞌ netsꞌó tukat, ꞌet
whuntsꞌih ꞌaw nechꞌa ꞌoodeh ghaitꞌah

7Neyustꞌe ꞌi whutlꞌus be ꞌulya, ꞌi liꞌtsintꞌah. ꞌInkꞌez ndi ye soodeꞌa beꞌ
ꞌutsꞌintah, ꞌi Yakꞌusda neghaininla. ꞌEt ndi degha nus ye úlhtus, ꞌi Yakꞌusda
butsꞌun haíyankat, ꞌaw nuwheni netsꞌu haínkat ilah. 8Tsꞌiyaintsuk hoonli
whe yuk neznílhtꞌuk, ꞌet whuntsꞌih ꞌaw nechꞌa ꞌoodeh ghaitꞌah. Tube
whetsꞌíntsaz ꞌet whuntsꞌih ꞌawhuz uznintꞌuk zeꞌ tsꞌintꞌah. 9Whulah teh
nechꞌa neꞌwhutꞌen ꞌet whuntsꞌih Yakꞌusda ꞌen ꞌaw neladootnih ghaitꞌah.
Khunek be nenaꞌhulhdeh tꞌeh, ꞌet whuntsꞌih ꞌaw nechꞌa ꞌoodeh ghaitꞌah.
10 Jesus neMoodihti neba dazsai, ꞌet ꞌilhuz neyuh whudezꞌai. ꞌEt ꞌi be
tsꞌiyannah tꞌewhuntezeh Jesus ye khuna, ꞌi neyustꞌe hubutah ꞌuyintꞌah.
11Nuwheni ꞌilhuz be tsꞌukhuna ꞌi tsꞌitꞌi, nuwheni tsꞌiyawh Jesus ꞌen buba
daztétsah, ꞌet wheni butlꞌaꞌúzdudelya ꞌet huwa. ꞌEt neyustꞌe, ꞌi be Jesus
ye khúna, ꞌi tsꞌiyannah tꞌehontezeh. 12 ꞌEt njan nuwheni be daztétsah, ꞌi
neyustꞌe ghu hoonli. ꞌEt whuntsꞌih nuhwheni njan ꞌilhuz be tsꞌukhuna, ꞌi
nuhwheni nuhghu hoonli.

13 ꞌInkꞌez nuhwheni be nuhwhuba ꞌalha ꞌuhoontꞌah ꞌinkꞌez nuwheni
chah be neba ꞌalha ꞌuhoontꞌah ꞌi bulh lhulhugha zeh ꞌintꞌah. ꞌEt huwa ꞌuda
ꞌukꞌeꞌéduguz, ꞌi ndet ꞌuwhulhni, ꞌet ndez naꞌa njan ndutni hoh ndutni, “Et
suba ꞌalha ꞌintꞌah ꞌet huwa ꞌi khunek be yalhtuk.” ꞌEt nuwheni chah ꞌi
tsꞌiyawh neba ꞌalha ꞌintꞌah, ꞌet huwa ꞌi khunek be yatsꞌulhtuk. 14 ꞌEt huwa
njan tꞌetsꞌoninzun, ndun Jesus neMoodihti dinaidilhti, ꞌen zeh nuwheni
chah Jesus ꞌen bulh dinánedutélelh. ꞌEt nuwheni ꞌinkꞌez nuhwheni chah
tsꞌiyawh ꞌilhunaneoowezdla hoh dubut neninatelelh. 15Nduhoolcho nelh
neꞌwhutꞌen nuhwhuba whútezoo ꞌet huwa. ꞌEt ndi degha nus ye únzoo, ꞌi,

nuhtah hoonli, ꞌet nuhwheni nuhgha ꞌonus nus Yakꞌusda tsꞌun chanailya
tsꞌutni wule. ꞌEt huwa hiba whudelhti.

Ndai chatsꞌesꞌen, ꞌi whuntsꞌih be ꞌalha ꞌuhoontꞌah ꞌi be uznilhꞌen
16 ꞌAntsꞌi dooka ꞌutsꞌutꞌen tsꞌunoozin gunih. Neyustꞌe whénilhjut ꞌet

whuntsꞌih ndai neyéghah unli, ꞌi dzin totsuk kꞌandit nadleh. 17 ꞌEt ndet
hóontsiꞌ neghá honkat, ꞌet ꞌastlꞌiyaz zeh neba ꞌuwhutꞌih ꞌet huwa. ꞌEt neba
ꞌantsꞌi liꞌuhoontꞌah. ꞌEt kꞌus njan be hóontsiꞌ neghá honkat, ꞌi be ꞌonus
nus neba be whudezti, ꞌi neba yulhtsi. ꞌInkꞌez ndi be whudezti, ꞌi, ꞌilhuz
nuwheni ꞌuyínla. 18Tsꞌaꞌen, ꞌi neba ꞌantsꞌi unli. ꞌAw chatsꞌésꞌen, ꞌi zeh
neba tsꞌahꞌun ꞌintꞌah. Tsꞌaꞌen, ꞌi, ꞌet ꞌastlꞌiyaz neba whutétꞌilh ꞌet huwa.
ꞌEt whuntsꞌih chastꞌen, ꞌi ꞌilhuz wheni ꞌintꞌah.

ꞌAw tsꞌaꞌen, ꞌi bé ilah hoh ndi yun kꞌut uzdelhtsꞌi, be ꞌalha
ꞌuhoontꞌah ꞌet ꞌi be zeh ndi yun kꞌut uzdelhtsꞌi

5 ꞌEt tꞌetsꞌoninzun neyustꞌe unli, ꞌi bun kꞌunaꞌa hoh ndi yun kꞌut
uzdelhtsꞌi. ꞌEt whenílhjut tꞌeh, ꞌet chꞌa Yakꞌusda ꞌudun koo neba

whulhꞌai. ꞌAw dune dula be ꞌuhóonla ilah, ꞌet ꞌilhuz nduk yakꞌuz ꞌet
ꞌúhoontꞌah. 2 ꞌEt huwa ꞌalha ndi bun be tsꞌuwhutꞌi hoh khudutso liꞌtsꞌutni.
ꞌInkꞌez nekoo yakꞌuz whuzꞌai ꞌet bukꞌéznentai. ꞌEt huwa nekꞌeyútelhbilh
butsꞌun tube hukwaꞌuzninzun. 3Nekꞌéyilhbun ꞌi be soo nenadinla liꞌneꞌínla,
ꞌet zeh ꞌaw ꞌustꞌet chatsꞌílah liꞌtsꞌintꞌah. 4Nuwheni ndi bun be huwhutꞌi,
nuwheni lhat hoontsiꞌ nekꞌut whuzꞌai, ꞌet huwa khutsꞌudutso. ꞌAw nenaih
be ꞌet hukwa chaꞌuznízun. ꞌEt kꞌus ꞌonus nus ꞌuyoo lhai beꞌ ꞌutsꞌootꞌe
hukwaꞌuzninzun. ꞌEt whuz naꞌa be tsꞌukhuna, ꞌi be daztétsah, ꞌantsꞌi
whélno liꞌtetꞌilh. 5 ꞌEt ndun nuwheni njan huba lhanédinla, Yakꞌusda ꞌen
ꞌintꞌah. ꞌUda Ndoni be lhanédinla, ꞌet ꞌi be bulah neba ꞌukꞌelhla whulhtsi.

6 ꞌEt huwa ꞌaoohoolyez whéchatsꞌuniljut. Tꞌetsꞌonínzun neyustꞌe be
ndutsꞌintꞌah tꞌeh, ꞌaw neMoodihti bulh chaꞌtsꞌitꞌah. 7 ꞌAw tsꞌonilhꞌen, ꞌi be
ílah hoh ndi yun kꞌut uzdelhtsꞌi, be ꞌalha ꞌuhoontꞌah ꞌet ꞌi be zeh ndi yun
kꞌut uzdelhtsꞌi. 8 ꞌEt whuntsꞌih ꞌonus nus nedzi ulhtus hoh neyustꞌe koo
chatsꞌuhootꞌih tꞌeh, ꞌinkꞌez neMoodihti bulh uzdelhtsꞌi, ꞌet hoh ꞌonus nus
soo tsꞌuhootétꞌi.

DuneYakꞌusdabubeꞌildzun,Christnebanaheyelh, ꞌenbubutnízteyalh
9 ꞌEt huwa ndi yun kꞌut uzdelhtsꞌi kꞌus yakꞌuz uzdelhtsꞌi, Yakꞌusda

netsꞌo hukwaꞌninzun, ꞌet ꞌahoolhyez buba ꞌutsꞌuwhulhꞌen whuz uznintꞌuk.
10 ꞌEt ꞌilhunah tsꞌinli hoh Christ ꞌen neba naheyelh bukwꞌusuda bubut
nízteyalh. ꞌEt huwa ntsꞌenaꞌa ndi yun kꞌut datsꞌúltsiꞌ, kꞌus datsꞌúldzoo, ꞌet
whuz naꞌa neba kꞌelhla whutele.

11 ꞌInkꞌez neMoodihti bé whunutjut, ꞌet hubugha ꞌet tꞌetsꞌonínzun. ꞌEt
huwa tsꞌiyannah dune whúz ubuznilhtꞌuk. ꞌEt Yakꞌusda ꞌilhunah tsꞌinli
hoh nuwheni netꞌenínzun. ꞌInkꞌez ꞌet uncha nuwheni chah nuhyuh tsꞌih
bugha tꞌetsꞌoninzun, ꞌet hoh netꞌenahzun.

Yakꞌusda,Christ yudindahohyinkakdune tsꞌiyawh tsꞌunninábudelya
12Nuwheni doochah nuhwhuba natsꞌududoodzi ghaitꞌah. ꞌEt kꞌus

nuhwheni neghaꞌuwhudelhti, ꞌet nuhtsꞌu hukwaꞌtsꞌuninzun. ꞌEt huwa
ꞌonghoh dune duna be hinilhꞌen zeh huhoontꞌi ꞌet whuntsꞌih dahíntꞌah
hubudzi be ꞌaw howu nuni chaoonusde, ꞌet ndunnah datsꞌíntꞌah soo
tsꞌahꞌun naꞌa ubudutéhnilh hoꞌ hoontꞌah. 13 ꞌEt ne-eni hoolah liꞌtsꞌintꞌah
tꞌeh, ꞌet Yakꞌusda bubaꞌ hoontꞌah. ꞌEt tsꞌahꞌun nuníznudeh tsꞌinli tꞌeh, ꞌet
nuhwheni nuhwhuba ꞌuhoontꞌah. 14 ꞌEt huwa Christ ye nekꞌensiꞌ, ꞌi be
ꞌonus nus ꞌuzdunultꞌuk. Whunulhꞌen, ꞌilhunuh dune tsꞌiyannah ba dazsai
tꞌeh, ꞌet tꞌeh tsꞌiyannah yahadlah. 15 ꞌInkꞌez tsꞌiyannah ba dazsai ꞌet huwa
nuwheni ndan tsꞌukhuna, ꞌaw whenichꞌoh neba zeh ilah hoh ndi yun kꞌut
uzdelhtsꞌi. ꞌEt kꞌus ndun neba dazsai ꞌinkꞌez dinadija, ꞌen ba zeh ndi yun
kꞌut uzdóoltsꞌi.

16 ꞌEt huwa kꞌan ꞌet dzin whutsꞌun ndi yun kꞌut dune nena be uznilhꞌen
dahíntꞌah, ꞌet ꞌawwhuz naꞌa ilah hoh dune tꞌebuznínzun. ꞌEt ꞌalha whutsuh
da ꞌet whuz naꞌa Christ ꞌen bugha tꞌezninzun. ꞌEt whuntsꞌih kꞌan ꞌet
ꞌaw whuz naꞌa zeh ꞌen bugha tꞌetsꞌonínzun. 17 ꞌEt huwa ndan Christ
yudínda, ꞌen chah nduhóolcho kꞌahoondit nawhúsdli. ꞌEt whutsuh da
ꞌintꞌah hukwꞌunaꞌa, ꞌet tsꞌiyawh buba hoolah whuzdli. ꞌEt kꞌus tsꞌiyaintsuk
buba kꞌandit nawhúsdli. 18Ndi Yakꞌusda tsꞌun ꞌintꞌah. Yakꞌusda dichꞌoh
Jesus Christ ꞌen bugha tsꞌun dune nawhulh soo ninawhuntꞌai. ꞌInkꞌez ndi
Yakꞌusda tsꞌun dune nuwhulh soo ninawhuntꞌai, ꞌet hubugha dune bulh
yáztelhtuk, ꞌet Yakꞌusda neghaooníꞌai. 19 ꞌEt whuz naꞌa, Yakꞌusda Christ

yudinda hoh yinkak dune tsꞌiyawh tsꞌun nuwhulh soo ninawhuntꞌai.
Tsꞌiyaintsuk hoh hichꞌa neꞌustꞌen, ꞌet ꞌaw ꞌonus ꞌun hubukꞌechahooꞌal.
ꞌInkꞌez ndi khunek Yakꞌusda tsꞌun dune nuwhulh soo ninawhuntꞌai, ꞌi
neghainíꞌai. 20 ꞌEt huwa Christ ꞌen ba khunek naꞌa tsꞌinli. Yakꞌusda nuwheni
nebe nohwhulh yálhtuk liꞌutni. ꞌEt hoh nuhtsꞌun tézdudli, kꞌan ꞌet whutsꞌun
soo Yakꞌusda tsꞌun naoolhúyeh! 21Christ, ndun lubeshi bughuhoolah, ꞌen
Yakꞌusda nuwheni neba lubeshi suli ꞌet huwa. ꞌEn bugha Yakꞌusda ye
tsꞌahꞌun naꞌa ꞌintꞌah kꞌunaꞌa ꞌutsꞌintꞌah ka.

Yakꞌusda ba neꞌtsꞌutꞌen

6 ꞌEt ꞌinkꞌez nuwheni Yakꞌusda ꞌen bugha ndi lhulh ꞌutsꞌutꞌen tsꞌinli hoh
khunek ulhtus, ꞌi be ndun whutsꞌútni, Yakꞌusda ye unzoo, ꞌi ꞌantsꞌi ꞌet

wulhchoot gunih. 2 ꞌEt njan ndutni,
“Soo ꞌet neóoninzut, ꞌet nyoozálhtsꞌa.

Ndet dzin dinjih, hoh wheghah whezulh ꞌet nla ꞌusja,” ni.
Njan whunulhꞌen, ꞌilhudzin ꞌaw ꞌet nela ꞌewhuduténilh, ꞌaw ꞌet neóoninzut.
Njan whunulhꞌen, hoh teh uzdutejih neóoninzut, ꞌaw ꞌet nduhooja.

3 ꞌAw nuhwhuba dzuh nuhghá tsꞌuhoꞌalh hukwa chaꞌtsꞌunízun. ꞌEt
huwa Yakꞌusda ba neꞌtsꞌutꞌen tsꞌinli, ꞌaw hoh hukwꞌéholtsꞌit hoolah.
4 ꞌEt whuntsꞌih ndúhoolcho hoh tsꞌahꞌun naꞌa Yakꞌusda ba neꞌutꞌen
ꞌutsꞌintꞌah. ꞌEt ꞌutsꞌootꞌeghaitꞌah, ꞌetwhuntsꞌihwhulh tsꞌooyin.Nekꞌéhootꞌah
netsꞌu whéltsꞌulh, hoonli ka ꞌezdunidzut, whulutah neba howa whúlna,
5 ꞌinkꞌez nehoolhtsas, tsakꞌezdiꞌai, dzuh nenahulhdzut, ꞌutꞌen howawhúlna,
chatsꞌitez, ꞌinkꞌez saháꞌtsꞌudelya ꞌet chah. 6Lubeshi chꞌa khutsꞌudli, be
tꞌeoonudzun, tachaꞌtsꞌudinik, ꞌuyoon tsꞌun tsꞌinzoo, ꞌinkꞌez Ndoni be
tsꞌukhuna, ꞌinkꞌez tsꞌahꞌun naꞌa be nékꞌetsꞌinsiꞌ, ꞌet chah. 7Khunek be
ꞌalha ꞌintꞌah, be yatsꞌulhtuk, Yakꞌusda ye ulhtus, ꞌi be ꞌutsꞌutꞌen, be
lhtsꞌudúghan, ꞌi tsꞌitꞌi hoh tsꞌahꞌun naꞌa ꞌet lhelhchꞌa tsꞌih nela be nutsꞌúle.
Whuz naꞌa Yakꞌusda ba neꞌtsꞌutꞌen tsꞌinli. 8Ndet huba uzdézti kꞌus huba
chatsꞌudíti, hoontsiꞌ kꞌunaꞌa neghu yahalhtuk, kꞌus hoonzoo kꞌunaꞌa neghu
yahalhtuk, ꞌinkꞌez dune uznaꞌah nehutni, tsꞌahꞌun naꞌa khunek be ꞌutsꞌutni
ꞌet whuntsꞌih. 9Dune tꞌenehunínzun huninzun, ꞌet whuntsꞌih tsꞌiyannah
netꞌehunínzun.Ntsꞌenaꞌahukwꞌédaztétsah liꞌtsꞌintꞌah ꞌetwhuntsꞌihdáhooja,
ꞌet whulh tsꞌúkhuna. Nehutuzelhghelh hukwꞌunaꞌa nehoolhtsas tꞌeh, ꞌet
whuntsꞌih whulh tsꞌúkhuna. 10Datsꞌíntꞌah huwa tso tsꞌinli, ꞌet whuntsꞌih

nedzi be tsꞌuhóontꞌi. Datsꞌíntꞌah huwa tetsꞌulꞌen ꞌet whuntsꞌih ndai be
soo ꞌutsꞌootꞌe, ꞌi lhanah hubugha tsꞌíyuꞌaih. Hoonli be tétsꞌulꞌen ꞌinkꞌez
chatsꞌítꞌi, ꞌet whuntsꞌih tsꞌiyaintsuk tsꞌítꞌi.

Yakꞌusda buba dutsun unli, ꞌi butꞌaghóohnalh gunih
11Nuhwheni Corinth whutꞌen tsꞌet whucho nuhwhuzdáni. Nedzi

ndulhcho ꞌi be nuhkꞌetsꞌintsiꞌ tsꞌulhtsi. 12 ꞌAw nuwheni neghá ilah kꞌah
náhtꞌuk. Ntsꞌenaꞌa netsꞌun dahtꞌah, ꞌet whuz naꞌa ꞌahtꞌah. 13 ꞌUzkehka ahli
hukwꞌunaꞌa nohwhulh yálhtuk. Nuhtsꞌun ꞌútsꞌintꞌah, nuhwheni chah ꞌet
whuz naꞌa netsꞌun ꞌóohtꞌe.

14Huba ꞌalha chaꞌhootꞌah, ꞌen hubutsꞌúnidoohdelh gunih. Ntsꞌenaꞌa
simba tsꞌahꞌun naꞌa neꞌutꞌen ꞌinkꞌez tsꞌahꞌun naꞌa nuchaꞌustꞌen, ꞌen ꞌaw
lhulh ꞌuhootꞌen ghaitꞌah. ꞌAw whuz naꞌa ꞌuhótꞌe ghaitꞌah! Ntsꞌenaꞌa simba
whétꞌen ꞌet usda ꞌinkꞌez tsahólhgus yuh usda bulh, lhuzih hooduke?
15Ntsꞌenaꞌa simba Christ, ꞌen Beliar ꞌen bulh ꞌilho ꞌuhootꞌe? ꞌEt ntsꞌenaꞌa
simba buba ꞌalha ꞌuhoontꞌah ꞌinkꞌez buba ꞌalha chaꞌhóotꞌah, bube ꞌutꞌen
kꞌah lhgha ꞌuwhútetꞌilh? 16Ntsꞌenaꞌa simba Yakꞌusda hubuluglez whucho
ꞌinkꞌez ꞌukꞌe déltsi bulh lhghaꞌ tetꞌilh? Soo cho whunulhꞌen Yakꞌusda
khúna, ꞌen hubuluglez whucho ahli. ꞌEt Yakꞌusda ndutni,

“Hubudziyuh ꞌustꞌah ꞌinkꞌez hubutunusya.
HubuYakꞌusda tesdle ꞌinkꞌez ꞌen sudune hutele.”

17 ꞌEt huwa neMoodihti netsꞌunáhezya hoh ndutni,
“Nuhwheni ꞌen hubutah tsꞌih hanáhdelh

ꞌinkꞌez hubuchꞌa ꞌahtꞌah.
Dutsun unli, ꞌi butꞌaghóohnalh gunih,

ꞌet sih nanhoolhúchoot.
18 ꞌEt Si nuhwheꞌaBá whúsdle,

ꞌet nuhwheni suyeꞌkah ꞌinkꞌez sutseꞌkah tehle.
NeMoodihti tsꞌiyaintsuk hoh ulhtus, ꞌen ꞌutni.”7 ꞌEt huwa nuhwhukꞌesiꞌ soozélhtsꞌai, ndi yé netsꞌunahezya, ꞌi neghun

hoonli. ꞌEt huwa neyustꞌe ꞌinkꞌez neyéghah ꞌi ndai lubeshi be dutsun
suli, ꞌi tsꞌiyawh bunaꞌtsꞌoolhdeh. Yakꞌusda ꞌen bé uznuljut huwa ꞌet ꞌi be
ndi lubeshi bughuhoolah, soo tsꞌahꞌun naꞌa lhatsꞌódooleh.

ꞌAw ꞌilhunah whuntsꞌih buchꞌa núchaꞌtsꞌustꞌen
2Nuhdzi neba daꞌdútahtih. ꞌAw ꞌilhunah whuntsꞌih buchꞌa

núchaꞌtsꞌustꞌen. ꞌAw ꞌilhunah whuntsꞌih tinta chaꞌtsꞌustꞌih. ꞌAw ꞌilhunuh
whuntsꞌih bugha hachaꞌtsꞌundunestꞌa. 3 ꞌAw nuhkꞌehosꞌalh hukwa ilah
ꞌudusnih. Hoh da nuhwhudáni nedzi yuh ahli hoh nohwhulh yátsꞌutadlah
kꞌus nohwhulh tsꞌukhutena. 4Tube cho ꞌaw whechasaz hoh ꞌet hubugha
nohwhulh yátelhtuk. Tube cho nuhwhudélhti hoh nuhghu yalhtuk. Bé
kꞌenaznutꞌa, sudzi dezbun. Hoontsiꞌ, ꞌi skꞌuz níntꞌuk, ꞌet whuntsꞌih tube
cho be tsꞌúhoontꞌi, ꞌi sudzi dezbun.

5Soo tsꞌahꞌun naꞌa whunulhꞌen, Macedonia yun kꞌut néznindel hoh
tsꞌiyaintsuk be nechꞌa dzuh néꞌwhutꞌen. ꞌEt bulunah neghu lhenah
ꞌuhudutni. Tsꞌiyaintsuk hoh wheznuljut, ꞌet huwa ꞌaw natsꞌoolyis ghaitꞌah.
6 ꞌEt whuntsꞌih ndan hubudzi nduda, ꞌen Yakꞌusda kꞌenaꞌbuneꞌa. ꞌEt Titus
neghu ninya, ꞌet hoh nuwheni chah nekꞌe naneꞌa. 7 ꞌAw ꞌet zeh ilah,
nuhwheni tsꞌiyawh skꞌeni sahli. ꞌEt huwa ahtso ahli nióonahꞌai. ꞌEt tube
ncha, ꞌi be si ba hukwꞌúneꞌ tehtꞌen hukwaꞌnahzun. Titus tsꞌiyawh ꞌet
hukwꞌa nelh nawhelnuk, ꞌet huwa ꞌonus nus whunélhnik suli.

8Soo cho nulhꞌen, ndi dustlꞌus nuhtsꞌo tlꞌaiꞌai ꞌet hubugha tso ahli ínle.
ꞌAw sba dachahóotꞌah dusni, ꞌet whuntsꞌih sudzi únduda hoh ꞌukꞌúneꞌzíguz.
ꞌEt whuntsꞌih ꞌaw sudzi chándidah. Tꞌéoonúszun ndi dustlꞌus be nuhdzi
dúnteda, ꞌet whuntsꞌih ꞌastlꞌiyaz huba zeh nuhdzi ndúnteda. 9 ꞌEt kꞌan
ꞌaw ꞌet whunélhnik. Tso ahli ꞌaw ꞌet huwa ilah. Ndi tso bugha lubeshi
whuchꞌa nuhbeni nahadunehla. Yakꞌusda hukwaꞌninzun kꞌunaꞌa tso ahli
inle ꞌet huwa. ꞌEt hubugha tso ahli hoonliyaz hubugha nuwheni neghatinta
chawháhꞌal. 10Yakꞌusda hukwaꞌninzun kꞌunaꞌa tso tsꞌinli tꞌeh, ꞌet ꞌi gha
lubeshi whuchꞌa ne-eni lhtꞌanaznoolelh uzdoojih ka, whuz naꞌa ꞌaw nedzi
úndooda ghaitꞌah ꞌet huwa. ꞌEt whuntsꞌih ndi yun kꞌut hiye tso hinli,
ꞌi be yaztádlah. 11Howu nuní nuhzut, Yakꞌusda hukwaꞌninzun kꞌunaꞌa
tso ahli inle. ꞌEt dahooja tsꞌiyawh ꞌa tsih ndutéhnilh hukwaꞌnahzun.
Yakꞌusda ꞌen bulh dunekah dutehnilh hukwaꞌnahzun. ꞌEt nuhwhuba dzuh
whuzdli. ꞌEt hubugha whenulhujut líꞌahtꞌah, ꞌet hoh skꞌenehtai. Tube cho
tsꞌahꞌun nenaóotehꞌalh hukwaꞌnahzun. Nuhwhuba dzuh ꞌuhoontꞌah, ꞌet
chah tsꞌiyawh nenaóotehꞌalh hukwaꞌnahzun. ꞌEt huwa ndúhoolcho hoh
lubeshi nuhghu hoolah suli. 12Dustlꞌus nuhtsꞌó kꞌeꞌaguz, ꞌi be, ndun tintaꞌ
ꞌantꞌen ꞌinkꞌez ndun bulh tintaꞌ ꞌantꞌen ꞌaw ꞌen bugha ilah nuhtsꞌó tlꞌaꞌaguz.

ꞌEt whuntsꞌih Yakꞌusda nalh tsꞌahꞌun naꞌa nuhwhutsꞌunulhtun, ꞌet huwa
nuhtsꞌó tlꞌaꞌaguz.

Titus da nedani, ꞌi bugha tube hoonústꞌi
13 ꞌI bula gha tsꞌih kꞌenánehtꞌa. ꞌEt ꞌi be zeh nuwheni chah kꞌenáznetꞌa.

ꞌEt ꞌonus ꞌun chah, Titus buyégha nuhwheni nuhgha ꞌet kꞌandit nasdli
líꞌuja. ꞌEt huwa ꞌonus nus tsꞌonélhnik.

14 ꞌEt ntsꞌoh tulih Titus tsꞌun nuhoonustꞌi hoh zeh nuhghu yalhtuk, ꞌaw
ꞌet hukwayáchasdlah. ꞌEt kꞌus ndi khunek be ꞌalha ꞌintꞌah be yatsꞌulhtuk,
ꞌi be zeh nuhwhubúlh yatsꞌulhtuk. ꞌInkꞌez ꞌet whuz naꞌa ntsꞌoh Titus
tsꞌun nuhoonústꞌi zeh nuhghu yalhtuk, ꞌet chah ꞌalha ꞌuhoontꞌah Titus
nehoniꞌai. 15 ꞌEt whunalnih khunek kꞌuneꞌahtꞌen. ꞌEt nuhyustꞌe dulduz
ꞌinkꞌez nuhwhuba wheóonujut hoh nꞌaz de nuhtsꞌun úyalh nulhꞌen. ꞌEt
huwa ꞌonus nus nuhkꞌesiꞌ suli. 16 ꞌEt tsꞌiyaintsuk neꞌahtꞌen tsꞌahꞌun naꞌa
neꞌahtꞌen, ꞌet huwa ꞌi be tube cho whunélhnik.

Tsꞌiyaintsuk ilhꞌen, ꞌi degha nus hoonzoo kꞌunaꞌa ꞌuhóonla

8 Sulhutsinkah, ꞌet Macedonia yun kꞌut Yakꞌusda ba ꞌilhunahuwúdulh,
Yakꞌusda ye unzoo, ꞌi ꞌet butlꞌa whéltsꞌut, ꞌet hubugha tsꞌiyawh ꞌet

tꞌewhuntehzeh hukwaꞌuzninzun. 2Tube teꞌhulꞌen hubutah ꞌet hoontꞌi tube
huhóontꞌi. ꞌEt whuntsꞌih hubula hoonli hoh ꞌonghoh budulaꞌhuja. 3 ꞌInkꞌez
chah dahíntꞌah hoh daooneltsuk hubugha húnle, ꞌet whuntsꞌih ꞌet ꞌonus
nus ꞌuwhuneltsuk, ꞌet zeh hubugha hutelelh, whuz naꞌa hukwaꞌhuninzun
ꞌinkꞌez ꞌet whuz naꞌa nduhuja. ꞌEt tꞌewhunészin ꞌet tsꞌahꞌun naꞌa ꞌuhoontꞌah.
4Ndi ye unzoo, ꞌi, ꞌet butlꞌa hóꞌai, ꞌet huwa dune Yakꞌusda bubeꞌildzun,
ꞌen lhulh ꞌuhintꞌah hukwꞌunaꞌa hoh bula hutenilh. ꞌEt hukwa soo cho
nehoodulhkut ꞌet dune Yakꞌusda bubeꞌildzun ꞌen huba tsꞌóolhchoot. 5 ꞌEt
ndahúja, ꞌaw hukwa tsi chatsꞌuhoolih kꞌunaꞌa neꞌhinla. ꞌUdechoo dichꞌoh
neMoodihti ghaꞌ hududulya. ꞌInkꞌez Yakꞌusda hukwaꞌninzun kꞌunaꞌa, ꞌi
gha neghaꞌ hududulya. 6 ꞌEt huwa Titus khunek ulhtus, ꞌi be uzdáni, ndi
ye unzoo, ꞌi nuhwheni ꞌudechoo nohwhulh wheꞌ ꞌidilhꞌen, ꞌet tsꞌiyawh
lhaóodooleh ka. 7 ꞌEt whuntsꞌih tsꞌiyaintsuk ndai ilhꞌen, ꞌi degha nus
hoonzoo kꞌunaꞌa ꞌuhóonla. Be ꞌalha ꞌuhoontꞌah ꞌi be, nuhghunek, be
tꞌéoonudzun, ꞌa tsih ndutehnilh, ꞌinkꞌez be nekꞌehsiꞌ, ꞌi chah. ꞌI tsꞌiyawh

degha nus hoonzoo hukwꞌunaꞌa ꞌuhóonla. ꞌEt whuz naꞌa ndi ye unzoo, ꞌi
be hoonzoo whuzúlhtsi.

Christ ꞌen kꞌunaꞌa ꞌutsꞌootꞌen
8 ꞌAw ꞌet ndahneh nuhwhudusni ilah. ꞌEt whuntsꞌih ꞌuyoon ꞌen ꞌa tsih

ꞌuhudutenilh, ꞌinkꞌez be nékꞌehtsiꞌ, ꞌi whunéuntelhtun, ꞌet whuz naꞌa ꞌun
whudusni. 9NeMoodihti Jesus Christ, ꞌen ye unzoo, ꞌi bughutꞌeoonáhzun
ꞌet huwa. Dalcho ꞌi be soodeꞌa ꞌintꞌah, ꞌet whuntsꞌih nuhwheni nuhwhuba
telꞌen suli. ꞌEt ndai ye telꞌen, ꞌi nuhwheni be soo dehꞌa wahle.

10Ndidajanuszunꞌet tsꞌahꞌunnuhwhudutesnilh, ꞌetdeghanusnuhwhuba
whutézoo. ꞌUgha da nuhwheni hukwaꞌnahzun ꞌinkꞌez hoonáhtꞌi hoh
ndahtꞌen, ꞌet ꞌawhuz ꞌet ndahtꞌen. 11Kꞌan ꞌet lhaóodoohleh hubaꞌ hoontꞌah.
ꞌEt nuhwhubeni lhadáhla, whuz naꞌa lhaóodoohleh. 12 ꞌEt dune dudeni
lhaídinla hoh sooneya daltsuk huwa yúteꞌalh, ꞌi ꞌaw ꞌet soo ꞌúneltsuk
hoꞌ ꞌintꞌah. Huwa yúteꞌalh, ꞌonusꞌunyaz huwa yúteꞌalh hukwaꞌninzun
whuntsꞌih, ꞌaw ꞌooneh ghaitꞌah, ꞌet sooꞌ hoontꞌah.

13Njan nuhwheni nuhwhuba howa whulna ꞌinkꞌez ꞌonghun ꞌaw
hoonliyaz chaꞌhustꞌen, ꞌaw ꞌet ꞌuwhudúsni ilah. 14 ꞌEt kꞌus tsꞌiyannah ba
lhugha ꞌahotꞌe. ꞌEt nuhwheni lhai ahtꞌi tꞌeh, ndunnah chaꞌítꞌih, ꞌen be
bulah bughahꞌaih. ꞌEt whuz naꞌa lhulaꞌ tsꞌoodutꞌen hubaꞌ hoontꞌah. 15 ꞌEt
whutsuh da ꞌukꞌeꞌanguz hoh ndutni, “Et ndan kꞌus lhai hílhchoot, ꞌen ꞌaw
ditézkat, ꞌi whuntsꞌih ꞌaw chaítꞌi, ꞌinkꞌez ndan dune hukwꞌelhꞌih ilhchoot,
ꞌaw hoonliyaz ye ndunidzit, ꞌi whutélah.”

Yun kꞌut Judea ꞌet Christ bubeꞌildzun, ꞌen
huba sooneya ꞌilhunatsꞌun tuwéꞌalh

16Yakꞌusda tsꞌun chanailya tsꞌutni. ꞌEn ꞌuja Titus ba hoolhtus whulhtsi,
ꞌen soo cho nuhla tetꞌilh ꞌet hukwaꞌninzun. 17Neghunek ulhtus, ꞌi ilhchoot,
ꞌaw ꞌet zeh ilah, dichꞌoh hukwaꞌninzun hukwa nuhtsꞌu whénya. 18 ꞌInkꞌez
ꞌuyoon nelhutsin, ndunnah khunek unzoo, ꞌi be yalhtuk, ꞌet huwa
Yakꞌusda ba ꞌilhunahuwúdulh, ꞌen tsꞌiyawh hiba budélhti. ꞌEn chah Titus
bulh whuz nuhtsꞌún whe butsꞌalhꞌa. 19 ꞌEt zeh ilah, ndunnah ꞌen Yakꞌusda
ba ꞌilhunahuwúdulh neba ꞌutahahúyalhti nelh téꞌus ꞌinkꞌez nela tetꞌilh
whuba. ꞌEt ndi ꞌutꞌen unzoo, ꞌi ꞌonghoh huba neꞌhutꞌenah tsꞌinli. ꞌI be

neMoodihti dichꞌoh ye dézti, ꞌi tꞌehinoozeh. ꞌInkꞌez ꞌi be nuhwhubeni
lhadíntꞌah tꞌetsꞌonózin. 20Ndi huwantꞌai, ꞌi hubutaztelelh, ꞌaw hukwa
nekꞌéholtsꞌit gunih. ꞌEt whuchꞌa neꞌtsꞌutꞌen. 21 ꞌEt neMoodihti nalh ꞌinkꞌez
tsꞌiyannah chah nalh soo tsꞌahꞌun naꞌa ꞌutsꞌotelilh.

22 ꞌInkꞌez nelhutsin, ꞌen chah, bulh whetsꞌalhꞌa. Ndun lhat tsꞌóolhdzai
ꞌet huwa tꞌetsꞌonínzun, ꞌahoolhyez huba ilhꞌi tube cho ꞌet nduténilh huba.
ꞌEn zeh nohwhulh budzi hoonli hoh nuhwheni ꞌa tsih nuhtsꞌutéyalh
hukwaꞌninzun.

23 ꞌEt kꞌus ndan Titus hikaꞌ ꞌoodulhkut tꞌeh, ꞌen sulh ꞌutꞌen nuhwheni
nuhwhuba sulh ꞌutꞌen ꞌintꞌah, budóohni. ꞌEt ndunnah nelhutsinkah
káꞌ ꞌoodulhkut, ꞌen Yakꞌusda ba ꞌilhunahuwúdulh khunek huba naꞌa
ꞌinkꞌez Christ yedezti ꞌuhintꞌah, budóohni. 24 ꞌEt huwa Yakꞌusda ba
ꞌilhunahuwúdulh hubunalh, ndunnah nuhtsꞌu hunindel be nekꞌetsꞌinsiꞌ,
ꞌi ahtꞌi, ꞌinkꞌez ntsꞌenaꞌa nuhwhuba tsꞌodelhti, ꞌet tsꞌiyawh bunalhtsꞌet
haootehlelh.

Lhadóohtꞌe ndi sooneya huwa tehꞌalh

9 ꞌEt duneYakꞌusdabubeꞌildzun, ꞌenhubudulaꞌtehnilh, ꞌaw ꞌuyookhunek
nuhtsꞌo kꞌeꞌóosges hubachaꞌhootꞌah. 2 ꞌEt ndutéhnilh hukwaꞌnahzun

tꞌeoonuszun. ꞌEthuwandunnahMacedoniawhutꞌen tsꞌunnuhwhudélhtihoh
nuhghu yalhtuk. Achaia yun kꞌut nuhwhenghah whutꞌen lhahóduteleh, ꞌet
ꞌugha da lhahódinla hubudáni ꞌet huwa. ꞌA tsih ꞌuwhuténilh hukwaꞌnahzun,
ꞌet tꞌéoonúszun. ꞌEt huwa nuhwheni nuhgha ndunnah Macedonia whutꞌen
kꞌus lhanah sooneya howa híteꞌalh ꞌet huhóostꞌet. 3 ꞌInkꞌez njan be
nuhódelhti, ꞌaw tꞌeduzoosnih ghaitꞌah, ꞌet huwa nelhutsinkah nuhtsꞌun
whebalhꞌa. ꞌEt whutsuh da nuhwhudáni, ꞌet huwa nuhzooneya be
lhadóohtꞌe. 4 ꞌEt bulunah Macedonia whutꞌen, khun teh sulh hútooya,
ꞌet nuhwheni ꞌaw lhachadahtꞌah tꞌeh, be nóhwhudélhti, ꞌi nuwheni
bukahooyasli uzteleh. ꞌInkꞌez nuhwheni, ꞌet do, nuhwhuba dáhoontꞌah?
5 ꞌEt ndunúszun huwa nelhutsinkah ꞌuda sutsuh nuhtsꞌó toodelh hubudúsni.
ꞌEt hoonáhtꞌi hoh howa téhꞌalh, ꞌet tꞌeh kꞌudada huwa tehꞌalh lhaoodóoleh.
ꞌEt whuz naꞌa ndi huwa tétꞌalh, hoonáhtꞌi hoh huwa téhꞌalh, ꞌet tꞌeh ꞌaw
soo ꞌa tsih ndahneh nuhtsꞌudóoni ghaitꞌah.

Hoonáhtꞌi hoh sooneya huwa óohꞌalh. Whuz
naꞌa Yakꞌusda nuhtsꞌu húkwaꞌninzun

6 ꞌEt njan ndudusni, ndan hoontsol, ꞌi ꞌainule, ꞌen hoontsol, ꞌi haíntelelh.
ꞌInkꞌez ndan lhai ꞌainanla, ꞌen lhai haíntelelh. 7 ꞌIlhunah hinli hoh dudzi
be hukwaꞌhuninzun huwa híteꞌalh, ꞌet uneltsꞌuk, ꞌi huwa hóoꞌalh. ꞌAw
hukwꞌedutsiꞌ ilah kꞌus whuz hinilhtꞌuk huwa ilah. Ndan hoontꞌi hoh huwa
ꞌáꞌaih, ꞌen Yakꞌusda hubukꞌensiꞌ ꞌet huwa. 8Yakꞌusda soo ꞌúltus hoh ye
unzoo, ꞌi ꞌonus nus uneltsꞌuk, ꞌi negha natedukulh. ꞌEt hoh be ndunahdzit,
ꞌi ꞌonus ꞌun lhai tehtꞌi. ꞌEt ꞌutꞌen unzoo, ꞌi ꞌulhꞌen, ꞌi, tsꞌiyaintsuk nuhghanus
uneltsꞌuk, ꞌi nuhtlꞌanatedukulh. 9 ꞌEt khunek ꞌukꞌeꞌéduguz, ꞌet ndutni,

“Nduhóolhcho whe dune tehulꞌen, ꞌen chah hubula ꞌuja.
Ye tsꞌahꞌun naꞌa ꞌintꞌah, ꞌilhuz wheni ꞌintꞌah.”

10 ꞌEt nuhghaíyunle, ꞌen ꞌonus nus úncha lhai nuhghanle. ꞌEt hoh
nuhwheꞌutꞌen tsꞌahꞌun naꞌa ꞌintꞌah, ꞌi ꞌonus nus lhai tele. 11 ꞌEt nduhóolcho
hoh soo dehꞌa ꞌet ndet lhtsꞌun nahzoo, ꞌi be ꞌonghoh hubutsꞌun nuhla
hoonli. ꞌEt huwa Yakꞌusda chanailya tsꞌutni.

12 ꞌEt dahoontꞌah huwa nuhsooneya bugha nuhꞌeꞌutꞌen be neꞌhutꞌen
ahli, ꞌet hoh dune Yakꞌusda bubeꞌildzun hinli, ꞌen hiye ndunidzit, ꞌi
huba soo uneltsꞌuk. ꞌI bugha lhanah Yakꞌusda tsꞌun tube cho chanailya
hutni. 13 ꞌInkꞌez ndet ꞌuyoon nuhꞌeꞌutꞌen kꞌah whebuntelhtun, ꞌi be, ꞌet
ndúwhulcho ꞌonghoh Yakꞌusda ꞌonus nus hubawhudélhti. Christ bughunek
unzoo, ꞌi daja dahni, ꞌet hukwꞌúneꞌ ahtꞌen. ꞌEt huwa nuhla hoonli hoh
Jerusalem whutꞌen, ꞌen bula ꞌahtꞌen, ꞌinkꞌez ꞌun whutꞌen, ꞌen chah hubula
ꞌahja. 14Yakꞌusda ye unzoo, ꞌi, hóontꞌi hoh nuhyé yudaꞌai, ꞌet huwa nuhkꞌe
ni hinli ꞌinkꞌez nuhwhuba tenahududli. 15Yakꞌusda ndi ꞌaw bukꞌelhla
chatsꞌuhoolhtsil hoh neghaínꞌai, ꞌi unzoo kꞌet, ꞌaw uzdooni ghaitꞌah. ꞌEt
huwa tube cho chanailya tsꞌutni.

Be lhtsꞌudughan, ꞌi, ꞌaw ndi yun kꞌut whutsꞌu haínzut, ꞌi ilah ꞌintꞌah

10 Si, Paul, nuhghu tédusdlih. Christ yeyuh ꞌududaldzin, ꞌinkꞌez
yé soo nilyaz neꞌbulhꞌen, ꞌi beꞌ dusni. Dastꞌah hoh nuhtah sída

da, ꞌaw whe chaníljut hoh naheyelh chásdlah. ꞌEt whuntsꞌih lheꞌhutni,
nuhwhuchꞌa ꞌustꞌah tꞌeh, ꞌet chaníljut hoh naheyelh ꞌi be nuhwhutsꞌun
ꞌustꞌah. 2 ꞌEt neyustꞌe whutsꞌu níntꞌuk hukwꞌunaꞌa, ꞌet whuz naꞌa zeh

ꞌutsꞌutꞌen huninzun. ꞌEt nuhtah nduntꞌah, wheóonujut hoh hububut
ninátesdalh. ꞌEt huwa nuhtsꞌu teꞌdusdli ndet nohwhulh ꞌustꞌah tꞌeh, ꞌaw
nuhtsꞌun chaníljut hoh naheyelh hukwa chaꞌnúszun. 3 ꞌEt ndi yun kꞌut
uzdelhtsꞌi, neyustꞌe whutsꞌunintꞌuk, whuz naꞌa ilah nutsꞌíya. 4Whunulhꞌen
ndi be lhtsꞌudughan, ꞌi, ꞌaw ndi yun kꞌut whutsꞌu haínzut, ꞌi ilah ꞌintꞌah.
ꞌEt Yakꞌusda be tsꞌílhtus, ꞌi be lhtsꞌudughan, ꞌi ꞌintꞌah. ꞌEt ndai be néchꞌa
whudetni, ꞌi tsꞌiyawh náninezyuz. 5Lhutah ꞌilho howa yahalhtuk, ꞌi chah
tsꞌiyawh hoolah whé nilhtsi. Yakꞌusda ye whunih, ꞌi chah higha ndoh
ꞌootꞌe hukwaꞌhutꞌen, ꞌi chah tsꞌiyawh hoolah yutelhtsilh. ꞌInkꞌez dune
daja huninzun, ꞌet chah nahuhootélchulh, ꞌet hoh Christ hikꞌah tsꞌih
neꞌhootꞌen. 6 ꞌAw ꞌet tsꞌiyaintsuk hukwꞌuneꞌzahtꞌen tꞌeh, ꞌet ndunnah
hukwꞌú nuchaꞌhitꞌil, tsꞌiyaintsuk dzuh notedeh hubugha tsꞌóteꞌalh.

Nuwheni chah Christ bubeꞌildzun ꞌutsꞌintꞌah
7Ndet hóhꞌen, ꞌet zeh ih whunulhꞌen? Ndunnah Christ bubeꞌildzun

naꞌhudunúdzun, dáhoontꞌah Christ bubeꞌildzun ꞌuhintꞌah, ꞌet whuz naꞌa
zeh, nuwheni chah Christ bubeꞌildzun ꞌutsꞌintꞌah. Doochah soo cho howu
nuní noohzut! 8 ꞌEt neMoodihti dune gha ndoh ꞌutsꞌintꞌah neghaóoniꞌai,
ꞌi bugha ꞌonus nus ulhtus nuhwhutsꞌutelhtsilh, ꞌaw hoolah tehleh kꞌunaꞌa
ilah ꞌun whutsꞌuleh. Ndet neghaóoniꞌai, hóontꞌi be howu yalhtuk, ꞌet ꞌaw
hukwayáchasdlah. 9Njan ndun whudusni, ꞌaw nuhwheꞌoonulhjoot ilah
hoꞌ dusni. 10 ꞌEt huwa njan bulunah ꞌuhútni, “Paul dustlꞌus yukꞌuneꞌúzguz,
ꞌi tube be óonujut ꞌinkꞌez ulhtus. ꞌEt whuntsꞌih netah usda tꞌeh, buyustꞌe
laitꞌah ꞌinkꞌez ye yalhtuk, ꞌi ꞌantsꞌi ꞌintꞌah,” hutni. 11 ꞌEt whuntsꞌih ndan
ꞌet ndez naꞌa howu yahalhtuk, soo cho howu nihoole, ndi neꞌeꞌdustlꞌus, ꞌi
be neghunek daja ni, ꞌet nketꞌah nuwheni nuhtah ꞌutsꞌintꞌah tꞌeh, whuz
naꞌa zeh uztetꞌilh.

Ndai ꞌutꞌen neghaíniꞌai, ꞌi zeh ꞌutsꞌoolhꞌen hubaꞌ hoontꞌah
12 ꞌEt bulunah dichꞌoh tsꞌahꞌun dune naꞌhududútni, ꞌaw nuwheni

ndúchatsꞌoostꞌen. Hedichꞌoh hubutah dahíntꞌah, ꞌet ꞌen hubukꞌunaꞌa
nduchátsꞌoostꞌen. ꞌEt whuntsꞌih hedichꞌoh hubutah duba nahududzoo,
ꞌet nduntꞌah ꞌaw huwhunih ilah hoꞌ hintꞌah. 13 ꞌEt whuntsꞌih ꞌutꞌen, ꞌi
Yakꞌusda neba yoozi, ꞌaw ꞌi zeh tsꞌuhóontꞌi howu yatsꞌulhtuk. ꞌInkꞌez ndi

ꞌutꞌen neba yoozi, nuhwheni chah soo nohwhulh ꞌutni. ꞌEt ꞌuyoo ꞌutꞌen
bughuyatsꞌoolhtuk huba chaꞌhóotꞌah. 14 ꞌEt ndet ꞌutꞌen ꞌutsꞌoolhꞌen neba
hoozi, ꞌet ꞌonus ꞌun kaꞌ tsꞌootꞌen ghaitꞌah. ꞌEt huwa nuhwheni chah Christ
bughunek unzoo, ꞌi bulh nuhghuznindel. 15 ꞌUyoon dune Yakꞌusda ꞌutꞌen
hububa yoozi, ꞌi ꞌet tsꞌuhóontꞌi hoh bughuyatsꞌoolhtuk ghaitꞌah. ꞌEt nketꞌah
ꞌuwhuténilh hoh nuhwhuba ꞌalha ꞌintꞌah ꞌonus nus ꞌuhoolcho nuhwhuba
tele, ꞌet nuwheni chah nuhtah ꞌonus nus nuhwhuba tsꞌincha tele. Ndai
ꞌutꞌen neba yoozi, be nuhwheni nuhwhuba tsꞌincha tele. 16 ꞌEt ꞌonus ꞌun
yun kꞌut ndi khunek unzoo, ꞌi be yatsꞌoolhtuk. ꞌInkꞌez ꞌuyoon ꞌutꞌen buba
yoozi, ꞌi ꞌaw tsꞌuhóontꞌi be yatsꞌoolhtuk ghaitꞌah. 17 ꞌEt whuntsꞌih ndunnah
ꞌududálti, ꞌen neMoodihti, ꞌen be ꞌududóolti hubaꞌ hoontꞌah. 18Ndan
dichꞌoh duba naꞌhoodudzi, ꞌen nduntꞌah, ꞌet ꞌaw soo hiyulh nechahooꞌal
hinle. Ndan neMoodihti yoozi, ꞌen zeh tsꞌózi hubaꞌ hoontꞌah ꞌet huwa.

Paul, Corinth whutꞌen, ꞌen hubughuni unli

11 Ndi khunek ꞌantsꞌih be nuhwhulh yalhtuk nuhzun, ꞌet whuntsꞌih
ꞌastlꞌiyaz nduchah ꞌonus ꞌun lih sugha óonahꞌaih. ꞌInkꞌez ꞌalha ꞌi

be whuz naꞌa soozélhtsꞌai. 2 ꞌEt Yakꞌusda be ꞌoolnih, ꞌi be sichah nuhwhuba
ꞌoolhunih. Nuhwhuba nahuzíya ꞌilhunuh dune bughutehdalh, Christ ꞌen
ꞌintꞌah. Nuhwheni ꞌaw dune yutꞌachaghesnak nuhtsun hoolah liꞌahtꞌah
hoh Christ bughanwhunila. 3 ꞌEt whuntsꞌih hoh da ndi tlꞌughus ye ꞌutsꞌun
ꞌuninzun, ꞌi be Eve nainaꞌa, ꞌet whenlhújut nuhwheni chah ꞌet whuz naꞌa
nuhwhubeni tintaitelhꞌilh. ꞌEt ndúhooja tꞌeh, nuhwhubeni Christ tsꞌun
ꞌaw ꞌilho wule ghaitꞌah. 4 ꞌInkꞌez lheꞌahja whunulhꞌen, ꞌilhunuh dune
nuhghuninya hoh ꞌuyoon Jesus bugha nohwhulh yalhtuk, ꞌaw ꞌen whuz
naꞌa Jesus nuhyulh yachatsꞌilhdih. Kꞌus ꞌuyoo yéghah úlhchoot tꞌeh, ꞌaw
nuwheni neghá ilah úlhchoot. Kꞌus ꞌuyoo khunek unzoo, ꞌi úlhchoot tꞌeh,
ꞌaw nuwheni neghá ilah úlhchoot. ꞌEt ꞌalha ꞌuhoontꞌah nahzún ih?

Bulunah Christ ba whelꞌa naꞌhududilꞌi
5 ꞌInkꞌez whelꞌa hincha, ꞌen ꞌaw hubugha ndoh nachaꞌudunuzúszun.

6 ꞌEt yalhtuk soo tꞌechanuzúszun, ꞌet whuntsꞌih lhat ntꞌéoonuszun hoh
ꞌustꞌah. ꞌInkꞌez tsꞌiyawh tꞌéoonáhzun nuhwhuzílhsi.

7Yakꞌusda bughunek unzoo, ꞌi ꞌaw ꞌukꞌelhla ilah bé nohwhulh yalhtuk.

Teꞌdudulhúꞌen ꞌet hoh ꞌi be ncha tehle. ꞌI be lubeshi ꞌulhchoot nahzun
ih? 8 ꞌUyoon Yakꞌusda ba ꞌilhuhowezdel ꞌen buzooneya suba ꞌukꞌelhla
huhoolhꞌi. ꞌEtwhuntsꞌih bughi ndunustꞌih liꞌustꞌen, ꞌet nuhwheni nuhwhuba
neꞌústꞌen whutah. 9Hoh da nuhtah sída hoh hoonliyaz be whendunidzit,
ꞌet whuntsꞌih ꞌaw nuhtsꞌun deꞌ chaduzusnih. ꞌEt sulhutsinkah Macedonia
tsꞌih hahándel hoh tsꞌiyaintsuk be sulaꞌ hetꞌen. ꞌEt huwa nuhtsꞌun deꞌ
dusni whuchꞌaꞌ dudulhúdzun. ꞌEt whuz naꞌa zeh ndutestꞌilh nduhoolyez
hoh. 10Christ khunek yé ꞌalha ꞌintꞌah ꞌi be désbun. ꞌEt huwa njan
Achaia yun kꞌut ndulhcho hoh bé ꞌoonustꞌi, ꞌi, ꞌaw ꞌustlꞌeꞌ dóosnih
ghaitꞌah. 11Di ka njan dudúsni? ꞌAw nuhkꞌechásiꞌ nahzún tulih? Yakꞌusda
tꞌéoonínzun nuhwhukꞌesiꞌ. 12Ndai ꞌutꞌen ꞌulhꞌen, ꞌi kꞌelhla nuhtsꞌun déꞌ
doosni ghaitꞌah, ꞌet zeh ndutéstꞌilh. ꞌEt ndunnah nuwheni nekꞌunaꞌa
huhóolhdzih hukwaꞌhutꞌen ꞌinkꞌez huhóontꞌi be howu yahulhtuk tꞌeh, ꞌet
ꞌustlꞌeꞌ ꞌahuduténilh ubutelhsilh.

13 ꞌEn nduhintꞌah ꞌaw tsꞌahꞌun whelꞌa ꞌen ilah ꞌuhintꞌah. Dichꞌoh dude
ꞌutꞌen kꞌah hukwꞌunaꞌa ꞌuyoon nahunaꞌah. Christ buwhelꞌa naꞌhududilꞌi.
14Khun teh nuhwhuba hooncha wule gunih! Satan ꞌen lizas be whétꞌen
naꞌdudilꞌi ꞌet huwa. 15 ꞌEt huwa hila ꞌuhutꞌen, ꞌen dichꞌoh ndunnah tsꞌahꞌun
naꞌa neꞌhútꞌen naꞌhududilꞌi. ꞌEt whuntsꞌih ꞌaw chahóocha ꞌuhoontꞌah. ꞌEt
nduhutꞌen hedichꞌoh hube ꞌutꞌen kꞌah hukwꞌunaꞌa huba kꞌelhla whutéle!

Si whuzusnik usdli noohzin gunih
16 ꞌEt doochah zeh ndunwhudusni, ꞌaw dune whusnik ꞌintꞌah sunóohzin

gunih. ꞌEt whuntsꞌih whuz naꞌa zeh ꞌunahzun tꞌeh, whute, whuzusnik
kꞌunaꞌa nisunulhti, ꞌet hoh hoontsolyaz hoonústꞌi be yatelhtuk. 17Daja
nuhwhudúsni, ꞌaw neMoodihti yalhtuk hukwꞌunaꞌa ilah, si yalhtuk. ꞌAntsꞌi
whuzusnik kꞌunaꞌa ꞌunohdusni. Sudzi hooni hoh ye hóontꞌi sughu dezꞌai.
18Lhanah buyustꞌe tsꞌih níntꞌuk hukwꞌunaꞌa hóontꞌi be yahalhtuk. ꞌEt
sichah whuz naꞌa hoonústꞌi be ꞌet yatelhtuk. 19Nuhwhubeni hoonli ꞌet
whuntsꞌih ndunnah dune ꞌaw chaꞌhootꞌah kꞌunaꞌa dune hinli nuhtah
húdelhtsꞌi, ꞌet whuntsꞌih ꞌaw nuhwhuba dacháhootꞌah. 20Lheꞌahtꞌen,
ꞌilhunuh nuhtah usda hoh buba ꞌustlꞌenah nuhwhulhtsi, kꞌus ꞌilhunuh
nuhwhúlhgooh, kꞌus ꞌilhunuh ahtꞌi, ꞌi nuhghu yílhchoot, kꞌus ꞌilhunuh
nuhtah ncha naꞌdudulhtsi, kꞌus ꞌilhunuh nuhóonúkat, ꞌet ndúwhulcho

nuhwhuba dachahootꞌah. 21Hooya usdli hoh nohwhulh yatelhtuk. Hoh
da nuhtah ꞌuzdélhtsꞌi da, ꞌantsꞌi latsꞌítꞌah líꞌtsꞌintꞌah. ꞌEt whuntsꞌih ndan
hubugha lhoojah, ꞌen bukꞌunaꞌa, sichah lhóosjah hoh yatelhtuk. ꞌAntsꞌi
whuzúsnik kꞌunaꞌa ꞌudusni.

Christ ꞌen ba dzuh nusízut
22Ndunnah Hebrew bughunek yahalhtuk naꞌhududútni, ꞌet sichah

ꞌilhunuh ꞌustꞌah. Israel whudune naꞌhududutni, ꞌet sichah ꞌilhunuh ꞌustꞌah.
Abraham hitsꞌuhaínde ih, ꞌet sichah ꞌilhunuh ꞌustꞌah. 23Ndunnah Christ
ba neꞌhutꞌen ih ꞌuhintꞌah? ꞌAntsꞌi seni hoolah hukwꞌunaꞌa yalhtuk, ꞌet
whuntsꞌih si ꞌonus nus ꞌustꞌah. Si ꞌonus nus ꞌutꞌen huba nus ꞌultus ꞌi be
ꞌustꞌen. ꞌOnus nus lhat suhólhtsus kꞌet ꞌaw uzdooni ghaitꞌah. ꞌOnus nus
lhat hoh tsakꞌesáꞌai, ꞌinkꞌez kꞌus lhat hoh ꞌankwꞌus dásaih. 24Ndunnah
Lizwif skwunlat suholhtsus. ꞌIlhuh suhoolhtsas totsuk, tat lanezi ꞌonus
ꞌat lhukꞌi hoolah (39) sutsꞌe ꞌuhulhtsus. 25Tat tuz be suholhtꞌo. ꞌIlhuh
tse be suzoolhghelh hukwaꞌsuhalhꞌen. Tat hoh tsꞌi sulh nádezghuz.
ꞌIlhuh yatoo kꞌut lhulcho ꞌet nusdlat, ꞌilhuh ꞌúlhꞌek ꞌinkꞌez ꞌilhudzin
whutsꞌun. 26 ꞌAhoolhyez lhelhtsꞌun kédeszulh. ꞌEt tookꞌoh chah tube
suba wheoonujut. ꞌUndunutꞌih ꞌen chah butsꞌun suba howa ꞌóodli. Sulh
hudedowh, ꞌen whuntsꞌih, butsꞌutsi hoosli. ꞌUdun yun kꞌut whutꞌen, ꞌen
chah butsꞌutsi hoosdli. Keyah sída, suba howa ꞌóodli. Dune hoolah sída
tꞌeh, ꞌet whuntsꞌih suba howa ꞌóodli. Yatoo kꞌut ꞌet chah suba howa ꞌóodli.
ꞌInkꞌez ndunnah sulh dedowh naꞌhududilꞌi, ꞌen hubutah chah suba howa
ꞌóodli. 27 ꞌUtꞌen ulhtus, ꞌi be ꞌustꞌen. ꞌEt huwa whulutah tube nenúsih. Lhat
ꞌaw chástah. Lhat hoh suyeꞌúltsꞌilh ꞌinkꞌez taꞌóosde. Lhat hoh saháꞌdelhúya
kꞌus lhat hukwꞌuz yuh nusíya dzuh ꞌet dune usdli hoh. 28 ꞌAw ꞌet zeh
ilah, Yakꞌusda ba ꞌilhunahuwúdulh bughusdli, ꞌet chah ꞌantsꞌi nisunílhtsꞌut
liꞌustꞌah. 29 ꞌAw tꞌeoonuzáhzun ih ꞌilhunuh budzi laitꞌah suli tꞌeh, sichah
sudzi laitꞌah ꞌulhih. ꞌInkꞌez ndan nelh dune ꞌonghoh lubeshi be naltsꞌuk
liꞌutꞌih ꞌet hubugha whuske ꞌinkꞌez ꞌantsꞌi deskꞌun liꞌustꞌah.

30Hoonli hubugha hootestꞌi tꞌeh, ꞌet dastꞌah hoh laitꞌah ꞌet whé
ꞌoostꞌe. 31Yakꞌusda, Jesus Christ ꞌen neMoodihti beꞌaBá, ꞌen zeh ꞌilhuz
wheni uzdélhti, ꞌen tꞌeoonínzun ꞌaw chaoozústsꞌit. 32 ꞌEt hubudayi cho
Aretas hiyulhni, bukeyah Damascus, ꞌet humoodih dune, ꞌen sutélhcholh

hukwaꞌninzun. 33 ꞌInkꞌez ndi be ꞌuzdla cho, ꞌi be súhalhti ꞌinkꞌez windah
kꞌet, ꞌet nasuhálhbalh hoh hubula kꞌéhanasja.

Yakꞌusda dune yunalhtsꞌet hahoꞌai

12 ꞌAlha ndi ꞌudelhúti khunek be yalhtuk, ꞌaw suba chahóozooh hoꞌ
dusnih.NeMoodihti benghunnewhúkat ꞌinkꞌez babewheóodiltsih,

ꞌi bugha nohwhulh yátelhtuk hukwaꞌnuszun. 2 ꞌIlhunuh Christ yunéyalh,
ꞌen tꞌenuszun. ꞌEt ndun hoh da lanezi ꞌonus ꞌat dit naooduzuk inle hoh ꞌen
whulh tat yakꞌuz ꞌet khun beꞌ dúzgooh liꞌuja. Buyustꞌe bulh kꞌus be ꞌet,
si ꞌaw tꞌéoonuzúszun, Yakꞌusda ꞌen tꞌéoonínzun. 3 ꞌEt ndun ꞌen tꞌenuszun.
Buyustꞌe bulh kꞌus be ꞌet, si ꞌaw tꞌéoonuzúszun, Yakꞌusda ꞌen tꞌéoonínzun.

Yakꞌusda ꞌintꞌah hoh nuwheni tsꞌiyai, ꞌi be kꞌenánaꞌah
4Kꞌus hoonzooniꞌdudulti líꞌuja, ꞌet khunbeꞌ dúzgoohhukwꞌunaꞌa ꞌintꞌah.

ꞌEt whutsꞌun ndai khunek ꞌaw ye yátoolhtih ghaitꞌah, ꞌet hubuduztsꞌai.
ꞌAw ye yátelhtuk yutlꞌacháwhusꞌai ꞌet huwa. 5 ꞌEt nduntꞌah dune, ꞌen
bé hoonustꞌi hoh bughuyatelhtuk. ꞌEt whuntsꞌih ꞌaw seꞌ ꞌutꞌen kꞌah
huwa hoꞌ hoonustꞌi kꞌunaꞌa howu yaoolhtuk ghaitꞌah. Dastꞌah lastꞌah,
ꞌet zeh hóonustꞌi hoh howu yalhtuk. 6 ꞌEt be hoonústꞌi kꞌunaꞌa yatelhtuk
hukwaꞌnuszun tꞌeh, ꞌet whuntsꞌih ꞌawwhuzusnik tesdle hukwa chaꞌnúszun.
ꞌEt huwa ndai khunek ꞌalha ꞌintꞌah, ꞌi bugha zeh yatelhtuk. Be hóotestꞌi
whuchꞌa whuz naꞌa ꞌutestꞌilh. Dooka nꞌawh dune suhunilhꞌen ꞌinkꞌez
chasaditsꞌo tꞌeh, ꞌet whuz naꞌa zeh dune unli suhúntezin.

Ntsiꞌ nududeh, ꞌi Satan bugha ꞌustꞌen dzuh nuszut
7 ꞌEt njan ndet senghuh niooninkat, ꞌet whulagha ꞌuzdudelhúti whuchꞌa

ꞌinkꞌez nchanaꞌduteltsilh ꞌetwhuchꞌa, ꞌet huwawhuscho soodunat liꞌustꞌen.
Satan, bugha ndi ntsiꞌ nududeh, ꞌen bugha ꞌustꞌen dzuh nuszut. ꞌEt whuz
naꞌa ꞌaw ꞌududoolhúti ghaitꞌah. 8Tat neMoodihti butsꞌun tédesdlih, khun
teh whuscho sutsꞌahanadoodúkat. 9 ꞌInkꞌez ꞌusúlhni, “Be úszoo, ꞌi ꞌaw
ꞌet ꞌi mba soo ꞌintꞌah. Be úlhtus, ꞌi be laitꞌah, ꞌi tsꞌiyawh lhaóodija ꞌet
huwa.” ꞌEt huwa hoonústꞌi hoh ndi be lastꞌah, ꞌi bugha ꞌet hoonustꞌi. ꞌEt
Christ ye ꞌulhtus, ꞌi sulh ꞌóotꞌe. 10 ꞌEt huwa ndet suba lastꞌah, sghuhudloh,

hoonli suba howa whúlna, ndet dzuh nusahalhdzut, ꞌinkꞌez hoontsiꞌ sughá
honinla, ꞌi tsꞌiyawh ꞌilho, Christ ꞌen bugha suba ꞌuhóoja tꞌeh, ꞌet hoonústꞌi.
ꞌEt whuz naꞌa be lastꞌah ꞌi be úlhtus nasdleh.

Whelꞌa ꞌen hube ꞌutꞌen kꞌah
11Njan hoonustꞌi, ꞌet ꞌi be whuzusnik liꞌustꞌah. Nuhwheni whuz

sunulhtꞌuk ꞌet dóosni ka. ꞌEt nuhwheni nuhgha huba naꞌóodudoosdzi
hubaꞌ hoontꞌah. Whélꞌa hincha, ꞌaw hoonli hubukꞌelhꞌih chaꞌústꞌah, ꞌantsꞌi
ꞌustꞌah ꞌet whuntsꞌih. 12 ꞌEt ꞌalha whélꞌa be hoh hóodelꞌen, ꞌi tsꞌiyawh
si sugha lhawhúdintꞌah nuhwhuba whuzílhsi. Dzuh nuszut whulh síyin,
huwa étꞌen, ꞌinkꞌez hooncha túneꞌzustꞌen chah, hoolhtus chah túneꞌustꞌen,
ꞌet tsꞌiyawh nuhtah ꞌawhúsdla. 13 ꞌOnghoh Yakꞌusda ba ꞌilhunahuwésdel,
nuhwheni ntsꞌenaꞌa hukwꞌelhꞌih ꞌutehtꞌilh? ꞌEt ꞌaw hoonli nuhtsꞌun húkwa
chaꞌduzusnih. ꞌEt huwa ih tintaꞌ ustꞌih nahzún ih? Ndi ꞌutsꞌun naꞌa be
neꞌzustꞌen, ꞌi tsꞌiyawh suba whunawhudoolnah!

Dahoontꞌah huwa hubukꞌentsiꞌ
14 ꞌAw ꞌet lháduja hoh whulh tat nuhtsꞌun nátesdalh. ꞌAw ndai ahtꞌi

bukaꞌchaꞌnúszun, nuhwheni zeh nuhkaꞌ nuszun. ꞌEt huwa nuhtsꞌun dáteso
ka ílah. Whunulhꞌen, ꞌuskehyaz ꞌaw dudusnekah hubonoolhyeh huba
chaꞌhóotꞌah. Kꞌus budusnekah buzkeh ꞌen hubonoolhyeh hubaꞌ hoontꞌah.
15 ꞌInkꞌez degha nus be nuhkꞌesiꞌ, nuhwheni hukwꞌelhꞌih skꞌehsiꞌ, ꞌet
whuntsꞌih suba ꞌutsꞌun naꞌa chaꞌhóotꞌah. Nuhzul ꞌi ba hoonústꞌi hoh
bukꞌelhla whutelhsilh. Be khusna, ꞌi whuntsꞌih kꞌelhla yutelhtsilh. 16Ntsꞌoh
dájanahzun ꞌetwhuntsꞌihhoonliyaznuhchꞌanucháꞌzustꞌen,nuhwhenichꞌoh
tꞌéoonúhzun. ꞌEt whuntsꞌih lheꞌusja, nunúlꞌi hukwꞌunaꞌa whutsꞌit bulh
nuwhílhchoot líꞌusja. 17Ndan nuhtsꞌú hahoꞌai, ꞌen bugha ꞌet hoh nuhgha
háꞌdunestꞌah nahzun tulih? 18 ꞌEt Titus khunek ulhtus, ꞌi be dáni hoh ndun
nelhutsin ꞌen bulh nuhtsꞌó whebalhꞌa. ꞌEn chah ih nuhgha háꞌdunentꞌah?
ꞌAwundooh! Tsꞌuhóontꞌi hoh lhgha hoh nuhtah ꞌutsꞌutꞌen? Lhkꞌunaꞌa zeh
ih uzdetꞌus?

19 ꞌEt doochah nuhoodutelhkut, nuwheni nuhtsꞌun kꞌúzdutetnilh nahzun
ih? ꞌAwundooh! Yakꞌusda nalh Christ ꞌen bugha ꞌutsꞌútni, bukꞌensiꞌ ndai
hoonliyaz nuhtah ꞌutsꞌalhꞌen, ꞌet ndúwhulcho hoh nuhwheni zeh nuhba

ꞌutsꞌutꞌen. ꞌEt nus zeh lhéꞌteltus hoh nuhwhuba ꞌutsꞌutꞌen. 20 ꞌEt tube
whesaz hoh doochah nuhtsꞌun nátesdalh. Khun ꞌet ndusja tꞌeh, ꞌet sih
ndez naꞌa tulih nahósꞌalh. ꞌEt ndet nuhtsꞌo húkwaꞌ nuszun, ꞌet ꞌaw whuz
naꞌa tulih chahzooh. Nuhwheni chah stsꞌo hukwaꞌnahzun, ꞌaw whuz naꞌa
chaꞌustꞌah tulih nahóhꞌalh. Nuhghuniya tꞌeh, ꞌet ndez naꞌa tulih ꞌoohtꞌe,
tsꞌiyawh lhédahdulh ꞌinkꞌez lhugheꞌ ꞌoolhunih. ꞌEt lhulh húnulhúchꞌoh
ꞌinkꞌez lhchꞌa nidahdulh. Lahootꞌah hoh lhchꞌá dehni. Tsꞌiyawh lhchꞌa
neꞌdahni. Ncha naꞌdudulhúꞌi ꞌinkꞌez tsꞌiyaintsuk hoontsiꞌ nuhwhuba
lhtꞌaꞌwhúntꞌen. 21 ꞌEt huwa whesaz hoh doochah nuhtsꞌun nátesdalh. Kꞌus
lhanah nuhtah lubeshi ꞌuhalhꞌen ꞌinkꞌez ꞌaw lubeshi whuchꞌa hubeni
lhtꞌanachahundunusle. ꞌAwhuz tulih chahóozooh tuneꞌhutꞌen. Dune tsꞌeke
bulh tintaꞌ huntꞌen. ꞌInkꞌez lubeshi dutsun, ꞌi ꞌuhulhꞌen. ꞌEt whuz naꞌa ꞌet
ndúhoontꞌah tꞌeh, ꞌet howa sudzi yuk ꞌutenilh ꞌinkꞌez howuni tesdle. ꞌEn
hubugha Yakꞌusda ꞌet yuh ꞌusutelilh.

Paul bugha ndoh ꞌintꞌah, ꞌi Yakꞌusda
yutlꞌahóꞌai, ꞌet whuz naꞌa hubutsꞌun teyalh

13 ꞌEt ꞌaw ꞌet whulh tat nuhtsꞌun natésdalh. Nanah kꞌus tanah
ꞌen hubunalh neꞌwhutꞌen, tsꞌiyaintsuk nuhwheni nuhtah, ndai be

ꞌukꞌehootꞌaih ꞌen hubughunek bugha tsꞌiyaintsuk lhaóodutenilh. 2Whutsuh
da nuhwhudani whusdlah ꞌet whuntsꞌih nuhzih sída hukwꞌunaꞌa whulh
nat nuhtsꞌo kꞌeꞌaguz ꞌinkꞌez ndun whudúsni, ndunnah lubeshi ꞌalhꞌen
ꞌinkꞌez ꞌonghoh tubulh ndun whudúsni hoh dzuh nutehzut, ꞌaw hukwꞌut
dihudóoya ghaitꞌah hoꞌ hoontꞌah. 3Si sugha Christ yalhtuk tꞌewhuntéhzin
hukwaꞌnuhzun, ꞌet huwa whuz naꞌa nuhwhudáni. ꞌInkꞌez ꞌalha ꞌen ꞌintꞌah
nuhwhutsꞌun laitꞌah chaílah, ꞌinkꞌez nuhtah degha nus úlhtus ꞌintꞌah.
4Christ ꞌen ye laitꞌah, ꞌi be lhdulalhgus kꞌehíyilhti, ꞌet whuntsꞌih Yakꞌusda
yé ulhtus, ꞌi bugha khuna. ꞌInkꞌez nuwheni chah, sꞌet whuz naꞌa zeh
buyuzdúltsꞌi whuntsꞌih latsꞌítꞌah. ꞌEt whuntsꞌih ndi Yakꞌusda yé ulhtus
nohwhulh ꞌuhoontꞌah, ꞌi be tsꞌukhuna. ꞌEt huwaChrist ꞌen bulh tsꞌukhutena.

5Naꞌoodulhúdzih! Ndi bé ꞌalha ꞌuhoontꞌah, ꞌi bulh áhtꞌah kꞌus buꞌet
áhtꞌah, ꞌet ꞌi be nuhwhenichꞌoh whunáꞌdunulhútun. Jesus Christ nuhyuh
ꞌintꞌah, ꞌaw tꞌéoonuzáhzun ih? ꞌAw soo cho ntꞌéoonuzáhzun tꞌeh, ꞌet
tulih nꞌún hutezkat ahli. 6 ꞌEt whuntsꞌih ꞌaw nꞌún hutezkat ꞌaw ꞌen ilah
ꞌutsꞌintꞌah. Soo cho nduchah tꞌéoonáhzun.

Nuhwheni soo tsꞌahꞌun naꞌa lhadíntꞌah tehle,
ꞌet whuz naꞌa nuhwhuba tenazdudli

7 ꞌEtwhuntsꞌih hoontsiꞌ ꞌutehtꞌilh, ꞌetwhuchꞌa, Yakꞌusda tsꞌunnuhwhuba
tenadusdli. ꞌAw nuwhenichꞌoh natsꞌoodududzi hukwꞌunaꞌa ilah. ꞌEt
whuntsꞌih nuhwheni hoonzoo kꞌah tsꞌih ꞌutehtꞌilh, ꞌet whuz naꞌa nuhwhuba
tenadusdli, ꞌet whuntsꞌih ꞌantsꞌi ꞌún hutezkat hukwꞌunaꞌa nuhwhuba
ꞌutsꞌintꞌah tulih. 8 ꞌEt ndai ꞌalhaꞌ be ꞌuhoontꞌah ꞌi ꞌaw buchꞌaꞌ ꞌutsꞌootꞌe
ghaitꞌah. ꞌEt kꞌus ndai ꞌalhaꞌ be ꞌuhoontꞌah ꞌaw ꞌi zeh howu yatsꞌulhtuk.
9 ꞌEt nuwheni latsꞌítꞌah ꞌinkꞌez nuhwheni ulhtus ahli tꞌeh, nuwheni
tsꞌuhóontꞌi. ꞌInkꞌez soo tsꞌahꞌun naꞌa lhadíntꞌah tehle, ꞌet whuz naꞌa
nuhwhuba tenazdudli. 10 ꞌEt huwa nuhchꞌa ꞌústꞌah hoh whuz naꞌa nuhtsꞌó
kꞌeꞌusges. ꞌEt nohwhulh ꞌústꞌah tꞌeh, ndet hoh dune hubugha ndoh
ꞌustꞌah ꞌet neMoodihti stlꞌahóꞌai, ꞌi be ꞌaw nuhdáchꞌe neꞌdoosni ghaitꞌah.
Ndi be degha ndoh ꞌustꞌah, ꞌi be Yakꞌusda ba ulhtus tehle. ꞌI ꞌaw be
nuhwhundóolhdah ghaitꞌah.

Nohwhulh ꞌúhotꞌe
11Sulhutsinkah degha nus ꞌún whudusni. Whunoolhnik! Soo tsꞌahꞌun

naꞌa lhadulya tehleh. Yakꞌusda kꞌenaíneꞌa tehleh. ꞌIlho zeh nuhwhubeni
tehle. Whudezghel, ꞌi be ndi yun kꞌut delhútsꞌi. ꞌInkꞌez Yakꞌusda, ndun
nekꞌensi, ꞌinkꞌez nedzi bé dezghel, ꞌi neghaíniꞌai, ꞌen nohwhulh ꞌóotꞌe.

12 ꞌEt lubeshi bughuhoolah be nalhadunoohtsꞌoos. 13Dune Yakꞌusda
bubeꞌildzun nezih húdelhtsꞌi, ꞌen chah tsꞌiyawh dahooja nuhowhútni.

14 Jesus Christ neMoodihti ye unzoo, ꞌinkꞌez Yakꞌusda ye nekꞌensiꞌ,
ꞌinkꞌez Ndoni bulh ꞌilho tsꞌinli chah, ꞌet ꞌi tsꞌiyawh nohwhulh ꞌúhotꞌe. ꞌEt
ndoh honeh.



Paul Galatia Whutꞌen
Hubutsꞌun Kꞌeꞌanguz

(Galatians)

Yakꞌusda ba ꞌilhunahuwúdulh, Galatia yun kꞌut
húdelhtsꞌi Paul dahooja hubulhni

1 Si Paul whelꞌa usdli. ꞌAw lhanah dune, kꞌus ꞌilhunuh whúntsꞌi ilah
bugha ꞌusja. ꞌEt whuntsꞌih Jesus Christ ꞌinkꞌez Yakꞌusda neꞌaBá,

ꞌen ꞌintꞌah Jesus yahadla hubutah dinaidilhti, ꞌen bugha whelꞌa ꞌustꞌah.
2 ꞌInkꞌez nelhutsinkah ndunnah suzih húdelhtsꞌi, ꞌen tsꞌiyawh nuhwheni
yun kꞌut Galatia tsꞌih Yakꞌusda ba ꞌilhunahuwúdulh ahli, nuhwheni
tsꞌiyawh dahooja nuhwhutsꞌútni.

3Yakꞌusda neꞌaBá ꞌinkꞌez Jesus Christ neMoodihti, ꞌen ye unzoo, ꞌi
ꞌinkꞌez budzi dinghel, nuhgha óoniꞌai, ꞌi bulh ꞌóohtꞌe. 4 ꞌEn ꞌuja nelubeshi
bugha huwaꞌ dudulti. ꞌEt hoh ndi yun kꞌut ntsiꞌ yuchꞌa naneuzdla. Yakꞌusda
neꞌaBá, ꞌet whuz naꞌa hukwaꞌninzun. 5 ꞌIlhuz wheni buba tsꞌodélhti, ꞌet
ndoh honeh.

ꞌAw ꞌuyoo khunek unzoo ꞌi be yatsꞌoolhtuk hoolah
6Christ ye unzoo, ꞌi be dutehjih ka nuhkaꞌ dani, ꞌet whuntsꞌih ꞌen ꞌahoh

buchꞌa nasulhúya ꞌinkꞌez ꞌuyoo khunek unzoo, ꞌi nahzun, ꞌi tsꞌun nasulhúya.
Tube suba hooncha hoh ahtꞌen. 7 ꞌEt whuntsꞌih ꞌaw ꞌuyoo khunek unzoo,
ꞌi hoolah. Bulunah dune nuhwhuba lhtanahuhólelh hukwaꞌhutꞌen. Christ
bughunek unzoo, ꞌi ꞌutsꞌun naꞌa nuhwhuba naꞌhuyooleh hukwaꞌhutꞌen.
8 ꞌEt whuntsꞌih nuwheni kꞌus yakꞌuz whulizas ꞌen whuntsꞌih, ꞌuyoo khunek
unzoo, ꞌi be nohwhulh yatsꞌulhtuk tꞌeh, ꞌet tꞌeh ndan whuntsꞌih ꞌutni,
Yakꞌusda hoontsiꞌ tsꞌih bulh niuntezulh wule da. 9Ntsꞌenaꞌa nuhtsꞌudáni,
ꞌet doochah zeh nuhwhutsꞌútni, ndi khunek unzoo, ꞌi ꞌuda ulhchoot, ꞌinkꞌez

ndan ꞌutsꞌun naꞌa ꞌun nuhwhulhni tꞌeh, ndan whuntsꞌih ꞌutni, Yakꞌusda
hoontsiꞌ tsꞌih yulh niuntezulh.

10Daja nuhzun? Yakꞌusda tulih kꞌus dune tulih ba whudóolhti? Soo
cho whunulhꞌen, dune ba uszoo naꞌdudulhúꞌi tꞌeh, ꞌet tꞌeh Christ be ꞌulhna
tesdle, ꞌaw oosdle ghaitꞌah.

Yakꞌusda ꞌutahásalhti ꞌen ba whelꞌa tesdle
11 ꞌEt sulhutsinkah njan ndun whudúsni tꞌeoonóhzin ka ndi khunek

unzoo, ꞌi be nohwhulh yalhtuk, ꞌaw dune khunek be chaꞌduzusnih. 12 ꞌEt
ꞌaw ndi dune tsꞌun ilhchoot ilah, ꞌinkꞌez ꞌaw dune whusodalhꞌi chah ilah,
Jesus Christ ꞌen bugha whusúnelhtan.

13 ꞌEt hoh da ntsꞌenaꞌa si Lizwif hube ꞌutꞌen kꞌah huwaghusna inle, ꞌet
tsꞌiyawhwhulh ꞌudahtsꞌo.NtsꞌenaꞌandunnahYakꞌusdaba ꞌilhunahuwúdulh,
ꞌen tubedzuhnobulhdeh ꞌinkꞌezhoolahhuboolhsilhhukwaꞌustꞌen. 14 ꞌInkꞌez
sutsuhda dahántꞌe ꞌet tsꞌiyawh soo cho hostun hukwaꞌestꞌen. ꞌEt hoh ndi
Lizwif hube ꞌutꞌen kꞌah hubugha, ndunnah sulh hudedowh, ndunnah
sunduhultꞌah, ꞌet whuntsꞌih tsꞌiyawh huba ꞌonus nus unzoo síli. 15 ꞌEt
ꞌawhuz chadusdah hoh, ꞌet Yakꞌusda ba hoonzoo hoh ꞌutahasálhti ꞌinkꞌez
ye unzoo, ꞌi be dutesjih ka skaꞌ dani, 16 ꞌinkꞌez buYeꞌ yusunelhtan. ꞌEt
ꞌen bugha ꞌudun yun kꞌut whutꞌen, ꞌen ndi khunek unzoo, ꞌi be hubulh
yátelhtuk ka. ꞌEt hoh da sulh ꞌet dúhooja hoh ꞌet ꞌawhuz ꞌuyoon dune tsꞌun
huwu yachalhtih hoh 17ndoh Jerusalem tsꞌih whuntsꞌih chatúsyal hoh
ndunnah sutsuh whelꞌa hinli, ꞌen hubulh yachalhtih. ꞌEt whuntsꞌih yun
kꞌut Arabia whuz whéya. ꞌEt hukwꞌelhꞌaz doochah zeh keyah Damascus
tsꞌih lhghu nadusja.

Datꞌen keyah whuti Jerusalem tsꞌih
18 ꞌEt tat naooduzuk hukwꞌelhꞌaz, ꞌet nde Jerusalem tsꞌih whéya. Peter

ꞌen buzih tesdalh hukwaꞌnuszun ꞌinkꞌez ꞌet lanezi ꞌonus ꞌat skwunlat dzin
buzih ída. 19 ꞌEt ꞌonghoh whelꞌa ꞌen ꞌaw chabusꞌil. NeMoodihti bulhutsin
James, ꞌen zeh nalhꞌen. 20 ꞌInkꞌez ndi nuhtsꞌo kꞌeꞌáguz, ꞌi, Yakꞌusda nalh
ꞌun whudúsni, ꞌaw chaoozústsꞌit. 21 ꞌEt hukwꞌelhꞌaz yun kꞌut Syria ꞌinkꞌez
Cilicia, ꞌahoh hoh nusíya. 22 Judea yun kꞌut ꞌet, ndunnah Christ ba
ꞌilhunahuwúdulh, ꞌen ꞌawhuz chasuhesꞌen. 23 ꞌAntsꞌi ndez naꞌa zeh sulh

ꞌuhudantsꞌo, “Whutsꞌo da dzuh nunenulhdzut inle, ꞌen ꞌaw ꞌet ndi be ꞌalha
ꞌuhoontꞌah bugha, tsꞌiyannah khunek unzoo, ꞌi be hubulh yalhtuk suli,
khunek unzoo ꞌuda hoolah yoolhtsilh hukwaꞌyalhꞌen whuntsꞌih.” 24 ꞌInkꞌez
si sugha Yakꞌusda hudélhti.

Khunek unzoo, ꞌi tsꞌahꞌun naꞌa bughuyaoolhtuk

2 ꞌEt lanezi ꞌonus ꞌat dit naooduzuk hukwꞌelhꞌaz, Barnabas bulh doochah
ndoh Jerusalem tsꞌih nahutestꞌaz. Titus ꞌen chahnayílchoot ꞌinkꞌez nelh

tezꞌaz. 2Senen hawhéltsꞌut, ꞌet huwa doochah Jerusalem tsꞌih nunásusja
hoh Jerusalem ꞌet nduhoolcho ꞌobudáni. Ndi khunek unzoo, ꞌi be ndunnah
ꞌudun yun kꞌut whutꞌen hubulh yalhtuk, ꞌet nduhoolcho ndo budáni.
ꞌInkꞌez ndunnah ncha hinli, ꞌen whuꞌiz ꞌet hubulh yalhtuk. ꞌEt hoh ꞌaw
ꞌantsꞌi ꞌet chaꞌústꞌil whuzdli. 3 ꞌEt whuntsꞌih Titus, sulh ꞌutꞌen, ꞌen Greek
whutꞌen unli, ꞌet whuntsꞌih ꞌaw yuka dune unli, ꞌi hitetꞌus whutsꞌun
chahinilhtꞌuk. 4Bulunah, ꞌen nelhutsinkah naꞌhududilꞌi. ꞌEn nunútꞌi be
netabonínla. Neghu hoole ka datsꞌintꞌah hoh dune tsꞌinli. ꞌEt Christ Jesus
ꞌen bugha Moses beꞌ dustlꞌus whuchꞌa whulazdetnik. Nuwheni doochah
Moses beꞌ dustlꞌus kꞌut ꞌi be ꞌulhna kꞌunaꞌa nehoolhtsilh hukwa neꞌhulhꞌen
ꞌet huwa. 5 ꞌEt whuntsꞌih nduntꞌah dune, ꞌaw ꞌilhuh hukwꞌeꞌhuntetꞌoh
bukꞌah ꞌahuntétꞌoh whuntsꞌih hubutlꞌaꞌ dudoolhútelh ghaitꞌah. ꞌEt huwa
ndi khunek unzoo, ꞌi be ꞌalha ꞌuhoontꞌah ꞌi be whuz naꞌa zeh ꞌoohtꞌe.

6 ꞌEt ndunnah hincha unli hubutsꞌutni, ꞌen lhugha zeh ꞌobulhꞌen.
Ndunnah hinli dahintꞌah, ꞌet whuntsꞌih suba dachahitꞌah. Yakꞌusda nalh
lhulhúgha zeh ꞌutsꞌintꞌah ꞌet huwa. 7 ꞌEt whuntsꞌih Peter ndi khunek unzoo,
ꞌi yutlꞌaidáꞌai hoh ꞌi be ndunnah dune yuka dune unli, ꞌi kꞌut hiyuztꞌus
hiyúlhni, ꞌen hubulh yatelhtuk ka, ꞌet whuz naꞌa sichah ndi khunek unzoo,
ꞌi stlꞌaidaꞌai, ꞌi be ꞌudun yun kꞌut whutꞌen hubulh yaóolhtuk ka. ꞌEt ndunnah
ncha, ꞌen tsꞌiyawh tsꞌahꞌun naꞌa tꞌehonanzin. 8Ntsꞌenaꞌa Yakꞌusda, ꞌen Peter
ndunnah Lizwif huba whelꞌa yulhtsi, ꞌet whuz naꞌa sichah ꞌudun yun kꞌut
whutꞌen huba whelꞌa sulhtsi ꞌet huwa. 9 ꞌEt huwa James, Cephas, ꞌinkꞌez
John, ꞌen butsꞌutni keyah whuduchun hinli, ꞌet tsꞌahꞌun naꞌa tꞌehonanzin,
ndi ye unzoo ꞌet stlꞌahóꞌai, ꞌet huwa Barnabas ꞌinkꞌez sichah nela nahúzꞌai.
ꞌEt ꞌi be tsꞌiyannah whenéhuntelhtan, nuwheni ꞌinkꞌez James, Cephas
ꞌinkꞌez John chah lhulh ꞌutsꞌintꞌah zeh hubúznedulh. Nuwheni ꞌudun yun
kꞌut whutꞌen hubutsꞌúztedulh, ꞌinkꞌez ndunnah ꞌen Lizwif hubutsꞌá tedulh.

10Ndan tehelꞌen, ꞌen hubunaztelnih, ꞌet zeh hukwaꞌhuninzun, ꞌinkꞌez
sichah whuz naꞌa hukwaꞌnuszun.

Moses beꞌ dustlꞌus ꞌaw doochah bukꞌuneꞌtsꞌootꞌen huba chaꞌhóotꞌah
11 ꞌEt Peter hoh da keyah Antioch nusiya hoh tinkꞌus ꞌuja. ꞌEt huwa

bunen tsꞌun ꞌídani. 12 James ꞌen ndunnah hiyulh ꞌuhutꞌen, keyah Antioch
nehútedulh whutsuh, ꞌet Peter ꞌahoolhyez ꞌudun yun kꞌut whutꞌen hubula
ꞌaꞌalh. ꞌEt whuntsꞌih James hiyulh ꞌuhutꞌen whusahándel hoh, ꞌet Peter
hubuchꞌa nasja, ndunnah Lizwif hube nuljut ꞌet huwa. 13 ꞌInkꞌez ꞌonghoh
Lizwif, duba nahududzoo, ꞌen chah Peter bulh hubuchꞌa nahusdel. ꞌInkꞌez
Barnabas, ꞌen whuntsꞌih, hinalh nduhútꞌen ꞌinkꞌez ꞌen chah hubundulꞌen
suli.

14Ndi khunek unzoo, ꞌi ꞌalha ꞌintꞌah ꞌi daja ni, ndunnah Lizwif ꞌaw
tsꞌahꞌun hikꞌúnuchaꞌustꞌen. ꞌEt nahooꞌai hoh, tsꞌiyannah nalh ꞌet hukwa
Peter njan ndúdusni, “Nyun Lizwif ꞌunintꞌah ꞌet whuntsꞌih ꞌudun yun kꞌut
whutꞌen kꞌunaꞌa ndi yun kꞌut inda. ꞌInkꞌez di ka ꞌudun yun kꞌut whutꞌen
Lizwif kꞌunaꞌa dune hoole hukwaꞌbilhꞌen?

15Nuwheni Lizwif tsꞌinli hoh tsꞌuwhuzdli. ꞌAw ꞌudun yun kꞌut whutꞌen
lubeshi ꞌutsꞌuleh kꞌunaꞌa chaꞌtsꞌítꞌah. 16Tꞌetsꞌonínzun Moses beꞌ dustlꞌus
ꞌi bugha ꞌutsꞌutꞌen tꞌeh, ꞌaw tsꞌahꞌun dune chatsꞌilah. Jesus Christ neba
ꞌalha ꞌintꞌah ꞌet huwa whuz naꞌa zeh tsꞌahꞌun dune tsꞌinli ꞌet tꞌetsꞌoninzun.
ꞌInkꞌez nuwheni Christ Jesus ꞌen neba ꞌalha ꞌintꞌah unli ꞌet hoh Christ
neba ꞌalha ꞌintꞌah, ꞌet ꞌi be tsꞌahꞌun dune tsꞌuzdli. Moses beꞌ dustlꞌus
kꞌuneꞌtsꞌutꞌen tꞌeh, ꞌaw ꞌet huwa ilah tsꞌahꞌun dune tsꞌuzdli. Moses beꞌ
dustlꞌus kꞌuneꞌuhutꞌen, ꞌet ꞌaw ꞌilhunuh whuntsꞌih tsꞌahꞌun naꞌa chaꞌhínil
ꞌet huwa.

17 ꞌEt whuntsꞌih nuwheni Lizwif, Christ ꞌen bugha tsꞌahꞌun dune tsꞌoole
ꞌet hukwaꞌuzninzun tꞌeh, ꞌinkꞌez natsꞌuhooꞌai ꞌawhuz lubeshi ꞌutsꞌulhꞌen
tsꞌinli tꞌeh, ꞌet Christ ꞌen chah ih lubeshi tsꞌun nuhwhúnilhtꞌuk unli?
ꞌEt ꞌaw ꞌuhótꞌe ghaitꞌah! 18 ꞌEt ndi Moses beꞌ dustlꞌus kꞌut ꞌudun niníla
ꞌinkꞌez doochah zeh nalhúchoot ꞌinkꞌez bukꞌuneꞌtestꞌen tꞌeh, ꞌet tꞌeh
khunek lhkꞌuníyuz hoꞌ testꞌilh. 19Moses beꞌ dustlꞌus kꞌut, ꞌi be dasítsai
liꞌustꞌah, ꞌaw ꞌonus ꞌat bukꞌúnuchaꞌtuzestꞌil. ꞌEt whuz naꞌa Yakꞌusda ba
khutesna. 20Christ lhdulalhgus kꞌut bulh dasítsai liꞌustꞌah, ꞌet ꞌaw ꞌonus
ꞌun chakhúsnah liꞌustꞌah, ꞌet whuntsꞌih Christ syudinda. ꞌInkꞌez ye khuna,

ꞌi be khusna. Yakꞌusda buYeꞌ suba ꞌalha ꞌintꞌah, ꞌet ꞌi bugha yun kꞌut
khusna. ꞌEn ꞌuja skꞌensꞌiꞌ kꞌet suba whutlꞌaꞌdudelti. 21Ndi Yakꞌusda ye
unzoo, ꞌi ꞌaw ꞌudun nioosꞌalh ghaitꞌah! ꞌAlha Moses beꞌ dustlꞌus kꞌut, ꞌi be
tsꞌahꞌun dune tsꞌoole ghaitꞌah. ꞌEt whuz naꞌa ꞌuhoontꞌah tꞌeh, ꞌet Christ
ꞌantsꞌet hoh neba dazsai liꞌwhutetꞌilh,” Peter ꞌet ndudúsni.

Be ꞌalha ꞌuhoontꞌah, ꞌi be zeh Yakꞌusda nalh tsꞌahꞌun dune tsꞌuzdli

3 O Galatia whutꞌen whuzahnik! Ndan duyun nestꞌi hoh nuhnanꞌa ndi
khunek ꞌalha ꞌintꞌah bukꞌunuchaꞌzoohtꞌen ka? Nuhwhenichꞌoh Christ

lhdulalhgus kꞌut neba dazsai, ꞌantsꞌi whunulhꞌen liꞌhoontꞌah. ꞌEt whuz
naꞌa nuhwhuba be hóodetꞌen. 2Ndi ꞌaw ꞌi zeh ntsꞌun ntꞌewhuntehzeh
hukwaꞌnuszun. Ntsꞌenaꞌa Ndoni nuhyudéltsꞌut? Moses beꞌ dustlꞌus
bukꞌuneꞌuhtꞌen, kꞌus be ꞌalha ꞌuhoontꞌah nuhwhuba whulhúdahtsꞌo tulih?
3Whuz naꞌa stabe whuzahnik! Ndoni ꞌen be wheꞌ dahtꞌen. ꞌInkꞌez kꞌan
ꞌet nuhyustꞌe dálhꞌen, ꞌet whuz naꞌa tsꞌahꞌun lhadulhúya tehleh, nahzún
ih? ꞌAwundooh! 4Nuhwheni lhat hoh dzuh nusahde hoꞌ hoontꞌah. ꞌEt
ndúwhulcho hoh ꞌantsꞌi ꞌuhoontꞌah nahzun ih? ꞌEt ꞌalha ꞌantsꞌi nuhwhuba
ꞌuwhutétꞌilh nahzun ih? 5 ꞌEt huwa Yakꞌusda Ndoni nuhyeídaꞌai ꞌinkꞌez
nuhtah huwa ꞌet ꞌen tuneꞌutꞌen. Ntsꞌenaꞌa ꞌuhoonla? Moses beꞌ dustlꞌus
bukꞌuneꞌuhtꞌen kꞌus ndet whudáhtsꞌo nuhwhuba ꞌalha ꞌuhoontꞌah?

6Abraham Yakꞌusda yuba ꞌalha ꞌintꞌah hoh Yakꞌusda ꞌen Abraham
tsꞌahꞌun dune unli yúlhni, 7 ꞌEt tꞌewhunoohzeh, ndan be ꞌalha ꞌuhoontꞌah
hitꞌi, ꞌaw ꞌen zeh Abraham buzkeh hinli. 8Yakꞌusda bughunek ndet nus
de dawhútenilh, ꞌet whunénulhtun. Be ꞌalha ꞌuhoontꞌah ꞌi be Yakꞌusda
ndunnah ꞌudun yun kꞌut whutꞌen tsꞌahꞌun ꞌintꞌah hubutelhtsilh. ꞌEt
whutsuh ꞌuwhuténilh, ꞌet Yakꞌusda ꞌen Abraham njan ndúyulhni, “Nyun
ngha ndunnah ꞌudun yun kꞌut whutꞌen, tsꞌiyawh dáwhulzoo hubugha
whúteltsꞌulh.” 9 ꞌEt huwa Abraham, ꞌen Yakꞌusda yuba ꞌalha ꞌintꞌah ꞌet
huwa degha nus hoonzoo hubugha whultsꞌut. ꞌInkꞌez ndan Yakꞌusda buba
ꞌalha yintꞌah, ꞌen chah whuz naꞌa zeh njan degha nus hoonzoo hubugha
whúteltsꞌulh.

Mosesbeꞌ dustlꞌus, ꞌi be ꞌawduneYakꞌusdanalh tsꞌahꞌunwuleghaitꞌah
10 ꞌEt ndan Moses beꞌ dustlꞌus yutꞌanihunintan, ꞌinkꞌez ndi khunek

kꞌuhíninyuz tꞌeh, ꞌet tꞌeh Yakꞌusda hoolah hubutelhtsilh. ꞌEt whuz naꞌa
ꞌukꞌeꞌedúguz hoh ndutni, “Moses beꞌ dustlꞌus yukꞌeꞌánguz, ꞌi tsꞌiyawh
hikꞌuneꞌootꞌen huba ꞌuhoontꞌah. Ndunnah tsꞌiyawh hikꞌunuchaꞌustꞌen tꞌeh,
ꞌet tꞌeh ndet hoolah ubutelhtsilh, tsꞌiyannah hoteꞌilh.” 11 ꞌInkꞌez soo tsꞌihꞌun
ꞌuhoontꞌah, ndi Moses beꞌ dustlꞌus, ꞌi be ꞌaw dune Yakꞌusda nalh tsꞌahꞌun
ꞌuhootꞌe ghaitꞌah. ꞌEt Yakꞌusda bughunek njan ndutni, “Ndunnah tsꞌahꞌun
naꞌhuja, ꞌen be ꞌalha ꞌuhoontꞌah, ꞌi be hukhutena.” 12 ꞌEt whuntsꞌih ndi
Moses beꞌ dustlꞌus, ꞌi, be neba ꞌalha ꞌuhoontꞌah ꞌaw ꞌi bugha ilah. ꞌEt
whuntsꞌih ndan dune Moses beꞌ dustlꞌus yukꞌuneꞌutꞌen tꞌeh, ꞌi be whuz
naꞌa ndi yun kꞌut hukhutenalh. 13Ndan Moses beꞌ dustlꞌus kꞌahunyis,
hoolah wule hubaꞌ hoontꞌah. ꞌInkꞌez ꞌet whuchꞌa Christ nenaonket. Ndet
hoolah netelhtsilh dichꞌoh neba kꞌéhootꞌai. ꞌEt whuz naꞌa ꞌukꞌeꞌedúguz hoh
ndutni, “Ndun duchun yunduniltꞌo, ꞌen hoolah tele hoꞌ ꞌintꞌah,” ni. 14 ꞌEt
huwa Abraham dawhuldzoo bughá whultsꞌut, ꞌudun yun kꞌut whutꞌen, ꞌen
chah Christ Jesus bugha húbugha whúteltsꞌulh. ꞌEt neba ꞌalha ꞌuhoontꞌah,
Ndoni ꞌen netsꞌu yoozi, ꞌi be neyudooltsꞌit ka.

Yakꞌusda ndi khunek neba lhaidínla, ꞌi,
ꞌaw ꞌatsꞌun naꞌa naꞌhótneh ghaitꞌah

15Sulhutsinkah ndi yun kꞌut dune bukꞌunaꞌa ꞌet hubugha nohwhulh
yalhtuk. Ndan dune khunek yutlꞌaidaꞌai, ꞌi ꞌaw ꞌuyoo khunek yutaoodooꞌalh
kꞌus yutahanahoꞌalh ghaitꞌah. 16 ꞌEt Yakꞌusda Abraham ꞌinkꞌez butsꞌun
hayánzut, ndai ye yutsꞌu náhezya, ꞌaw ꞌen zeh ꞌinkꞌez butsꞌun hayánzut,
ꞌen zeh butsꞌúyoozi. ꞌAw Abraham tsꞌuhaínde, ꞌen ilah ꞌubudusni. ꞌAw
lhanah ilah ꞌulhni. ꞌEt whuntsꞌih Yakꞌusda ꞌilhunuh dune zeh yughu
yalhtuk hoꞌ ꞌutni. ꞌEt whuz naꞌa ꞌudéja hoh Abraham, “Ntsꞌu haínzut,”
yúlhni. ꞌInkꞌez ndun Christ ꞌen Abraham tsꞌun hainzut ꞌintꞌah. 17Daja
nuhwhudusni, ꞌet ndi khunek yutlaídaꞌai, ꞌuda Yakꞌusda Christ bulh
lhahódinla hoꞌ hoontꞌah. ꞌEt 430 be naooduzuk hukwꞌelhꞌaz ꞌet Moses
dustlꞌus ꞌukꞌuneꞌusdúguz. ꞌEt whuntsꞌih Yakꞌusda njan Abraham khunek
yutlꞌaídaꞌai, ꞌi, ndi khunek ye yutsꞌu náhezya, ꞌaw hoolah nahoolhsilh
ghaitꞌah. 18 ꞌEt whuz naꞌa ndi Yakꞌusda yitꞌi, ꞌi, ꞌet Moses beꞌ dustlꞌus bugha

ilah hoh dune hubughaítelelh. ꞌEt nduhoontꞌah tꞌeh, ꞌaw ye netsꞌunahezya
ꞌi bugha ilah dune hubughaítelelh. ꞌEt whuntsꞌih Yakꞌusda ndi yitꞌi, ye
netsꞌunáhezya ꞌi be Abraham ꞌi yugha ooníꞌai.

Moses beꞌ dustlꞌus ꞌi ndet huba unzoo?
19 ꞌEt Moses beꞌ dustlꞌus ndet huba unzoo nahzun? Tinta ꞌutsꞌutꞌih ꞌet

whuchꞌaneba ꞌuhóonla. ꞌInkꞌeznketꞌah ꞌuwhuténilhhohwhusawhúteltsꞌulh,
Abrahambutsꞌunhayánzutwhusateyalh, ꞌetwhutsꞌunndiMosesbeꞌ dustlꞌus
neba ꞌuhóonla. ꞌInkꞌez ndun yutsꞌu haínzut, ndi yé netsꞌunahezya, ꞌi, ꞌen
gha ꞌuhoontꞌah. ꞌInkꞌez ꞌet ndun dune yeguz unli, ꞌet lizas daja hidáni, ꞌen
chah ꞌonus ꞌun ndo búdani. 20 ꞌEt ndan dune yeguz unli, ꞌaw ꞌilhunuh zeh
ba chaꞌítꞌah. ꞌEt whuntsꞌih Yakꞌusda ꞌen ꞌilhunuh zeh unli.

21Daja nahzun? Moses beꞌ dustlꞌus ꞌinkꞌez Yakꞌusda Abraham ndi ye
yutsꞌu nahezya, ꞌet lhghe ꞌutsꞌun naꞌa ih ꞌintꞌah? ꞌAwundooh! ꞌEt whuntsꞌih
Moses beꞌ dustlꞌus daja ni, ꞌet butlꞌa hóꞌai, ꞌet ꞌi be dune ꞌilhuz wheni
hukhutena tꞌeh, ꞌet tꞌeh ꞌalha Moses beꞌ dustlꞌus ꞌi be dune tsꞌahꞌun
naꞌa ꞌuhintꞌah hutele inle. 22 ꞌEt whuntsꞌih Yakꞌusda bughunek ndutni,
tsꞌiyannah dune lubeshi bulh ꞌuhintꞌah. ꞌEt huwa ndi ye hubutsꞌunáhezya,
ꞌi be ndunnah Jesus Christ buba ꞌalhaꞌ yintꞌah, ꞌaw ꞌen zeh hubugha
whútekulh.

23 ꞌEt whuntsꞌih ndi be neba ꞌalha ꞌuhoontꞌah uztetꞌilh whutsuh da, ꞌet
Moses beꞌ dustlꞌus ꞌi be tsꞌakꞌezdanla liꞌtsꞌantꞌe. ꞌI be dutsꞌo nehulhtsi,
nketꞌah be neba ꞌalha ꞌuhoontꞌah buneunteltun ꞌet whutsꞌun. 24 ꞌEt huwa
Moses beꞌ dustlꞌus nehodalhꞌi inle, ꞌinkꞌez Christ tsꞌun netezdla. ꞌEt
huwa be neba ꞌalha ꞌuhoontꞌah ꞌi be tsꞌahꞌun dune tsꞌoole ka. 25 ꞌAw ꞌet
be ꞌalha ꞌuhoontꞌah tsꞌitꞌi. ꞌEt huwa ndi whuneodalhꞌi ꞌi ꞌaw ꞌonus ꞌun
bukꞌuneꞌtsꞌootꞌen huba chaꞌítꞌah.

Nuhwheni tsꞌiyawh Christ Jesus ꞌen bugha Yakꞌusda buzkeh ahli
26 ꞌEt nuhwheni tsꞌiyawh Christ Jesus ꞌen bugha ꞌet be neba ꞌalha

ꞌuhoontꞌah, ꞌi be Yakꞌusda buzkeh ahli. 27 ꞌEt nuhwheni nuhtah ndunnah
Christ ba too be ꞌulya, bulh ꞌáhtꞌah sahli. 28 ꞌEt huwa ꞌaw ꞌonus ꞌun Lizwif
kꞌus ꞌudun yun kꞌut whutꞌen hoolah. ꞌInkꞌez ꞌaw ꞌonus ꞌun ꞌulhna kꞌus
ꞌulhna chꞌa hubulanahudetnik chah hoolah. ꞌInkꞌez ꞌaw ꞌonus ꞌun dune kꞌus

tsꞌekoo chah hoolah. Nuhwheni tsꞌiyawh Christ Jesus ꞌen bulh ꞌilhunuh
ꞌahtꞌah. 29 ꞌEt Jesus Christ budune ahli tꞌeh, ꞌet Abraham tsꞌun hainde chah
ahli. ꞌInkꞌez ndi Yakꞌusda Abraham ye yutsꞌu náhezya, ꞌi bugha tsꞌiyawh
nuhtsꞌun whutekulh.

Dune ꞌawhuz ꞌuski unli tꞌeh, ꞌantsꞌi ꞌulhna unli
liꞌintꞌah, ꞌet whuntsꞌih ꞌilhudzin tꞌeh moodih tele

4 ꞌEt ndez naꞌa ꞌún whudusni, ndan lhkꞌechaniyel, ꞌen ꞌawhuz ꞌuski unli
tꞌeh, ꞌantsꞌi ꞌulhna unli liꞌintꞌah, ꞌet whuntsꞌih ꞌilhudzin tꞌeh moodih

tele. 2 ꞌEt nketꞌah baꞌabá yuba hoozi whusawhúteltsꞌulh ꞌet whutsꞌun,
highunli ꞌinkꞌez koo huwuhindli, ꞌawhuz highunli. 3Nuwheni chah whuz
naꞌa zeh ꞌet ndutsꞌántꞌe. ꞌUskeh ndutsꞌíntꞌah hoh ndutsꞌantꞌe. Ndi yun
kꞌut hube ꞌutꞌen kꞌah neꞌtsꞌustꞌen. ꞌEt huwa ndi yun kꞌut ꞌulhna tsꞌanle.
4 ꞌEt whuntsꞌih whusawhéltsꞌut hoh Yakꞌusda buYeꞌ whusayálhꞌa. Tsꞌeke
bugha whuzdli, Moses beꞌ dustlꞌus yukꞌúneꞌtetꞌen ka. 5 ꞌEt whuz naꞌa ꞌen
ndunnah Moses beꞌ dustlꞌus kꞌúneꞌ ꞌuhutꞌen, ꞌen tsꞌiyawh naoobonket.
ꞌEt whuz naꞌa nuwheni neba tlꞌananetsꞌanla hoh Yakꞌusda buzkeh tsꞌoole
ka. 6 ꞌInkꞌez Yakꞌusda buzkeh sahli. ꞌEt huwa Yakꞌusda buYeꞌ buyégha,
ꞌen nuhtsꞌun whusayálhꞌa, nuhdzi yuh wuda ka. Tube cho “ꞌAbba” ni.
NeꞌaBá ni hoh ꞌutni. 7 ꞌEt huwa ꞌaw ꞌonus ꞌun ꞌulhna cháhlah, ꞌen buzkeh
sahli. ꞌInkꞌez buzkeh sahli tꞌeh, ꞌet tꞌeh Christ ꞌen bugha Yakꞌusda yitꞌi, ꞌi
nuhwheꞌildzun tele.

Paul Galatia whutꞌen ubulhni, “Et nuhwhuba whénlhujut! Ndet hoh
da nuhwhuba ꞌuwhúsdla, ꞌet ꞌantsꞌi ꞌestꞌen whutele”

8 ꞌEt whuntsꞌih niz de whudezulh da ꞌaw Yakꞌusda tꞌechanuzahzun inle.
Bulunah ꞌantsꞌi Yakꞌusda laꞌdadilꞌi, ꞌet whuntsꞌih ꞌaw Yakꞌusda chahílah,
ꞌen whuntsꞌih buba ꞌulhna ahtꞌah inle. 9 ꞌInkꞌez kꞌan ꞌaw ꞌet Yakꞌusda
tꞌenehzin, kꞌus ndez naꞌa tulih ꞌudoosni, Yakꞌusda nuhwheni tsꞌiyawh soo
cho tꞌenwhunanzin. ꞌEt di ka nuhwheni doochah ndai ndi yun ye laitꞌah ꞌi,
ꞌinkꞌez ndai chaízooh, ꞌi tsꞌiyawh butsꞌun naoolhúyeh hukwaꞌahtꞌen? Ndi
doochah zeh be ꞌulhna tehleh hukwaꞌnahzun ih? 10Lheꞌahtꞌen! Whulutah
dzin, sanun teh, ꞌinkꞌez ntsꞌoh whegha whudezulh, kꞌus ntsꞌoh naoodezulh

chah, ꞌi tsꞌiyawh nuhwhuba whudézti duhni! 11 ꞌAntsꞌi ꞌet tulih tube
nuhwhuba ꞌestꞌen, ꞌet huwa nuhwhuba whénlhujut.

12Sulhutsinkah nuhwheni nuhtsꞌu tedusdlih skꞌunaꞌa ꞌoohtꞌe ka.
Nuhwheni si nuhkꞌunaꞌa ꞌustꞌah ꞌet huwa. ꞌAw chasúndulhdal.
13Tꞌeoonahzunbé suyustꞌe laitꞌah, ꞌet huwasoo ꞌudechoondi khunekunzoo,
ꞌi be nohwhulh yalhtuk inle. 14 ꞌInkꞌez ntsꞌenaꞌa suyustꞌe be dzuh nusízut,
ꞌet whuntsꞌih nuhwhuba dachahootꞌah. ꞌEt huwa ꞌaw tichasunahyulh.
ꞌEt whuntsꞌih Yakꞌusda bulizas usdli nuhwhuba liꞌustꞌah. ꞌEt whuz naꞌa
nuhkoo tsꞌih dasunulhti. Christ Jesus ꞌen nuhwhuba liꞌustꞌah, ꞌet huwa
ꞌanih sudahni. 15Ndet hoh ndi ꞌukꞌenus hoonzoo nuhwhugha whultsꞌut?
ꞌEt dáhooja? Tsꞌahꞌun naꞌa ꞌun whudusni, ꞌet whuz naꞌa da ꞌoohneh, nuhna
hanéhla ꞌinkꞌez da sugha nóohlelh wule da. 16 ꞌEt dahooja? Tsꞌahꞌun ꞌún
whudusni. ꞌEt huwa nuhchꞌa nideya nahzun ih?

17 ꞌEt ꞌuyoon nunútꞌi be khanhonootꞌah hukwaꞌhutꞌen, hubutsꞌun
nenádoohdelh ka. ꞌEt hoh nuhwheni nuhwhuba hincha naꞌhudutelꞌi
ꞌet hukwaꞌhutꞌen. 18 ꞌEt tsꞌahꞌun ꞌuhoontꞌah, ꞌet soo cho hukwaꞌahtꞌen
nohwhulh ꞌustꞌen kꞌus ꞌaw nohwhulh chaꞌzustꞌen ꞌet whuntsꞌih. 19Suzkehka
nketꞌah whusaooteltsꞌulh soo tsꞌahꞌun naꞌa Christ nohwhulh ꞌutetꞌilh ꞌet
whutsꞌun, ꞌantsꞌi ski ka sulh ꞌultsꞌulh nuhwhuba liꞌustꞌah. 20Kꞌan ꞌet ꞌaho
nohwhulh ꞌutestꞌilh hukwaꞌnuszun. ꞌEt khunek be ꞌonus nus hoonzoo
hukwꞌunaꞌa nohwhulh yaoolhtuk. Nohwhulh nawh ꞌunuszun ꞌet huwa.

Nanah tsꞌekoo, Sarah ꞌinkꞌez Hagar, ꞌen nawh
hukwꞌunaꞌa khunek neba tlꞌaidaꞌai, ꞌi hinli liꞌhintꞌah

21NuhwhenindanahliMosesbeꞌdustlꞌusbukꞌuneꞌtehtꞌenhukwaꞌnuhzun
ka, ꞌet ꞌusudúhni, ndi Moses beꞌ dustlꞌus daja ni, soo tsꞌahꞌun naꞌa
tꞌeoonúhzun ih? 22Ndez naꞌa ꞌukꞌeꞌanguz ꞌet njan ndutni, Abraham nanah
buzkeh buyekah, ꞌilhunuh, ꞌen tsꞌeke hubunaneꞌútꞌen, ꞌen buyaz. ꞌInkꞌez
ꞌilhunuh tsꞌeke ꞌaw hubunaneꞌútꞌen chaílah, ꞌen buyaz. 23 ꞌEt whuntsꞌih
ndun tsꞌeke hubunaneꞌútꞌen buyaz, ꞌen neyustꞌe kꞌah tsꞌih whuzdli. ꞌEt
whuntsꞌih tsꞌeke hubunaneꞌútꞌen chailah buyaz, ꞌen Yakꞌusda ꞌen Abraham
yutsꞌú hoozi, ꞌet hukwꞌunaꞌa whuzdli.

24 ꞌEt ndi ꞌi tsꞌiyawh bugha neꞌtsꞌutꞌen, ꞌi neba unli. Njan dahoontꞌah
hoh ndunnah tsꞌekoo ꞌen nawh hukwꞌunaꞌa khunek neba tlꞌaidaꞌai, ꞌi
hinli liꞌhintꞌah. ꞌEt ꞌudechoo ndi khunek neba tlꞌaídaꞌai, ꞌi dzulh Sinai

tsꞌun hadeltsꞌut, ꞌi ꞌintꞌah. ꞌInkꞌez ndunnah ꞌet huwhuzdli, tsꞌiyawh ꞌulhna
hinli. ꞌI ndun tsꞌeke hubunaneꞌútꞌen Hagar hiyulhni, ꞌen kꞌunaꞌa ꞌintꞌah,
ni ho ꞌutni. 25Ndez naꞌa njan dúhoontꞌah, ndun tsꞌeke Hagar, ꞌen ndi
dzulh Sinai, yun kꞌut Arabia tsꞌuwhutni, ꞌet whuz naꞌa ꞌintꞌah. ꞌInkꞌez
njan keyah Jerusalem, ꞌet ndun Hagar kꞌunaꞌa ꞌuhoontꞌah. Njan keyah,
ꞌet ꞌulhna keyah ꞌuhoontꞌah. ꞌInkꞌez ndunnah ꞌet huwhuzdli, ꞌen tsꞌiyawh
ꞌulhna ꞌuhintꞌah. 26 ꞌEt whuntsꞌih ꞌudun keyah tsꞌih ꞌet chah Jerusalem
tsꞌuwhutni. ꞌEt nduk yakꞌuz ꞌuhoontꞌah. ꞌEt ꞌulhna keyah chaꞌhootꞌah
ꞌinkꞌez nuwheni tsꞌiyawh njan keyah newheꞌama ꞌuhoontꞌah liꞌhoontꞌah.
27Et hoh Yakꞌusda be dustlꞌus kꞌut ꞌet ndutni,

“Whunélhnik tsꞌeke!
Nuwhúzkeh hoolah.

Nyun ꞌintꞌah ꞌaw nuwhúzkeh hóle ghaitꞌah.
ꞌAw nyaz whutele hukwꞌunaꞌa whéchadintnih.

ꞌAw ꞌet ꞌet hotántꞌi! Tube cho hooníntꞌi!
Ndun tsꞌeke buzkeh hoolah, ꞌen buzkeh hooni,
degha nus buzkeh lhai tele ꞌet huwa,” ni.

28 ꞌEt sulhutsinkah, nuwheni Isaac kꞌunaꞌa ꞌutsꞌintꞌah. Nuwheni chah
ndet Yakꞌusda Abraham yutsꞌu hoozi, ꞌi bugha buzkeh tsꞌinli. 29 ꞌEt
whuntsꞌih hoh da ndun tsꞌeke Hagar, ꞌen buyeꞌ neyustꞌe kꞌah tsꞌih whuzdli,
ꞌen ndun Sarah buyeꞌ, ꞌen Ndoni ye ulhtus, ꞌi be whuzdli, ꞌet ndet huwa
dzuh nuyulhdzut, ꞌet kꞌan ꞌet dzin ꞌawhuz ꞌet zeh neba ndúhoontꞌah. 30 ꞌEt
whuntsꞌih Yakꞌusda be dustlꞌus daja ni? ꞌEt Sarah Abraham njan yulhni,
“Et tsꞌeke hubunaneꞌútꞌen, buyeꞌ bulh tenabunenyoot. ꞌAlha ndun tsꞌeke
hubunaneꞌútꞌen buyeꞌ, ꞌaw butsꞌeꞌtookat ghaitꞌah. Tsꞌeke hubunaneꞌútꞌen
chasdlah, Suyeꞌ ꞌen zeh butsꞌeꞌtookat wule,” yulhni. 31Sulhutsinkah ꞌaw
ꞌet njan nuwheni ꞌaw tsꞌeke hubunaneꞌútꞌen buzkeh chatsꞌilah. ꞌEt tsꞌeke
hubunaneꞌútꞌen chaílah, ꞌen buzkeh ꞌutsꞌintꞌah.

Christ ꞌen bugha ꞌulhna buchꞌa nelaoodetnik ꞌi be whulh nudoolhúya

5 ꞌEt huwa Christ ꞌen bugha ꞌulhna hubuchꞌa nelaoodetnik, ꞌi be soo cho
whulh nudoolhúya. ꞌAw ꞌonus ꞌat ꞌulhna kꞌunaꞌa walhúghel gunih.

2Soo zelhtsꞌai. Si Paul njan ndun whudusni, ꞌet nuhwheni buka dune
ahli, ꞌi kꞌut nuhotetꞌus tꞌeh, ndet Christ nuhwhuba ꞌuhoonla, ꞌaw hoonli
nuhwhuba hole ghaítꞌah. 3Doochah zeh whenwhuntelhtun. Ndan dune

yuka dune unli, ꞌi kꞌut hiyúztꞌus tꞌeh, ꞌet nduntꞌah dune, ꞌen Moses beꞌ
dustlꞌus, ꞌi tsꞌiyawh yukꞌuneꞌootꞌen hubaꞌ hoontꞌah. 4Nuhwheni ndi Moses
beꞌ dustlꞌus ꞌi be Yakꞌusda nalh tsꞌahꞌun naꞌa ꞌoohtꞌe hukwaꞌahtꞌen tꞌeh, ꞌet
tꞌeh Christ buchꞌa nasulhúye hoh ahtꞌen. Ye unzoo, ꞌi chah buchꞌa náhkat
hoh ꞌahja. 5Ndoni bugha ndi be ꞌalha ꞌuhoontꞌah, ꞌi be zeh nuwheni buka
tsi tsꞌúhooli hoh tsꞌahꞌun naꞌa dune tsꞌoole ka, ꞌet huba tsꞌilhꞌi ꞌet huwa.
6 ꞌEt nuwheni tsꞌiyawh Christ Jesus ꞌen bulh ꞌutsꞌintꞌah tꞌeh, ꞌet tꞌeh yuka
dune unli, ꞌi kꞌut hiyuztꞌus, kꞌus ꞌaw chahiyítꞌus, ꞌet ꞌaw ꞌantsꞌi ꞌuhoontꞌah.
ꞌEt whuntsꞌih be neba ꞌalha ꞌuhoontꞌah ꞌet zeh hooncha hoꞌ hoontꞌah. ꞌI
bugha ꞌonus nus lhkꞌetsꞌoodúsiꞌ.

7Soo ulhúwus inle! Ndan bugha njan khunek ꞌalha ꞌintꞌah buchꞌa
nasahdel? 8Ndan nuhwhulhgooh, ꞌet Yakꞌusda ꞌanih nuhwhulhni, ꞌaw ꞌen
butsꞌun ilah ꞌintꞌah. 9Ntsolyaz lhes untuldoh, ꞌi bugha ndulhcho untuldoh.
10NeMoodihti suba ꞌalha ꞌintꞌah ꞌaw ꞌutsꞌun naꞌa ꞌunoohzin ghaitꞌah.
Ndan dune tinkꞌus nuhnilhtꞌuk, ꞌen ndan unli whuntsꞌih, Yakꞌusda yuba
nahuteyeh. 11 ꞌEt sulhutsinkah ndi buka dune ulhli, ꞌi ꞌawhuz hiyootꞌas
dusni tꞌeh, ꞌet di ka ꞌawhuz hukwa dzuh nusulhdzut? Nkꞌa cha whuz naꞌa
howu yalhtuk tꞌeh, ꞌet Jesus Christ lhdulalhgus kꞌut dazsai howu yalhtuk,
ꞌaw da buba dzuh chaꞌduzoosnih wule. 12Ndunnah tinkꞌus nuhnilhtꞌuk,
ꞌen dichꞌoh únchah naꞌhududoodutꞌus.

13Sulhutsinkah Moses beꞌ dustlꞌus hikꞌúneꞌustꞌen whula nahudutetnih
ahli hoꞌ ahtꞌah. Ndi hoh whula nadetnik ꞌet whahtꞌi, ꞌet whuntsꞌih soo cho
khohdle. Nuhyustꞌe tintaꞌ tetꞌilh, ꞌet whutsꞌu níntꞌuk tꞌeh, ꞌet hólhchoot
gunih! ꞌEt whuntsꞌih be nékꞌetsꞌinsiꞌ, ꞌi be lhuba neꞌóohtꞌen. 14Moses beꞌ
dustlꞌus ꞌet nduhóolcho ꞌilho khunek be lhaooduja, ꞌet ndutni, “Ntsꞌenaꞌa
nyunchꞌoh kꞌenaindusiꞌ, whuz naꞌa nyulh dune chah hubukꞌeoonsiꞌ,”
ni. 15 ꞌEt whuntsꞌih ꞌantsꞌi lhika kꞌunaꞌa lhehdulh tꞌeh, dooka sih tintaꞌ
lhoolhúꞌen. ꞌEt whuchꞌa huwohle!

Ndoni ꞌen be ndi yun kꞌut delhútsꞌi
16 ꞌEt njan ꞌún whudusni, Ndoni ꞌen be ndi yun kꞌut delhútsꞌi. ꞌEt

nduhtꞌen teh, nuhyustꞌe ꞌutsꞌun nóotꞌuk ghaitꞌah. 17 ꞌEt neyustꞌe whutsꞌun
nintꞌuk, ꞌi Ndoni buchꞌa tsꞌuníntꞌuk. ꞌEt doochah Ndoni netsꞌun nintꞌuk, ꞌi
neyustꞌe whutsꞌun nintꞌuk hoꞌ ꞌintꞌah. ꞌEt hoh lhchꞌa húhoolꞌi. ꞌEt huwa
hukwaꞌnahzun, ꞌet whuntsꞌih ꞌaw whuz naꞌa ndohneh ghaitꞌah. 18 ꞌEt

Ndoni ꞌen zeh kꞌuneꞌnuwhulꞌen tꞌeh, ꞌet tꞌeh Moses beꞌ dustlꞌus daja ni,
ꞌaw ꞌonus ꞌun kꞌúneꞌ nuhoolꞌen ghaitꞌah.

19 ꞌEt neyustꞌe be ꞌutꞌen kꞌah, ꞌet nduhoolhcho tꞌetsꞌoninzun. ꞌInkꞌez
ndez naꞌa njan nduhoontꞌah. ꞌUyoon ꞌat bulh tintaꞌ tsꞌutꞌih, kꞌus lhghu
chahídukah, ꞌen hubulh tintaꞌ tsꞌutꞌih, kꞌus lubeshi dutsun, ꞌi ꞌutsꞌulhꞌih.
ꞌInkꞌez ꞌahoolhyez dune kꞌus tsꞌekoo bulh lubeshi ꞌuztelilh whutsꞌun
tsꞌunintꞌuk. 20 ꞌEt ꞌukꞌe déltsi neba ꞌalha ꞌintꞌah chah, ꞌinkꞌez dune dezdulih
chah. Lhtsꞌuzdutnik, ꞌinkꞌez lhchꞌa tsꞌonelꞌi. ꞌInkꞌez lhgheꞌ tsꞌoolnih ꞌet whé
neba dzuh. Whenichꞌoh nekꞌunaꞌa zeh ꞌutsꞌetꞌilh. ꞌEt lhelhtsꞌun ꞌutsꞌintꞌah
hoh ꞌilho hudédowh, nuwheni tsꞌiyawh whenichꞌoh nekꞌunaꞌa ꞌonghoh
whubutsꞌodulhꞌeh tꞌeh. 21 ꞌUyoon dune yitꞌi kaꞌ uzninzun ꞌinkꞌez dune
tsꞌughan. Taznutnai ꞌinkꞌez tsꞌiyaintsuk hoh hoontsiꞌ tuneꞌtsꞌutꞌen. Ndi
nduntꞌah, ꞌinkꞌez ndet tinkꞌus neyustꞌe whutsꞌunintꞌuk, ꞌet whutsuh ꞌun
whudusni, ꞌuda chah ndun whudani. Ndunnah ꞌet ndúhoontꞌah tuneꞌútꞌen,
ꞌaw Yakꞌusda whuhubudayi cho unli, ꞌet ꞌaw butlꞌa hóltsꞌit ghaitꞌah.

22 ꞌEtwhuntsꞌihndi ꞌutꞌenNdonibe ꞌutsꞌulhꞌen, ꞌi ꞌintꞌah,be lhkꞌetsꞌudusiꞌ,
ꞌi be tsꞌonélhnik, ꞌi chah, be nédzi dezghel ꞌi chah. ꞌInkꞌez sa hoh hoonli
tachatsꞌodinik, ꞌinkꞌez ꞌuyoon tsꞌun tsꞌínzoo ꞌi chah. ꞌEt ndai tsꞌiyaintsuk
unzoo, ꞌi ꞌutsꞌulhꞌen, Yakꞌusda neba ꞌalha ꞌintꞌah chah. 23 ꞌUyoon gha
nagoostlꞌíyaz, ꞌinkꞌez kꞌah ꞌuzdunultꞌuk. ꞌEt ndutsꞌintꞌah, ꞌet tꞌeh ꞌaw
hoonli nekꞌeholtsꞌit hoolah. 24 ꞌInkꞌez nuwheni Christ bubeꞌildzun tsꞌinli,
ꞌet nduhóontꞌah neyustꞌe lubeshi tsꞌun nintꞌuk, ꞌinkꞌez ꞌantsꞌi lubeshi
ꞌutsꞌoolhꞌen hukwaꞌuzninzun, ꞌet tsꞌiyawh lhdulalhgus whe uzdunilhtꞌo.
25Ndoni ꞌen be tsꞌukhuna tꞌeh, ꞌet tꞌeh Ndoni ꞌen be zeh bulh úztoodelh
hubaꞌ hoontꞌah. 26Khun teh ꞌuzdudoolti gunih. Khun teh tsꞌuhoske gunih.
ꞌInkꞌez khun teh ꞌuyoon yitꞌi ꞌi ka ꞌuznoozin gunih.

Ndet huwa whúlna lhula dáhtꞌen

6 Sulhutsinkah nuhwheni Ndoni kꞌuneꞌahtꞌen, ꞌinkꞌez ndan nuhtah
lubeshibe lhúgooh, ꞌennalhúchoot.Nagoostlꞌíyaz tsꞌahꞌunninanulhtih.

Nuhwhenichꞌoh naꞌdunlhuꞌen, dooka sih nuhwheni chah tinkꞌus nóohtꞌuk.
2 ꞌIlho ahli ndet nuhwhuba howa whulna whuntsꞌih lhula ꞌoohdutꞌen.
ꞌEt tꞌeh Christ bughunek netlꞌadéltsꞌut, ꞌi, bukꞌuneꞌtehtꞌen hoꞌ hoontꞌah.
3Ndan hoonli ꞌustꞌah naꞌdunúdzun, ꞌen dichꞌoh naꞌdunutꞌah. ꞌAw hoonli
chailah hoꞌ ꞌintꞌah ꞌet huwa. 4 ꞌEt ꞌilhunuh ahli hoh nuhwhé ꞌutꞌen kꞌah

soo cho whunóolhꞌen. ꞌEt ꞌutꞌen unzoo, ꞌi ꞌinla tꞌeh, ꞌet dichꞌoh duba hótꞌi,
ꞌinkꞌez ꞌaw ꞌuyoon ba ilah. 5 ꞌIlhunuh tsꞌinli hoh nuwhenichꞌoh neꞌutꞌen
ꞌutsꞌoolhꞌen hubaꞌ hoontꞌah.

Tube cho dune zaꞌahli ꞌinkꞌez hoonzoo tuneꞌahtꞌen
6 ꞌEt ndan Yakꞌusda bughunek hodulhꞌeh, ꞌen ndan whuyoodalhꞌi, ꞌen

ndai unzoo, ꞌi yítꞌi, ꞌi bulah ye yula ꞌootꞌen hubaꞌ hoontꞌah.
7Khun nanoohtꞌah gunih. ꞌAw Yakꞌusda bughohdloh ghaitꞌah. ꞌEt

ndai dune ꞌainulih, ꞌi zeh hayuntelelh hoꞌ ꞌintꞌah. 8 ꞌEt ntsꞌe dune
buyustꞌe nintꞌuk tsꞌih, ꞌet buyustꞌe whutsꞌunintꞌuk, whuz naꞌa datetsah. ꞌEt
whuntsꞌih ndan Ndoni yunilhtꞌuk kꞌunaꞌa neꞌutꞌen, ꞌen Ndoni bugha ꞌilhuz
khutena. 9 ꞌEt hoonzoo ꞌutsꞌuwhulhꞌen ꞌet huwa niznootsilh gunih. ꞌEt ꞌaw
whulachatsꞌudustnik tꞌeh, whusawhéltsꞌut tꞌeh, ꞌet tꞌeh ka háꞌuznoolelh.
10 ꞌEt huwa neghawhultsꞌut tꞌeh, ꞌuyoon laꞌ tsꞌootꞌen. Ndunnah be ꞌalha
ꞌuhoontꞌah hinli, ꞌen degha nus budulaꞌtsꞌootꞌen hubaꞌ hoontꞌah.

Jesus Christ lhdulalhgus kꞌut dazsai, ꞌet zeh tsꞌuhótꞌi
11Ndi nulhꞌen sichꞌoh nuhtsꞌo kꞌeꞌaguz, ꞌi ꞌintꞌah. Lheꞌilhcho sílhsi hoh

bukꞌuneꞌzíguz.
12 ꞌEt ndunnah hubuyustꞌe ꞌet huba soo ꞌuldzoo, ꞌen ꞌet hukwaꞌhutꞌen,

ꞌen ꞌuhintꞌah, nuhwheni buka dune ahli, ꞌi kꞌut nuhotetꞌus whutsꞌun
nahonilhtꞌuk. ꞌEt njan huwaꞌ hutꞌen, Christ lhdulalhgus kꞌut neba dazsai
howu yatsꞌulhtuk, ꞌet huwa dzuh nunéhulhdzut, ꞌet whuchꞌa neꞌhootꞌen
hukwaꞌhutꞌen. 13 ꞌEt ndunnah yuka dune unli, ꞌi kꞌut tsꞌantꞌaz, ꞌenwhuntsꞌih
Moses beꞌ dustlꞌus ꞌaw hikꞌunuchaꞌustꞌen. ꞌEt whuntsꞌih whuz naꞌa buka
dune ahli, ꞌi kꞌut nuhotetꞌus whuz nuhonilhtꞌuk. ꞌEt ndunwhuhinla tꞌeh,
ꞌet whuz naꞌa hoh nuhwhughi yahulhtuk wule da. 14 ꞌEt NeMoodihti Jesus
Christ bulhdulalhgus, ꞌi bugha zeh sudzi whudóoti. ꞌEn bulh dasítsai
liꞌustꞌah. ꞌEt huwa ndi yun kꞌut ꞌantsꞌi suba whuzdli. ꞌInkꞌez sichah ꞌantsꞌi
whuba usdli suli. 15Nuwheni tsꞌiyawh Christ Jesus ꞌen bulh ꞌutsꞌintꞌah
tꞌeh, ꞌet tꞌeh yuka dune unli, ꞌi kꞌut ꞌutsꞌantꞌaz, kꞌus dune chatsꞌítꞌus, ꞌet
ꞌantsꞌi ꞌuhoontꞌah ꞌet huwa. ꞌEt whuntsꞌih njan hooncha hoꞌ hoontꞌah,
nuwheni ndunnah Christ Jesus ꞌen bulh ꞌintꞌah, doochah zeh tsꞌuwhuzdli
hoꞌ tsꞌintꞌah. 16 ꞌInkꞌez ndunnah ndi khunek ꞌi bugha yukꞌúneꞌústꞌen tꞌeh,

ꞌet tꞌeh be nedzi dezghel, ꞌi ꞌinkꞌez be neghateꞌnedzeh, ꞌi ndi hiyulh ꞌootꞌe.
Israel hitsꞌuhaínzut, ndunnah Yakꞌusda budune hinli, ꞌen chah.

Yakꞌusda ye unzoo, ꞌi nohwhulh ꞌóotꞌe
17Kꞌan ꞌet whutsꞌun ꞌaw ꞌonus ꞌun dune dzuh nusoolhdzut gunih! Jesus

Christ ba ꞌustꞌen da dzuh nusízut, ꞌet huwa suyustꞌe ndulhcho be hóodetꞌen
hoꞌ ꞌintꞌah.

18Sulhutsinkah, neMoodihti ye unzoo, ꞌi nohyeghah bulh ꞌootꞌe. ꞌEt
ndoh honeh.



Paul Ephesus Whutꞌen
Hubutsꞌun Kꞌeꞌanguz

(Ephesians)

Ephesus whutꞌen Paul dahooja hubulhni

1 Si Paul Jesus Christ ꞌen bugha whelꞌa usdli. ꞌEt Yakꞌusda stsꞌu
hukwaꞌninzun.

Nuhwheni dune Yakꞌusda bubeꞌildzun, ꞌen keyah Ephesus whutꞌen,
nuhwheni Jesus Christ ꞌaw bula doohtni ghaitꞌah, ndet nuhwhuba ꞌalha
ꞌuhoontꞌah, nuhwheni tsꞌiyawh dahooja nuhwhudusni.

2Yakꞌusda neꞌaBá ꞌinkꞌez Jesus Christ neMoodihti, ꞌen tsꞌun ye unzoo,
ꞌinkꞌez nuhdzi dezghel nuhwhugha óoniꞌai, nohwhulh óotꞌe.

Christ, ꞌen ꞌuja nenaonket
3Yakꞌusda, Jesus Christ neMoodihti beꞌaBá, ꞌen uzdélhti. ꞌEn ꞌintꞌah

Jesus Christ be yakꞌut whudézti, ꞌet nduhóolcho Ndoni bugha ndi
neghantꞌai. 4NeꞌaBá ndi yun ꞌutelilh whutsuh ꞌutahanhonla Jesus Christ
buyúzduteltsꞌilh whuba. ꞌEt hoh lubeshi bughuhoolah tsꞌoole sih, ꞌinkꞌez
ꞌaw nekꞌeooteltsꞌulh hoolah. Ndi be lhkꞌetsꞌudusiꞌ, ꞌi be neꞌaBá bubut ꞌet
whuz naꞌa ꞌutsꞌootꞌe hubaꞌ hoontꞌah. 5 ꞌEt hoh neꞌaBá ꞌuda neba lhaóodinla,
nuwheni Jesus Christ ꞌen be dichꞌoh buzkehkah uztele ka. NeꞌaBá ꞌen buba
hoonzoo, ꞌinkꞌez ntsꞌenaꞌa dichꞌoh hukwaꞌninzun, ꞌet whuz naꞌa ꞌuhoonla.
6 ꞌI bugha ye unzoo dézti, ꞌi uzdóolhti. ꞌEt whuz naꞌa buYeꞌ yukꞌensiꞌ,
ꞌen buba sooꞌ tsꞌuldzoo nesulhtsi. 7 Jesus Christ ꞌen buzkai be nenaonket.
ꞌInkꞌez tintaꞌ tsꞌuntꞌen neba whunaꞌdalhde. Ye unzoo, ꞌi be whudezti, ꞌi
bugha neba ꞌuhóonla. 8Ye unzoo, ꞌi be lhaꞌun teh ye whunih, ꞌinkꞌez
be tꞌeoonudzun, ꞌi tsꞌiyawh ꞌi be ꞌet whuz naꞌa neba ꞌuhóonla. 9Ndet
neꞌaBá dichꞌoh hukwaꞌninzun, ꞌi neba wheꞌ hoontꞌah hooyah, ꞌet chah
newhúnelhtan. Dichꞌoh dudeni lhaidínla, ꞌet hoontꞌi, duYeꞌ, ꞌen bugha

ꞌuhóoja. 10 ꞌEt hoh ntsꞌoh whugha whezulh huwhuwhusawhéltsꞌut tꞌeh, ꞌet
ndan yakꞌuz húdelhtsꞌi, ndi yun kꞌut húdelhtsꞌi chah, ꞌen tsꞌiyawh Christ
ꞌen bugha ꞌilho ubutelhtsilh.

11NeꞌaBá dichꞌoh dudeni lhaídinla, ꞌet whuz naꞌa ꞌuwhutꞌen ꞌet huwa.
ꞌEt ꞌuda neba lhaoodinla hoh Jesus Christ ꞌen be netsꞌó tekulh neꞌilhdzun
whuzdli. 12 ꞌEt nuwheni Lizwif ꞌudechoo Christ, ꞌen buka tsi tsꞌuhooli.
ꞌEt huwa nuwheni negha Yakꞌusda ye dézti, ꞌi ndótꞌe. 13 ꞌEn be khunek
ꞌalha ꞌintꞌah dáhtsꞌo. ꞌEt Jesus Christ nuhwhuba ꞌalha ꞌuja. Ndi khunek, ꞌi
bugha duhjih. Jesus Christ hukwꞌelhꞌaz nuhwhuba ꞌalha ꞌuja, ꞌet Ndoni,
netsꞌúyoozi, ꞌen be nuhwheoodetꞌen Yakꞌusda bubeꞌildzun sahli. 14NeꞌaBá
yítꞌi, ꞌi netsꞌun whutekulh, neꞌaBá, Ndoni neghaidéꞌai. ꞌI be ꞌet bulah
neba ꞌet niltsꞌut, ndunnah Yakꞌusda dichꞌoh bubeꞌildzun hubulhtsi, ꞌen
nabootekulh ꞌet whutsꞌun. ꞌEt hoh neꞌaBá ye dézti, ꞌi dutéti.

Yakꞌusda ye whunih nuhghaídooꞌalh, ꞌet huba tenadáhdli
15 ꞌEt Jesus Christ neMoodihti nuhwhuba ꞌalha ꞌintꞌah, ꞌinkꞌez dune

Yakꞌusda bubeꞌildzun, ꞌen tsꞌiyawh hubukꞌehsiꞌ, ꞌet nohwhulh ꞌúdustsꞌo.
16 ꞌEt huwa sichah nuhwhuba tenadusdli hoh nuhwhuba chanailya
dusni, ꞌaw ꞌustlꞌeꞌ ꞌudóosneh ghaitꞌah. ꞌAhoolhyez stenadudli tah ꞌi be
nuhwhunalhúnih. 17NeMoodihti Jesus Christ buYakꞌusda, ꞌen beꞌaBá
ye dézti, ꞌi bulh ꞌintꞌah, ꞌen tsꞌun nuhwhuba tenadusdli hoh Ndoni
ꞌen be whutnih, ꞌinkꞌez nuhwhubeni taoodutekulh, ꞌet nuhtlꞌahóꞌai. ꞌEt
hoh Yakꞌusda dantꞌah unli, ꞌonus nus tꞌentehzeh. 18 ꞌEt nuhwhubeni
be whunulꞌen kꞌunaꞌa ꞌonus nus hoohꞌen hoh soo tsꞌahꞌun naꞌa lhat
whuntelhꞌilh. ꞌEt whuz naꞌa njan uzdoojih ka nekaꞌ dani neghaóoniꞌai, ꞌet
hukwa itóohꞌen, ꞌet tꞌewhuntehzeh. ꞌInkꞌez dune Yakꞌusda bubeꞌildzun,
ꞌen bulh ndi yitꞌi, ꞌi netsꞌú whutekulh tsꞌotetꞌi, dáwhulzoo hoꞌ hoontꞌah,
ꞌet tꞌewhuntehzeh. 19Nuwheni ndan buba ꞌalha ꞌuhoontꞌah, Yakꞌusda ye
ulhtus, ꞌi daltus hoh netsꞌun ꞌintꞌah, ndi hooncha hoh ye úlhtus, ꞌi be
ꞌutꞌen. ꞌEt whuz naꞌa nuhwhuba tenadusdli. 20Hoh da Christ, ꞌen yahadla
tah dinaidilhti. ꞌInkꞌez nduk yakꞌuz dughu nalhnih tsꞌih natlꞌaídalhda.
21Christ, ꞌen tsꞌiyawh hubugha ndoh ꞌintꞌah. Ndunnah nekꞌúneꞌhulꞌen,
ꞌinkꞌez ndi nududeh ꞌi be butlꞌawheltsꞌut, ꞌinkꞌez negha ndoh ye úlhtus,
ꞌinkꞌez ndunnah neba moodih hinli chah, ꞌen tsꞌiyawh. Kꞌan ꞌet ꞌaho ꞌinkꞌez
whuz dewhudezulh, ꞌet whuntsꞌih ndunnah boozi ncha, ꞌen tsꞌiyawh Christ

bugha ndoh ꞌintꞌah. 22 ꞌInkꞌez neꞌaBá degha nus ye ulhtus, ꞌi be tsꞌiyaintsuk
Christ duketlꞌah níninla. ꞌInkꞌez Yakꞌusda ba ꞌilhunahuwúdulh tsꞌiyai be ꞌen
tsꞌiyawh hubutsuh whudélhdzulh ꞌintꞌah. 23Yakꞌusda ba ꞌilhunahuwésdel,
ꞌen tsꞌiyawh Christ buyustꞌe ꞌutsꞌintꞌah. Buyustꞌe lhadúlya tsꞌinli. ꞌEn tsꞌitꞌi
tꞌeh, ꞌaw ꞌutsꞌun naꞌa ꞌutsꞌootꞌe hukwa chaꞌtsꞌunteszi.

Ye unzoo, ꞌi be dahjih

2 ꞌInkꞌez nuhwheni tintaꞌ nahtꞌen ꞌinkꞌez nuhwhulubeshi be dasáhsai,
ꞌet nakhúhna nanwhúlhtsi. 2 ꞌEt hoh da ndi yun kꞌut ꞌutꞌen kꞌunaꞌa

yinkak delhútsꞌi inle. Ndun tazai kꞌuz ye úlhtus, ꞌi moodih tele, ꞌet
yutlꞌahóꞌai, ꞌen netsudule ꞌen kꞌuneꞌun whulꞌen inle. Ndunnah ꞌawhuz
Yakꞌusda yukꞌunuchaꞌhustꞌen, ꞌen ye yúdinda. 3Hoh da nuwheni chah
whuz naꞌa zeh bukꞌunaꞌa ꞌutsꞌintꞌah inle. Neyustꞌe lubeshi tsꞌun nintꞌuk,
ꞌet whuz naꞌa zeh neyustꞌe ꞌutetꞌilh hukwaꞌninzun, ꞌinkꞌez neni chah, ꞌet
tsꞌiyawh ꞌutsꞌuwhulhꞌen inle. ꞌInkꞌez Yakꞌusda ndet hoh hubulh hunilchꞌe,
ꞌet chah neba whusaóotekulh ínle, ndunnah hubukꞌunaꞌa. 4 ꞌEt whuntsꞌih
Yakꞌusda dahóolcho ꞌi be nekꞌensiꞌ, ꞌet huwa tube cho neghateꞌnanzin.
5Hoh da tintaꞌ tsꞌuntꞌen ꞌet huwa yatsꞌadla, ꞌet whuntsꞌih Christ ꞌen be
Yakꞌusda tsꞌukhuna nesulhtsi. Ye unzoo, ꞌi be dahjih. 6 ꞌInkꞌez yakꞌuz
tsꞌih Christ Jesus ꞌen bulh neꞌaBá nedinadinla. Lhelhdun nduk yakꞌuz
tsꞌih, ꞌen yuzih nitlꞌazdeltsꞌi. 7 ꞌEt whuz naꞌa neꞌaBá dalcho ye unzoo, ꞌi
nus de whudezulh whusawhúteltsꞌulh, nduwhulyez Christ Jesus ꞌen be
neꞌaBá whunéuntelhtun. ꞌI be netsꞌun tézoo hoꞌ hoontꞌah. 8Ye unzoo, ꞌi
be, be neba ꞌalha ꞌuhoontꞌah bugha uzdujih ꞌet huwa. ꞌAw whenichꞌoh
neghailah hoh uzdujih. Yakꞌusda ꞌen neghaóoniꞌai. 9 ꞌAw ꞌutꞌen ꞌutsꞌulhꞌen,
ꞌi bugha ilah uzdujih. Dooka bulunah hundunoolti. 10Nuwheni Yakꞌusda
ꞌun whinla ꞌutsꞌintꞌah. Christ Jesus ꞌen buyúzdultsꞌi hoh ꞌen be kꞌandit
natsꞌusdli, ꞌutꞌen unzoo, ꞌi ꞌuztelhꞌilh ka. ꞌEt hoh whutsuh Yakꞌusda neba
lhaóodinla. ꞌEt bukꞌah nutsꞌóodelh ka.

Christ buzkai ꞌi be Yakꞌusda benghah ninwhuninla
11 ꞌEt huwa whunalhúnih, nuhyustꞌe be ꞌudun yun kꞌut whutꞌen ahtꞌah.

NdunnahLizwif, ndandunedulabehikaduneunli, ꞌi kꞌut ꞌusdútꞌus, ꞌenbuka
dune hinli, ꞌi kꞌut ꞌaw chánwhutsꞌítꞌus nuwhuhútni. 12Hoh da nuhwheni

Christ buꞌet ꞌahtꞌah inle. Israel hitsꞌuhaínde ꞌaw hubutah chaꞌáhtꞌah inle.
Ndai Yakꞌusda budune khunek huba lhaídinla, ꞌi hubutsꞌúyoozi hubutsꞌun
whusaootekulh, ꞌaw hoontsolyaz whuntsꞌih hohꞌen ghaitꞌah inle. ꞌAw
hukwa itoohꞌen hoolah ꞌinkꞌez Yakꞌusda buꞌet ꞌahtꞌah inle. 13Kꞌan ꞌet
Christ Jesus ꞌen bulh ꞌahtꞌah. Hoh da Yakꞌusda bughunilhdza ꞌahtꞌah inle,
ꞌet whuntsꞌih Christ, ꞌen buzkai, ꞌi be kꞌan ꞌet beghah ꞌahtꞌah suli.

Christ ꞌen bugha nedzi dezghel
14Christ ꞌen bugha nedzi dezghel. Ndi sih liꞌintꞌah ꞌi ne-éguz, ꞌi be

lhelhdun uzdelhtsꞌi inle. ꞌEn bugha ndi sih ꞌi neba hoolah yulhtsi, ꞌinkꞌez
ꞌilho hudedowh natsꞌusdli ꞌet huwa. 15Moses beꞌ dustlꞌus yukꞌeꞌánguz, ꞌi
be Lizwif ꞌinkꞌez ꞌudun yun kꞌut whutꞌen lhchꞌa uzdetni inle, ꞌet neꞌaBá,
Jesus Christ buyustꞌe be neba hoolah whulhtsi. ꞌEt huwa nuwheni whutsuh
da nawh uzdedowh inle, kꞌan ꞌet Jesus Christ bulh ꞌutsꞌintꞌah. ꞌEt whuz
naꞌa nawh hudedowh ꞌilho uzdedowh zeh nenasulhtsi. ꞌEt huwa netah
whudezghel whulhtsi. 16 ꞌInkꞌez dulhdulalhgus ꞌi bugha nawh hudedowh
ꞌilho zeh nesulhtsi. ꞌEt hoh neul dunekah nabulhtsi. ꞌEt whuz naꞌa Yakꞌusda
tsꞌun nenainínla. Ndi lhchꞌa uzdetni, dulhdulalhgus bugha ꞌet tsꞌiyawh
neba hoolah whulhtsi. 17 ꞌInkꞌez nuhwheni Yakꞌusda bughunilhza ꞌahtꞌah
inle, ꞌinkꞌez ndunnah Yakꞌusda beghah ꞌuhintꞌah, ꞌen chah Jesus Christ
whusainya ꞌinkꞌez ꞌen tsꞌiyawh khunek unzoo, ꞌi be nuhwhulh yaílhtuk
dáhoontꞌah tsꞌahꞌun naꞌa lhtsꞌun ꞌuhootꞌe. 18 ꞌEt huwa Jesus Christ ꞌen
be nuwheni natsꞌultꞌoh, ꞌilhunuh Ndoni, ꞌen be neꞌaBá netlꞌahóꞌai hoh
tsꞌiyawh butsꞌuztoodelh ka.

Christ ꞌen tse koo bukꞌuwhuzꞌai unli
19 ꞌEthuwa ꞌutsꞌunwhutꞌen ꞌinkꞌez ꞌutsꞌunkeyahwhutꞌenahli inle,kꞌan ꞌet

ꞌawnducháhtꞌah. ꞌEt kꞌus duneYakꞌusdabubeꞌildzun, ꞌenhubulhhudedowh
sahli. Yakꞌusda koo húdelhtsꞌi hubutah ꞌahtꞌah sahli. 20Nuhwheni Yakꞌusda
koo líꞌahtꞌah. Whelꞌa ꞌinkꞌez Yakꞌusda be nus whunilhꞌen, tsꞌiyawh koo
bukꞌuwhuzꞌai hinli. ꞌInkꞌez nuhwheni whunohodalhꞌi, ꞌet huwa hubulh
ꞌáhtꞌah. Christ ꞌen dichꞌoh degha nus tse koo bukꞌuwhuzꞌai unli hoꞌ ꞌintꞌah.
21 Jesus Christ ꞌen be koo tsꞌiyawh whudutsꞌo hoh ꞌuhóolya. ꞌEt ꞌi be

neMoodihti koo ꞌonus nus whudézti suli. 22Nuhwheni chah ꞌen be lhadúlya
ahli. ꞌEt Yakꞌusda Ndoni be nuhyudínda.

Wheꞌ hoontꞌah hooyah tsꞌet hawhéltsꞌut

3 ꞌEt ndi bugha si, Paul nuhwheni ꞌudun yun kꞌut whutꞌen nuhwhuba
Christ Jesus ꞌen ba ꞌustꞌen. ꞌEt huwa tsakꞌesída usdli.

2 ꞌEt Yakꞌusda dichꞌoh ye unzoo, ꞌi nuhwheni nuhwhuba sughantꞌai, ꞌet
whulhúdahtsꞌo tꞌeh. 3Dahóontꞌah suba wheóodiltsai, ꞌet ꞌi be Yakꞌusda
sutꞌeoonalhdzin, ndi huba wheꞌ hoontꞌah hooyah hubugha. Whutsuh
da khunek ntsolyaz be nuhtsꞌó kꞌeꞌaguz. 4 ꞌEt bukꞌeyalhtuk tꞌeh, ꞌet sih
Christ ꞌen bugha buba wheꞌ hoontꞌah hooyah tꞌeoonúszun, nuhwheni chah
whuz naꞌa tꞌewhuntehzeh. 5 ꞌUda niz dakꞌez ndi yun kꞌut whutꞌen ndet
ꞌuwhúlhni, ꞌaw tꞌechahonízil inle. ꞌEt kꞌan dzin tsꞌiyawh tꞌetsꞌonanzin.
Ndoni be ndunnah Yakꞌusda ba whelꞌa, ꞌinkꞌez Yakꞌusda be nus whunilhꞌen
chah, tsꞌiyawh hubunalh ntꞌeoonedzin. 6 ꞌUdun yun kꞌut whutꞌen ꞌinkꞌez
Lizwif, ꞌen chah ꞌilho yustꞌe hoole hubaꞌ hoontꞌah. ꞌInkꞌez neꞌaBá, Christ
ꞌen be ndi khunek unzoo, ꞌi be netsꞌu hooszi. Nuwheni tsꞌiyawh nebaꞌ
hoontꞌah hoꞌ hoontꞌah.

7Khunek unzoo, ꞌi be neꞌúsle síli. Dahoontꞌah hukwꞌunaꞌa Yakꞌusda ye
ulhtus, ꞌi be ꞌuwhutꞌen, ꞌet whuz naꞌa ye unzoo, ꞌi be stlꞌawhéltsꞌut.

Wheꞌ hoontꞌah hooyah tsꞌet hawhéltsꞌut ꞌet hubugha
8Si whuntsꞌih, dune Yakꞌusda bubeꞌildzun hubutah, ꞌen hubukꞌélhꞌih

ꞌustꞌah hukwꞌunaꞌa ꞌudulhúdzun. ꞌEt whuntsꞌih ndi ye unzoo, ꞌi sugháltsꞌut.
ꞌEt ꞌi be ꞌudun yun kꞌut whutꞌen, khunek unzoo, ꞌi be nduhóolhcho
hubudutésnilh. Christ ye dézti, ꞌi hooncha kꞌet, ꞌaw whulatah hoolah,
ꞌet hubugha hubudutésnilh. 9 ꞌEt hoh buba wheꞌ hoontꞌah hooyah,
ꞌet ꞌi be tsꞌiyannah ꞌilho hudedowh tsꞌoole. Soo ꞌudechoo da whutsꞌun,
Yakꞌusda tsꞌiyannah hubuchꞌá whuntezꞌi. ꞌInkꞌez tsꞌiyannah dune honilhꞌen
hubutelhtsilh ka. ꞌEn ꞌuja Jesus Christ ꞌen be tsꞌiyaintsuk inla. 10 ꞌEt
hoh yakꞌuz tsꞌih ndunnah kꞌuneꞌbuhulꞌen, ꞌinkꞌez ndi nududeh ꞌi be
butlꞌawheltsꞌut, ꞌen tsꞌiyawh Yakꞌusda ba ꞌilhunahuwésdel hubugha
ndunnah nduk yakꞌuz húdelhtsꞌi, Yakꞌusda ye whunih tsꞌiyawh ndet
ꞌuwhúlhni hububut ntꞌeoonedzin. 11 ꞌUdechoowhutsꞌun neꞌaBá nduninzun,

whuz naꞌa Christ Jesus neMoodihti, ꞌen bugha ꞌuhóonla. 12 ꞌEn be ꞌaw
whéchatsꞌoojah hoh be ꞌalha ꞌuhoontꞌah, ꞌi bugha ꞌaw whechatsꞌuniljut
hoh neꞌaBá bubut nézteyalh. 13 ꞌEt huwa nuhtsꞌu tedusdli, nuhwhuba dzuh
nususzut huwa, nuhdzi kꞌah ꞌooneh gunih, ꞌet nuhtsꞌu hukwaꞌdusni. ꞌEt
hoh whunoolhnik.

Wheꞌ hoontꞌah hooyah tsꞌet hawhéltsꞌut neba hooncha
14 ꞌEt huwa Jesus Christ neMoodihti beꞌaBá, ꞌen bubut sugwutsi be

niníya. 15Boozi bugha ndunnah yakꞌuz húdelhtsꞌi ꞌinkꞌez ndi yun kꞌut
hukhuna chah, ꞌen tsꞌiyawh buzkehkah hoodzi. 16 ꞌEn tsꞌun nuhwhuba
tenadusdli, Ye dézti, ꞌi hooncha kꞌet ꞌaw uzdooni ghaitꞌah, ꞌet ꞌuwhultsuk
Ndoni bugha ye úlhtus, ꞌi nuhgha íteꞌalh. ꞌEt hoh nuhyégha unli, ꞌi be
ulhtus tehle. 17Be nebe ꞌalha ꞌuhoontꞌah ꞌi be Christ nuhdzi yuh nidooltsꞌit.
ꞌInkꞌez be nekꞌetsꞌinsiꞌ, ꞌi be koo bukꞌuwhuzꞌai, ꞌi bughih hoonli kꞌunaꞌa
dutsꞌo. 18 ꞌEt hoh dune Yakꞌusda bubeꞌildzun, ꞌen bulh nuhwheni chah
Jesus Christ be nekꞌetsꞌintsiꞌ, ꞌi soo cho be tꞌéwhuntehzeh, dádeltel ꞌinkꞌez
dadelyez, dádeltai ꞌinkꞌez nduk dawhuldzuh tsꞌih chah, ꞌet ꞌuhoolcho, ꞌi
be. 19Christ ye nékꞌensiꞌ, ꞌi hooncha kꞌet, ꞌaw tꞌetsꞌonózin ghaitꞌah, ꞌi be
tꞌeoonoohzeh. ꞌInkꞌez ndai Yakꞌusda yé dezbun, ꞌi be dóohbun.

20 ꞌEt neꞌaBá ndet butsꞌun hukwaꞌtsꞌutni ꞌinkꞌez howu nuni uznuzut
chah, ꞌet ꞌonus nus ꞌultsuk, ꞌi neghaitelelh hoꞌ ꞌintꞌah. Ndai Ndoni ye
ulhtus, ꞌi neyuh ꞌintꞌah, ꞌet ꞌi beꞌ whutꞌen. 21 ꞌEt huwa ndi yun ꞌustlꞌeꞌ
ꞌutenelh whutsꞌun ꞌinkꞌez hukwꞌelhꞌaz ꞌilhuz wheni, ꞌet Christ Jesus ꞌen
ba ꞌilhunahuwúdulh neꞌaBá uzdóolhti hubaꞌ hoontꞌah. ꞌEt ndoh honeh.

ꞌIlho wahle

4 Si, neMoodihti buba tsakꞌesída ꞌustꞌah. Njan dutehjih ka Yakꞌusda
nuhkaꞌ dani, ꞌet huba soo ꞌulhúdzoo hoh whuz toohdelh, ꞌet

nuhtsꞌu hukwaꞌdusni. 2 ꞌAhoolhyez yuh ꞌudulhúdzun, ꞌinkꞌez nagoostlꞌíyaz
néꞌboolhꞌen. Dzuh nahdeh whutsꞌudoohtnik gunih. Lhkꞌedahsiꞌ hoh ꞌilho
dune wahle. 3Ndoni ꞌen be tsꞌiyawh lhulh dune wahle. Tsꞌahꞌun naꞌa
lhtsꞌun ꞌoohtꞌe, ꞌi be ꞌilho wahle. ꞌEt ꞌi be nuhdzi ndulhcho, ꞌi be whuz naꞌa
zeh hukwaꞌoohtꞌen. 4 ꞌIlho yustꞌe tsꞌuzdli ꞌinkꞌez ꞌilho Ndoni neyudinda.
Ntsꞌenaꞌa Yakꞌusda dutehjih ka nuhkaꞌ dani ꞌet hukwa tsi hóhli. 5 ꞌIlhunuh

neMoodihti ꞌinkꞌez be néba ꞌalha ꞌuhoontꞌah, ꞌi chah ꞌilho zeh. ꞌInkꞌez
ꞌilho zeh be too beꞌ tsꞌulꞌih hoonli. 6 ꞌEt ꞌilhunuh Yakꞌusda, ꞌen buba
ꞌalha ꞌuhoontꞌah, tsꞌiyawh beꞌaBá unli. Tsꞌiyai gha ndoh ꞌintꞌah ꞌinkꞌez
nuwheni tsꞌiyawh netah ꞌutꞌen. ꞌInkꞌez nuhwheni tsꞌiyawh, ꞌilhunuh ahli
hoh nuhyudínda.

Ndai Christ neghaíninla
7 ꞌEt Christ, ꞌilho tsꞌinli hoh ndi yun kꞌut lhelhdun huwa tsꞌughuna, ye

unzoo, ꞌi be neghaóoninla. 8 ꞌEt huwa Yakꞌusda bughunek ndutni,
“Hoh da Christ nduk whenya hoh ndunnah naoobilchukw,

whuz whenaoobanla.
ꞌInkꞌez dune bughaꞌ ninla.”

9Kꞌan ꞌet nuhwhudutésnilh daja ni hoh ꞌutni. Lhdulalhgus kꞌut dazsai
hoh yahadla tuz whenya, ꞌet ꞌuwhúlhni. 10Ndun nyuk whenya, ꞌen zeh
degha ndoh yakꞌuz whenája. Whuz tsꞌiyaintsuk lhaoodútelilh ka. 11 ꞌEn zeh
ꞌutꞌen, bulunah chahwhelꞌa ꞌen butlꞌa hóꞌai. Bulunah nuswhunilhꞌen butlꞌa
hóꞌai. Bulunah khunek unzoo, ꞌi be yahutelhtuk, ꞌet butlꞌa hóꞌai. Bulunah
Yakꞌusda ba ꞌilhunahuwésdel bughutele ꞌinkꞌez dune hoodutelhꞌeh, ꞌet
chah butlꞌa hóꞌai hoꞌ hutꞌen. 12Dune Yakꞌusda bubeꞌildzun, ꞌen lhadúlya
nabulhtsi ꞌet wheni. ꞌEt whuz naꞌa Jesus Christ ba neꞌúsle ꞌutꞌen ꞌuhiyulhꞌen
ꞌinkꞌez Christ buyustꞌe nus zeh lheꞌeltus, ꞌet wheni ꞌuhutꞌen. 13 ꞌEt whutsꞌun
ndet be neba ꞌalha ꞌuhoontꞌah chah, ꞌinkꞌez ndet tꞌetsꞌoninzun Yakꞌusda
buYeꞌ bugha, ꞌet whutsꞌun tsꞌiyawh ꞌilho ꞌuztele. ꞌEt whuz naꞌa soo lhadúlya
uztele. ꞌInkꞌez Christ ꞌet nduntꞌah, ꞌen bukꞌah tsꞌih hukwꞌunaꞌa ꞌuztenilh.

14 ꞌAw ꞌonus ꞌun ꞌuskehyazkah kꞌunaꞌa chaꞌtsꞌoostꞌe ꞌet huwa. Dune
buka hóodelhtsꞌi nabanteꞌah ka. Lhelhtsꞌun naꞌa dune wheoobohodulhꞌeh,
ꞌi be ꞌantsꞌi nilhtsꞌi kꞌunaꞌa lhelhtsꞌun náhutukuk liꞌhutꞌen. 15Kꞌus khunek
ꞌalha ꞌintꞌah be lhkꞌetsꞌudusiꞌ, ꞌi be yatsꞌulhtuk, ꞌinkꞌez Christ netsuh
whudélhdzulh, ꞌen tsꞌun soo cho uznooyeh hukwaꞌtsꞌootꞌen. 16 ꞌEn be
buyustꞌe ndulcho lhkꞌeyánla. Whuz naꞌa ye ulhtus, ꞌi be hóotun. ꞌEt
tsꞌiyawh lhghu naoodelhúghun ꞌi beꞌ whutꞌen. ꞌEt whuz naꞌa zeh ꞌuwhutꞌen
tꞌeh, ꞌet tꞌeh buyustꞌe be lhkꞌetsꞌudusiꞌ, ꞌi be ꞌonus nus ulhtus ꞌinkꞌez unzoo
tele.

Kꞌan dune, dantꞌah dune tele
17 ꞌEt huwa njan hubugha ndun whudutesnilh, neMoodihti nalh

ꞌudusni, ꞌudun yun kꞌut whutꞌen hubeni laitꞌah hukwꞌunaꞌa nuni hunudeh.
ꞌAw ꞌonus ꞌun ꞌen bukꞌunaꞌa ꞌoohtꞌe gunih. 18Hubeni tsahólhgus yuh
ꞌintꞌah, ꞌet huwa Yakꞌusda ye khuna, ꞌi be ꞌet ꞌuhintꞌah. ꞌAw hoonli
tꞌechahonízun, budzi dutsꞌun suli ꞌet huwa. 19 ꞌAw tsꞌiyaintsuk hukwꞌununí
chanulhdzut. Tsꞌiyaintsukwhulahudetnik. Buyustꞌe whutsꞌunintꞌuk, ꞌet zeh
hukwaꞌhuninzun. Soo ꞌutꞌen dutsun, ꞌi ꞌuhutelhꞌilh, ꞌet zeh whutsꞌunintꞌuk.

20 ꞌEt whuntsꞌih nuhwheni Christ, ꞌen ꞌaw ndoohoontꞌah be
whuchaoodulhúꞌil. 21 ꞌAlha tulih, ꞌen bugha whulh ꞌúdahtsꞌo ꞌinkꞌez
ꞌen be hoodelhúꞌi, ntsꞌenaꞌa hoh Jesus ꞌen bugha be ꞌalhaꞌ nudzun, ꞌen unli
ꞌet huwa. 22 ꞌEt ꞌuda datsꞌintꞌah inle, ꞌet tsꞌiyawh ꞌustlꞌeꞌ ꞌuwhahleh ꞌinkꞌez
whuchꞌa whúnulhtꞌuk. ꞌEt nduhoontꞌah, ꞌet tsꞌiyawh tube hoontsiꞌ hoꞌ
hoontꞌah. Ndet whutsꞌu náhtꞌuk, ꞌet hoh nanáhtꞌah. 23 ꞌInkꞌez nuhwhubeni
be howu nuní nahzut, ꞌet nduhóolcho ꞌet kꞌandit nahoolhtsilh. 24 ꞌEt kꞌan
hukwꞌunaꞌa yun kꞌenahdelh, ꞌet whuz naꞌa whulhchoot. ꞌEt Yakꞌusda be
ꞌutꞌen kꞌah ꞌuhoontꞌah. Ndet be tsꞌahꞌun ꞌuhoontꞌah, ꞌinkꞌez be ꞌalha ꞌintꞌah,
ꞌi lubeshi bughuhoolah, ꞌet whuz naꞌa Yakꞌusda neba ꞌuhóonla.

Ndoni khun butso wahle gunih
25 ꞌEt huwa ꞌilhunah ahli whahtsꞌit ꞌustlꞌeꞌ ꞌudóohneh! ꞌInkꞌez kꞌan

ꞌet whutsꞌun ꞌilhunah ahli hoh nuhwheghah huwhutꞌi ꞌen chah khunek
ꞌalha ꞌintꞌah, ꞌi be hubulh yaoolhtuk, tsꞌiyawh ꞌilho uzdedowh tsꞌinli, ꞌet
huwa. 26Nuhwhuske be lubeshi wulhchoot gunih. Khun teh nkꞌa chah
hunlhúchꞌe hoh sa yuk tóoꞌalh gunih. 27Khun teh netsudule hukwaꞌninzun
tuneꞌnuhóolhꞌen gunih. 28Ndunnah ꞌudunutꞌih, ꞌen tsꞌiyawh ꞌustlꞌeꞌ
ꞌuhooneh, ꞌet hubula be ꞌuhootꞌen, ꞌet sih huba ꞌukꞌelhla hole. Dula be
hoonzoo huwa ghóona. ꞌEt sih dune hoonli whedunidzit hoonliyaz be
bula ꞌooneh.

29Khunek ntsiꞌ be yaoolhtuk gunih. ꞌEt khunek unzoo, ꞌi hiye yalhtuk,
ꞌi be ꞌonus nus hilhtus hutele. ꞌEt tꞌeh ndunnah nuhoozélhtsꞌai, ꞌen huba
whútezoo. 30Yakꞌusdabuyégha lubeshi bughuhoolah, ꞌen khunbutsowahle
gunih. ꞌEn nuhbe hóodetꞌen nuhwhulhtsi ndet dzin nanhootekulh ꞌetwheni.
31Ndet nuhwhuba dzuh ꞌuhoontꞌah, ꞌinkꞌez whúske kꞌet ꞌantsꞌi nuhdzi

dézkꞌun liꞌahtꞌah, ꞌinkꞌez whúske ꞌi be ꞌahoolhyez lhulh whuzahke, ꞌinkꞌez
ꞌahoolhyez lhughí yalhútuk, ꞌinkꞌez dune hubuchꞌa dahni chah, ꞌi tsꞌiyawh
buchꞌa naoolhúye. 32 ꞌInkꞌez tsꞌiyawh lhtsꞌun wahzoo, ꞌinkꞌez tsꞌiyaintsuk
nuhdzi wúlhdzoo hoh lhugha teꞌuntehdzin, ꞌinkꞌez ntsꞌenaꞌa Christ, ꞌen
be Yakꞌusda nuhwhulubeshi nuhwhuba yunaꞌalhde, ꞌet nuhwheni chah
whuz naꞌa zeh ꞌilho ahli hoh lhba ꞌun whutoolhdelh.

Be lhkꞌetsꞌudutsiꞌ, ꞌi be ndi yun kꞌut tsꞌudelhtsꞌi

5 ꞌEt nuhwheni Yakꞌusda nuhkꞌentsiꞌ ahtꞌah, ꞌinkꞌez ꞌen buzkeh ahtꞌah, ꞌet
huwabukꞌahneꞌóohtꞌen. 2NtsꞌenaꞌaChrist nékꞌensiꞌ hohdulhdulalhgus

kꞌut neba butlꞌaꞌ dudelti, ꞌinkꞌez Yakꞌusda ꞌen tsꞌun bukwꞌuzdai kꞌut ba
tsꞌidalhkꞌun líꞌuja ꞌinkꞌez ndi huwatꞌaih, ꞌi ye khuna ꞌintꞌah, ꞌi chah
bukwꞌuzdai kꞌut butlꞌaꞌ dudelti liꞌuja, ndi yoo ba soo yíltsun liꞌhoontꞌah,
ꞌet nuhwheni chah whuz naꞌa zeh hoh tsꞌiyannah bukꞌeoohsiꞌ.

3 ꞌEt whuntsꞌih ndet hoh tintaꞌahtꞌih, ꞌinkꞌez ꞌutꞌen dutsun, kꞌus ꞌuyoon
dune yítꞌi kaꞌ nahzun, ꞌaw hoontsolyaz whuntsꞌih nuhwheni nuhtah ꞌet
nduntꞌi, ꞌi nuhtah hóle gunih. Nuhwheni dune Yakꞌusda bubeꞌildzun ahli
ꞌet huwa whuz naꞌa ndi yun kꞌudoolhútsꞌi hubaꞌ hoontꞌah. 4 ꞌEt ndai dutsun
ꞌinkꞌez lahootꞌah be yatsꞌulhtuk. Hoontsiꞌ hoh dlo kꞌuneꞌuzduni chah, ndi
tsꞌiyawh ꞌaw whuz naꞌa nuhwhuba chaꞌhóotꞌah. ꞌEt kꞌus tube cho Yakꞌusda
tsꞌun chanailya dahni. 5Ndi tꞌeoonahzun, ndunnah tintaꞌ ꞌutꞌih, kꞌus ꞌutꞌen
dutsun, ꞌi ꞌulhꞌen, kꞌus ꞌuyoon dune yítꞌi kaꞌ huninzun, ꞌen ꞌukꞌe déltsi tsꞌun
tenahududli bubúlh lhulhugha ꞌuhintꞌah, ꞌet ꞌen tsꞌiyawh, Yakꞌusda ꞌinkꞌez
Christ, ntsꞌe hubudayi cho unli, ꞌaw hoontsolyaz whuntsꞌih ꞌaw bughá
hokat ghaitꞌah. 6Khun dune khunek hubutah huhoolah be nuhwhunooꞌah
gunih. Nduntꞌah Yakꞌusda yé whúske, ꞌi, Yakꞌusda hikꞌunuchaꞌhustꞌen
bukꞌeóoduteltsꞌulh hoꞌ hoontꞌah. 7 ꞌEt huwa butsꞌún nidóohdelh gunih.

Whétꞌen, ꞌi niz náhdelh
8Whunulhꞌen, hoh da tsahólhgus yuh delhútsꞌi inle. Kꞌan ꞌet neMoodihti,

ꞌen be whétꞌen, ꞌi nuhwhuba suli. ꞌEt huwa ꞌuskehyaz kꞌunaꞌa be whétꞌen, ꞌi
niz nuhdelh ꞌet ndóhtꞌe hubaꞌ hoontꞌah. 9Ndoni be ꞌutꞌen kꞌah, tsꞌiyaintsuk
ndet hoonzoo, tsꞌahꞌun naꞌa ꞌuhoontꞌah, ꞌinkꞌez khunek ꞌalha ꞌintꞌah, ꞌi
chah tsꞌiyawh Ndoni búlh butsꞌun hawhúkat ꞌúhoontꞌah hoꞌ hoontꞌah ꞌet

huwa. 10 ꞌEt ndahtꞌen tꞌeh, ꞌet whuz naꞌa neMoodihti hoontꞌi telhtsilh.
11Tsahólhgus yuh húdelhtsꞌi hube ꞌutꞌen kꞌah ndúhoolcho hoh ꞌaw
chaꞌhóozooh. Khun butsꞌun nidoohdelh gunih, ꞌet kꞌus njan nduhutꞌen
tsꞌihꞌunwhunaoobutsꞌunultun.12Ndetwhunestꞌihohneꞌhutꞌen, ꞌethukwaya
hoonli kꞌet, ꞌaw howu yatsꞌoolhtuk huba chaꞌhóotꞌah. 13 ꞌEt whuntsꞌih ndi
Yakꞌusda be whétꞌen, ꞌi be tsꞌiyannah hiye tꞌewhunilhdzun. ꞌEt tsꞌiyannah
tꞌehonanzin, ndi Yakꞌusda be whétꞌen, ꞌi be ꞌuwhutꞌih. 14 ꞌEt huwa njan
ndutni,

“Ndan usti, ꞌen tsꞌenindzit!
Yaidla tah dinadindaih.

ꞌEt Christ butsꞌuhayánduz,
ꞌi nkꞌédoodi.”

Ye whúnih ꞌi be yinkak delhútsꞌi
15 ꞌEt huwa soo cho khahdli. Ye whúnih ꞌi be yinkak delhútsꞌi.

Huwhusnik hubukꞌunaꞌa ilah. Kꞌus huwhunih kꞌunaꞌa ꞌoohtꞌe. 16Kꞌan ꞌet
dzin whudezulh ꞌahoolhyez dune tinkꞌus ꞌuhetꞌilh zeꞌ hutꞌen. ꞌEt huwa
njan yun nadalhdukw suli, ꞌet hoolah whutele whutsuh, soo cho tsꞌahꞌun
naꞌa ꞌutsꞌuholeh hukwaꞌtsꞌootꞌen. 17 ꞌEt huwa khun ilah tuneꞌoohtꞌen
gunih. Kꞌus neMoodihti ꞌen nuhtsꞌo hukwaꞌninzun, ꞌet zeh tꞌeoonohzeh
hukwaꞌahtꞌen. 18Khun tanoohtnai gunih. ꞌI be khahna, ꞌi tintaꞌ ꞌulhꞌih.
ꞌEt kꞌus Ndoni be doohbun hubaꞌ hoontꞌah. 19Yakꞌusda bughunek be
ahjun. Shun teniꞌuznilhzun, ꞌi be chah ahjun, ꞌinkꞌez Ndoni shun be
ahjun. Nuhdzi yuh hoh nuhMoodihti shun be délhti, ꞌet whuz naꞌa lhulh
yalhútuk. 20 Jesus Christ neMoodihti, ꞌen boozi be Yakꞌusda neꞌaBá, ꞌen
tsꞌun tsꞌiyaintsuk hubugha ꞌahoolhyez chanailya dahni.

21Yakꞌusda be niljut tsꞌun teꞌnahzun ꞌi gha lhtlꞌaꞌdulhúye hoh nuhwheni
ꞌilho dune wahle.

Ndi yun kꞌut lhghuzdelhtsꞌi, ꞌi Christ ꞌinkꞌez hubuluglez nduwhultꞌah
22Nuhꞌatkah neMootihti butlꞌaꞌdudelhúya, whuz naꞌa nuhwhukikah

butlꞌaꞌ dudoolhúyelh. 23Nuhkikah ꞌen nuhtsuh hudelhdzulh ꞌet huwa.
Christ, Yakꞌusda ba ꞌilhunahuwúdulh butsuh unli, ꞌet whúz naꞌa ꞌet
ndúhoontꞌah. ꞌInkꞌez Christ, nuwheni buyustꞌe ꞌutsꞌintꞌah, ꞌen neulhyis

ꞌintꞌah. 24 ꞌEt huwa nuwheni Yakꞌusda ba ꞌilhunahuwúdulh, ntsꞌenaꞌa
Christ negha ndoh ꞌintꞌah bukꞌuneꞌtsꞌutꞌen, ꞌet whuz naꞌa tsꞌekoo chah
dukikah tsꞌiyaintsuk bukúneꞌhóotꞌen.

25Nuhkikah, ntsꞌenaꞌa Christ nuwheni Yakꞌusda ba ꞌilhunahuwúdulh
nekꞌensiꞌ ꞌinkꞌez neba huwáꞌ dudulti, ꞌet whuz naꞌa nuhwhenichꞌoh
nuhꞌatkah bukꞌeoohsiꞌ. 26 ꞌEt Christ neba daja, nuwheni Yakꞌusda ba
ꞌilhunahuwúdulh Yakꞌusda ba ꞌudun neníninla. Too zai, ꞌi kꞌunaꞌa
bughunek be netsun hoolah nenasulhtsi. 27 ꞌEt hoh nuwheni Yakꞌusda ba
ꞌilhunahuwúdulh soo degha nus lhadintꞌah tsꞌinle hoh Christ dichꞌoh dubut
nenítelelh. ꞌAw tsunyaz whuntsꞌih nekꞌut be chaóodestꞌen. ꞌInkꞌez ꞌutsꞌun
naꞌayazwhuntsꞌih chaꞌtsꞌítꞌah. ꞌInkꞌez lubeshi buꞌet uztetꞌilh, ꞌawwhuz naꞌa
nekꞌehoꞌalh chaootélah. 28 ꞌEt whuz naꞌa dune duꞌatkah bukꞌehoosiꞌ. ꞌEt
dahintꞌah dichꞌoh kꞌenahudusiꞌ, whuz naꞌa zeh duꞌatkah bukꞌehoosiꞌ hubaꞌ
hoontꞌah. 29 ꞌEt ꞌaw ꞌilhunuh dune dichꞌoh buyustꞌe tsꞌudutnik hoolah, kꞌus
dichꞌoh buyustꞌe soo néꞌyulhꞌen. ꞌEt whuz naꞌa zeh neMoodihti Yakꞌusda
ba ꞌilhunahuwúdulh tsꞌiyawh hubughunli. 30Christ buyustꞌe ndulhcho hoh
nuwheni tsꞌiyawh bulah tsꞌinli ꞌet huwa. 31Njan ꞌet huwa, dune beꞌabá,
beꞌama chah buchꞌa ooya ꞌinkꞌez duꞌat zeh yulh ꞌootꞌe, ꞌet nahúltꞌah
ꞌen ꞌilho zeh hoole. 32Ndi huba wheꞌ hoontꞌah hooyah, ꞌet hooncha
hoꞌ hoontꞌah. ꞌEt njan ꞌudusni, ꞌi Christ tsꞌutni, ꞌen ꞌinkꞌez Yakꞌusda ba
ꞌilhunahuwúdulh, ꞌet ꞌudúsni. 33Njan ꞌet doochah zeh nuhwhudutesnilh,
dáhoontꞌah hoh tsꞌiyawh nuhwhenichꞌoh kꞌenahdusiꞌ, ꞌet whuz naꞌa zeh
nuhꞌatkah bukꞌeoohsiꞌ hubaꞌ hoontꞌah. ꞌInkꞌez nuhwheni tsꞌekoo nuhkikah
soo cho hubudóolhti.

ꞌUskehyaz nuhwheꞌabá ꞌinkꞌez nuhwheꞌama ꞌen
hubadóolhti hubaꞌ hoontꞌah

6 Nuhwheni ꞌuskehyaz neMoodihti ꞌen bugha nuhwheꞌabá ꞌinkꞌez
nuhwheꞌama hubukꞌuneꞌoohtꞌen. ꞌEt tsꞌahꞌun naꞌa ꞌuhoontꞌah.

2Nuhꞌabá nuhꞌama bulh hubudóolhti. Ndi khunek ꞌi ꞌudechoo netlꞌaídaꞌai
ꞌi bulh netsꞌu yoozi hoꞌ ꞌintꞌah. 3Et huwa ꞌi be sa ndi yun kꞌut khutehnalh
ꞌinkꞌez tsꞌiyaintsuk sóoꞌ tehtꞌilh.

4 ꞌInkꞌez nuhwheni ndan dune buzkeh hooni, nuhwhuzkeh khun
hubunóolhchꞌeh gunih. ꞌEt whuntsꞌih neMoodihti whuneoodulhꞌeh, ꞌet ꞌi
be soo cho hubugha dahni, ꞌet whuz naꞌa hubunoolhyeh.

ꞌUlhna ꞌinkꞌez moodih chah soo cho neꞌlhuhulꞌen
5 ꞌUlhna ahli nuhwheni chah, Christ nuhdzi ndulhcho, ꞌi be

bukꞌuneꞌahtꞌen, ꞌet ndunnah ndi yun kꞌut nuhmoodih hinli, ꞌen chah
whuz naꞌa zeh nujut be dulhúduz hoh hubukꞌuneꞌoohtꞌen. 6Nuhmoodih
nuhwhunilhꞌen ncha naꞌdudulhúꞌi tꞌeh, ꞌet whuz naꞌa ndahtꞌen ilah,
kꞌus Christ be ꞌulhna sahli hoh ndet Yakꞌusda nuhtsꞌu hukwaꞌninzun,
ꞌet hukwꞌunaꞌa ꞌoohtꞌen. 7Nuhbeni hoonáhtꞌi hoh neMoodihti ba ꞌulhna
ahli, ꞌaw dune ba ꞌulhna cháhlah. 8Tꞌeoonáhzun, dune ꞌulhna kꞌus
ꞌulhna hubulanahudetnik whuntsꞌih, ꞌutꞌen unzoo, ꞌi ahla, ꞌet whuz naꞌa
neMoodihti tsꞌun nuhwhuba ꞌukꞌelhla whutéle.

9 ꞌInkꞌez nuhmoodih ahli, nuhwheni chah nuhwhudutesnilh,
nuhwheꞌulhna hoontsiꞌ neꞌboolhꞌen gunih. Tꞌeoonuhzun nuhwhenichꞌoh
nuhMoodihti, ꞌen nduk yakꞌuz usda ꞌinkꞌez ꞌen bunalh tsꞌiyannah lhulh
hulhgha ꞌutsꞌintꞌah hoꞌ tsꞌintꞌah.

Ntsꞌenaꞌa netsudule buchꞌaꞌ tsꞌulhdeh
10Sulhutsinkah, ndi khunek degha nus ꞌintꞌah ꞌi be nohwhulh yatelhtuk.

NeMoodihti, ꞌen bé tsꞌilhtus. Ye úlhtus, ꞌi be tsꞌilhtus. 11Lhtsꞌutedúghan
wheni be sóo nazdutetnilh hukwa, Yakꞌusda neghaininla, ꞌi be soo
nadahtneh. ꞌEt tꞌeh netsudule ye ꞌuyoo unli, ꞌi, ꞌaw nuhchꞌaꞌ oolhdeh
ghaitꞌah. 12 ꞌI ilah ndi yun kꞌut dune bulh hube chatsꞌúsdulh. ꞌEt whuntsꞌih
nekꞌuneꞌwhuhulꞌen, ꞌinkꞌez ndi nududeh ꞌi be butlꞌawheltsꞌut, ꞌinkꞌez ndi
yun kꞌut tsahólhgus yuh whumoodih, ntsiꞌ nududeh ndus de haíndel chah,
ꞌen tsꞌiyawh hubulh lhetsꞌúdulh hoꞌ tsꞌutꞌen. 13 ꞌEt huwa lhtsꞌutedughan
wheni be sóo nazdutetnilh ka, ꞌet Yakꞌusda neghaíninla, ꞌi tsꞌiyawh be
soo nadoohtneh hubaꞌ hoontꞌah. ꞌEt hoontsiꞌ whusawhéltsꞌut tꞌeh, ꞌaw
nuhchꞌa ꞌoodeh ghaitꞌah. Tsꞌiyawh lhadáhja tꞌeh, ꞌet sih nudoolhúya!
14 ꞌEt huwa didahdelh ꞌinkꞌez nuhwhutsꞌi tah ndi khunek ꞌalha ꞌintꞌah, ꞌi
be soo cho sunadulhúꞌooh. Nuhyustꞌe ndi be tsꞌahꞌun naꞌa ꞌuhoontꞌah, ꞌi
chah be náhdelh. 15 ꞌInkꞌez lhadóohtꞌe ndi khunek unzoo, ꞌi nedzi ba be
sooꞌ hoontꞌah, ꞌi be óohꞌes liꞌoohneh. 16 ꞌEt ndi neba be ꞌalha ꞌuhoontꞌah,
ꞌi ꞌantsꞌi nebut ústan liꞌintꞌah wulhchoot. ꞌI be kꞌaza kwun liꞌintꞌah, ꞌi
ndun ntsiꞌ ꞌen netsꞌítutsoh tꞌeh, be ꞌalha ꞌuhoontꞌah, ꞌi be nanoolhneh.
17 ꞌInkꞌez be uzdujih, ꞌi be uznelhúꞌai liꞌtsꞌintꞌah. ꞌInkꞌez Ndoni butes cho,

ꞌi wulhchoot. ꞌI Yakꞌusda bughunek ꞌintꞌah. 18Tenadudli, ꞌinkꞌez Yakꞌusda
tsꞌun teniꞌuznilhzun, ꞌi chah, ꞌet whuz naꞌa tenadahdli. Ndoni ꞌen be
ꞌahoolhyez ꞌustlꞌeꞌ chaꞌduzéhne hoh tenadahdli. ꞌInkꞌez ntsꞌoh dawhutꞌen
ꞌet whuntsꞌih, huwahli hoh dune Yakꞌusda bubeꞌildzun, ꞌen tsꞌiyawh huba
tenadahdli.

19 ꞌInkꞌez sichah suba tenadahdli. ꞌI be khunek unzoo, ꞌi sugha tékulh
ꞌinkꞌez ꞌaw whechasaz hoh yayelhtuk. ꞌEt huwa be wheꞌ hoontꞌah hooyah
ꞌi bugha ꞌonghoh daja ni, ꞌet tsꞌiyawh whebuntelhtun. 20 ꞌEt Yakꞌusda ba
síyin ꞌustꞌah, tsakꞌesída whuntsꞌih. ꞌEt huwa soo cho suba tenadahdli. ꞌEt
ꞌaw whechasaz hoh ꞌuyoon chah hubulh yatelhtuk, ꞌinkꞌez si tsꞌahꞌun naꞌa
ꞌuwhutesdlilh.

Ye unzoo, ꞌi nohwhulh ꞌóotꞌe
21Si ntsꞌenaꞌa dastꞌen ꞌinkꞌez stsꞌun sulh dahooja, ꞌet Tychicus

ꞌen tsꞌiyaintsuk nuhduténilh. ꞌEn ꞌintꞌah nelhutsin bukꞌetsꞌinsiꞌ, ndun
neMoodihti ꞌen tsꞌahꞌun naꞌa ba neꞌútꞌen, ꞌen ꞌintꞌah. 22 ꞌEt huwa ndun
nuhtsꞌú telhꞌa. ꞌEt sih datsꞌútꞌen tꞌeoonoohzeh, ꞌinkꞌez soo cho nuhdzi
hoontꞌi yoolhtsilh.

23Nuhwheni sulhutsinkah tsꞌiyawh be nédzi dezghel, ꞌi nuhgha tékulh.
Yakꞌusda neꞌaBá ꞌinkꞌez Christ neMoodihti be nékꞌetsꞌinsiꞌ, ꞌi ꞌinkꞌez be
ꞌalha ꞌuhoontꞌah, ꞌi bulh nuhgha tetꞌalh. 24Ndunnah Christ neMoodihti
soo ꞌalha ꞌi be yukꞌensiꞌ, ꞌen ye unzoo, ꞌi bulh ꞌutetꞌilh. ꞌEt ndoh honeh.



Paul Philippi Whutꞌen
Hubutsꞌun Kꞌeꞌanguz

(Philippians)

Paul, Philippi whutꞌen, dahooja, hubulhni

1 Paul ꞌinkꞌez Timothy ꞌet Jesus Christ be ꞌulhna tsꞌinli. Nuhwheni keyah
Philippi whutꞌen Christ Jesus ꞌen bugha dune Yakꞌusda bubeꞌildzun

ꞌahtꞌah, ꞌinkꞌez ndunnah huwunli ꞌinkꞌez yulaꞌutꞌen chah, nuhwheni
tsꞌiyawh dahooja nuhwhutsꞌútni.

2Yakꞌusda neꞌaBá ꞌinkꞌez Jesus Christ neMoodihti, ꞌen tsꞌun ye unzoo,
ꞌi ꞌinkꞌez be nedzi dezghel, ꞌi nuhghaíniꞌai, ꞌi tsꞌiyawh nohwhulh ꞌóotꞌe
nuhwhuba hukwaꞌnuszun.

Nuhnalhúnih totsuk ꞌet huwa Yakꞌusda tsꞌun chanailya dusni
3Nuhwhunalhúnih totsuk, ꞌet huwa Yakꞌusda tsꞌun chanailya dusni.

4Tenadusdli totsukhoonústꞌihohnuhwheni tsꞌiyawhnuhwhuba tenadusdli.
5 ꞌUdechoo dzin ꞌinkꞌez kꞌan ꞌet whutsꞌun tsꞌiyannah khunek unzoo, ꞌi be
yalhtuk, ꞌet sula ꞌahtꞌen. 6Njan ꞌet suba nawh chaꞌhootꞌah, nuhwheni
nohwhulh ꞌutꞌen unzoo, ꞌi wheꞌ yudílhꞌen, Jesus Christ budzin, ꞌet tꞌeh
lhaídutelilh.

7Tsꞌahꞌun ꞌuhoontꞌah hukwꞌunaꞌa hubugha nuni nuszut. ꞌEt huwa sudzi
yuh ꞌun whunusdzun. Ntsꞌenaꞌa dastꞌah njan ꞌutes tlꞌool be whédustꞌuk,
ꞌet whuntsꞌih khunek unzoo, ꞌi ba síyin ꞌinkꞌez tsꞌiyannah tꞌehontézin ꞌet
ꞌalha ꞌuhoontꞌah. ꞌEt whuz naꞌa nuhwheni chah ye unzoo, ꞌi tsꞌiyawh
lhundúneltsuk hoh lhtatsꞌúlya. 8Yakꞌusda nalh ꞌún whudusni, ntsꞌenaꞌa
Jesus Christ dudzi ndulhcho, ꞌi be nekꞌentsiꞌ, ꞌet whuz naꞌa sichah tube
nuhwhukꞌenúsdli.

9Nuhwhuba tenadusdli, be tꞌéoonudzun, ꞌi be ꞌinkꞌez ye whunih chah
tsꞌiyawh ꞌi be, ꞌet whuz naꞌa be nekꞌetsꞌinsiꞌ, ꞌet lhat lhukꞌuz teh nuhwhuba

whutéle. 10 ꞌEt degha nus hoonzoo, ꞌet tꞌewhuntehzeh. ꞌEt huwa Christ
budzin ndet whusawhutéltsꞌulh, ꞌet nuhtsun hoolah ꞌinkꞌez ꞌaw hoonliyaz
nuhkꞌéholtsꞌit whutélah. 11 ꞌInkꞌez Jesus Christ ꞌen bugha ꞌutꞌen tsꞌahꞌun
ꞌintꞌah, ꞌi be dóohbun. ꞌEt Yakꞌusda ba tsꞌodóolhti ꞌinkꞌez ꞌonus nus
uzdóolhti.

Christ ꞌen bughuyatuk
12Sulhutsinkah sulh dahooja, ꞌet whulagha tsꞌih ꞌonus nus lhanah dune

ndi khunek unzoo, ꞌi hiyoozélhtsꞌai suli. ꞌEt tꞌewhuntehzin hukwaꞌnuszun.
13 ꞌEt huwa hubudayi cho bukoo whucho, ndunnah lhahudughan ꞌinkꞌez
ꞌonghoh, ꞌet tsꞌiyannah tꞌehoninzun, Christ ꞌen bugha ꞌutes tlꞌool be
whédustꞌuk. 14 ꞌInkꞌez ndunnah neMoodihti be lhulhutsinkah hinli, ꞌen ndi
ꞌutes tlꞌool ꞌi bugha ꞌen ꞌonus nus ꞌuhoolcho, ꞌi be whéchaniljut Yakꞌusda
bughunek unzoo, ꞌi ye yatelhtuk ka.

15 ꞌAlha bulunah sugheꞌ hoolnih, ꞌinkꞌez suhundóolhdah hukwaꞌhutꞌen.
ꞌEt whuntsꞌih bulunah si stsꞌun hubudzi unzoo. ꞌEt whuz naꞌa Christ
ꞌen highu yailhtuk. 16Ndunnah sugheꞌ hoolnih, dichꞌoh ꞌahuninzun
hukwꞌunaꞌa, Christ ꞌen highu yailhtuk. ꞌAw tsꞌahꞌun naꞌa ilah ꞌuhutꞌen.
Njan tsakꞌesída ꞌet ꞌonus nus suba hoontsiꞌ huhoolhtsilh hukwaꞌhutꞌen.
17 ꞌEt whuntsꞌih bulunah ꞌen be nekꞌetsꞌinsiꞌ, ꞌi be Christ ꞌen highu yailhtuk.
Tꞌehonínzun ndi khunek unzoo, ꞌi ba njan siyin, ꞌet hukwa tsakꞌesahulhꞌai.
18 ꞌEt ntsꞌenaꞌa yahalhtuk ꞌet nduhóolcho suba ꞌantsꞌi ꞌuhoontꞌah. Dichꞌoh
dukꞌunaꞌa tulih yahalhtuk kꞌus khunek ꞌalha ꞌintꞌah tulih ꞌuhutni. Christ
ꞌen highu yalhtuk ꞌet huwa hoonustꞌi. Et whuz naꞌa hootéstꞌi.

Tsꞌukhuna-un, ꞌet Christ ꞌintꞌah
19Tꞌenwhunuszun, ndunnah suba tenahududli, ꞌinkꞌez Jesus Christ

buyégha ꞌi be sulaꞌ whudíja, ꞌet ꞌi be ꞌet huwa sula nahudutetnih. 20Ndet
hukwa tsi hoosdli, ꞌet daoodulhúne ntsꞌoh neꞌustꞌen, ꞌet whuntsꞌih ꞌaw
hukwaya oosdle ghaitꞌah. ꞌEt kꞌan ꞌet whuz naꞌa zeh ꞌutestꞌilh, ꞌet huwa ꞌaw
hukwaya chatesdle. Khusna kꞌus dasítsai ꞌet whuz naꞌa zeh be khusna, ꞌi be
Christ ꞌet hoh délhti. 21Suba njan nduhoontꞌah, ꞌawhuz khusna zeh ꞌustꞌah
tꞌeh, Christ, ꞌen zeh ꞌintꞌah. Kꞌus dasítsai, ꞌet tꞌeh whuchꞌa ootélhdoh.
22 ꞌEt ꞌawhuz khusna zeh ꞌustꞌah tꞌeh, seꞌ ꞌutꞌen ꞌi mai liꞌtenilh. Ntsꞌenaꞌa

ꞌutahaootesꞌalh ꞌaw tꞌeoonuzúszun. 23 ꞌEt suba nawh ꞌuhooja ꞌet whéguz
ninlhútsꞌut. Ntsꞌe suba hoolhtus wule, ꞌet whuz naꞌa ꞌoosneh. Nduk Christ
butsꞌun ꞌinkꞌez buzih tesda hukwaꞌnuszun. ꞌEt degha nus whutézoo hoꞌ
hoontꞌah. 24 ꞌEt whuntsꞌih dachásal tꞌeh, ꞌet ꞌonus nus nuhwheni nuhwhuba
whutézoo. 25 ꞌEt whuz naꞌa degha nus sooꞌ hoontꞌah, ꞌet ꞌalha ꞌuhoontꞌah.
ꞌEt huwa tꞌeoonuszun dachásal tꞌeh, ꞌinkꞌez njan tesdalh ꞌinkꞌez nuhwheni
tsꞌiyawh nohwhulh zeh testꞌilh. ꞌEt be nuhwhuba ꞌalha ꞌuhoontꞌah ꞌonus
nus nteyeh, ꞌinkꞌez ꞌonus nus hootéhtꞌi. ꞌEt whuz naꞌa ꞌuwhutétꞌilh. 26 ꞌEt
whuz naꞌa nuhghu nanúsja tꞌeh, ꞌet sih si sugha lhkꞌuz teh Jesus Christ
dutélhti.

Christ ba soo uznootꞌuk ꞌinkꞌez ꞌen ba dzuh nutsꞌoozut
27Ntsꞌoh dahooja whuntsꞌih, Christ bughunek unzoo, nuhwhuba

hukwaꞌninzun, whuz naꞌa zeh yun kꞌut delhútsꞌi. Khun nohwhulh ꞌustꞌah,
kꞌus nuhchꞌa ꞌustꞌah tꞌeh, tsꞌiyaintsuk nohwhulh údutestsꞌo nuhyégha
ꞌinkꞌez nuhzul bulh ꞌilho zeh wahyin. Ndi khunek unzoo, ꞌi be, be ꞌalha
ꞌuhoontꞌah tsꞌítꞌih, ꞌi be ꞌilho zeh hukwaꞌahtꞌen. 28 ꞌInkꞌez ndunnah nuhchꞌa
detni, ꞌen hube noolhújut gunih. ꞌEt ndahtꞌah tꞌeh, ꞌet soo tsꞌet whucho
wheóobunulhtun, ꞌen hoolah tele ꞌuhintꞌah. ꞌEt whuntsꞌih nuhwheni
dujih ahli. Yakꞌusda ꞌen nuhwhuba ꞌuhoonla. 29Christ ꞌen ba ndez naꞌa
nuhtlꞌawhéltsꞌut, ꞌaw nuhwhuba ꞌalha ꞌintꞌah zeh ilah, buba dzuh nahdeh
chah. 30 ꞌEt huwa ndet dzuh nuszut, ꞌet whunulhꞌen ꞌinkꞌez whudahtsꞌo.

Teꞌuzdudilꞌen hoh ꞌilho zeh tsꞌoole

2 ꞌEt huwa Christ ꞌen nohwhulh ꞌintꞌah nuhlaꞌ tenilh ka ih? Christ ye
nuhwhukꞌensiꞌ, ꞌi be ih kꞌenanwhunaꞌah? Ndoni ꞌilho ih nohwhulh

ꞌintꞌah? ꞌInkꞌez nuhtsꞌun únzoo ih? ꞌInkꞌez nuhgha teꞌninzun ih? 2 ꞌEt whuz
naꞌa ꞌuhoontꞌah tꞌeh, ꞌet be hóonustꞌi, ꞌi tsꞌiyawh lhadáhla. ꞌEt nuhwhubeni
tsꞌiyawh ꞌilho ꞌoohtꞌe. Be lhkꞌedahsiꞌ, ꞌi chah ꞌilho zeh ꞌutehtꞌilh. Nuhzul
bulh ꞌilho sahli liꞌoohtꞌe. ꞌEt hoh daja nahzun, ꞌet ꞌilho zeh wahle. 3 ꞌEt
nuhwhenichꞌoh hukwaꞌnahzun zeh neꞌóohtꞌen, ꞌinkꞌez ahcha naꞌdudoolhúꞌi
gunih. ꞌEt whuchꞌa yuk ꞌududulhúdzun ꞌinkꞌez ꞌuyoon nuhghanus hinzoo
noohzin. 4Nuhwhenichꞌoh zeh khun nuni noohzut gunih. ꞌEt kꞌus ꞌuyoon
chah hubughununí nahzut hubula tehtꞌilh ka.

Christ, Yakꞌusda unli, ꞌet whuntsꞌih teꞌdudilꞌen hoh ndi yun kꞌut inda
5 ꞌEt ndet Christ Jesus ꞌen howu nuninuzut, nuhwheni chah ꞌet zeh

howu nuni noohdeh. 6Yakꞌusda dantꞌah, whuz naꞌa zeh ꞌintꞌah. ꞌInkꞌez
Yakꞌusda yundultꞌah hoꞌ ꞌintꞌah. ꞌEt dichꞌoh Yakꞌusda yulh lhúgha ꞌintꞌah
ꞌaw hoh chaꞌdudílti. ꞌEt huwa ꞌaw Yakꞌusda gho tezꞌai chanízun. 7 ꞌEt kꞌus
tsꞌiyawh whuladetnik hoh be ꞌulhna dahintꞌah, ꞌet hóolhchoot, ꞌinkꞌez
dune nduwhútꞌen suli. 8 ꞌInkꞌez dune nduwhútꞌen hoh hinilhꞌen ꞌinkꞌez
dichꞌoh tsꞌiyannah hubughan yuk ꞌintꞌah naꞌdudulhútsi. Datétsah whutsꞌun
deꞌaBá yukꞌuneꞌutꞌen lhdulalhgus kꞌut datétsah ꞌet whuntsꞌih. 9Et huwa
Yakꞌusda tsꞌiyaintsuk gha ndoh yudálhti ꞌinkꞌez boozi degha nus hooncha
hukwꞌunaꞌa yoozi whulhtsi. 10 ꞌEt huwa Jesus boozi, ꞌi bugha tsꞌiyannah
dugwutsi be hitsꞌun nuhudútelya hoꞌ hoontꞌah. Yakꞌuz whutꞌen ꞌinkꞌez ndi
yun kꞌut whutꞌen, ꞌinkꞌez yun tꞌah ꞌintꞌah, ꞌen chah tsꞌiyawh. 11 ꞌEt tsꞌiyawh
lhelhyoo khunek be yahalhtuk, ꞌen tsꞌiyawh njan dawhúdutenilh, Jesus
Christ neMoodihti ꞌintꞌah. ꞌEt Yakꞌusda neꞌaBá, ꞌen hidutélhti hoꞌ hutni.

Ndi khunek be tsꞌukhuna, ꞌi zeh soo cho oohtun
12 ꞌEt huwa nuhwhukꞌesiꞌ ntsꞌenaꞌa dahtꞌah nohwhulh ꞌustꞌen inle

hoh Yakꞌusda kꞌuneꞌahtꞌen. Kꞌan ꞌet ꞌaho ꞌaw nohwhulh chaꞌustꞌah, ꞌet
whuntsꞌih ꞌonus nus bukꞌuneꞌahtꞌen tehle. ꞌEt huwa soo tsꞌahꞌun naꞌa
ꞌun whudúsni, ntsꞌenaꞌa dahjih inle, ꞌet whénlhujut ꞌinkꞌez nuhwhuyustꞌe
dulduz hoh ꞌet whuz naꞌa lhaoodáhleh hukwaꞌahtꞌen. 13Yakꞌusda ꞌen ꞌun
whulhꞌen. Ndai yukaꞌninzun ꞌinkꞌez hoontꞌi hoh ntsꞌenaꞌa hukwaꞌninzun,
hoh tunéꞌnohulhꞌen.

14Tsꞌiyaintsuk hoh hiyenah ꞌudoohni gunih. ꞌInkꞌez khun teh lhchꞌa
whunoolhúꞌi gunih. 15Nuhkꞌehóoteltsꞌulh, ꞌet whuꞌet ꞌuhtꞌah ꞌinkꞌez
nahtsun hoolah wahle, ꞌet whuz naꞌa Yakꞌusda buzkeh tehle, ꞌet hoh ꞌaw
nuhkꞌeholtsꞌit ghaitꞌah. Ndunnah tinkꞌus ꞌuhintꞌah ꞌinkꞌez lubeshi degha
nus ntsiꞌ ꞌooleh hukwaꞌhutꞌen, ꞌen hubutah ꞌulhꞌek be whétꞌen, ꞌi kꞌunaꞌa
ꞌoohtꞌe. 16Ndi khunek be tsꞌukhuna, ꞌi zeh soo cho óhtun. ꞌEt whuz naꞌa
Christ budzin tꞌeh, dahóolcho ꞌi be hootéstꞌi. Hoh tꞌeh, whusúntelhtun
niz de ndet hukwaꞌestꞌen ꞌinkꞌez ndai ꞌálhꞌen, ꞌi tsꞌiyawh ꞌaw ꞌantsꞌi ꞌet
chaꞌústꞌil. 17 ꞌEt whuntsꞌih be nuhwhuba ꞌalha ꞌuhoontꞌah ꞌinkꞌez Yakꞌusda
ba ꞌahtꞌen, ndi Yakꞌusda bugha tꞌaih, liꞌintꞌah. ꞌI kꞌut be khusna, ꞌi nadésjul

liꞌustꞌah, ꞌet huwa hoonústꞌi, ꞌinkꞌez tsꞌiyawh nohwhulh whúnelhnik. 18 ꞌEt
hubugha zeh nuhwheni chah hoonáhtꞌi ꞌinkꞌez sulh whunelhnik.

Paul, Timothy yughu yalhtuk
19 ꞌEt Jesus neMoodihti ꞌen butꞌanínestan hoh Timothy ꞌaho nuhtsꞌun

telhꞌalh. ꞌEt whusanája tꞌeh, dahtꞌah sudáni, ꞌet sih hóstꞌi. 20 ꞌAw dune yulh
ndultꞌah hoolah. ꞌEn soo cho nuhghutele. 21 ꞌUyoon tsꞌiyawh dichꞌoh dude
ꞌutꞌen kꞌah zeh hukwa hunuta, ꞌaw Jesus Christ be ꞌutꞌen kꞌah ilah. 22 ꞌEt
whuntsꞌih Timothy ntsꞌenaꞌa dune unli, nuhwheni tsꞌiyawh tꞌeoonúhzun.
Dune buyeꞌ ntsꞌenaꞌa deꞌabá yulaꞌutꞌen, ꞌet whuz naꞌa zeh ꞌulhna kꞌunaꞌa
ndi khunek unzoo, ꞌi be sula ꞌutꞌen. 23 ꞌEt huwa ꞌet njan ntsꞌenaꞌa sulh
dawhútenilh, ꞌet nahóoꞌai tꞌeh, ꞌaw ꞌet sih nuhtsꞌún tóolhꞌa. 24 ꞌEt whuntsꞌih
neMoodihti ꞌen butꞌanínestan sichah ꞌaho nuhtsꞌun tesyalh nuszun.

Paul, Epaphroditus yudálhti
25 ꞌEt howu nuni nuszut, Epaphroditus ꞌen nuhtsꞌun tóolhꞌa hubaꞌ

hoontꞌah. ꞌEn nelhutsin ꞌintꞌah. Sulh ꞌutꞌen chah ꞌintꞌah ꞌinkꞌez ꞌilhuh sulh
lhudúghan idúdli. ꞌEt nuhwheni nuhwhuba khunek naꞌá chah unli. ꞌEn
ꞌintꞌah ndet hukwaꞌnuszun, ꞌet nduhóolcho hoh sula ꞌutꞌen. 26Hoh da ndun
bulh údahtsꞌo nduda inle. ꞌEn hubugha budzi nduda ꞌinkꞌez nuhwheni
nuhkꞌéninli. 27 ꞌInkꞌez ꞌalha tube nduda. ꞌAnkwꞌus dazsai, ꞌet whuntsꞌih
Yakꞌusda yugha téꞌnanzin. ꞌAw ꞌen zeh ilah, sichah sugha téꞌnanzin. ꞌEt
huwa ꞌonus ꞌun lhaꞌun tehtso chásdlah. 28 ꞌEt huwa ꞌaooduneh be nuhtsꞌun
whelhꞌa. Ahꞌen tꞌeh, ꞌet sih hóhtꞌi. ꞌInkꞌez ꞌaw tube sudzi chandoosdah. 29 ꞌEt
huwa neMoodihti ꞌen bugha hoonáhtꞌi hoh koo danúlhti. ꞌEt nduntꞌah,
hubudélhti. 30Christ ꞌen be ꞌutꞌen kꞌah huwa, ꞌutꞌen buba lhai kꞌet, ꞌankwꞌus
dazsai. Dichꞌoh ye khuna, ꞌi whuntsꞌih buba ꞌantsꞌi yintꞌah. ꞌEt huwa ndet
hoh sulaꞌ tehnilh inle, ndai be sula chaꞌáhnil, ꞌi tsꞌiyawh dichꞌoh ye sula
ꞌuja.

Jesus Christ ꞌEn zeh ba tsꞌootꞌen

3 Sulhutsinkah degha nus ꞌuhoontꞌah, ꞌet ndun whudusni. NeMoodihti
ꞌen bulh tsꞌónilhnik! Nuhtsꞌó kꞌeꞌaguz, ꞌi zeh ꞌintꞌah. ꞌEt whuntsꞌih

suba ꞌantsꞌi hoonli, ꞌinkꞌez bé dóohjih sih.
2Ndunnah dune lhikah liꞌhintꞌah buchꞌa huwahli. ꞌInkꞌez ꞌutꞌen ntsiꞌ

ꞌulhꞌen, ꞌen chah buchꞌa huwahli. ꞌInkꞌez hika dune unli ꞌi ka hubuhutꞌaz
chah buchꞌa huwahli. 3 ꞌEt nuwheni tsꞌahꞌun naꞌa netsꞌantꞌaz ꞌet huwa.
ꞌInkꞌez Ndoni ꞌen be Yakꞌusda tsꞌun teniꞌuznilhzun. ꞌInkꞌez Christ Jesus ꞌen
ba tsꞌodelhti. ꞌInkꞌez neyustꞌe kꞌah tsꞌih ꞌet ꞌaw whutꞌananichatsꞌunítan.
4 ꞌEt whuntsꞌih sichah hukwaꞌnuszun tꞌeh, suyustꞌe kꞌah tsꞌih, ꞌet zeh
whutꞌanínustan, ꞌet whuntsꞌih hukwa chaꞌnúszun. ꞌEt ꞌuyoon buyustꞌe kꞌah
tsꞌih ꞌuhintꞌah, ꞌet si ꞌonus nus whuz naꞌa ꞌustꞌah.

5Whuzíli whutsꞌun lhkꞌudit dzin ꞌet buka dune tsꞌinli kꞌut nehootꞌas,
ꞌet ndusíhinla. Israel butsꞌuhaizut usdli. Benjamin bulh hudedowh,
ꞌilhunuh ꞌustꞌah, ꞌinkꞌez Hebrew bughunek kꞌah tsꞌih ꞌustꞌah. ꞌInkꞌez
Pharasee, dahoontꞌah hoh Moses beꞌ dustlꞌus kꞌuneꞌhutꞌen, ꞌet sichah
hubulh désdowh ꞌustꞌah. 6Tube hoolhtus hoh ꞌustꞌen. ꞌInkꞌez Yakꞌusda
ba ꞌilhunahuwúdulh, ꞌen dzuh nobulhdeh inle. ꞌInkꞌez dune Moses beꞌ
dustlꞌus be tsꞌahꞌun ꞌintꞌah tele tꞌeh, ꞌet huwa ꞌaw hoh skꞌeóoteltsꞌulh
hootélah hoh ꞌustꞌah.

7 ꞌEt whuntsꞌih nduhoolcho hoh suba hoonzoo sutelhtsilh inle, ꞌet
Christ ꞌen ba ꞌantsꞌi ꞌet ꞌéstꞌen whuzdli ꞌet nahooꞌai. 8 ꞌAw ꞌet zeh
ilah ꞌun whudusni, Christ Jesus ꞌen suMoodihti dantꞌah tꞌezninzun, ꞌet
hooncha kꞌet ꞌaw uzdooni ghaitꞌah. ꞌInkꞌez ndai niz de ntsꞌoh tuneꞌzustꞌen
hoh, dáhoontꞌah bughutꞌeoonúszun, ꞌi bugha sghuhóolhchoot tꞌeh, ꞌet
nduhóolcho whuladesnik. ꞌI tsꞌiyawh ꞌun tukat, ꞌi suba ꞌunli ꞌet huwa
ꞌonus nus Christ tꞌenooszeh ka. 9 ꞌInkꞌez ꞌen buyudúsda. Moses beꞌ dustlꞌus,
ꞌaw ꞌi bugha tsꞌahꞌun dune chásdlah inle. ꞌEt kꞌus Christ suba ꞌalha
ꞌintꞌah ꞌet huwa tsꞌahꞌun dune síli. Be tsꞌahꞌun naꞌa be dune tsꞌinli, ꞌi, be
ꞌalha ꞌuhoontꞌah ꞌi be Yakꞌusda tsꞌun hawhúltsꞌuk. 10 ꞌEt Jesus Christ ꞌen
tꞌenteszeh hukwaꞌnuszun. Ye ulhtus, ꞌi be dinaidilhti, ꞌinkꞌez dahoontꞌah
hoh dzuh nusuzut, ꞌet chah tꞌewhunteszeh. ꞌEt dazsai, sichah whuz naꞌa
zeh ꞌutesnilh. 11 ꞌEt ꞌalha ꞌuhoontꞌah, sichah yahadla tah ye dinadija, ꞌet
sichah nduchah ndúsja.

Nduk whuz zeh hukwaꞌtsꞌootꞌen
12 ꞌAwhuz ꞌaw nduhoolcho huba soo chaꞌustꞌah. ꞌInkꞌez soo ꞌet lhadúlya

síli. ꞌEt whuntsꞌih nustꞌuk zeh ꞌustꞌah. Di ka Christ Jesus ꞌen silhchoot,
ꞌet whuz naꞌa sichah itélhcholh. 13Sulhutsinkah sichꞌoh ndi ꞌawhuz
wúlhchoot chanuzúszun, ꞌet whuntsꞌih ꞌilhunuh huba zeh ꞌet ndustꞌen. Ndi
niz sulh neꞌwhustꞌen, ꞌi tsꞌiyawh bunasulhúnah, ꞌinkꞌez sutsuh ꞌuwhetꞌilh,
ꞌi zeh wúlhchoot hukwaꞌustꞌen. 14Christ Jesus ꞌen be yakꞌusda ndai nduk
neghawhúteꞌalh, ꞌet whutsꞌun zeh hukwaꞌustꞌen.

15 ꞌEt huwa lhadulya, ꞌen chah whuz naꞌa zeh nuni hunoodeh, ꞌinkꞌez
nuhwheni ꞌutsꞌun naꞌa ꞌunahzun tꞌeh, ꞌet whuntsꞌih tsꞌiyawh Yakꞌusda
tꞌenohwhuntelhdzeh. 16 ꞌEt whuntsꞌih ndet ꞌuda neghá whultsꞌut, whuz
naꞌa zeh nutsꞌóodelh ꞌinkꞌez lhkꞌunaꞌa zeh nuni uznoodeh.

ꞌAw ꞌet yun kꞌut uzdelhtsꞌi ꞌet whuntsꞌih yakꞌuz nekeyah hoꞌ hoontꞌah
17Sulhutsinkah skꞌunaꞌa ꞌahtꞌen. ꞌInkꞌez ꞌuyoon si skꞌunaꞌa neMoodihti

ba yinkak húdelhtsꞌi, ꞌen chah bunulhꞌen. Nuwheni nekꞌah tsꞌih ꞌoohtꞌe ka
ꞌutsꞌintꞌah. 18 ꞌEt whunulhꞌen lhanah ndi yun kꞌut húdelhtsꞌi hoh ꞌen Christ
bulhdulalhgus chꞌa detni ꞌuhintꞌah. Ndunnah tso bulh lhat ꞌun whudáni.
Doochah zeh snatsul too hoonli hoh ꞌun whudúsni. 19 ꞌEt ndunnah huba
ꞌalha chaꞌhootꞌah tintaꞌ hutetꞌilh. Hubutꞌi buba Yakꞌusda unli. Ndi yun
kꞌut hooya tsꞌiyawh hiyulh ꞌintꞌah ꞌinkꞌez ꞌi zeh hiba whudélhti. Ndi yun
kꞌut hoonli, ꞌi zeh ghu nuni hunudeh. 20Nuwheni ꞌet yakꞌuz nekeyah
hoꞌ hoontꞌah ꞌet huwa. ꞌEt whutsꞌun neulhyis netsꞌu teyalh, ꞌet huba
níznindel. Jesus Christ neMoodihti, ꞌen ꞌintꞌah. 21 ꞌInkꞌez neyustꞌe telꞌen,
ꞌi buyustꞌe dézti, ꞌi kꞌunaꞌa ꞌintꞌah yutelhtsilh. Ye ulhtus, ꞌi be tsꞌiyaintsuk
bukꞌuneꞌwhutꞌen, ꞌi be ꞌuyoo neyustꞌe neba itelhsilh.4 ꞌEt huwa sulhutsinkah nuhwhukꞌesiꞌ, nuhkꞌénisli chah ꞌustꞌah.

Nuhwheni nuhgha hoonústꞌi, ꞌinkꞌez nuhwheni suba be whuchꞌa
whundeh ahli. Nuhwhukꞌesiꞌ, neMoodihti ꞌen ba soo cho nudelhúya.

2Nuhwheni tsꞌekoo Euodia ꞌinkꞌez Syntyche, nuhtsꞌu tedusdli,
neMoodihti ꞌen be lhkꞌunaꞌa zeh nuni nuhzut.

ꞌIlhuh zeh ꞌutsꞌootꞌeꞌ, ꞌilho tsꞌuhótꞌeꞌ, ꞌinkꞌez tenazdoodli
3 ꞌInkꞌez nyun tsꞌahꞌun sulh dune inli, ntsꞌu tedusdli, ndunnah tsꞌekoo,

khunek unzoo, ꞌi be sula ꞌétꞌen, ꞌen bula ꞌoneh. Clement, ꞌen chah, ꞌinkꞌez
ꞌonghoh chah sula ꞌuhétꞌen, ꞌen tsꞌiyawh ndi dustlꞌus be tsꞌukhuna huboozi
kꞌeꞌusdúguz, ꞌi kꞌut ꞌen chah huboozi ꞌukꞌuneꞌúsduguz.

4NeMoodihti ꞌahoolhyez ꞌen be whunélhnik! Doochah zeh ꞌudusni,
whunélhnik! 5Tsꞌiyannahdune sooneꞌbulhꞌen.NeMoodihtiwhusanátedalh
ꞌaw ꞌet wheghah ꞌúhoontꞌah. 6Hoonli huwuni wahle gunih! ꞌEt kꞌus
tsꞌiyaintsuk huba tenadahdli. ꞌInkꞌez tedahdlih, ꞌinkꞌez chanailya dóohni.
Be ndunuhdzit, ꞌi tsꞌiyawh Yakꞌusda tsꞌun bukaꞌdahni. 7 ꞌInkꞌez Yakꞌusda
be nedzi dezghel, ꞌi hooncha kꞌet ꞌaw tꞌeznoozeh ghaitꞌah. ꞌEt Christ Jesus
ꞌen be nedzi dezghel, ꞌi nuhdzi yuh ꞌinkꞌez nuhwhubeni chah ꞌet tsꞌiyawh
yughu tele.

Tsꞌiyawh nuhwhuba whudézti, ꞌet howu nuni noohzut
8Sulhutsinkah ꞌudekꞌelhꞌaz nuhwhudusni. Ndai ꞌalha ꞌintꞌah, ndai kꞌus

hóoncha, ndet tsꞌahꞌun ꞌuhoontꞌah, ndai netsun hoolah, ndai unzoo, ndet
ꞌet hoonzoo howu yatsꞌulhtuk, ndi tsꞌiyawh nuhwhuba whudézti tꞌeh,
ꞌet zeh howu nuni nahdeh. 9Ndet si sugha hoodelhúꞌi, ndai sughunek
ulhchoot, whudáhtsꞌo, nuhnalh ꞌéstꞌen, ꞌet sih, whuz naꞌa neꞌoohtꞌen.
ꞌInkꞌez Yakꞌusda be whudezghel, ꞌen sih nohwhulh ꞌóotꞌe.

Philippi whutꞌen dahúdzoo
10 ꞌEt sa inle hoh doochah sughu nuní nahzut ꞌinkꞌez ꞌahoolhyez

sunalhúnih, ꞌet whuntsꞌih sulaꞌ tehtꞌilh ꞌaw nuhgha chawhulhtsꞌit. ꞌEt
huwa neMoodihti ꞌen be tube hoonústꞌi. 11 ꞌAw be ndunusdzit, ꞌi bughi
yachasúlhtuk. Ntsꞌenaꞌa dastꞌah, ꞌet whuntsꞌih hoonústꞌi. ꞌEt whuz naꞌa
hodelhúꞌi. 12Tꞌeoonuszun ntsꞌenaꞌa hoonliyaz whezdunidzit, ꞌinkꞌez lhai
ustꞌi, ꞌet chah tꞌeoonuszun. ꞌEt huwa ntsꞌoh dahoontꞌah whuntsꞌih
suyeꞌúltsꞌilh, ꞌinkꞌez unusdai, ꞌinkꞌez ꞌulhúdlai, ꞌinkꞌez ꞌendunúsdzit, ꞌi
tsꞌiyawh ntꞌeoonuszun. 13Christ ye úlhtus, ꞌi sugha ooníꞌai, ꞌet huwa ꞌen
be tsꞌiyaintsuk ꞌuwhulhꞌen.

14 ꞌEt whuntsꞌih dzuh nusízut huwa, ꞌet hoonzoo hoh ꞌahja sula ꞌehtꞌen.

15Philippi whutꞌen, nuhwheni zeh sula ꞌáhja. ꞌUdechoo khunek unzoo,
ꞌi be yawhenilhtuk hoh, ꞌinkꞌez hukwꞌelhꞌaz yun kꞌut Macedonia howu
natésja, ndunnah Yakꞌusda ba ꞌilhunahuwúdulh tsꞌiyawh, ꞌaw ꞌilhunuh
whuntsꞌih hoonliyaz sgha chaꞌíꞌal. Nuhwheni zeh ꞌet ndúsahla. 16Keyah
Thessalonica ꞌet sída hoh, ndai chástꞌi inle, nat lhkꞌélhꞌaz sutsꞌó tlꞌahꞌai.
17 ꞌAw hoonliyaz sughaꞌ tehꞌalh, ꞌi ꞌaw nuwhutsꞌo hukwaꞌnuszun ilah. Nus
de nuhwhuba ꞌukꞌelhla tele, ꞌi zeh nuhwhuba bukaꞌnuszun. 18 ꞌAlha tsꞌiyai
lhai ustꞌi. Epaphroditus ꞌen be ndi sutsuh tlꞌahla, ꞌi tsꞌiyawh ílhchoot, ꞌinkꞌez
ꞌunésdai. Sooltsun, ꞌi ndulhcho hoh buzahooltsun liꞌintꞌah. ꞌI huwatꞌaih
ꞌintꞌah. ꞌI be Yakꞌusda tube cho hoontꞌi. 19 ꞌInkꞌez Christ Jesus ye dézti, ꞌi
bugha suYakꞌusda be ndunáhdzit, ꞌi tsꞌiyawh nuhghaítelelh.

20 ꞌEt neYakꞌusda ꞌinkꞌez neꞌaBá, ꞌen tsꞌun ꞌilhuzwheni tube cho uzdélhti.
ꞌEt ndoh honeh.

TsꞌiyannahduneYakꞌusdabubeꞌildzun, tsꞌiyawhdahoojahubudóohni
21Ndunnah Christ Jesus ꞌen be dune Yakꞌusda bubeꞌildzun, tsꞌiyawh

dahooja suba hubudóohni. ꞌEt sulhutsinkah suzih húdelhtsꞌi, ꞌen chah
dahooja nuhowhútni. 22 ꞌInkꞌez dune Yakꞌusda bubeꞌildzun, ꞌen njan
húdelhtsꞌi, ꞌen tsꞌiyawh dahooja nuhuwhútni. Ndunnah Ceasar bukoo
húdelhtsꞌi, ꞌen soo dahooja hutni.

23NeMoodihti Jesus Christ ye unzoo, ꞌi, nuhwheni tsꞌiyawh nohwhulh
ꞌootꞌe. ꞌEt ndoh honeh.



Paul Colossia Whutꞌen
Hubutsꞌun Kꞌeꞌanguz

(Colossians)

Clossia whutꞌen Paul dahooja hubulhni

1 Si Paul Jesus Christ ꞌen be whelꞌa ꞌustꞌah. Yakꞌusda whuz naꞌa
suba hukwaꞌninzun. ꞌInkꞌez nelhutsin Timothy bulh, 2nuhwheni

Colossia whutꞌen ndunnah Christ bulh dahooja nuhwhutsꞌútni. Christ ꞌen
buyudelhútsꞌi. Yakꞌusda bubeꞌildzun ahli. Nuhwheni nelhutsinkah huba
ꞌalha ꞌuhoontꞌah ahli. Yakꞌusda neꞌaBá ꞌinkꞌez Jesus Christ neMoodihti,
ꞌen tsꞌun nuhdzi dóoghel ꞌinkꞌez ye unzoo, ꞌi chah nohwhulh óotꞌe ka, ꞌet
whuz naꞌa zeh ꞌoohtꞌe hukwaꞌnuszun.

Dahoontꞌah hoh Christ Jesus ꞌen nuhwhuba ꞌalha ꞌintꞌah
3 ꞌEt Yakꞌusda Jesus Christ neMoodihti beꞌaBá, ꞌen tsꞌun chanailya

tsꞌutni, ꞌinkꞌez ꞌahoolhyez nuhwheni nuhwhuba tenazdudli. 4Nuhwheni
nohwhulh uzditsꞌo dahoontꞌah hoh Christ Jesus ꞌen nuhwhuba ꞌalha
ꞌintꞌah ꞌinkꞌez dune Yakꞌusda bubeꞌildzun unli, ꞌen tsꞌiyawh bukꞌehsiꞌ.
5Ndai yakꞌuz tsꞌih nuhwhuba ꞌilhowezkat, ꞌi buka tsi hóhli. ꞌEt huwa
bukꞌeoohtsiꞌ, ꞌinkꞌez khunek unzoo, ꞌi whutsuh da whulhúdahtsꞌo. 6Ndi
khunek unzoo, ꞌi ndi yun kꞌut ndulhcho hoh núdelhtsꞌut ꞌinkꞌez ꞌi be
ꞌuznesdai liꞌhintꞌah. Nuhwheni chah whuz naꞌa zeh nuhghu deltsꞌut. Ndet
dzin ꞌudechoo whudáhtsꞌo hoh khunek ꞌalha ꞌintꞌah ꞌi bugha Yakꞌusda
ye unzoo, ꞌi tꞌewhunehzin, ꞌinkꞌez ꞌonus nus soo náhyeh. 7Epaphras ꞌen
ꞌilhunuh be neꞌústꞌen, ꞌen nelh ꞌutꞌen ꞌintꞌah ꞌinkꞌez bukꞌetsꞌintsiꞌ. ꞌEn
bugha ye unzoo, ꞌi bodulhúꞌeh. ꞌEn nuhwheni nuhwhuba Christ ꞌen yuba
ꞌulhna unli ꞌintꞌah, ꞌinkꞌez ꞌaw nuhla dootnih ghaitꞌah. 8 ꞌInkꞌez Ndoni be
tsꞌiyannah kꞌehsiꞌ, nuwhúlhni.

633

Christ ꞌaw ꞌen zeh tsꞌiyaintsuk chꞌa dezti ꞌintꞌah
9 ꞌEt whulagha tsꞌih ndet dzin whulh ꞌúzdantsꞌo da, ꞌet whutsꞌun

nuhwhuba tenazdudli, ꞌaw ꞌustlꞌeꞌ chaꞌtsꞌudésni. Whuz naꞌa Yakꞌusda
nuhwhuba tsꞌoodulhkut nuhtsꞌo hukwaꞌninzun, soo tsꞌahꞌun naꞌa
tꞌewhunoohzeh. ꞌEt hoh Ndoni ꞌen be, be whutnih, ꞌinkꞌez be tꞌeoonudzun,
ꞌi tsꞌiyawh be dutéhbun. 10 ꞌEt neMoodihti ꞌen ba tsꞌahꞌun naꞌa ndi yun
kꞌut delhútsꞌi. Ndai ꞌulhꞌen, ꞌi tsꞌiyawh yé hotꞌi. ꞌUtꞌen unzoo, ꞌi butsꞌun
hayóokat, ꞌinkꞌez Yakꞌusda ꞌonus nus tꞌentehzeh. 11Ye ulhtus, ꞌi dézti,
ꞌi tsꞌiyawh ꞌi be ꞌonus nus ulhtus wáhle. ꞌInkꞌez hoonáhtꞌi soo hoonli
tachaoodahtnik ꞌinkꞌez dzuh nahdeh whulh nudelhúya. 12 ꞌInkꞌez neꞌaBá
chanailya dahni. Dune Yakꞌusda bubeꞌildzun, ꞌen be whétꞌen, ꞌi buniz
nudelhúya, ꞌen yitꞌi, ꞌi hubughaítelelh ꞌi bulah neghatekulh, ꞌet nuwheni
soo tsꞌuldzoo nesulhtsi. 13NeꞌaBá ndi tsahólhgus yuh ulhtus, ꞌi tsꞌun
hanánhonla, ꞌinkꞌez buYeꞌ yukꞌensiꞌ, ntsꞌe whuhubudayi cho unli, ꞌet
nenáneninla. 14 ꞌEn duduzkai be nenaonket. ꞌEt hoh nelubeshi tsꞌiyawh
neba ꞌun yutelhdel.

15Yakꞌusda ꞌaw chastꞌen hoꞌ ꞌintꞌah ꞌet whuntsꞌih buYeꞌ ꞌen yundultꞌah
hoꞌ ꞌintꞌah tꞌetsꞌoninzun. Ndi tsꞌiyaintsuk ꞌulya, ꞌi ꞌudechoowhuzdli unli, ꞌet
huwa tsꞌiyawh whumoodih unli. 16 ꞌEn be tsꞌiyaintsuk ꞌulya ꞌet huwa. Ndai
yakꞌuz ꞌinkꞌezndiyunkꞌut,ndaiuznilhꞌen, ꞌinkꞌezchatsꞌésꞌenchah.Ndunnah
yakꞌuz tsꞌeh kwꞌutsꞌuzda cho dézti, ꞌi kꞌuhudelhtsꞌi, ꞌinkꞌez nududeh
wheúlhtus. Ndet neba moodih unli ꞌinkꞌez be nekꞌúneꞌwhulꞌen chah. Ndi
tsꞌiyaintsuk, ꞌen bugha ꞌúhoolya ꞌinkꞌez buba ꞌuhóolya. 17 ꞌEn ꞌintꞌah tsꞌiyai
ꞌet whutsuh da unli, ꞌinkꞌez ꞌen bugha tsꞌiyai lhubeꞌwhudilhtun. 18 ꞌInkꞌez
Yakꞌusda ba ꞌilhunahuwúdulh, buyustꞌe hinli, ꞌen butsuh whudélhdzulh
ꞌintꞌah. Ndun ꞌudechoo wheꞌ whudílhꞌen, ꞌen ꞌintꞌah. ꞌInkꞌez yahadla
hubutah, ꞌen ꞌudechoo whuzdli ꞌintꞌah. ꞌEt whuz ꞌaw ꞌen zeh tsꞌiyaintsuk
chꞌa dezti ꞌintꞌah hoꞌ hoontꞌah.

Christ, ꞌen bugha beꞌaBá dutsꞌun nelh soo ninawhuntꞌai
19Yakꞌusda hoontꞌi hoh ntsꞌenaꞌa dantꞌah, buYeꞌ yulh lhulhgha ꞌintꞌah

hoꞌ ꞌintꞌah. 20 ꞌEn bugha tsꞌiyaintsuk ꞌinkꞌez nuwheni chah beꞌaBá dutsꞌun
dune bulh soo ninawhuntꞌai. Tsꞌiyaintsuk ndi yun kꞌut ꞌintꞌah ꞌinkꞌez

yakꞌuz chah ꞌet whuntsꞌih, lhdulalhgus kꞌut buzkai yun nadéltꞌik, ꞌi be
whudezghel neba whulhtsi.

21 ꞌInkꞌez hoh da nuhwheni chah Yakꞌusda buchꞌa nisinzut ꞌahtꞌah inle.
Nuhwhubeni be buchꞌa dehtni ahli inle, ꞌinkꞌez hoontsiꞌ tuneꞌzahtꞌen. ꞌEt
whuntsꞌih dutsꞌun dune bulh soo ninawhuntꞌai. 22BuYeꞌ ndi yun kꞌeinya
hohnuwheni nekꞌunaꞌa buyustꞌewhuzdli, ꞌinkꞌez ꞌi be neba dazsai. ꞌEt huwa
ꞌaw ꞌonus ꞌun nelh chahiskah. ꞌEt hoh nuhtsun hoolah tele. Nuhkꞌéholtsꞌit
chah ghaitꞌah. ꞌInkꞌez ꞌaw ꞌonus ꞌun nuhchꞌa yaootuk ghaitꞌah. ꞌEt whuz
naꞌa beꞌaBá tsꞌun nuhwhutelilh. 23Be nuhwhuba ꞌalha ꞌuhoontꞌah soo
dutsꞌo, ꞌi be óhtun. ꞌInkꞌez whudutsꞌo koo bukꞌuwhuzꞌai, ꞌi liꞌahtꞌah. ꞌInkꞌez
khunek unzoo, ꞌi bulh udahtsꞌo, ndi khunek buka tsi hóohli khun bula
doohtnih gunih. Ndi yun kꞌut nduhóolcho hoh ndi khunek unzoo, ꞌi bugha
ídeltsꞌut. ꞌEt huba si, Paul, Christ ba neꞌustꞌen síli.

Soo hooltus hoh ꞌustꞌen
24Kꞌan ꞌet Christ ꞌen bugha nuhwhuba dzuh nuszut hoonústꞌi. ꞌEt

ndai suyustꞌe kꞌah ꞌuhoontꞌah ꞌi be ꞌen buyustꞌe ba lhaoodutesdlelh. Ndi
buyustꞌe, ꞌi Yakꞌusda ba ꞌilhunahuwúdulh, ꞌet ꞌuwhúlhni 25 ꞌEt huba neꞌutꞌen
síli. Yakꞌusda ye soo whulhꞌen, ꞌi nuhwheni nuhgha sugha whuntꞌai, ꞌet
hoh nuhwhuba bula ꞌustꞌen síli. ꞌEt Yakꞌusda bughunek tsꞌahꞌun naꞌa
lhaoodutesdlilh. 26Ndi wheꞌ hoontꞌah hooyah, ꞌaw niz de haoodanzut
whutsꞌun, tsꞌiyannah buchꞌawhunestꞌi. ꞌEt whuntsꞌih ꞌaw ꞌet dune Yakꞌusda
bubeꞌildzun, ꞌen nuwheni tsꞌiyawh tsꞌet gaih newhunénelhtan. 27Ndi wheꞌ
hoontꞌah hooyah, ꞌet tꞌetsꞌontezeh ꞌet Yakꞌusda netsꞌu hukwaꞌninzun.
Dawhuldzoo ꞌinkꞌez dahoolcho ꞌuhoontꞌah ꞌinkꞌez ꞌudun yun kꞌut whutꞌen,
ꞌen bubaꞌ hoontꞌah. Christ ꞌen nuhyudínda, ꞌet ꞌuhoontꞌah. ꞌEn ꞌintꞌah ndi
Yakꞌusda ye dézti, ꞌen bugha ꞌi buka tsi hoohli.

28 ꞌEn bugha tsꞌiyannah bulh yatsꞌulhtuk. Be whutnih, ꞌi be tsꞌiyannah
bugha tsꞌútni, ꞌinkꞌez tsꞌiyawh whubutsꞌodulhꞌeh. ꞌEt sih tsꞌiyannah Christ
Jesus ꞌen be lhadulya ꞌuhootꞌe. ꞌEt whuz naꞌa zeh ꞌuhintꞌah hoh neꞌaBá
butsꞌun buztelelh. 29 ꞌEt huba soo hoolhtus hoh ꞌustꞌen. Ntsꞌenaꞌa ye úlhtus,
ꞌi be nulhtus ꞌustꞌen, ꞌet ꞌuwhultus hoh ꞌustꞌen.

Ndi njan yun kꞌut hubughunek, ꞌi ꞌaw Christ yulh nduchaíltꞌah

2 ꞌEt nuhwheni Laodicea whutꞌen, ꞌinkꞌez ndunnah ꞌaw chasuhíꞌil,
nuhwheni tsꞌiyawh tꞌewhuntehzeh ꞌet nuhtsꞌu hukwaꞌnuszun,

dahoolcho, ꞌi be hoolhtus hoh nuhwhuba hukwaꞌustꞌen. 2 ꞌEt budzi
nduk naꞌootneh ꞌinkꞌez be lhkꞌetsꞌudusiꞌ, ꞌi be ꞌilho nahoodle. ꞌEt whuz
naꞌa ndi Yakꞌusda be wheꞌ hoontꞌah hooyah, daooneltsuk hoonzoo, ꞌi be
ꞌuhoontꞌah, ꞌi tsꞌiyawh soo tsꞌahꞌun naꞌa tꞌewhunteszeh. NeꞌaBá ꞌinkꞌez
Christ chah, ꞌen bugha ꞌuhoontꞌah. 3Dawhuldzoo, ꞌi be tsꞌuwhuni, ꞌinkꞌez
daldzoo, ꞌi be tꞌeoonúdzun chah, ꞌi tsꞌiyawh ꞌen buyuh tsꞌih neba nonulhꞌi.
4Njan ꞌet ꞌun whudusni khun ꞌuyoon soo yahulhtuk ꞌet nanwhunooꞌah
gunih. 5 ꞌAw suyustꞌe be nohwhulh chaꞌustꞌah. ꞌEt whuntsꞌih suyéghah ꞌi
be nohwhulh ꞌustꞌah. ꞌInkꞌez hoonustꞌi hoh tsꞌahꞌun naꞌa neꞌahtꞌen ꞌinkꞌez
Christ ye úlhtus, ꞌi be nuhwhuba ꞌalha ꞌintꞌah, ꞌet tsꞌiyawh tꞌeoonúszun.

6 ꞌEt huwa ntsꞌenaꞌa neMoodihti, Christ Jesus ꞌen úlhchoot, ꞌet whuz
naꞌa ndi yun kꞌut delhútsꞌi. 7 ꞌEn be nuhghih whuzdli liꞌahtꞌah, ꞌinkꞌez ꞌen
be ulhtus sáhli. ꞌEt whuz naꞌa nuhwhuba ꞌalha ꞌuhoontꞌah, ꞌen bulh ꞌilho
wahle ka. ꞌEt whunanohodalhꞌi, ꞌet hoh ꞌonus nus ulhtus tehle. ꞌEt huwa
lhkꞌuz teh chanailya dáhtni.

8Soo cho khohdle dooka ꞌuyoon nanwhunooꞌah bukꞌúneꞌoohtꞌen ka.
Dune dichꞌoh dukꞌunaꞌa nuní hunuzut, kꞌus ꞌantsꞌi khunek be yáhalhtuk,
kꞌus dune dichꞌoh dukꞌah tsꞌih ꞌuhutni, kꞌus ndi yun kꞌut hubukꞌúnaꞌa hoh
dune hohodalhꞌi chah, ꞌaw njan Christ bukꞌunaꞌa ilah.

9Yakꞌusda dantꞌah unli, ꞌet Christ ꞌen tsꞌiyawh ꞌilho buyustꞌe zeh yudinda
ꞌet huwa. 10 ꞌInkꞌez nuhwheni chah buyudelhútsꞌi, ꞌet huwa lhadáhja sahli.
Njan ndet neba moodih unli ꞌinkꞌez be nekꞌúneꞌwhulꞌen chah, Christ ꞌaw
ꞌen zeh tsꞌiyaintsuk kꞌuneꞌwhulꞌen.

Moses beꞌ dustlꞌus bukꞌuneꞌtsꞌutꞌen,
Christ tsꞌiyawh neba hoolah whulhtsi

11 ꞌInkꞌez ꞌen bugha nuhwhúztꞌus liꞌahtꞌah. ꞌAw dune bula be chaꞌhóonil.
Lubeshi nuhyustꞌe be ꞌulhꞌen, ꞌi, tsꞌiyawh nuhyustꞌe yuchꞌa nayuzdla.
Whuz naꞌa Christ nuhwhúztꞌus liꞌahtꞌah. 12Too be ꞌulhúneh hoh ꞌet hiyulh
ꞌanwhalhti líꞌahtꞌih. ꞌInkꞌez Yakꞌusda be ꞌutꞌen, ꞌi be yahadla tah Christ

dinabudinla, ꞌet nuhwhuba ꞌalha ꞌuhoontꞌah. ꞌEt ꞌi be dinabudinla, ꞌet
whuz naꞌa nuhwheni chah hiyulh dinanwhudinla hoꞌ hoontꞌah.

13 ꞌInkꞌeznuhwheni tintaꞌahtꞌih ꞌinkꞌeznuhyustꞌekꞌut ꞌawchanwhuhítꞌus,
ꞌet huwa dasáhsai hoh ahtꞌah. ꞌEt whuntsꞌih kꞌan ꞌet ꞌen bulh nakhúhna
hoh ahtꞌah. Tsꞌiyawh hoh tinkꞌus ꞌútsꞌetꞌen neba whuladetnik. 14Dune
neꞌhutetꞌen Moses bughunek ꞌukꞌuneꞌúsduguz, ꞌi nechꞌa ꞌuhoontꞌah, ꞌet
tsꞌiyawh neba whusanáhoꞌai. Ndi yukꞌeꞌánguz, ꞌet neba netsꞌoh ꞌuhoontꞌah.
ꞌEt huwa ꞌaw whenghut tsꞌóoya ghaitꞌah. ꞌEt Jesus ndi khunek yílhchoot
ꞌinkꞌez lhdulalhgus kꞌut wheyundunilhtꞌo hoh tsꞌiyawh neba hoolah
whulhtsi. 15Ndunnah neba moodih unli ꞌinkꞌez be nekꞌúneꞌwhulꞌen chah,
ꞌet tsꞌiyawh bughunahóolchoot, ꞌinkꞌez tsꞌiyannah nalh hooya ubulhtsi.
ꞌEt huwa buchꞌaꞌ nilhde.

16 ꞌEt huwa ndai ahꞌalh, ndai ahtnai, kꞌus budzenis whudézti, kꞌan
ꞌulhꞌek ooza, ꞌinkꞌez Lizwif nahulyis dzin chah, ndi ꞌi tsꞌiyawh ꞌet hubugha
nuhwhudoolhtsiꞌ gunih. 17 ꞌEt ndi ꞌantsꞌi tsagwustsꞌit liꞌhoontꞌah. ꞌEt
whuntsꞌih nus de whusawhuteltsꞌulh, Christ bubeꞌildzun ꞌuhoontꞌah, ꞌet
zeh tsꞌahꞌun ꞌuhoontꞌah. 18Ndetwhuchꞌa oonúlhde nuhgháwhultsꞌut, khun
ꞌuyoon nuhghu haóoduntetꞌah tꞌeh, khun hubukꞌah tsꞌih ꞌoohneh gunih.
Ndutꞌen huhoontꞌi hoh huwhutsꞌit dudzi yuh ꞌuhilhdzun naꞌhududilꞌi.
ꞌInkꞌez lizas tsꞌun tenahududli. Ndet ꞌaw chahuhóoꞌil chah tꞌehonínzun
naꞌhududilꞌi. ꞌInkꞌez buyustꞌe whutsꞌunintꞌuk, ꞌet whuz naꞌa ꞌuhuninzun.
ꞌI be ꞌantsꞌi nahudúchun liꞌhutꞌen. 19 ꞌInkꞌez Jesus netsuh whudélhdzulh,
ꞌen buyustꞌe ꞌutsꞌintꞌah. ꞌEn ꞌaw soo cho chahiyootun. ꞌEt ꞌen bugha ꞌonus
nus tsꞌilhtus ꞌulheh. ꞌInkꞌez ꞌen bugha tsꞌiyawh ꞌilho uzteleh. ꞌEt whuz naꞌa
buyustꞌe nuyeh. Ndai nuyeh, ꞌi Yakꞌusda ꞌen ꞌuhóonla.

20 ꞌUdakꞌez ndi yun kꞌut nuhwhuba ꞌalha ꞌuhoontꞌah, ꞌet whuchꞌa Christ
ꞌen bulh dasáhsai liꞌahja. ꞌInkꞌez kꞌan ꞌet dzin ꞌet di ka ꞌawhuz hukwꞌuneꞌ
ahtꞌen? 21Butꞌaghóohnalh gunih! Khun ólhkah gunih! Nóhle gunih! ꞌEt
zeh whenhóodalhꞌi. 22Ndi nduntꞌah, ꞌi tsꞌiyawh hoolah whulhih. Khunek
netlꞌadetꞌai, ꞌinkꞌez dune whunhodalhꞌi, ꞌet whuz naꞌa zeh ꞌuhoontꞌah.
23 ꞌEt tsꞌiyawh be tsꞌuwhunih bulh ꞌintꞌah liꞌintꞌah. ꞌEt hoh dune dichꞌoh
dukꞌunaꞌa tenahududli huwhulhtsi. Teꞌhududilꞌen naꞌhududilꞌi. ꞌInkꞌez
buyustꞌe dzuh nehiyulhdzut. ꞌEt whuntsꞌih ndi tsꞌiyawh ꞌaw hoonli
chahoolah. ꞌEt ndúhoontꞌah tsꞌiyawh ꞌaw neyustꞌe lubeshi whutsꞌunintꞌuk,
ꞌaw ꞌet whuchꞌa nela ꞌewhudoneh ghaitꞌah.

Neyustꞌe lubeshi whutsꞌunintꞌuk whulazdootni ꞌinkꞌez Christ
netsꞌu hukwaꞌninzun, ꞌet zeh hukwaꞌuznoozin

3 ꞌEt huwa Christ ꞌen bulh dinadahdel tꞌeh, ꞌet nduk yakꞌuz tsꞌih
dahoontꞌah ꞌet zeh hukwa ꞌuntehzilh. ꞌEt Christ Yakꞌusda nalhnih tsꞌih

usda. 2Nduk yakꞌuz tsꞌih dahoontꞌah ꞌet zeh nuhwhubeni tah whudólhꞌa,
ndi yun kꞌut ꞌuhoontꞌah, ꞌet huwununi cha nusóohzut. 3Dasáhsai liꞌahtꞌah
ꞌinkꞌez ꞌilhuz be kháhna, ꞌi Christ ꞌen bulh Yakꞌusda bulh ꞌilho sahli.
4Christ be tsꞌúkhuna, ꞌen ꞌintꞌah. ꞌIlhudzin be hooduteltsilh, et nuhwheni
chah ye dézti, ꞌi be ꞌen bulh whuz naꞌa ꞌutehnilh.

5 ꞌEt huwa ndi yun kꞌut nuhyustꞌe daootsah howa núlhtih. Tinta
chaꞌzoohtꞌen, tintaꞌ tsꞌutꞌih, ꞌinkꞌez whudutsun tuneꞌoohtꞌen gunih,
ꞌinkꞌez tintaꞌ uztetꞌilh, ꞌet hukwa chaꞌuznooszin, hoontsiꞌ tuneꞌutehtꞌen
hukwaꞌnoohzin gunih, ꞌinkꞌez ꞌuyoon yitꞌi kaꞌ noohzin gunih, ꞌet ꞌukꞌe déltsi
neba ꞌalha ꞌintꞌáh liꞌhoontꞌah. 6 ꞌEt bula gha tsꞌih, ndunnah nduhutꞌen,
ꞌen hubugha Yakꞌusda ye hunilchꞌoh, hikꞌunuchaꞌustꞌen, ꞌen tsꞌiyawh
hubutsꞌuwhéltsꞌulh. 7Hoh da nuhwheni chah ꞌet zeh ndáhtꞌen inle. 8 ꞌEt
whuntsꞌih kꞌan ꞌet njan ndahtꞌen tsꞌiyawh whuladoohtnih hubaꞌ hoontꞌah.
Huzahke, hunlhúchꞌoh chah, kꞌudáhtꞌen, Yakꞌusda chꞌa yalhtuk, khunek
untsiꞌ, ꞌi bé yalhtuk, 9 ꞌinkꞌez nalhunoohtꞌah gunih. ꞌEt ꞌuda datsꞌintꞌah
inle, ꞌun whutulhdelh ꞌet huwa. 10 ꞌInkꞌez kꞌan ꞌet ꞌuyoon nasahdli. ꞌEt
ndan whuz naꞌa ꞌun whínla, ndet bugha tꞌetsꞌoninzun, ꞌet ꞌi be ꞌonus nus
ulhtus natsꞌusdli. ꞌEt hoh ntsꞌenaꞌa Christ unli, ꞌen bukꞌunaꞌa ꞌutsꞌootꞌe
ka. 11Ndunnah huba ꞌalha ꞌuhoontꞌah, ꞌen tsꞌiyawh lhunduhúltꞌah. ꞌAw
Greek kꞌeyahalhtuk kꞌus Lizwif whutꞌen hoolah. ꞌAw yuka dune unli, ꞌi
kꞌut tsꞌutꞌus, kꞌus ꞌaw chahídutꞌus chah, ntsꞌiz de hainde kꞌus Scythia
whutꞌen chah, ꞌulhna kꞌus hubulanahudetnik dune chah, ꞌen tsꞌiyawh. ꞌEt
whuntsꞌih Christ ꞌen zeh tsꞌiyai unli ꞌinkꞌez tsꞌiyawh nelh ꞌintꞌah.

Dantꞌah kꞌan dune nasdli
12Yakꞌusda ꞌutahanhónla ꞌet hoh bubeꞌildzun ahli, ꞌinkꞌez nuhkꞌensiꞌ. ꞌEt

huwa ndez naꞌa ꞌóohtꞌe. ꞌUyoon hubugha teꞌnoohzin, ꞌuyoon tsꞌun wahzoo,
yuh ꞌududoolhúdzin, ꞌuyoon soo nilyaz neꞌboolhꞌen. ꞌInkꞌez tsꞌiyaintsuk
sa hoh dzuh nutehzut ꞌet chah whulh wahyin. 13Lhulh sooꞌ tsꞌintꞌah,
ꞌinkꞌez tsꞌiyaintsuk lhuba whunaoodulhúnah. Nuhtah ꞌilhunuh ꞌuyoon



639 Colossia Whutꞌen 3–4
kꞌehooꞌai tꞌeh, ntsꞌenaꞌa Christ nuhwhuba whunaoodelhúnah, nuhwheni
chah whuz naꞌa zeh huba whunaoodoolhúnah. 14Be lhkꞌetsꞌudusiꞌ, ꞌi
ꞌudetsuh netsꞌóoꞌalh. ꞌI be degha nus hoonzoo hoh ꞌilho ꞌutsꞌintꞌah.

15 ꞌInkꞌez Yakꞌusda be nedzi dezghel, ꞌi be nuhdzi yuh kꞌuneꞌhoolꞌen
ꞌutahanhónla ꞌilho yustꞌe wule ka. ꞌInkꞌez chanailya noohzin. 16Christ
bughunek be whutnih soo cho nuhdzi yuh hóle. Yakꞌusda bughunek be
ahjun. Shun be teniꞌuznilhzun, ꞌinkꞌez Ndoni be ahjun. Lhodulhúꞌeh ꞌinkꞌez
lhgha dáhtni. Be hoonzoo, ꞌi be nuhdzi yuh hóle, ꞌinkꞌez neMoodihti tsꞌun
ahjun. 17 ꞌInkꞌez dahtꞌen nuhghunek ꞌinkꞌez nuhwheꞌutꞌen ꞌet chah, Jesus
neMoodihti boozi, ꞌi be ndahtꞌen. ꞌInkꞌez ꞌen be Yakꞌusda neꞌaBá, ꞌen tsꞌun
chanailya dahni.

Ntsꞌenaꞌa nuhwhukoo ꞌet Jesus Christ ba neꞌoohtꞌen
18Nuhwheni tsꞌekoo nuhkikah hubutlꞌaꞌ dudoolhútelh, ꞌet neMoodihti

ba hoonzoo hoꞌ hoontꞌah.
19Dune nuhwhuꞌatkah hubukꞌeoohsiꞌ. ꞌInkꞌez hubeꞌ zóohla gunih.
20 ꞌUskehyaz tsꞌiyaintsuk hoh nuhwheꞌabá ꞌinkꞌez nuhwheꞌama

hubukꞌuneꞌoohten. ꞌEt ndahtꞌen tꞌeh, neMoodihti hoontꞌi.
21 ꞌInkꞌez dune nuhwhuzkeh hubunóolhchꞌeh gunih! Dooka si ilah

tuneꞌhutꞌen hole.
22Nuhwheni ꞌulhna ahli, ndi yun kꞌut nuhmoodih hinli, ꞌen tsꞌiyawh

hubukꞌuneꞌoohtꞌen. Nuhmoodih nuhwhunilhꞌen ꞌet zeh ꞌoohtꞌen gunih. ꞌEt
whuntsꞌih nuhdzi tsꞌahꞌun naꞌa Yakꞌusda bé noolhújut, ꞌinkꞌez nuhmoodih
hubukꞌuneꞌoohtꞌen. 23 ꞌInkꞌez dahtꞌen nuhdzi ndulhcho, ꞌi be ndóhtꞌen.
NdahtꞌenneMoodihti zehba ꞌahtꞌen ꞌawduneba ilah ꞌahtꞌen. 24Tꞌeoonúhzun
neMoodihti nuhtsꞌu yoozi, ꞌi nuhghaítelelh. Christ neMoodihti ꞌen be ꞌulhna
ahli ꞌet huwa. 25 ꞌEt whuntsꞌih tinkꞌus ꞌahétꞌilh, ꞌen whuz naꞌa huba kꞌelhla
whutele. ꞌInkꞌez neꞌaBá nalh tsꞌiyawh lhgha zeh ꞌutsꞌintꞌah ꞌet huwa.4 ꞌInkꞌez nuhwheni moodih ahli, nuhwheꞌustlen tsꞌahꞌun ꞌintꞌah ꞌinkꞌez

lhgha ꞌintꞌah, ꞌi huba kꞌelhla yulhꞌih. Tꞌeoonuhzun nuhwheni chah
nduk yakꞌuz tsꞌih nuhMoodihti hoonli.

Ye unzoo, ꞌi bulh Christ ba tsꞌootꞌen
2 ꞌAhoolhyez tenadahdli. ꞌInkꞌez chanailya dahni. 3Nuwheni chah neba

tenadoohdli. Yakꞌusda neba dáꞌdutootan bughunek be yatsꞌoolhtuk ka. ꞌEt
Christ bughawheꞌ hoontꞌah hooyah, ꞌet tsꞌiyannah tsꞌun howuyatsꞌoolhtuk.
Kꞌan ꞌet, ꞌet huwa tsakꞌesída. 4 ꞌInkꞌez suba tenadoohdli, ꞌet hoh ntsꞌenaꞌa
yatelhtuk whuba ꞌet tsꞌahꞌun newhútesꞌalh. 5Huba ꞌalha chaꞌhootꞌah, ꞌen
huwahli hoh hubulh yalhtuk. Ndet kꞌan ꞌet nuhghá whultsꞌut, whunih be
ꞌuhoolhꞌen. 6 ꞌAhoolhyez nuhwhughunek unzoo, ꞌi be hubulh yaoolhtuk.
ꞌEt huwa tꞌeoonóhzin huba whutézoo kꞌunaꞌa, ꞌet ꞌilhunuh hinli hoh
hubulh yátelhtuk.

Dekꞌelhꞌaz khunek butlꞌa naidetꞌai
7Ndun Tychicus, ꞌen nelhutsin bukꞌetsꞌinsiꞌ, ꞌinkꞌez neMoodihti ꞌen ba

tsꞌahꞌun naꞌa nelaꞌutꞌen, ꞌinkꞌez Jesus Christ ba sulh ꞌulhna unli. ꞌEn si
sugha tsꞌiyawh nuhduténilh. 8 ꞌEt huwa njan nuhtsꞌú télhꞌa. ꞌEt ntsꞌenaꞌa
dahtꞌah tꞌewhuntezeh, ꞌinkꞌez nuhdzi nduk naꞌyooleh. 9Onesimus ꞌen
yulh teꞌus. ꞌEn chah tsꞌahꞌun naꞌa nelhutsin ꞌinkꞌez nuwheni tsꞌiyawh
bukꞌetsinsiꞌ, nohwhulh ꞌilhunuh ꞌintꞌah. ꞌEn bugha njan tsꞌiyawh dawhutꞌen
tꞌewhuntehzeh.

10Aristarchus, ꞌen chah sulh tsakꞌesda ꞌinkꞌez dahooja nuhwhúlhni. ꞌEt
Barnabas bunat, Mark, ꞌen chah dahooja nuhwhúlhni. Ntsꞌenaꞌa datétꞌilh,
ꞌet ꞌuda tꞌeoonáhzun. Nuhghuninya tꞌeh, soo cho hoonáhtꞌi hoh nuhghoya.
11 ꞌEt ndun Jesus, Joosta chah hiyulhni, ꞌen chah dahooja nuhwhúlhni.
Ndunnah, ꞌen tsꞌiyawh yuka dune unli, ꞌi kꞌut ustꞌus ꞌúhintꞌah. Ndunnah
ꞌen zeh Yakꞌusda dune kꞌúneꞌ bulꞌen, ꞌet huba sulaꞌ hutꞌen, ꞌinkꞌez sóo
neꞌsuhulhꞌen. 12Epaphras ꞌen chah nohwhulh ꞌilhunuh ꞌintꞌah, ꞌinkꞌez
dahooja nuhwhúlhni. Christ buba ꞌulhna ꞌintꞌah. Soo kꞌus hooncha hoh
nuhwhuba tenadudli. ꞌEt hoh Yakꞌusda nuhtsꞌu hukwaꞌninzun, ꞌet ꞌi be
tsꞌahꞌun naꞌa ꞌen ba nudutelhúya ꞌinkꞌez lhadúlya chah tehle. 13 ꞌEn buba
ꞌalha tsꞌahꞌun naꞌa ꞌudusni, hooncha hoh nuhwhuba nintꞌuk. ꞌAw nuhwheni
zeh ilah, ndunnah Laodicea whutꞌen ꞌinkꞌez ndunnah Hierapolis whutꞌen,
ꞌen chah. 14Luke, ꞌen yoo be duyun unli, ꞌen nuwheni tsꞌiyawh bukꞌetsꞌinsiꞌ
ꞌinkꞌezDemas ꞌen chahdahoojanuhwhúlhni. 15NdunnahLaodiceawhutꞌen,
ndunnah nelhutsinkah, ꞌen tsꞌiyawh dahooja neba hubudóohni. ꞌInkꞌez

Nymphas, ꞌinkꞌez ndunnah bukoo Yakꞌusda ba ꞌilhunahuwúdulh, ꞌen chah
dahooja suba hubudóohni.

Ye unzoo, ꞌi nohwhulh ꞌóotꞌe
16Nuhwhenichꞌoh nuhtah ndi dustlꞌus bukꞌeyalhtuk tꞌeh, ndunnah

Laodicea Yakꞌusda ba ꞌilhunahuwúdulh, ꞌen chah hikꞌeyaoolhtuk hubaꞌ
hoontꞌah. ꞌEt ndai dustlꞌus hubutsꞌo tlꞌaiyaꞌai, ꞌi nuhwheni chah
bukꞌeyaoolhtuk.

17 ꞌInkꞌezArchippus ꞌen dóohni, “NeMoodihti ndet yutlꞌahónꞌai, tsꞌiyawh
lhaoodooleh. ꞌEt whuz naꞌa ꞌen ba neꞌutꞌen tele”.

18Sichꞌoh sula be dahooja dusni hoh ꞌukꞌuneꞌzíguz, ꞌi, “Paul”. Ndi tes
tlꞌoolh be tsakꞌesída bunaoodoolhúnah gunih. Ye unzoo, ꞌi nuhwhulh
ꞌootꞌe. ꞌEt ndoh honeh.



Paul Thessalonica Whutꞌen
ꞌUdechoo Hubutsꞌun Yukꞌeꞌánguz

(1 Thessalonians)

Thessalonica whutꞌen Paul dahooja hubulhni

1 Nuwheni tanah tsꞌinli Paul, Silvanus, ꞌinkꞌez Timothy, nuhwheni
keyah Thessalonica tsꞌih Yakꞌusda neꞌaBá ꞌen ba ꞌilhunahuwúdulh,

dahooja nuhwhutsꞌútni. NeꞌaBá Yakꞌusda ꞌinkꞌez Jesus Christ neMoodihti
tsꞌun nuhwhuba tenazdudli, ꞌet hoh ye unzoo, ꞌinkꞌez nuhdzi dooghel
nohwhulh ꞌootꞌe.

Hoonzoo kꞌunaꞌa neꞌhutꞌen
2 ꞌAhoolhyez nuhwheni nuhwhugha Yakꞌusda tsꞌun chanailya tsꞌutni.

Ndet tenazdudli totsuk ꞌaw ꞌet nuhwhunatsꞌulnih. 3Nuhwhunatsꞌulnih ꞌaw
ꞌustlꞌe chaꞌsusne, be ꞌalha ꞌuhoontꞌah, ꞌi bugha nuhwheꞌutꞌen, ntsꞌenaꞌa
be nékꞌetsꞌinsiꞌ, ꞌi be soo cho ꞌahtꞌen, ꞌinkꞌez neMoodihti Jesus Christ
ꞌen bugha hukwa tsi hoohli, ꞌaw whulachaduzahnik. Yakꞌusda neꞌaBá ꞌen
bunalh ꞌet ndahtꞌen.

4NelhutsinkahntꞌetsꞌoninzunYakꞌusdanuhkꞌensiꞌ ꞌinkꞌez ꞌutáhanóhonla.
5 ꞌEt neghunek unzoo, ꞌi ꞌaw khunek zeh ilah unli hoh nuhtlꞌadéltsꞌut.
ꞌEt whuntsꞌih be hoolhtus, ꞌi be Ndoni bugha chah, ꞌet whuz naꞌa
nuhtlꞌadéltsut. Ntsꞌenaꞌa nuhtlꞌadéltsꞌut ꞌet ntꞌeoonuhzun ndi khunek
ꞌi tsꞌahꞌun naꞌa ꞌintꞌah. ꞌEt huwa hoh da nuhtah uzdelhtsꞌi, nuhwheni
nuhwhuba dantꞌah dune tsꞌinli, ꞌet tsꞌiyawh ntꞌeoonáhzun. 6 ꞌEt nuwheni
ꞌinkꞌez neMoodihti chah, nekꞌunaꞌa ahtꞌah sahli. Tube dzuh nusuhde hoh
Ndoni ye whunelhnik, ꞌi be Yakꞌusda bughunek unzoo, ꞌi hoonáhtꞌi hoh
ulhchoot. 7 ꞌEt huwa nuhwheni nuhgha ntsꞌoh tuneꞌahtꞌen, ꞌet ndunnah
Macedonia ꞌinkꞌez Achaia yun kꞌut chah, ndunnah Jesus Christ buba ꞌalhaꞌ
ꞌintꞌah, ꞌen nuhkꞌunaꞌa ꞌuhintꞌah huzdli. 8 ꞌEt Macedonia whutꞌen ꞌinkꞌez

Achaia whutꞌen chah, ꞌen neMoodihtih bughunek, ꞌi tsꞌiyawh nuhwheni
nuhgha hiyulh uduztsꞌai. ꞌAw ꞌet zeh ilah, Yakꞌusda tsꞌun nuhwhuba ꞌalhaꞌ
ꞌintꞌah, ꞌilhuz nduhoolcho hoh tꞌehinanzin, ꞌet huwa nuwheni ꞌaw ꞌonus
ꞌun daja uzdooni ghaitꞌah. 9 ꞌEt hedichꞌoh nuhwheni nuhwhugha nelh
nahuwhulnuk ntsꞌenaꞌa nuhkoo danwhunulhla inle. ꞌInkꞌez ntsꞌenaꞌa ꞌukꞌe
déltsi nuhwhuba ꞌalhaꞌ ꞌintꞌah, ꞌet whuchꞌa nasahdel ꞌet Yakꞌusda tsꞌun
nasulhúya. Yakꞌusda ꞌen khuna, ꞌinkꞌez ꞌalha unli, ꞌen zeh buba ꞌulhna
sahli. 10 ꞌInkꞌez buYeꞌ, yakꞌuz tsꞌih hainya, ꞌen chah buba ilhꞌi. Jesus ꞌen
ꞌintꞌah, ꞌen yahadla hubutah dinadulhti ꞌinkꞌez Yakꞌusda ye nelh hunilchꞌe
neghaitekulh, ꞌi whuchꞌa neulhyis.

Paul ꞌen Jesus Christ ba bube ꞌutꞌen kꞌah ꞌintꞌah

2 Nelhutsinkahnuhwhenichꞌohntꞌeoonahzun ꞌaw ꞌantsꞌi ꞌetnuhwhutsꞌun
nachatsꞌutedulh. 2 ꞌEt keyah Philippi whutꞌen, ꞌen hubugha tube dzuh

nutsꞌuzde, ꞌet tsꞌiyawh tꞌeoonuhzun. ꞌEt whuntsꞌih hukwꞌelhꞌaz Yakꞌusda
ꞌen bugha ꞌaw whechatsꞌitsaz hoh bughunek unzoo, ꞌi be nohwhulh
yatsꞌulhtuk, lhat hoh nehiyenah ꞌuhantꞌe ꞌet whuntsꞌih. 3 ꞌEt ndi khunek
ulhtus, ꞌi be nohwhulh yatuk inle, ꞌaw tinkꞌus chaꞌitꞌah, kꞌus dutsun, ꞌi
bulh chaꞌitꞌah, ꞌaw ntsiꞌ ꞌi chah hubutah hoolah. 4 ꞌEt whuntsꞌih Yakꞌusda
nelh soo neooniꞌai hoh bughunek unzoo, ꞌi be netlꞌahóꞌai, ꞌet zeh tsꞌiyawh
ꞌilho yatsꞌulhtuk. ꞌEt whuntsꞌih dune hodutétsꞌo ꞌet hukwaꞌhuninzun, ꞌi
khunek ꞌaw whuz naꞌa ilah yatsꞌulhtuk. ꞌEt whuntsꞌih Yakꞌusda netsꞌu
hukwaꞌninzun, ꞌet zeh howu yatsꞌoolhtuk. Yakꞌusda ꞌen nedzi yoolhdzih.
5Tꞌeoonahzun ꞌaw khunek ꞌuyoo unli, ꞌi be ilah nohwhulh yatsꞌulhtuk. ꞌAw
hoonli ahtꞌi, ꞌi neghaóohlelh, ꞌet whuz naꞌa ilah nohwhulh yatsꞌulhtuk.
ꞌEt Yakꞌusda nalh tsꞌahꞌun naꞌa ꞌún whudusni. 6Nuhwheni kꞌus ꞌuyoon
chah nedutelhti hukwa chatsꞌitíꞌen, Christ buba whelꞌa ꞌen tsꞌinli ꞌinkꞌez
netlꞌahóꞌai ꞌet huwa be hóolhtus, ꞌi be nuhgha ndoh ꞌutsꞌintꞌah.

7 ꞌEt whuntsꞌih nuhtah uzdelhtsꞌi da, nuhtsꞌun tsꞌinzoo. Ntsꞌenaꞌa tsꞌekoo
hubuzkeh nulhyeh ꞌinkꞌez hubukꞌehintsiꞌ, ꞌet whuz naꞌa nagoostlꞌíyaz
neꞌunwhutsꞌulhꞌen. 8Nuhkꞌenitsꞌinli, ꞌet huwa tsꞌuhoontꞌi hoh Yakꞌusda
bughunek unzoo, ꞌi be nohwhulh yatsꞌulhtuk. Be tsꞌukhuna, ꞌi whuntsꞌih
nuhwheni nuhgha huwázteꞌalh, nuhkꞌetsꞌintsiꞌ ꞌet huwa. 9Nelhutsinkah
soo cho whunalhúnih, hoh da ntsꞌoh tuneꞌtsꞌutꞌen ꞌulhꞌek ꞌinkꞌez dzin
ꞌi bulh lhulaꞌ tsꞌóodutꞌen! Tube neba howa whulna tꞌeoonahzun. Dooka

nuhwhubahowawhulna tsꞌuhoolhtselh ꞌetwhuchꞌa. ꞌEtwhuznaꞌaYakꞌusda
bughunek unzoo, ꞌi be nohwhulh yatsꞌulhtuk.

10Nuhwheni nuhnalh ꞌutsꞌutꞌen, Yakꞌusda bunalh chah, dalcho ꞌi be soo
cho bukꞌuneꞌtsꞌutꞌen ꞌinkꞌez tsꞌahꞌun naꞌa neꞌtsꞌustꞌen, nuhwheni huba ꞌalhaꞌ
hoontꞌah nuhtahnekꞌéholtsꞌitwhuchꞌa. 11Tꞌeoonuhzunntsꞌenaꞌa nuhbákah
nuhkꞌentsiꞌ hoh nuhgha hanle, ꞌetwhuz naꞌa nohwhulh ꞌutsꞌintꞌah. ꞌEt huwa
khunek ulhtus, ꞌi be nohwhulh yatsꞌulhtuk, ꞌinkꞌez kꞌenánohwhutsꞌuneꞌa.
Datehtꞌilh, ꞌet whunohuznulhtun. 12 ꞌInkꞌez Yakꞌusda ba soo whuldzoo,
kꞌunaꞌa toohdelh. ꞌEn ꞌintꞌah ntsꞌe usda, ꞌet hubudayi cho unli, ꞌet hoh
tsꞌiyaintsuk kꞌuneꞌwhutꞌen unli, ꞌinkꞌez ye dézti, ꞌi chah bulh ꞌintꞌah. ꞌEt
whuz de ꞌanih nuhwhúlhni.

Jesus Christ hitsꞌu nalhúya
13 ꞌEt huwa nuwheni negha Yakꞌusda bughunek dáhtsꞌo ꞌet tsꞌiyawh

hoonáhtꞌi hoh ulhchoot. Yinkak dune khunek ilah kꞌunaꞌa úlhchoot. ꞌAlhaꞌ
hoontꞌah Yakꞌusda bughunek ꞌintꞌah. Nuhwheni huba ꞌalhaꞌ yintꞌah, ꞌi
be ꞌonus nus ulhtus nuhwhulhtsi. ꞌEt huwa ꞌaw ꞌustlꞌe chaꞌtsꞌudésnik
hoh Yakꞌusda chanailya tsꞌutni. 14Nelhutsinkah ndunnah Christ Jesus ꞌen
bubeꞌildzun hinli, ndunnah Judea yun kꞌut Yakꞌusda ba ꞌilhunahuwúdulh,
ꞌen hubukꞌunaꞌa ahtꞌah. ꞌEt ndunnah Judea húdelhtsꞌi, ꞌen ꞌonghoh Lizwif
dzuhnubuhulhdeh, ꞌenhubukꞌunaꞌa zehnohwhulhkeyahwhutꞌen, ꞌendzuh
nunóhohulhde. 15Lizwif, ꞌen ꞌuhuja neMoodihti Jesus Christ hizelhghi.
ꞌInkꞌez ndunnah huba Yakꞌusda be nus whúnilhꞌen, ꞌen chah hubuhanghan.
ꞌInkꞌez nuwheni chah hubuyun kꞌut hukwꞌunanehuntézyoot. Tsꞌiyannah
chꞌa hudetni, ꞌet huwa ꞌaw Yakꞌusda hoontꞌi hukwꞌunaꞌa nucháꞌhustꞌen.
16 ꞌUdun yun kꞌut whutꞌen hudoojih ka hubulh yaztelhtuk, ꞌet whuchꞌa
nehúnenyoot. Ndunnah Lizwif ndai ꞌuhiyulhꞌen, ꞌi bugha lubeshi be
hudezbun. ꞌEt huwa Yakꞌusda ye hubulh hunilchꞌe, ꞌi ꞌilhuz wheni hiyulh
utetꞌilh.

Thessolanica whutꞌen hubukꞌeninli
17 ꞌEt nelhutsinkah, ꞌastlꞌiyaz wheni nuhwhuchꞌa nehunézyoot, ꞌet

whuntsꞌih nedzi be nohwhulh ꞌutsꞌintꞌah. Tube cho nanwhutsꞌutetꞌilh,
ꞌet ꞌonus nus hukwa tsꞌuninzun. 18 ꞌEt huwa tube nuhtsꞌuztedulh

hukwaꞌuznanzin. ꞌAlha si, Paul, nat hoh nuhtsꞌu toosya hukwaꞌestꞌen,
ꞌet whuntsꞌih Satan ꞌen nedádenya. 19 ꞌEt ndet ꞌuhoontꞌah hukwa tsi
tsꞌuhooli, kꞌus ndai be tsꞌuhoontꞌi? Ndai neba kꞌelhla tele, ꞌi be ih tsꞌótetꞌi?
NeMoodihti Jesus Christ nketꞌah whusanatedalh ꞌinkꞌez nuhwheni chah
tsꞌiyawh hubuhubulh ꞌutehtꞌilh, ꞌet zeh ꞌuhoontꞌah! 20Nuhwheni be uzdézti
ꞌinkꞌez be tsꞌúhoontꞌi, ꞌi ahli ꞌet huwa.

Be ꞌalhaꞌ hoontꞌah, ꞌi ꞌaw huba chayílhtus
tulih, ꞌet huwa Paul hubughuni unli

3 ꞌEt ꞌaw ꞌonus ꞌun whulh tsꞌooyin ghaitꞌah suli. ꞌEt neba hoonzoo
nidúdzun hoh whenichꞌoh keyah Athens íduke. 2 ꞌEt huwa nelhutsin,

Timothy, ꞌen Yakꞌusda ba neꞌutꞌen, ꞌen nuhtsꞌu whetsꞌalhꞌa. ꞌEn ꞌintꞌah
Christ bughunek unzoo, ꞌi be nelaꞌutꞌen. ꞌEn bugha nuhwhuba ꞌalha
ꞌuhoontꞌah, ꞌet ꞌilhuz wule hukwꞌunaꞌa zeh ꞌutehtꞌilh, ꞌinkꞌez bughunek
be nus nuhwhunilhtꞌuk.

3 ꞌEt njan dune dzuh nunwhulhdeh hoh nuhwhuba dzuh wule gunih.
Nuhwhenichꞌoh tꞌeoonahzin njan neba ꞌuhóolya hoꞌ hoontꞌah. 4 ꞌEt nuhzih
íduke da dzuh nuztedeh hoꞌ hoontꞌah nuhwhutsꞌudáni inle. ꞌEt whuz
naꞌa ꞌuhooja ꞌinkꞌez kꞌan ꞌet ntꞌeoonehzin. 5 ꞌEt huwa sichah ꞌaw ꞌonus
ꞌun whulh wusyin ghaitꞌah. ꞌEt huwa Timothy, ꞌen nuhtsꞌu whelhꞌa hoh
be ꞌalha ꞌuhoontꞌah bugha dahtꞌah tsꞌiyawh neba naooteꞌalh. Dooka sih
ndun neóolhdzih, nuhwheni chah tulih nuhóolhdzai tꞌeh, ꞌet sih neꞌutꞌen,
ꞌi ꞌantsꞌi ꞌet tele.

Timothy daja nedani, ꞌet huwa nedzi hoontꞌi
6 ꞌEt kꞌandit Timothy nuhtsꞌu hanája. ꞌInkꞌez dahtꞌah ꞌet hukwꞌun

nelh nawhelnuk. Ndi be ꞌalha ꞌuhoontꞌah, ꞌinkꞌez be nekꞌetsꞌinsiꞌ, ꞌi
chah, ꞌet tsꞌiyawh nahooꞌai. ꞌEt netsꞌun ahzoo ꞌinkꞌez nuwheni netehꞌilh
hukwaꞌnahzun, ꞌet chah hukwꞌun nelh nawhelnuk. ꞌInkꞌez nuwheni chah
whuznaꞌa zehnanwhutsꞌuntelꞌilhhukwaꞌuzninzun. 7 ꞌEt huwanelhutsinkah
ꞌuyoon bugha dzuh nutsꞌudeh ꞌinkꞌez dzuh nelh ꞌuhoontꞌah, ꞌet whuntsꞌih
be ꞌalha ꞌuhoontꞌah ahtꞌi, ꞌi be nedzi nduk naꞌuja. 8NeMoodihti ꞌen buba
ulhtus hoh nudelhúya tꞌeh, tsꞌuhoontꞌi kꞌet tsꞌukhuna. 9Ntsꞌenaꞌa simba
soo ꞌuhoolcho, ꞌi be Yakꞌusda nuhwhuba chanailya uzdóoni? Ndai be

simba tsꞌuhoontꞌi, ꞌi be tsꞌiyawh Yakꞌusda nalh nuhwhuba tsꞌuhootetꞌi?
10Nuhtsꞌuteꞌilh hukwaꞌtsꞌuninzun. Be ꞌalha ꞌuhoontꞌah ahtꞌi, ndet tsꞌahꞌun
tꞌeoonuzahzun ꞌet tsꞌiyawh nuhwhuba lhatsꞌodutelilh. ꞌEt hukwa ꞌulhꞌek
ꞌinkꞌez dzenis ꞌi bulh tube Yakꞌusda tsꞌun hukwaꞌtsꞌutni.

Yakꞌusda ba ꞌilhunahuwúdulh huba tenahududli
11 ꞌEt tenazdudli, Yakꞌusda ꞌen dichꞌoh neꞌaBá, ꞌinkꞌez neMoodihti Jesus

Christ, ꞌen nuhtsꞌun nétoolhꞌa wule. 12 ꞌInkꞌez ntsꞌenaꞌa hoh nuhkꞌetsꞌinsiꞌ,
ꞌet whuz naꞌa neMoodihti ꞌen bugha tube cho lhkꞌuz teh lhkꞌetsꞌoodusiꞌ.
ꞌInkꞌez ꞌuyoon chah ꞌen tsꞌiyawh nduchah hubukꞌehsiꞌ. 13 ꞌEt huwa
neMoodihti Jesus Christ ꞌinkꞌez dune bubeꞌildzun hinli, ꞌen bulh tsꞌiyawh
whusanahedel tꞌeh, ꞌet neꞌaBá, Yakꞌusda bunalh, ꞌaw nuhdzi lubeshi buꞌet
hoh be ye nuhkꞌe hoꞌalh hootelah.

Lubeshi hubughuhoolah ꞌet hubutsꞌuhukwaꞌninzun

4 ꞌEthuwanelhutsinkah,ndidekꞌelhꞌazkhunekbenohwhulhyátsꞌulhtuk,
ꞌi neghunek úlhchoot hoh Yakꞌusda hóontꞌi ka tóohdelh nuhwhutsꞌútni

inle. ꞌEt doochah whuz naꞌa zeh Jesus neMoodihti, ꞌen be khunek ulhtus,
ꞌi be ꞌun whutsꞌútni, tube cho lhaꞌun teh wahzoo, ꞌinkꞌez whuz naꞌa zeh
ꞌoohtꞌe. 2Ntꞌeoonahzun neMoodihti Jesus khunek netlꞌaídaꞌai, ꞌi tsꞌiyawh
nuhwhutsꞌúdani.

3 ꞌEt Yakꞌusda ba ꞌudun ninwhuninla, ꞌet lhghudelhútsꞌi kꞌus ꞌawhuz
lhghudelhútsꞌi hoh lhulh tintaꞌ ꞌoohtꞌen gunih, ꞌet whuz naꞌa Yakꞌusda
nuhwhuba hukwaꞌninzun. 4Tsꞌiyawh ꞌilhunuh ahli nuhyustꞌe ꞌi Yakꞌusda
ba ꞌudun neóolhtelh hubaꞌ hoontꞌah ꞌinkꞌez soo cho bughohle. 5Nuhyustꞌe
ulhtus hoh lubeshi tsꞌun nintꞌuk, ꞌet ꞌaw whuz naꞌa ahtꞌah ilah! ꞌUdun yun
kꞌut whutꞌen, ndan Yakꞌusda tꞌehinízun, ꞌaw ꞌen bukꞌunaꞌa ilah ahtꞌah.
6Khun teh nelhutsin hinli negháꞌ whunesdútꞌen hoh buꞌat bulh tintaꞌ
tsꞌootꞌen gunih. ꞌEt whuz naꞌa whutsuh da nuhwhudáni. ꞌInkꞌez doochah
ndun nuwhudusni, neMoodihti ꞌen zeh ndóohoontꞌah hubugha kꞌútneh
ꞌintꞌah. 7Yakꞌusda ꞌaw ꞌutꞌen untsiꞌ, ꞌi ꞌuztelhꞌilh huba ilah uzdoojih ka
nekaꞌ dani ꞌet huwa. ꞌEn ba lubeshi bughuhoolah uztelilh ka nekaꞌ dani.
8 ꞌEt huwa ndan ndi khunek hidootsꞌo hukwa chaꞌhunizun, ꞌaw dune chꞌa

nultꞌuk chahilah. Yakꞌusda chꞌa hunintꞌuk zeh ꞌuhintꞌah. ꞌInkꞌez Yakꞌusda
ꞌen ꞌintꞌah Ndoni ꞌen neghainíꞌai.

Ndi yun kꞌut whutꞌen, ꞌen hubunalh tsꞌahꞌun naꞌa tóohya
9Lhulhutsinkah yé lhkꞌedusiꞌ, ꞌi bugha ꞌaw nuhtsꞌo kꞌeꞌoosges

hubachaꞌhootꞌah, Yakꞌusda dichꞌoh whunohodalhꞌi lhkꞌeoohdusiꞌ ka. 10 ꞌEt
whuz naꞌa ndahtꞌen tsꞌiyawh nelhutsinkah Macedonia yun kꞌut húdelhtsꞌi,
ꞌen hubutsꞌun. Nelhutsinkah khunek ulhtus, ꞌi be nuhwhutsꞌútni, lhaꞌun
hoh lhkꞌeoohdutsiꞌ.

11 ꞌInkꞌez whunistlꞌíyaz yun kꞌut doolhútsꞌi hukwaꞌoohtꞌen, ꞌinkꞌez
nuhwheꞌutꞌen zeh noolhꞌen. Nuhwhenichꞌoh nuhla be ꞌoohtꞌen. ꞌEt whuz
naꞌa ndóhtꞌen nuhtsꞌudáni. 12 ꞌEt whuz naꞌa ndahtꞌah tꞌeh, ꞌet tꞌeh ndunnah
huba ꞌalha chaꞌhootꞌah, ꞌen hubunalh soo tsꞌahꞌun naꞌa toohya. ꞌEt ꞌaw
hoonliyaz whendunonli ghaitꞌah.

Jesus Christ whusanatedalh, ꞌet whutꞌaníznintan
13 ꞌAw ꞌet sulhutsinkah, ndunnah ꞌuda nahunestez,a ꞌen

hubughutꞌewhuntehzeh nuhwhuba hukwaꞌnuszun. Huba ꞌalha chaꞌhootꞌah
ꞌaw huba whulanachahóoꞌah hukwꞌunaꞌa tso hinli, dooka sih whuz naꞌa
ndohtꞌe. 14 Jesus dazsai ꞌinkꞌez dinadija, ꞌet neba ꞌalhaꞌ hoontꞌah tꞌeh, ꞌet
whuz naꞌa zeh ndunnah Jesus huba ꞌalhaꞌ yintꞌah hoh yahadla, ꞌen tsꞌiyawh
Yakꞌusda, Jesus ꞌen dulh ꞌubutelilh. 15 ꞌInkꞌez neMoodihti bughunek be njan
ndun whudusni, neMoodihti neka whusanatedalh, ntsꞌenaꞌa dawhútenilh,
ndunnah ꞌawhuz hukhuna, ꞌinkꞌez ndunnah nahunestez, ꞌen ꞌaw hubutsuh
ꞌuztoodelh ghaitꞌah. 16 ꞌEt neMoodihti dichꞌoh soo ꞌultus ꞌaw ꞌet ꞌudutenilh,
ꞌinkꞌez lizas degha nus dezti, ꞌen ꞌudutenilh, ꞌinkꞌez Yakꞌusda ba be tsꞌujih,
ꞌi chah ꞌudutenilh. ꞌEt whuz naꞌa Jesus Christ yakꞌuz tsꞌih whusanatedalh.
ꞌInkꞌez ndunnah Jesus Christ huba ꞌalhaꞌ yintꞌah, ꞌet whuz naꞌa yahadla,
ꞌen choo dinahudutédulh. 17 ꞌEt hukwꞌelhꞌaz nuwheni ꞌawhuz tsꞌukhuna,
ꞌinkꞌez ndunnah, ꞌen ꞌilho ꞌaw chatsꞌodutélhꞌil khun neꞌeduzgooh liꞌtsꞌuja
hoh nduk kwꞌus tah ꞌilho neMoodihti yazai buduzdutédulh. ꞌEt whuz naꞌa
ꞌilhuz nuwheni neMoodihti bulh ꞌúztetꞌilh. 18 ꞌEt huwa ndi khunek ꞌi be
tsꞌiyawh kꞌunulhunóohtꞌah.
a 4:13 Yahadla ni ho ꞌutni.

NeMoodihti budzin dawhútenilh

5 Nelhutsinkah nketꞌah ꞌuwhutenilh ꞌinkꞌez ntsꞌoh huwa whezulh
hoh ꞌuwhutenilh, ꞌaw ꞌet huwun nuhtsꞌo kꞌeoosges ghaitꞌah.

2Nuhwhenichꞌoh soo tsꞌahꞌun naꞌa ntꞌeoonahzun, ntsꞌenaꞌa ꞌundunutꞌih
ꞌen kꞌunaꞌa ꞌulhꞌek whusanúlꞌih, whuz naꞌa neMoodihti budzin neba
whusawhúteltsꞌulh. 3Njan nduhútni tꞌeh dachahootꞌah ꞌinkꞌez ꞌaw howa
chaꞌoodli, ꞌet khunyaz hubulh haooduteltsꞌulh. Ntsꞌenaꞌa tsꞌekoo ulchan
bubulh ꞌútelhútsꞌul, ꞌet whuz naꞌa ꞌet nduwhútenilh, ꞌet ꞌaw wheghah
hóoya ghaitꞌah.

4 ꞌEtwhuntsꞌihnuhwheni sulhutsinkah ꞌawtsahólhgusyuhchadulhútsꞌih.
ꞌEt huwa njan dzin whusawhéltsꞌut tꞌeh, ꞌaw ꞌundunutꞌih kꞌunaꞌa
nuhgha húnoolꞌih ghaitꞌah. 5Nuhwheni be whétꞌen, ꞌinkꞌez dzenis be
whétꞌen, ꞌi buniz delhútsꞌi. ꞌAw nuwheni ꞌulhꞌek ꞌinkꞌez tsahólhgus
yuh chatsꞌudíltsꞌih. 6 ꞌEt huwa ꞌuyoon kꞌunaꞌa chatsꞌoostez, whenichꞌoh
khutsꞌoodle. 7Whunulhꞌen, ndunnah huztez, ꞌen ꞌulhꞌek ꞌuhootꞌe. ꞌInkꞌez
ndunnah tahatnai, ꞌen ꞌulhꞌek tahunutnih. 8 ꞌEt whuntsꞌih nuwheni soo
whunih be ꞌutsꞌootꞌe hubaꞌ hoontꞌah. Neba ꞌalhaꞌ ꞌintꞌah, ꞌinkꞌez be
lhkꞌetsꞌudusiꞌ, ꞌi ꞌutes dzoot kꞌunaꞌa nuhwhuba liꞌtetꞌilh. ꞌInkꞌez be uzdujih,
buka tsi tsꞌuhooli, ꞌi ꞌutes tsꞌah, ꞌi kꞌunaꞌa nízdoolꞌa. 9 ꞌAw Yakꞌusda ye
whúske, ꞌi be neootelhtus, ꞌet huba ilah ꞌudun nenininla ꞌet huwa. ꞌEt
whuntsꞌih neMoodihti Jesus Christ ꞌen bugha be úzdutejih, ꞌi tsꞌutélhchulh.
10Neba dazsai. ꞌEt huwa ntsꞌoh dahooja whuntsꞌih, ꞌawhuz tsꞌukhuna kꞌus
yatsꞌadla, nuwheni tsꞌiyawh ꞌen bulh ꞌutsꞌootꞌe hubaꞌ hoontꞌah. 11 ꞌEt huwa
ꞌilhunah ahli hoh kꞌunulhunáhtꞌah ꞌinkꞌez lhba nus lhúnulhtꞌuk. Kꞌan hoh
ndahtꞌen, whuz naꞌa zeh ꞌet ndohtꞌen.

Lhelhtsꞌun naꞌa ndi yun kꞌut uzdóoltsꞌi
12Nelhutsinkah nuwheni soo cho nuhtsꞌun tezdudlih, ndunnah nuhtah

Jesus Christ ba ꞌuhutꞌen, ꞌen neMoodihti bugha nuhghu hinli ꞌinkꞌez
nuhwhuba huwhunih hoh nuhghunanek hulye, ꞌen ꞌuhintꞌah nuhwhuba
hincha hubulhꞌi. 13 ꞌInkꞌez hubube ꞌutꞌen bugha degha nus be nekꞌedusiꞌ,
ꞌi bugha ndahtꞌen. Tsꞌiyawh wunistlꞌiyaz hoh lhutah dune ahli. 14 ꞌInkꞌez
nelhutsinkah khunek ulhtus, ꞌi be njan ndun whudusni, ndunnah nuhtah
tsihudutnik soo cho bugha dahtni. Ndunnah hubudzi yuk ꞌintꞌah, soo

nenabunehꞌah. Hunuljut ꞌen chah hubulaꞌahtꞌen. Tsꞌiyannah nagoostlꞌíyaz
néꞌboolhꞌen. 15Ndan hoontsiꞌ nuhtsꞌun ꞌuja, khun teh hoontsiꞌ, ꞌi be huba
kꞌelhla hoolhtsilh gunih! ꞌEt kꞌus nuhwhenichꞌoh chah ꞌinkꞌez ꞌuyoon ba
chah, ndai unzoo, ꞌi tsꞌunóohtꞌuk, ꞌi zeh nehdulh.

16 ꞌAhoolhyez whunélhnik. 17Tenadahdli, ꞌustlꞌe ꞌudóohneh gunih.
18Tsꞌiyaintsuk hoh chanailya dahni. Jesus Christ ꞌen bugha ꞌet whuz naꞌa
Yakꞌusda nuhtsꞌun hukwaꞌninzun ꞌet huwa.

19Ndoni ꞌen chꞌa neꞌdoolhúꞌen gunih. 20Khunek be nuhwhuba nus
whétꞌen, ꞌi khun teh ꞌantsꞌi ꞌuhoontꞌah noohzin gunih. 21Tsꞌiyaintsuk
naoodúlhdzih. Ndai unzoo, ꞌi soo cho óhtun. 22Ndai untsiꞌ, ꞌi tsꞌiyawh
buchꞌa ꞌahtꞌah.

Yakꞌusda ye unzoo, ꞌi nohwhulh ꞌóotꞌe
23 ꞌAw ꞌet Yakꞌusda ꞌen be nedzi dezghel, ꞌi neghaíniꞌai, ꞌen nuhwheni

dichꞌoh duba ꞌudun neníninla. ꞌInkꞌez nuhyustꞌe, nuhzul, nuhyéghah,
ꞌilho ꞌaw hoonli hoh nuhkꞌéholtsꞌit hoolah neMoodihti Jesus Christ
whusanatedalh whutsꞌun, ꞌet whuz naꞌa Yakꞌusda nuhwhuba ꞌuhooleh
hukwaꞌnuszun. 24Ndan dutejih ka nuhkaꞌ dani, ꞌen ꞌaw neladootnih
ghaitꞌah, ꞌinkꞌez ꞌen nuhwhuba ꞌuwhutelilh.

25Nelhutsinkah neba tenadoohdli. 26 ꞌEt lhulhutsinkah nalhatulꞌih
teh soo cho dushih beꞌ lhoolhtun hoh lubeshi bughuhoolah be
nalhadunuhtsꞌoos.a 27NeMoodihti nalh ꞌunohdusni, nelhutsinkah ꞌen
Yakꞌusda bubeꞌildzun hinli, ꞌen tsꞌiyawh ndi dustlꞌus huba bukꞌeyaoolhtuk.

28NeMoodihti Jesus Christ, ꞌen ye unzoo, ꞌi nohwhulh ꞌóotꞌe. ꞌEt ndoh
honeh.

a 5:26 Whuz keyah ꞌet lhula nunahutꞌa.



Paul Thessalonica Whutꞌen Whulh
Nat Hubutsꞌun Yukꞌeꞌánguz

(2 Thessalonians)

Thessalonica whutꞌen Paul dahooja hubulhni

1 Nuwheni tanah tsꞌinli Paul, Sylvanus, Timothy, nuhwheni keyah
Thessalonica tsꞌih Yakꞌusda neꞌaBá ꞌinkꞌez Jesus Christ neMoodihti

ba ꞌilhunahuwúdulh, dahooja nuhwhutsꞌútni.
2Ye unzoo, ꞌi ꞌinkꞌez nuhdzi dóoghel, ꞌet Yakꞌusda neꞌaBá ꞌinkꞌez

neMoodihti Jesus Christ butsꞌun hayúkat, ꞌi nohwhulh ꞌóotꞌe.

Yakꞌusda degha nus neba nahuteyeh ꞌinkꞌez ye dézti, ꞌi bugha
3Huba ꞌalhaꞌ hoontꞌah ꞌi lhkꞌuz teh ahtꞌi ꞌinkꞌez ꞌilhunuh ahli lhaꞌun teh

lhkꞌehdusiꞌ. ꞌEt huwa nelhutsinkah ꞌahoolhyez Yakꞌusda tsꞌun nuhwhuba
chanailya ꞌuzdooni hubaꞌ hoontꞌah. 4 ꞌEt huwa ꞌonghoh Yakꞌusda ba
ꞌilhunahuwúdulh, ꞌet hubugha degha nus nuhwhuba tsꞌuhóontꞌi nuhwheni
nuhwhugha. Dune dzuh nunwhuhulhdeh ꞌinkꞌez howawhulna nuhwhughá
whunkat, ꞌet whuntsꞌih nuhwhuba ꞌalhaꞌ hoontꞌah, ꞌi be tachahudinik
ꞌinkꞌez whecháhtsaz.

5 ꞌEt huwa tsꞌiyannah tꞌehininzun Yakꞌusda ꞌen tsꞌahꞌun naheyelh
ꞌintꞌah. ꞌEt huwa ntsꞌe Yakꞌusda hubudayi cho unli, ꞌet soo unzoo wule
ndai bubeꞌildzun ꞌi nuhtlꞌaóoteꞌalh. ꞌEt huba kꞌan dzuh nahde. 6Ndan
dzuh nunwhahulhdeh, ꞌen whuz naꞌa Yakꞌusda hubukꞌelhla ootelhtsilh. ꞌEt
tsꞌahꞌun naꞌa hoꞌ hoontꞌah. 7 ꞌInkꞌez nuhwheni dzuh nudeh nelh natelhúyis.
Whuz naꞌa neba kꞌelhla whutelhtsilh. Ndet neMoodihti Jesus Christ ꞌinkꞌez
bulizas ulhtus bulh, ꞌet yakꞌuz tsꞌun hube hóoduteltsilh. 8 ꞌEt tꞌeh ndunnah
Yakꞌusda tꞌeinízun ꞌinkꞌez neMoodihti Jesus Christ bughunek unzoo, ꞌi
kꞌúnuchaꞌustꞌen, ꞌen kwun dullhuk be huba kꞌelhla whutele. ꞌEt whuz naꞌa
ꞌen hubutsꞌun kꞌutetnilh. 9NeMoodihti ꞌinkꞌez degha nus ye dézti, ꞌi ꞌilhuz

wheni yuchꞌa nabutélelh. ꞌEt ꞌilhuz wheni hiye dzuh nutedeh ꞌinkꞌez ꞌaw
huba bula tah nachahóoꞌah. ꞌEt whuz naꞌa huba kꞌelhla whutelhtsilh. 10 ꞌEt
dzin whusanája tꞌeh, ꞌet ndoh whutenilh. Dune Yakꞌusda bubeꞌildzun hinli,
ꞌen tsꞌiyawh huba whudutelhti. ꞌInkꞌez ndunnah huba ꞌalhaꞌ hoontꞌah, ꞌen
huba hooncha tele. Nuwheni neghunek bugha nuhwhuba ꞌalhaꞌ hoontꞌah,
nuhwheni chah hubulh ꞌútehtꞌilh.

11 ꞌEt huwa ꞌalhoolhyiz Yakꞌusda tsꞌun nuhwhuba tenazdudli. Yakꞌusda
dutehjih ka nuhkaꞌ dani, ꞌet soo unzoo nuhwhulhtsi. Tsꞌiyaintsuk unzoo,
ꞌi bughunli, ꞌinkꞌez ꞌutꞌen ꞌulhꞌen, ꞌi be ꞌalha ꞌuhoontꞌah be ꞌulhꞌih, ꞌi
tsꞌiyawh ye úlhtus, ꞌi bulh ꞌintꞌah, ꞌet tsꞌiyawh lhaóodutehlilh. 12 ꞌEt whuz
naꞌa neMoodihti Jesus Christ boozi, nuhwheni nuhgha dutéti. ꞌInkꞌez
nuhwheni chah ꞌen bugha dutéhti tele. Yakꞌusda ꞌinkꞌez Jesus Christ ye
unzoo, ꞌi bugha ndoh whútenilh.

Whuchꞌa nahusdel whutéle

2 ꞌEt nelhutsinkah, neMoodihti Jesus Christ whusanátedalh ꞌinkꞌez ꞌen
tsꞌun huba ꞌilhunatsꞌowutédulh, ꞌet hubugha soo cho neoozélhtsꞌai.

2Dune Ndoni bugha nohwhulh yalhtuk naꞌdudilꞌi hoh ꞌún whulhni Christ
budzin, ꞌet dzin ꞌuda whusawhéltsꞌut. Kꞌus dune dichꞌoh bughunek be
nohwhulh yálhtuk, kꞌus ꞌuyoon nuhtsꞌo kꞌeꞌanguz ꞌinkꞌez si ꞌusdla liꞌíntꞌah
tꞌeh, ꞌet nduhúja tꞌeh, khun hubugha khunantóohdelh gunih, ꞌet nuhtsꞌun
tezdudlih. 3Khun teh dune nanwhunooꞌah gunih. Jesus Christ budzin
whusawhúteltsꞌulh ꞌet whutsuh, ꞌet ꞌudechoo whuchꞌa nahusdel whutéle,
ꞌinkꞌez ndun lubeshi ꞌulhꞌen, ꞌen tsꞌiyannah nalh be hooduteltsilh. Ndun
lubeshi ꞌulhꞌen, ꞌen tsꞌiyaintsuk hoolah yulhtsi, ꞌen buyeꞌ ꞌintꞌah. ꞌEt
hukwꞌelhꞌaz ꞌet zeh njan dzin whusawhúteltsꞌulh. 4Yakꞌusda chꞌa detni,
ꞌinkꞌez yugha ndoh ꞌintꞌah naꞌdudilꞌi, ꞌen tsꞌiyannah hubudutenilh, “Si
zeh Yakꞌusda usdli. ꞌUyoon Yakꞌusda tsꞌun tenadoohdli gunih!” ꞌEt whuz
naꞌa Yakꞌusda hubuluglez whucho ꞌet dayih ꞌinkꞌez ꞌet Yakꞌusda buba
naꞌdudilꞌi.

5 ꞌAw ih whunachasulhúnik? Nohwhulh ꞌustꞌen hoh da ndun
nuhwhudáni. 6 ꞌAw ꞌet ndai kꞌah whúnilhtꞌuk, ꞌi nuhwheni ntꞌenahzun.
ꞌEt hoh tꞌeh ndun lubeshi ꞌulhꞌen tsꞌiyannah ba be hoodetꞌen tele. 7 ꞌEt
ndi dune hukwꞌun nucháꞌustꞌen hubulhtsih, ꞌet wheꞌ hoontꞌah hooyah,
ꞌet ꞌuda kꞌan ꞌet nduwhútꞌen hoꞌ hoontꞌah. ꞌEt whuntsꞌih ndun kꞌah

nenilhtꞌuk, ꞌet zeh ndutetꞌilh whusanáteltelh whutsꞌun. 8 ꞌInkꞌez ꞌet tꞌeh
ndun yukꞌunuchaꞌustꞌen, ꞌen be hóoduteltsilh. ꞌEn itelilh neMoodihti
dichꞌoh ye usjiz, ꞌi be ndun yuchꞌa ꞌutelhdoh. ꞌEt whuz naꞌa neMoodihti
whusanátedalh, ndi butsꞌun hayánduz, ꞌi be ndun yukꞌunuchaꞌustꞌen,
ꞌen ꞌilhuz wheni be ꞌutꞌen hoolah yutelhtsilh. 9Ndun yukꞌúnuchaꞌustꞌen
whusateyalh, ꞌen be ꞌutꞌen kꞌah, ntsꞌenaꞌa Satan ꞌutꞌen, ꞌet whuz naꞌa zeh
ꞌutetꞌilh. Hoolhtus tunéꞌtetꞌen, ꞌinkꞌez hooncha tunéꞌtetꞌen chah ꞌutetꞌilh.
ꞌInkꞌez degha nus whutsꞌit, ꞌet huba hooncha tele. 10Ndunnah kwuncho
yuh tsꞌih hutudelh, ꞌen tsꞌiyawh tsꞌahꞌun naꞌa chaꞌhootꞌah, ꞌi be nabunaꞌah.
Khunek ꞌalhaꞌ ꞌintꞌah, ꞌi hikꞌechaísiꞌ, ꞌet huwa ꞌaw hudoojih ghaitꞌah. 11 ꞌEt
huwa hoonli nabunaꞌah ꞌet Yakꞌusda whuz naꞌa whute hubula dutetnih.
ꞌEt ndi whutsꞌit, ꞌi zeh huba ꞌalhaꞌ ꞌutétꞌilh. 12 ꞌEt ndunnah khunek ꞌalhaꞌ
ꞌintꞌah huba ꞌalha chaꞌyitꞌah, ꞌet nduntꞌah, ꞌen ndet tsꞌahꞌun chaꞌhóotꞌah,
ꞌet zeh ꞌet huhoontꞌi tunéꞌhutꞌen, ꞌen tsꞌiyawh Yakꞌusda huba nahuteyeh
hoꞌ hoontꞌah.

Yakꞌusda bughunek ꞌi soo cho bulh nudoolhúya
13 ꞌEt whuntsꞌih nelhutsinkah neMoodihti nuhkꞌensiꞌ. ꞌEt ꞌudechoo

whutsꞌun ꞌutáhanóhanla dutehjih ka. ꞌEt huwa Yakꞌusda ꞌahoolhyez
chanailya nuhwhuba tsꞌutni. Ndoni be Yakꞌusda ba ꞌudun ninwhuninla,
ndi khunek ꞌalhaꞌ ꞌintꞌah, ꞌi nuhwhuba ꞌalhaꞌ ꞌootꞌe. 14 ꞌEt whuz naꞌa
neghunek unzoo, ꞌi be Yakꞌusda dutehjih ka nuhkaꞌ dani. ꞌEt neMoodihti
Jesus Christ ye dézti, ꞌi nuhgha tékulh. 15 ꞌEt huwa nelhutsinkah, soo
cho nudelhúya. ꞌInkꞌez ntsꞌenaꞌa ndi be hoodulhꞌeh, ꞌet nuwheni negha
hoodulhúꞌeh, ꞌi neghunek bugha, kꞌus neꞌdustlꞌus bugha chah, ꞌi tsꞌiyawh
soo cho óohtun.

16 ꞌEt neMoodihti Jesus Christ dichꞌoh, ꞌinkꞌez Yakꞌusda neꞌaBá, ꞌen
nekꞌensiꞌ. ꞌEn ye unzoo, ꞌi be ꞌilhuz wheni whuz nenilhtꞌuk hoh ꞌet buka
tsi tsꞌuhooli. 17Nuhdzi wúzoo, ꞌinkꞌez khunek unzoo, ꞌinkꞌez ꞌutꞌen unzoo,
ꞌi hubutah ninhoolelh.

Nelhutsinkah neba tenadoohdli

3 Sulhutsinkah degha nus ꞌún whudusni, neba tenadoohdli. NeMoodihti
bughunek ꞌa tsih nuhtadookat ꞌinkꞌez nuhwhuba dóoti nuhwheni

dáhja,whuznaꞌa. 2Ndunnah tinkꞌus neꞌhutꞌen ꞌinkꞌezdunehintsiꞌ, hubuchꞌa
ninaneznoolelh. ꞌAw tsꞌiyawh ilah huba ꞌalhaꞌ hoontꞌah ꞌet huwa. 3 ꞌEt
whuntsꞌih neMoodihti butꞌaníuznootan hubaꞌ hoontꞌah. ꞌEn ulhtus, ꞌi
be nudelhúya nuhwhulhtsi. ꞌInkꞌez ndun ntsiꞌ, ꞌen buchꞌa nuhghunli.
4 ꞌInkꞌez nuhwheni nuhwhugha neMoodihti butꞌaníuznitan ndi khunek be
nuhwhugha uzdani, ꞌet ndahtꞌen ꞌinkꞌez ꞌet zeh ndóhtꞌen. 5Yakꞌusda ye
nékꞌensiꞌ, ꞌi ꞌinkꞌez ntsꞌenaꞌa dune Christ hoolhtus be síyin, ꞌet whuz naꞌa
nduchah neMoodihti nuhdzi wheínulhtun.

Tsiꞌdoohtnik gunih
6 ꞌAw ꞌet nelhutsinkah, neMoodihti Jesus Christ boozi bugha njan

ndun whútsꞌutni, ndunnah huba ꞌalhaꞌ hoontꞌah nelhutsinkah hinli,
tsiꞌudutnik ꞌinkꞌez ꞌantsꞌi hubughaítekulh zeh yubalhꞌi tꞌeh, ꞌet nduntꞌah,
ꞌen tsꞌiyawh hubuchꞌa nahdelh, ꞌinkꞌez hubuꞌet ꞌahtꞌah. Ndi Yakꞌusda
bughunek whebutsꞌodelꞌi, ꞌaw chahuhóotun ꞌet huwaꞌ hintꞌah. 7 ꞌEt
nuwheni nohwhulh ꞌutsꞌutꞌen inle ꞌaw tsichaꞌtsꞌuditnik. ꞌEt tꞌeooníhzin
nuwheni nekꞌunaꞌa ꞌoohtꞌe hubaꞌ hoontꞌah. 8 ꞌUyoon dune hubutsꞌuyi ꞌi ꞌaw
chatsꞌiꞌal. Neba howa whulna hoh ꞌulhꞌek ꞌinkꞌez dzenis ꞌi bulh ꞌutsꞌutꞌen.
ꞌEt huwa ꞌaw nuwheni nahtꞌaznínootan whuchꞌa. 9Tsꞌiyai be nela ꞌoohtꞌen
hubaꞌ hoontꞌah ꞌet whuntsꞌih ꞌaw nducháꞌtsꞌustꞌen. Nohgha ndoh huwa
ꞌutsꞌintꞌah ilah, nekꞌunaꞌa ꞌoohtꞌe ka whuz naꞌa ꞌutsꞌintꞌah ꞌet huwa. 10Hoh
da nohwhulh ꞌutsꞌintꞌah, ndi nuhwhuba nutsꞌúhezya, ꞌet bulunah ꞌaw
ꞌuhutetꞌilh hukwa chaꞌhunízun tꞌeh, ꞌaw ꞌuhooꞌalh huba chaꞌhóotꞌah.

11 ꞌEt nuhwheni nuhtah whulh ꞌúzditsꞌo, tsiꞌhudutnik chah hoonli
ꞌinkꞌez ꞌaw chaꞌhustꞌen. ꞌEt whuntsꞌih ꞌuyoon eꞌutꞌen kꞌah huwuhinli. 12 ꞌEt
nduntꞌah neMoodihti Jesus Christ boozi bugha khunek ulhtus, ꞌi be ndun
whútsꞌutni, nagoostlꞌíyaz ꞌuhootꞌen hoh hedichꞌoh ꞌuhaꞌalh nahoodle. 13 ꞌEt
nuhwheni nelhutsinkah, ꞌutꞌen unzoo, ꞌi ꞌulhꞌen, khun ꞌustlꞌeꞌ ꞌoohneh
gunih.

14 ꞌInkꞌez neꞌeꞌdustlꞌus be, neghunek yukꞌunuchaꞌustꞌen, ꞌen tꞌenoohzeh
ꞌinkꞌez bulh chaꞌzoohtꞌen. ꞌEt tꞌeh sih hooya wule. 15Khun
nuhwhulhutsinkah ꞌutsꞌun naꞌa neꞌhutꞌen tꞌeh, ꞌaw nuhchꞌa detni nóohzin
gunih. Nuhwhulhútsin kꞌunaꞌa hubugha dóohni.

Yakꞌusda ye unzoo, ꞌi nohwhulh ꞌóotꞌe
16Nedzi whúdezghel whuMoodihti, ꞌen dichꞌoh ꞌahoolhyez ꞌinkꞌez

tsꞌiyaintsuk nuhdzi whudóoghel nuhghá holelh. ꞌEt nuhwheni tsꞌiyawh
neMoodihti nohwhulh ꞌóotꞌe.

17Si, Paul, sichꞌoh sula be ꞌukꞌuneꞌúsguz, ꞌi be dahooja nuhwhudúsni.
Ndet kꞌeꞌáguz totsuk ꞌet whuz naꞌa ꞌukꞌeꞌaguz.

18NeMoodihti Jesus Christ ye unzoo, ꞌi nuhwheni tsꞌiyawh nohwhulh
ꞌóotꞌe. ꞌEt ndoh honeh.



Paul ꞌUdechoo Dustlꞌus ꞌI
Timothy Yutsꞌun Kꞌeꞌanguz

(1 Timothy)

Paul, ꞌen Timothy dahooja yúlhni

1 Si,Paul,JesusChristbawhelꞌa ꞌustꞌah.Yakꞌusda,neulhyis, ꞌenbughunek
bugha whelꞌa sili. ꞌInkꞌez neMoodihti Jesus Christ butꞌaníuznentan,

ꞌen bughunek bugha whelꞌa sili.
2Timothy tsꞌun, ndi be ꞌalha ꞌuhoontꞌah, ꞌi bugha soo suyeꞌ inli. ꞌInkꞌez

ndi dustlꞌus ntsꞌo tlꞌaiꞌai, Yakꞌusda neꞌaBá ꞌinkꞌez Jesus Christ neMoodihti,
ꞌen bugha ye unzoo, be ugha teꞌnudzun, ꞌinkꞌez be nedzi dooghel, ꞌi chah,
ꞌi óntꞌi hukwaꞌnuszun.

Khunek whutsꞌit, ꞌi whuchꞌa khondle
3Macedonia yun kꞌut tsꞌih téya hoh keyah Ephesus ꞌet nenyunilhti. Soo

cho mba nustꞌuk hoh ꞌutꞌen ꞌutalhꞌilh. Whute, ꞌet zeh sinda. Daja nyudani,
ꞌet doochah ꞌinyudutesnilh, khunek ulhtus, ꞌi be bulunah dune whutsꞌit
be dune hubohodoolhꞌeh ꞌet whuchꞌa. 4 ꞌEn ꞌudada huba ꞌalhaꞌ yintꞌah,
ꞌinkꞌez lhelhdun butsuhda huba ꞌalhaꞌ hoontꞌah. Ndoohoontꞌah huwa
hukwa lhenah ꞌuhudutni. ꞌAw Yakꞌusda be ꞌutꞌen kꞌah ilah ꞌuhoontꞌah.
Be ꞌalha ꞌuhoontꞌah Yakꞌusda neghainiꞌai, ꞌi bugha ꞌonus nus tsꞌinzoo ꞌet
huwa. 5Hubudzi chaditsun, ꞌinkꞌez buyuh tsꞌih bugha tꞌetsꞌoninzuna unzoo,
ꞌinkꞌez huba ꞌalhaꞌ hotꞌe chah, ꞌet whuz naꞌa lhkꞌetsꞌoodusiꞌ. ꞌEt nuwheni
ndi khunek Yakꞌusda netlꞌaídaꞌai. 6 ꞌEt bulunah ilah tsꞌih whehandel. ꞌEt
huwa tinkꞌus ꞌuhuja ꞌinkꞌez lahootꞌah ꞌet howu yahalhtuk. 7Ndunnah
Moses beꞌ dustlꞌus kꞌut ꞌukꞌuneꞌuzguz, ꞌi hubodutelhꞌeh hukwaꞌhuninzun
ꞌinkꞌez daja hutni ꞌaw ntꞌehonízun, ꞌet whuntsꞌih ꞌalhaꞌ hoontꞌah hutni.
a 1:5 Ndi khunek “Neyuh tsꞌih huwa tꞌetsꞌoninzun”, ꞌi hoonli tsꞌihꞌun naꞌa kꞌus tinkꞌus
ꞌuhoontꞌah, ꞌi gha tꞌetsꞌoninzun, tsꞌutni hoꞌ tsꞌutni.

8 ꞌEt tꞌetsꞌoninzun, Moses beꞌ dustlꞌus ꞌukꞌuneꞌuzguz, ꞌi ndunnah soo

tsꞌahꞌun naꞌa hiye ꞌutꞌen tꞌeh, ꞌen huba yinzoo. 9Moses beꞌ dustlꞌus
ꞌukꞌuneꞌuzguz, ꞌaw dune tsꞌahꞌun ꞌintꞌah ba chaꞌitꞌah ꞌet tꞌetsꞌoninzun.
ꞌEt nduhintꞌah, ꞌen hubaꞌ yilya. Ndunnah ndi khunek netlꞌadéltsꞌut, ꞌi
kꞌuniyuzyuz, ꞌinkꞌez ꞌawhikꞌunuchaꞌitꞌil, budzi dutsun, lubeshi ꞌulhꞌen, kꞌus
ndan Yakꞌusda ghudloh, buzek hoontsiꞌ, beꞌama, beꞌubákah hubanghan,
ꞌinkꞌez dune hughan chah, 10 tsꞌekoo kꞌus dune bulh tintaꞌ ꞌutꞌih, ꞌen
tsꞌiyawh, bulunah dune dudulh dune bulh tinta naꞌdutꞌih, dune ꞌulhna
be ꞌahóoket, huwhutsꞌit, dichꞌoh bughunek kꞌuneyuz chah, ꞌet nduntꞌah
dune, ꞌen Moses beꞌ dustlꞌus bubaꞌ yilya. Yakꞌusda bughunek unzoo,
ꞌi tsꞌiyaintsuk unzoo hoh dune whubodulhꞌeh. ꞌEt ꞌudun huwa tsꞌahꞌun
khunek hiyoodelꞌi, ꞌi hichꞌa detni tꞌeh, ꞌen chah bubaꞌ yilya. 11Ndi khunek
unzoo, ꞌi degha nus dézti, ꞌinkꞌez Yakꞌusda zeh unzoo, ꞌen bugha zeh
ꞌintꞌah. ꞌEt stꞌaninintan hoh stlꞌaidaꞌai.

Yakꞌusda ye unzoo, ꞌi tsꞌudóolhti
12Christ Jesus neMoodihti ꞌen stꞌaninintan hoh ꞌulhtus sulhtsi ꞌinkꞌez

deꞌutꞌen kꞌah bubaꞌ testꞌilh, ꞌet stlꞌahoꞌai, ꞌet huwa ꞌen tsꞌun schanailya
dusni. 13Niz de haoodanzut Yakꞌusda chꞌa desni inle ꞌinkꞌez huba ꞌalhaꞌ
hoontꞌah, ꞌen dzuh nohbuzilhde. ꞌEn tsꞌiyannah ba dzuh ꞌudusni inle. ꞌEt
whuntsꞌih ꞌaw tꞌeoonuzuszun, suba ꞌalha chaꞌhootꞌah ꞌet huwa ꞌestꞌen, ꞌet
whuntsꞌih sugha teꞌninzin. 14 ꞌEt neMoodihti ye sutsꞌun unzoo, ꞌi tube lhai
hoꞌ ꞌintꞌah, ꞌinkꞌez Christ Jesus ꞌen ye skꞌensiꞌ, ꞌi be ꞌalha ꞌuhoontꞌah, ꞌi
chah ꞌen bulh ꞌuhoontꞌah.

15Ndi khunek be nyulh yalhtuk, ꞌi ꞌalhaꞌ ꞌintꞌah ꞌinkꞌez soo tsꞌiyawh
butꞌanínontan, ꞌet ndutni: Christ Jesus ꞌen ndi yun kꞌuz nusiya lubeshi be
néꞌhutꞌen hubutelhyih ꞌet wheni, ꞌinkꞌez si degha nus dune untsiꞌ usdli
inle. 16 ꞌEt whulagha tsꞌih sugha teꞌnanzin. ꞌI be dune tah si ꞌudechoo sili
hoh tsꞌiyannah hobuntelhtun, ntsꞌenaꞌa Jesus Christ sa whutsꞌun subailhꞌi
sugha teꞌnanzin. ꞌEt sugha ndez naꞌa ndunnah ꞌaw ꞌet nilhdukw ꞌen huba
ꞌalhaꞌ yintꞌah, ꞌilhuz hukhutenalh hoꞌ hutetꞌilh. 17Kꞌan ꞌet ndun ꞌilhuz
wheni whuhubudayi cho unli, ꞌen ba tsꞌodélhti. ꞌEn degha nus dezti unli.
ꞌEn ꞌintꞌah dachátesa ꞌinkꞌez ꞌaw tsꞌooꞌen ghaitꞌah. ꞌEn Yakꞌusda whunih
unli. ꞌEn ꞌilhuz wheni ba tsꞌodélhti. ꞌEt ndoh honeh.

Be neba ꞌalha ꞌuhoontꞌah, ꞌi soo cho bulh onyin
18Timothy suyeꞌ, ndi khunek ncha ꞌi ntlꞌadaꞌai. ꞌI Yakꞌusda be nus

whunólhꞌen, ꞌuda nghu yahalhtuk inle, ꞌet sichah whuz naꞌa ntlꞌahoꞌai.
Ndi be ꞌalha ꞌuhoontꞌah, ꞌi soo cho be netsudule buchꞌa butꞌayonya.
19Be ꞌalha ꞌuhoontꞌah ꞌinkꞌez nyuh tsꞌih bugha tꞌetsꞌoninzun, ꞌi ndi ꞌutꞌen
wheni, ꞌi be soo ubontun. Bulunah ndai hubeni tah yudezꞌai, ꞌi tsꞌiyawh
hukwa chaꞌhunizun. ꞌEt huwa be ꞌalhaꞌ ꞌuhoontꞌah, ꞌi tintaꞌ honilhꞌen.
20Ndunnah Hymenaeus ꞌinkꞌez Alexander ꞌen nduhíntꞌah. ꞌEn Yakꞌusda
chꞌa yahalhtuk. ꞌEt huwa Satana tlꞌaoobalhti inle. ꞌI be Yakꞌusda chꞌa
yahalhtuk ꞌet nduchah hudoosneh wule ka.2 ꞌEt huwa soo cho ꞌun nyudusni, ꞌudechoo Yakꞌusda tsꞌun tsꞌiyannah

huba butsꞌun tedindli, ꞌet bula ꞌooneh. ꞌEt whuz naꞌa budulaꞌtetꞌilh,
ꞌinkꞌez Yakꞌusda tsꞌun chanailya dini. 2Hubudayi cho ꞌinkꞌez tsꞌiyawh
negha ndoh ꞌududildzun, ꞌen chah huba tenadindli. ꞌEt tꞌeh tꞌezdusnih
ꞌinkꞌez nedzi dooghel hoh ndi yun kꞌut uzdooltsꞌi. ꞌEt Yakꞌusda ba ndi
yun kꞌut uzdooltsꞌiꞌ ꞌinkꞌez tsꞌiyannah ba tsꞌinzoo wule. 3 ꞌEt whuz naꞌa
yinkak uzdelhtsꞌi, ꞌet hoonzoo hoꞌ hoontꞌah ꞌinkꞌez Yakꞌusda neulhyis
whuz naꞌa neba hukwaꞌninzun. 4 ꞌEn tsꞌiyannah butelhyih hukwaꞌninzun
ꞌinkꞌez ndi khunek ꞌalhaꞌ ꞌintꞌah, ꞌi tꞌehinoozeh ka. 5Yakꞌusda ꞌilhunuh
zeꞌ ꞌintꞌah. Yakꞌusda ꞌinkꞌez ndi yun kꞌut húdelhtsꞌi hubéguz ꞌilhunuh
huba yalhtuk zeꞌ ꞌintꞌah, ndun dune Christ Jesus ꞌen ꞌintꞌah. 6Nuwheni
tsꞌiyawh nenaootekulh ka butlꞌaꞌ dudelti. Ndet whusawhéltsꞌut soo ꞌet ꞌuja,
tsꞌiyannah whunilhtan ꞌet whuz naꞌa. 7 ꞌEt wheni Yakꞌusda ꞌutahásalhti
whelꞌa tesdle ka ꞌinkꞌez buba yatélhtuk. Si ꞌutesnilh ꞌudun yun kꞌut whutꞌen
be ꞌalha ꞌuhoontꞌah ꞌinkꞌez khunek ꞌalhaꞌ ꞌintꞌah, ꞌi chah be whubuntélhtun
ka. ꞌEt Christ bunalh daja dusni ꞌalhaꞌ ꞌintꞌah beꞌ dusni, ꞌaw chaoozústsꞌit.

Dune ꞌinkꞌez tsꞌekoo huba ꞌalhaꞌ hoontꞌah,
Yakꞌusda ba ꞌilhunahuwudulh dahutetꞌilh

8 ꞌEt huwa ndi yun kꞌut nduhoolcho hoh dune tenahudoodli. ꞌEt bula
lubeshi bughuhoolah hoh dihudoolnih. ꞌAw whúske hubeni tah hoolah

a 1:20 Ndunnah Satan ꞌen netsudule cha hiyulhni. ꞌEt whuntsꞌih ꞌaw ꞌen bugha ilah.
NeꞌaBá ꞌen zeh neba nahuteyeh.

ꞌinkꞌez huba nawh chaꞌhostꞌe hoh tenahudoodli. ꞌEt whuz naꞌa huba
hukwaꞌnuszun.

9 ꞌInkꞌez whuz naꞌa tsꞌekoo chah tsꞌahꞌun naꞌa hoh soo nahudootneh.
Huwhunih hukwꞌunaꞌa soo ꞌuhootꞌe, buyustꞌe tsꞌiyawh bukꞌe ꞌuzdla
hukwꞌunaꞌa. Dutsi gha lhat teh cho nahídoolhtsi gunih. Kꞌus gold, kꞌus
kwꞌusul nehídelya, ꞌi kꞌus naih ꞌonus nus dézti, ꞌi ꞌet ndóohoontꞌah. 10 ꞌEt
whuntsꞌih tsꞌekoo, ꞌutꞌenunzoo, ꞌi ꞌuhitelhꞌilh. ꞌEtwhuznaꞌawhubuntelhtun
ndunnah Yakꞌusda tsꞌun teniꞌhunilhdzun ꞌuhintꞌah.

11 ꞌEt tsꞌekoo dune butlꞌaꞌ hududoolyelh ꞌinkꞌez tꞌehudoosnih hoh
Yakꞌusda bughunek hiyoodolꞌeh. 12 ꞌEt tsꞌeke ꞌaw dune hoodolhꞌeh ka,
ꞌinkꞌez yumoodih wule ka butlꞌachawhusꞌal. ꞌInkꞌez tꞌedoosnih hubaꞌ
hoontꞌah. 13Yakꞌusda Adam ꞌen choo ꞌuyinla, ꞌet hukwꞌelhꞌaz Eve ꞌuyínla
ꞌet huwa. 14 ꞌInkꞌez Adam ꞌaw nachanitꞌah, kꞌus ndun tsꞌeke ꞌen nainaꞌa
ꞌinkꞌez tinkꞌus ꞌuja. 15 ꞌEt whuntsꞌih tsꞌekoo tsꞌahꞌun naꞌa dudeni be
khuhudli hoh be ꞌalha ꞌuhoontꞌah hitꞌi, Yakꞌusda kꞌehinsiꞌ, ꞌinkꞌez buyustꞌe
lubeshi bughuhoolah, ꞌet nduhintꞌah tꞌeh, buyaz whulhih teh hudutejih.

Yakꞌusda ba huwunli, ꞌen ndez naꞌa dune wule hubaꞌ hoontꞌah

3 Ndi khunek butꞌaníznentan, ꞌi ꞌet ndutni: Ndan dune Yakꞌusda
ba huwunli tele hukwaꞌninzun tꞌeh, ꞌen ꞌutꞌen unzoo, ꞌi ꞌitelhꞌilh

hukwaꞌninzun hoꞌ ꞌintꞌah. 2 ꞌInkꞌez Yakꞌusda ba huwunli, ꞌaw dune hoonli
hoh tinkꞌus chaꞌoostꞌe. ꞌIlhunuh zeh buꞌat wule. Duba whutnih. Tsꞌahꞌun
ni nezulh. Dune bukoo dalih. Soo dune hodulhꞌeh unli, 3 ꞌinkꞌez mai too
ka dáchasni. ꞌAw khun chahunlhutsꞌe ꞌintꞌah. ꞌAw sooneya ka datne. Dune
chꞌa nuchaꞌustꞌen. Dune yenah chaꞌdusnih. ꞌUyoon dune beꞌildzun ka
chaꞌnizun. 4Tsꞌahꞌun naꞌa bukoo húdelhtsꞌi bughole ꞌinkꞌez duduzkeh chah
hubeꞌabá hubutlꞌaꞌdudoolyelh hoh budzi kꞌah hikꞌuneꞌutꞌen huboolhtsilh.
5 ꞌEt tsꞌahꞌun naꞌa bukoo húdelhtsꞌi bughunli ꞌaw tꞌeoonízun tꞌeh, ntsꞌenaꞌa
Yakꞌusda ba ꞌilhunahuwúdulh bughutele? 6Kꞌan ꞌet buba ꞌalhaꞌ hooja ilah
ꞌootꞌe. Dooka sih utꞌudelhúti wule, ꞌinkꞌez netsudule be buba nahesda, ꞌet
didut chah sih whuz naꞌa ꞌooneh. 7 ꞌInkꞌez ndunnah huba ꞌalha chaꞌhootꞌah,
ꞌen chah soo highu yaoolhtuk, dooka sih tinkꞌus ꞌuja ꞌinkꞌez netsudule
yoolhgooh.

Yakꞌusda ba neꞌútꞌen, ꞌet ntsꞌenaꞌa dune tele
8Whuz naꞌa zeh Yakꞌusda ba neꞌútꞌen hukwaꞌhutꞌen: ꞌen Yakꞌusda buba

dóoti. ꞌAw nankoh bughunek chailah. ꞌAw mai too ka datne ilah, ꞌinkꞌez
ꞌaw sooneya chah ka datne ilah. 9 ꞌEt wheꞌ hoontꞌah hooyah, be neba ꞌalhaꞌ
whutetꞌilh ꞌi bulh, buyuh tsꞌih bugha tꞌetsꞌoninzun, ꞌi soo netsun hoolah
ꞌet hahotun. 10 ꞌEt whuntsꞌih ndunnah Yakꞌusda ba neꞌhútꞌen, ꞌudechoo
soo cho dune tꞌebunoozeh ꞌinkꞌez ꞌaw hoonliyaz hikꞌehoꞌalh hoolah tꞌeh,
ꞌen Yakꞌusda ba néꞌtetꞌen.

11Whuz naꞌa zeh tsꞌekoo ꞌen chah Yakꞌusda buba dóoti, ꞌuyoon chꞌa
yachahoolhtuk, duba whutnih hoole, tsꞌiyaintsuk hoh butꞌaníuznootan ka.

12 ꞌInkꞌez ndunnah Yakꞌusda ba neꞌhútꞌen, ꞌilhunuh zeh buꞌat wule.
Duduzkeh ꞌinkꞌez bukoo húdelhtsꞌi chah tsꞌiyawh tsꞌahꞌun naꞌa bughole
hubaꞌ hoontꞌah. 13Ndan soo Yakꞌusda ba neꞌhustꞌen, ndunnah dune hinzoo
hubuhútni, ꞌinkꞌez Christ Jesus ye ꞌalhaꞌ ꞌintꞌah, ꞌaw whechaniljut hoh ꞌi
be ꞌuyoon bulh yaoolhtuk.

Hooncha wheꞌ hoontꞌah hooyah
14 ꞌAw ꞌet nilhdukw ntsꞌun tesyalh hukwaꞌnuszun ꞌet whuntsꞌih ntsꞌun

kꞌeꞌusges. 15 ꞌEt whuntsꞌih sayaz neꞌzustꞌen tꞌeh, ꞌet ndi dustlꞌus ꞌi
bugha tꞌeoononzin Yakꞌusda bukoo dahutetꞌilh. ꞌEt ndan Yakꞌusda bugha
ꞌilhunahuwúdulh, ꞌen Yakꞌusda khuna bukoo hinli hoꞌ hintꞌah. Ndunnah
ꞌilhunahuwúdulh ndi khunek ꞌalhaꞌ ꞌintꞌah be highunli ꞌinkꞌez tsꞌahꞌun
naꞌa highu yalhtuk. 16 ꞌInkꞌez ꞌaw hubugha lhenah chaꞌhudusnih, njan
wheꞌ hoontꞌah hooyah ꞌet hooncha hoꞌ hoontꞌah:

Yakꞌusda ba ndi yun kꞌut ꞌuzdooltsꞌi ka.
Yakꞌusda dichꞌoh dune suli ꞌet whubunelhtan.

Ndoni tsꞌahꞌun ꞌintꞌah unli yulhni.
Lizas hiyaꞌen.

ꞌUdun yun kꞌut whutꞌen,
ꞌen hubugha whulh ꞌuhudantsꞌo.

Ndi yun kꞌut whutꞌen,
ꞌen hubugha hiba ꞌalhaꞌ ꞌintꞌah huzdli.

Yakꞌuz tsꞌih huhoontꞌi hoh danahinilhti.

Jesus Christ whubodulhꞌeh dune whuchꞌa nahusdelh whutéleh

4 ꞌAwꞌetNdonisootsꞌahꞌunnaꞌa tsꞌetgaihyalhtukhohndutni,kꞌat lihntsiꞌ
nududeh bulunah dune nabunteꞌah. ꞌEt huwa ndet whubodutelhꞌeh,

ꞌaw ꞌet zeh ꞌuhootuzelhtsꞌilh. ꞌInkꞌez ndi be ꞌalha ꞌuhoontꞌah, ꞌi hila
dutetnih hoꞌ hoontꞌah, 2duba nahududzoo ꞌen whutsꞌit, ꞌi be yahalhtuk.
ꞌEt buyuh tsꞌih bugha tꞌetsꞌoninzun, ꞌi kwun be hubukꞌeyíduguz liꞌhutꞌih,
3 lhghu duteltsꞌilh, ꞌet whuchꞌa honenyoot, ꞌinkꞌez buluh tsꞌuyi ꞌi chah
hichꞌa buntéyoot. ꞌEt whuntsꞌih huba ꞌalhaꞌ hoontꞌah ꞌinkꞌez khunek ꞌalhaꞌ
ꞌintꞌah, tꞌehininzun, ꞌen hikaꞌ ninzun, ꞌi tsꞌiyawh hiyooꞌalh hubaꞌ hoontꞌah,
Yakꞌusda ꞌuyinla ꞌet huwa. ꞌEt ndi tsꞌuyi ka Yakꞌusda tsꞌun chanailya
hudooni ꞌinkꞌez hiyooꞌalh. 4Yakꞌusda ꞌuyinla, ꞌi tsꞌiyawh unzoo hoꞌ ꞌintꞌah,
ꞌinkꞌez buka chaꞌtsꞌunooszin gunih. ꞌEt huwa Yakꞌusda tsꞌun chanailya
tsꞌutni ꞌinkꞌez tsꞌooꞌalh. 5Yakꞌusda bughunek ꞌinkꞌez tenadudli bulh ꞌi be
neba unzoo unli hoh tsꞌuꞌalh.

Jesus Christ ba soo neꞌutꞌen onle
6Ndunnah lhulhutsinkah hinli, ꞌen Yakꞌusda bugha hubodilhꞌeh tꞌeh,

ꞌet sih Jesus Christ ba soo neꞌíntꞌen tanle. ꞌInkꞌez ndi khunek be ꞌalha
ꞌuhoontꞌah, ꞌi bugha tꞌeoonanzin, ꞌinkꞌez ꞌi soo cho bukꞌuneꞌzintꞌen. 7 ꞌEt
whuntsꞌih khunek chaizooh, ꞌi ꞌinkꞌez ꞌantsꞌih khunek, ꞌi oozólhtsꞌa gunih!
ꞌEt Yakꞌusda ba ndi yun kꞌut uzdooltsꞌi ka, ꞌi be ílhtus onle. 8 ꞌEt neyustꞌe
ba neꞌuzdunuldze, ꞌet ꞌastlꞌiyaz zeh neba whutézoo, ꞌet whuntsꞌih Yakꞌusda
ba ndi yun kꞌut uzdooltsꞌi ka, ꞌet tsꞌiyaintsuk whudézti. ꞌI bugha ndi yun
kꞌut uzdelhtsꞌi nelaꞌ ꞌuwhutetꞌilh ꞌinkꞌez yakꞌuz nizteyalh, ꞌet chah nelaꞌ
ꞌuwhudutenilh.

9Ndi khunek be nyulh yalhtuk, ꞌi butꞌainínontan ꞌinkꞌez tálhchulh huba
soo ꞌuldzoo hoꞌ ꞌintꞌah. 10 ꞌEt nuwheni ꞌutsꞌutꞌen ꞌinkꞌez dzúh nutsꞌudeh.
Yakꞌusda khuna, ꞌen butꞌaníuznentan ꞌet huwa. ꞌEn tsꞌiyannah hubulhyis
ꞌintꞌah ndunnah yuba ꞌalhaꞌ yintꞌah, ꞌen soo hubulhyis.

Yakꞌusda ba neꞌintꞌen, soo cho howinli
11 ꞌEt ndi khunek ntlꞌadaꞌai, ꞌi be ꞌuyoon hoodutalhꞌeh. 12Chilh inli

whuntsꞌih, ꞌuyoon ba ꞌantsꞌi onle gunih. ꞌEt huba ꞌalhaꞌ hoontꞌah, nyun

nyanilhꞌen tꞌeh, ꞌet huwa huhodoolꞌeh. Ndai khunek be yailhtuk, ꞌi be
ntsꞌenaꞌa ndi yun kꞌut sinda, ntsꞌenaꞌa ꞌuyoon kꞌeinsiꞌ, ꞌi nyegha be, mba
ꞌalhaꞌ hoontꞌah, ꞌinkꞌez ntsꞌenaꞌa lubeshi chꞌa ꞌutduneltꞌuk chah. ꞌEt ndi
tsꞌiyawh ꞌi be huba dobuntaltun. 13 ꞌEt ndet ntsꞌun tesyalh whutsꞌun, khun
ndi Yakꞌusda bughunek buba hukwꞌe yailhtuk, ꞌet ꞌustlꞌe chaꞌduzoneh.
Khunek be hoolhtus ka ꞌi be hubulh yailhtuk, ꞌinkꞌez ꞌonus ꞌun chah
wheoobunilhtun. 14 ꞌEt hoh da ndunnah ꞌutsuh whudélhdzulh bula be ntsi
kꞌut hudalnik. ꞌEt mba nus huhoꞌen ꞌinkꞌez ꞌi nghantꞌai, ꞌi ꞌantsꞌi mba wule
gunih.

15 ꞌEt njan howun nuni ninzut ꞌinkꞌez whutlꞌaꞌ dudiltih. ꞌEt tꞌeh butꞌaz
ninyeh, ꞌet tsꞌiyannah hinoolhꞌen. 16Nyunchꞌoh soo cho khinli ꞌinkꞌez
khunek be whutsꞌodulꞌeh chah, ꞌi bulh zeh ꞌontꞌe. ꞌEt ndintꞌah tꞌeh, ꞌet sih
nyunchꞌoh ꞌuduzilyih ꞌinkꞌez ndan nyuhuditsꞌo, ꞌen chah hubalhyiz hoꞌ
ꞌintꞌah.

Yakꞌusda ba ꞌilhunahuwúdulh, soo cho néꞌbilhꞌen

5 Dune nghanus whudélhdzulh, hoonliyaz néꞌdoni gunih. ꞌEt nyuꞌabá
kꞌunaꞌa bulh yailhtuk. Dune nkꞌah whudélhdzulh, ꞌen nyulhutsinkah

kꞌunaꞌa hubulh yailhtuk. 2Tsꞌekoo nghanus whudélhdzulh, nyuꞌama
kꞌunaꞌa hubulh yailhtuk. ꞌInkꞌez tsꞌekoo nkꞌah whudélhdzulh, nyulhtuskah
kꞌunaꞌa khunek netsun hoolah be hubulh yaoolhtuk.

Ndunnah soo tsandelh hinli hubuzdóolhti
3Ndunnah soo tsꞌahꞌun tsandelh hinli, ꞌen chah hubudólhti. 4 ꞌEt

whuntsꞌih ndunnah tsandelh buzkeh hoonli, kꞌus buchaikah hoonli,
ndunnah tsandelh hitsꞌu hainde, ꞌen beꞌama tsꞌahꞌun naꞌa highole. ꞌEt hoh
Yakꞌusdabe ꞌutꞌenkꞌahwhutele. ꞌEt ꞌudechoobukoohúdelhtsꞌi hubudoolhti,
ꞌinkꞌez dudusnekah budulaꞌhóotꞌen. ꞌEt hoonzoo hoꞌ hoontꞌah ꞌinkꞌez
Yakꞌusda, whuz naꞌa huba hukwaꞌninzun. 5Ndan soo tsꞌahꞌun tsandelh
unli ꞌinkꞌez bunat ꞌeꞌhoolah tꞌeh, Yakꞌusda ꞌen zeh tꞌanintan yulaꞌtetꞌilh
huba. ꞌEt dzin ꞌinkꞌez ꞌulhꞌek, ꞌi bulh Yakꞌusda tsꞌun teniꞌnilhdzun hoh
tenadoodli. 6 ꞌEtwhuntsꞌih tsandelh, ndan lubeshi tsꞌun deneꞌdutꞌen hohndi
yun kꞌut usda, nduntꞌah hukhuna hoh dahuzsai hoꞌ hintꞌah. 7Daja nyudáni
ꞌi khunek ulhtus ꞌi be tsꞌiyannah hubulh yailhtuk. ꞌEt hoh bukꞌeholtsꞌit

hoolah. 8 ꞌEt whuntsꞌih ndunnah ꞌaw dunatnekah bughuchailah, ꞌinkꞌez
bukoo húdelhtsꞌi, ꞌen cha bughuchailah tꞌeh, ꞌet nduntꞌah ndi be ꞌalha
ꞌuhoontꞌah yuchꞌa nalꞌalh, ꞌinkꞌez huba ꞌalha chaꞌhootꞌah ba nus chaizooh
hoꞌ ꞌintꞌah.

9Tsandelh lhkꞌutai lanezi ꞌonus ꞌat naoodezut be naooduzuk (60),
ꞌinkꞌez ꞌilhunuh zeh ghinda tꞌeh, ꞌen zeh buboozi bukꞌeꞌooduguz hubaꞌ
hoontꞌah. 10Unzoo, ꞌi zeh ꞌuhulhꞌen huwa tꞌehunoodzin. ꞌUskehyaz nelhyi
tꞌeh, dune tꞌeoobunízun, ꞌen whuntsꞌih bukoo dabulih, dune Yakꞌusda
bubeꞌildzun, ꞌen buke toonagus, dzuh nuhuzut ꞌutꞌen tꞌeh, ꞌet ndi ꞌutꞌen
unzoo, ꞌi soo cho tsꞌiyawh ꞌuyoolhꞌen.

11 ꞌEt whuntsꞌih kꞌus ndan kꞌan hezulh tsandelh hinli, ꞌen huboozi
bukꞌeꞌonges gunih. Ntsꞌun naꞌa neꞌhootꞌen ꞌinkꞌez Christ chꞌa nahulhúꞌa
tꞌeh, ki ka hudutedutꞌilh hukwaꞌhuninzun. 12 ꞌInkꞌez ꞌudechoo hubughunek
hiye nahezya, ꞌi kꞌuhinínyuz tꞌeh, ꞌet tꞌeh hubanahutedeh. 13 ꞌInkꞌez
tsehudutnik chah huhodelꞌi ꞌinkꞌez kwun tah nuhuya. ꞌAw tsihudutnik
zeh ꞌuhintꞌah, ꞌughuyahulhtuk ꞌinkꞌez ꞌuyoon ꞌeꞌutꞌen kꞌah huwuhinli
chaꞌhintꞌah. ꞌAw neꞌhudooni hubachaꞌhootꞌah, hoh teh neꞌhuduni. 14 ꞌEt
huwandez naꞌa butsꞌuhukwaꞌ nuszun, ndunnah tsandelhyaz, ꞌen ki náhootꞌi
ꞌinkꞌez bubuzkeh hole, ꞌinkꞌez bukoo chah huwo hoole. ꞌEt njan nduhutꞌen
tꞌeh, ꞌaw nechꞌa detni nelh yatelhtuk bughá holtsꞌit ghaitꞌah. 15Bulunah
ꞌuda Jesus Christ hichꞌa nalhúꞌa hoh Satan hikꞌuneꞌutꞌen ꞌet huwa.

16Ndan dune kꞌus tsꞌeke ꞌen huba ꞌalhaꞌ hoontꞌah unli, ꞌinkꞌez beꞌama
tsandelh unli tꞌeh, ꞌet sih ndai ye ndunidzit, ꞌi be budulaꞌhóotꞌen. ꞌEt whuz
naꞌa ꞌonghoh Yakꞌusda ba ꞌilhunahuwúdulh hoonliyaz hubugha hooꞌalh
ghaitꞌah. ꞌEt nduhutꞌen tꞌeh, ꞌet soo tsꞌahꞌun tsandelh hinli, ndai hiye
ndunidzit, ꞌi be bughuhoole.

Yakꞌusda ba ꞌilhunahuwúdulh, ndunnah
netsuh whudélhdzulh hubuzdóolhti

17Netsuh whudélhdzulh soo dune tsuh nuya, ꞌen soo hubuzdóolhti
ꞌinkꞌez nawh ꞌultsuk, ꞌi be bughonle. Ndan ꞌutꞌen ulhtus, ꞌi be ꞌutꞌen
hoh Yakꞌusda be ꞌutꞌen kꞌah dune hodulhꞌeh ꞌinkꞌez Yakꞌusda bughunek
be yahulhtuk, ꞌen degha nus soo neꞌboolhꞌen. 18Yakꞌusda bughunek ꞌet
chah ndutni, “Ndet musdus dune tlꞌo mai ꞌuzteꞌilh wheni, ꞌuyulhꞌen
tꞌeh, ꞌaw ꞌuteꞌalh whuchꞌa ꞌenoolꞌa hubachaꞌhootꞌah.” ꞌInkꞌez ꞌet chah

ndutni, “Dune ꞌutꞌen be ꞌutꞌen buba ꞌukꞌelhla whutele hoꞌ hoontꞌah.”
19Ndunnah ꞌutsuh whudélhdzulh hoonli hubugha hikꞌeooteꞌalh tꞌeh, ꞌet
nanah kꞌus tanah, ꞌen hiyulh tꞌewhuninzun tꞌeh, ꞌet zeh huwu yahoolhtuk
hubaꞌ hoontꞌah. 20Ndunnah lubeshi hilhchukw, tsꞌiyannah nalh hoh tintaꞌ
huntꞌen hukwaꞌbodóni hubaꞌ hoontꞌah. ꞌEt sih ꞌonghoh ꞌen whe hunooljut.

21Yakꞌusda, Jesus Christ neMoodihti, ꞌinkꞌez lizas ꞌutahalya chah, ꞌen
tsꞌiyawh bunalh soo tsꞌahꞌun naꞌa ꞌun dusni, ndi khunek be daja nyudáni
ꞌet huwa ꞌilhuz wule ontun. Ndai ꞌutalhꞌilh, ꞌi tsꞌiyawh dune chꞌa wule
hukwꞌunaꞌa ꞌoneh gunih. ꞌInkꞌez ꞌaw ꞌilhunuh zeh kꞌentsiꞌ ꞌinkꞌez hoonli
whutsꞌun nolhtꞌuk gunih.

22Khunyaz dune kꞌedolnih gunih. ꞌInkꞌez ꞌuyoon lubeshi ꞌulhꞌen ꞌeꞌutꞌen
kꞌah tsꞌih tonya gunih! Nyunchꞌoh lubeshi ꞌet ꞌududoldzin.

23 ꞌEt lhat hoh mbut bugha ndinda, ꞌet huwa ꞌaw too zeh ontnai gunih,
mai too ntsolyaz bukꞌeiꞌontnai.

24Bulunah bulubeshi tsꞌiyannah yunilhꞌen, ꞌet huwa ndai ye
hubanahutedehwhutsuh, ꞌi dahaja, tsꞌiyannah tꞌehontezin. ꞌInkꞌez bulunah
bulubeshi nahinulhꞌi, ꞌet hukwꞌelhꞌaz ndai ye nahezya, ꞌi dahaja, tsꞌiyannah
tꞌeyuntezeh hoꞌ hoontꞌah. 25 ꞌInkꞌez whuz naꞌa zeh ndan ꞌutꞌen unzoo, ꞌi
ꞌulhꞌen, tsꞌiyannah tꞌewhuntezeh ꞌinkꞌez ꞌutꞌen unzoo, ꞌi nahinulhꞌi tꞌeh, ꞌi
whuntsꞌih tsꞌiyannah tꞌewhuntezeh.

ꞌUlhna hinli, ꞌen chah hubumoodih hidóolhti

6 Ndunnah ꞌulhna hinli, ꞌen chah hubumoodih tsꞌahꞌun naꞌa bughununi
hunoodeh, soo cho hidóolhti. ꞌEt nduhutꞌen tꞌeh, Yakꞌusda boozi

ꞌinkꞌez ye whubodalhꞌi, ꞌi chah ꞌaw ꞌuyoon yuchꞌa dootni ghaitꞌah. 2 ꞌEt
ꞌulhna bumoodih huba ꞌalhaꞌ hoontꞌah hinli, ꞌen hubutsꞌuhudootni gunih,
lhulhutsinkah hinli ꞌet huwa. ꞌEt ndunnah ꞌulhna, ꞌen ꞌonus nus ꞌulhtus, ꞌi
be hubaꞌ hutꞌen. Ndunnah bumoodih, ꞌen Jesus Christ bugha huba ꞌalhaꞌ
yintꞌah hinli ꞌinkꞌez hubukꞌensiꞌ. ꞌEt huwa ꞌonus nus ꞌulhtus, ꞌi be hubaꞌ
hutꞌen hoh hubeꞌ ꞌutꞌen be hubudulaꞌhutꞌen hoꞌ hutꞌen. ꞌEt ndi khunek
be nyulh yalhtuk, ꞌi ꞌuyoon soo cho hubodulhꞌeh ꞌinkꞌez hubudzi nduk
naꞌinleh.

Sooneya nuhyakꞌusda wule gunih
3 ꞌEt dune whutsꞌit be dune hodulhꞌeh, ꞌen Jesus Christ neMoodihti

bughunek unzoo, ꞌi yutélhchulh hukwa chaꞌnizun. ꞌInkꞌez ntsꞌenaꞌa
Yakꞌusda ba ndi yun kꞌut ꞌuzdooltsꞌi ka hukwꞌunaꞌa huboodutelhꞌeh hukwa
chaꞌnizun tꞌeh, 4 ꞌen dune ꞌududélhúti hoꞌ ꞌintꞌah. Hoonliyaz ntꞌeoonízun.
ꞌEt huwa ꞌahoolhyez dune yenah zeh ꞌudenilh ꞌinkꞌez lhkꞌenahudidzuk
ꞌutni. Nduntꞌah dune ꞌoolnih bughudezꞌai hinli ꞌuhintꞌah. ꞌUyoon chah
lhkꞌenahudidzuk hutni, khunek ntsiꞌ be ꞌuyoon chah ghu yahalhtuk. ꞌEt
ꞌuyoon lubeshi eꞌutꞌen zeh ghu nuni hunudeh. 5Ndunnah hubeni ntsiꞌ suli
hoh ꞌahoolhyez lhkꞌenahudidzuk huninzun. Khunek ꞌalhaꞌ ꞌintꞌah chahitꞌih.
Nduntꞌah ꞌuhuninzun ndan Yakꞌusda be ꞌutꞌen kꞌah hukwꞌuneꞌutꞌen, ꞌen
dune soodeꞌa ꞌutenilh. Nduhintꞌah ꞌen hubuchꞌa naóonja.

6 ꞌEt nedzi soo tsꞌuhoontꞌi hoh Yakꞌusda be ꞌutꞌen kꞌah ꞌutsꞌuwhulhꞌen
tꞌeh, ꞌet hooncha ꞌotanlilh hoꞌ hoontꞌah. 7Tsꞌuwhuzdli da, ꞌaw hoonliyaz
whusachatsꞌilel, ꞌinkꞌez ꞌalha neba dzin whulatah suli tꞌeh, ꞌaw hoonliyaz
ꞌuztoola ghaitꞌah. 8 ꞌEt huwa tsꞌuyi, ꞌinkꞌez be dune tsꞌinli, ꞌi tsꞌítꞌi
tꞌeh, ꞌet neba sooꞌ hotꞌe. 9 ꞌEt whuntsꞌih bulunah soodeꞌa ꞌuhutenilh
hukwaꞌhuninzun, ꞌen tintaꞌ tetꞌilh ka hubóolhdzi. ꞌI be hubutelhgooh. ꞌEt
huwa yuk hubunilhtꞌuk, ꞌet hoh ndi yun kꞌut húdelhtsꞌi tintaꞌ whutetꞌilh
ꞌinkꞌez hoontsiꞌ tsꞌih huteyalh. 10Sooneya huba dézti, ꞌi lhat hoontsiꞌ
bugha wheꞌ whuditꞌih. ꞌI bugha bulunah dahatni kꞌet, be ꞌalha ꞌuhoontꞌah
chꞌa hedulh ꞌinkꞌez lhat budzi unduda khanáhuwhutꞌaih.

Dune hodelhꞌi ꞌinkꞌez nyunchꞌoh chah soo cho khondle
11Timothy, nyun Yakꞌusda budune inli. ꞌEt huwa ndi be hoontsiꞌ

nyudáni, ꞌi tsꞌiyawh buchꞌa ilgih, ꞌinkꞌez be tsꞌahꞌun ꞌuhoontꞌah, be
Yakꞌusda kꞌuneꞌwhutꞌen, be ꞌalha ꞌuhoontꞌah, be nekꞌetsꞌinsiꞌ, be whulh
tsꞌuzyin, ꞌinkꞌez be yuk uzdudildzun chah, ndi ꞌi tsꞌiyawh whunanyalh
hukwaꞌintꞌen. 12Neba ꞌalha ꞌintꞌah ꞌi bugha ꞌonus ꞌun ꞌutsꞌooneh ghaitꞌah
ꞌet whuntsꞌih hukwaꞌtsꞌutꞌen. Nyun chah ꞌonus ꞌun oneh ghaitꞌah ꞌet
whuntsꞌih hukwaꞌontꞌen. ꞌIlhuz be tsꞌukhuna, ꞌi dutsꞌo cho óntun, nyun
chah dutanjih ka nka hesda ꞌet huwa. ꞌInkꞌez lhanah nalh soo hoonzoo hoh
hubudáni. 13Njan soo cho ꞌindusni, Yakꞌusda, ꞌen bugha tsꞌiyaitsꞌuk khuna,
ꞌinkꞌez ꞌet whutsuh da Christ Jesus bunalh hoh Pontius Pilate soo cho hoh

yutsꞌun khunawhelnuk, 14nyun chah khunek netlꞌaídaꞌai, ꞌi bukꞌuneꞌontꞌen.
Ndai dune be dutsun tele, ꞌinkꞌez hoonliyaz nkꞌeooteltsꞌulh, ꞌi tsꞌiyawh
buchꞌa huwonle. ꞌEt neMoodihti Jesus Christ whusateyalh whutsꞌun, ꞌet
zeh ndontꞌe. 15 Jesus Christ whuz hanátedalh, ndet ꞌuwhutenilh tꞌeh, ꞌet
neMoodihti ꞌen hukwaꞌninzun, ꞌet ꞌuwhutenilh. ꞌEn degha nus unzoo ꞌinkꞌez
neMoodihti ꞌen zeh kꞌuneꞌutꞌenunli. Hubudayi cho tsꞌiyawh buhubudayi
cho unli ꞌinkꞌez moodih chah tsꞌiyawh bumoodihti unli. 16 ꞌAw ꞌen zeh be
dachatsꞌusa, ꞌi yitꞌi. Ntsꞌe usda, ꞌet ndi butsꞌun hayanduz, ꞌi ꞌaw dune yuzih
neooya ghaitꞌah. ꞌAw dune chayesꞌen, ꞌinkꞌez ꞌaw dune yooꞌen hoolah.
ꞌAw ꞌen zeh ꞌilhuz be hoolhtus, ꞌi yitꞌi. ꞌEt huwa uzdélhti. ꞌEt ndoh honeh.

Soodeꞌa tꞌeh ꞌaw chaꞌduzoolhúti
17Ndan ndi yun kꞌut soo hudeꞌa ꞌuhintꞌah, ꞌen khunek ꞌulhtus, ꞌi be

hubudóni, ꞌaw ndi yun kꞌut be soodeꞌa ꞌi ꞌaw di chaílah. ꞌEt huwa ꞌaw ꞌi
butꞌanínoohtan hubachaꞌhootꞌah. ꞌEt ndun Yakꞌusda khuna, ꞌaw ꞌen zeh
butꞌanínoohtan. Yakꞌusda ꞌen ꞌutꞌen ꞌaw hukwꞌedutsiꞌ ilah hoh tsꞌiyaintsuk
be soo ꞌatsꞌootꞌe ka neghayunleh. 18Tsꞌahꞌun naꞌa ꞌuhootꞌen hubudoni.
Hukwꞌedutsiꞌ ilah hoh ꞌutꞌen unzoo, ꞌi ꞌuhoolhꞌen. ꞌAhoolhyez ꞌuyoon hiye
ndunidzit, ꞌi be budulaꞌhutetꞌilh huba lhahúdootꞌe. Soo tsꞌuhoontꞌi hoh
lhtaꞌtsꞌoolyelh. 19 ꞌEt nduhutꞌen tꞌeh, ꞌi be nduk yakꞌuz dézti, ꞌi dichꞌoh
duba ꞌilhoꞌhowesdle, whusaooteltsꞌulh wheni. ꞌEt ꞌilhuz be tsꞌukhuna, ꞌi
hitélhchulh hoꞌ hoontꞌah.

Khunek be ꞌalha ꞌuhoontꞌah, ꞌi soo cho bughonle
20Suyeꞌ Timothy ndi khunek ntlꞌadaꞌa, ꞌi soo cho bukꞌuneꞌontꞌen, ꞌet

wheni ꞌusdla. Ndunnah dune ꞌantsꞌi howi yahalhtuk ꞌinkꞌez Yakꞌusda chꞌa
yahalhtuk, khun buzih nioonya gunih. Ndunnah whuz naꞌa yahalhtuk,
tꞌehoninzun huninzun whuntsꞌih, ꞌen nechꞌa detni hinli. 21Ndi howi
yahalhtuk ndi neba ꞌalhaꞌ hoontꞌah, ꞌen bulunah, ꞌen tinkꞌus hedulh hoꞌ
hutni.

ꞌEt Yakꞌusda ye unzoo, ꞌi nyulh ꞌootꞌe. ꞌEt ndoh honeh.

(2 Timothy)

Paul, ꞌen Timothy dahooja yulhni

1 Si Paul, Jesus Christ ba whélꞌa usdli. Ndi ꞌilhuz be tsꞌúkhuna, ꞌi Christ
Jesus ꞌen yitꞌi ꞌinkꞌez ꞌilhuz wheni ꞌintꞌah nedáni. ꞌI bugha Yakꞌusda

ndet sutsꞌu hukwaꞌninzun ꞌet huwa whélꞌa síli.
2Timothy suyeꞌ nkꞌesiꞌ inli ndi dustlꞌus ntsꞌo tlꞌaiꞌai. Yakꞌusda neꞌaBá

ꞌinkꞌezChrist Jesus ꞌenneMoodihti, ꞌen bughayeunzoo, be ꞌúgha teꞌnudzun,
ꞌinkꞌez be nedzi dezghel, ꞌi chah, ꞌi be ꞌóntꞌe hukwaꞌnuszun.

Paul ꞌen Timothy yuba whunalnih Jesus Christ tsꞌun nalhúꞌa
3 ꞌEt Yakꞌusda tsꞌun schanailya dusni. Sutsuhda hukwꞌunaꞌa, suyuh tsꞌih

bugha tꞌetsꞌoninzun, ꞌi, lubeshi bughuhoolah hoh Yakꞌusda buba neꞌustꞌen.
Dzin ꞌinkꞌez ꞌulhꞌek, ꞌi bulh, tenadusdli totsuk ꞌaw ꞌet nyunalhúnih.
4Nyunatsꞌultooꞌ nulhꞌen ꞌet whunalhúnih ꞌinkꞌez tube nyuntelhꞌilh
hukwaꞌnuszun, ꞌet sih sudzi hótꞌi. 5Ndi soo be ꞌalha ꞌuhoontꞌah, ꞌi
nyulh ꞌintꞌah, ꞌi bunalhúnih. Ntsoo Lois, ꞌen ꞌudechoo ndi be ꞌalha
ꞌuhoontꞌah yulh ꞌintꞌah inle, hukwꞌelhꞌaz nyuꞌama, Eunice, ꞌen chah.
ꞌInkꞌez nyun chah ꞌet whuz naꞌa zeh ꞌunintꞌah, ꞌet suba ꞌalhaꞌ hoontꞌah.
6 ꞌEt huwa mba whunalhúnih ndet ntsi kꞌut delhúnik hoh Yakꞌusda huwa
yúꞌaih, ꞌi ntlꞌaídaꞌai. ꞌI ꞌantsꞌi bulh nughilhnah liꞌilhꞌen. 7Yakꞌusda, Ndoni
neyídaꞌai hoh ꞌaw chatsꞌunooljut. ꞌInkꞌez Ndoni bugha be tsꞌílhtus be
lhkꞌetsꞌudusiꞌ, ꞌi tsꞌutetꞌi, ꞌinkꞌez ne-eni be whunih tsꞌinli chah.

Khunek unzoo, ꞌi ꞌaw buka hooya onle gunih
8 ꞌEt huwa ꞌuyoon neMoodihti bugha hubulh yailhtuk tꞌeh, khun ꞌaw

buka hooya onle gunih. Sichah tsakꞌesida ꞌet khun ꞌaw buka hooya onle
gunih. ꞌEt ꞌuyoon khunek unzoo, ꞌi be hubulh yaílhtuk dzuh ninzut tꞌeh,
ꞌet Yakꞌusda ye ulhtus, ꞌi bugha ꞌíntꞌen. 9 ꞌEn ꞌuja nélhyih. Nedzi lubeshi
bughuwhutélah, ꞌet whuz naꞌa neba hukwaꞌninzun. ꞌAw ne-eꞌutꞌen kꞌah
bugha ilah nekaꞌ dani. Dichꞌoh ye unzoo, ꞌi bugha uzdutejih ka nekaꞌ dani,
ꞌet whuz naꞌa hukwaꞌninzun. ꞌInkꞌez ye unzoo, ꞌi Christ Jesus ꞌen butsꞌun
hayéltsꞌut hoh neghaltsꞌut. ꞌEt ꞌudechoo wheꞌ whudutétꞌilh, ꞌet whutsuh
da ꞌuhoonla. 10 ꞌAw ꞌet Jesus Christ nenalhtsꞌet hainya. ꞌEt whuz naꞌa
Yakꞌusda dichꞌoh hukwaꞌninzun ꞌinkꞌez ye unzoo, ꞌi chah, ꞌi yunenélhtan.
Nuwheni be dáztetsah ꞌi Jesus Christ neba hoolah yulhtsi ꞌinkꞌez khunek
unzoo, ꞌi be ꞌilhuz be tsꞌúkhuna, ꞌi neghaíniꞌai. Ndi ꞌaw dáchatsꞌutesa,
ꞌet neba whusahóꞌai, ꞌet hoh whunénelhtan. 11 ꞌEt wheni si ꞌudun yun
kꞌut whutꞌen, ꞌen hubutsꞌutesyalh. ꞌEn hubutah húbulh yátelhtuk, ꞌinkꞌez
whubodutelhꞌeh, ꞌet whuba hubutsꞌuwhelꞌa síli. 12 ꞌEt huwa sichah dzuh
nuszut, ꞌet whuntsꞌih ꞌaw hooya chaꞌusdlah. Ndun suba ꞌalhaꞌ ꞌintꞌah, ꞌen
tꞌenuszun ꞌet huwa. ꞌInkꞌez ndet butlꞌa hóꞌai, degha nus dzin whutsꞌun soo
ꞌultus hoh suba hootetun, ꞌet suba ꞌalhaꞌ hoontꞌah.

Ndi khunek unzoo, ꞌi soo cho ontun
13Ndi khunek ꞌulhtus, ꞌi bugha ꞌutsꞌutꞌen, ꞌi liꞌintꞌah si stsꞌun dántsꞌo,

ꞌi dutsꞌo cho ontun. Ndi be ꞌalha ꞌuhoontꞌah ꞌinkꞌez be lhkꞌetsꞌudusiꞌ, ꞌi
Christ Jesus ꞌen yulh ꞌintꞌah. 14Ndai unzoo, ꞌi ntlꞌálya, ꞌi tsꞌiyawh Ndoni
be ulhtus, ꞌi be soo cho ontun. ꞌEn ꞌintꞌah neyudínda.

15Njan tꞌeooninzuntsꞌiyannahAsiawhutꞌensuchꞌanahulhúya.Phygellus
ꞌinkꞌez Hermogenes ꞌen chah.

16Onesiphorus ꞌen lhat sudzi nduk yilhꞌi. ꞌInkꞌez ndi tse tlꞌool be whe
dustꞌuk, ꞌi, ꞌaw yooya chailah hoh sunalhꞌen. ꞌEt huwa ꞌen bukoo húdelhtsꞌi
neMoodihti bugha teꞌnonzeh ntꞌúcha. 17 ꞌEt keyah Rome lhgha dínya hoh
soo cho skunúta hoh nasilhti. 18 ꞌEt njan dzin whusawhúteltsꞌulh tꞌeh, ꞌet
neMoodihtia ye únzoo, ꞌí unchah ndun Onesiphorus yulh ꞌintꞌah, ꞌinkꞌez
a 1:18 ꞌEt ndi boozi “NeMoodihti”, ꞌi ꞌilhunuh neꞌaBá ꞌintꞌah, ꞌinkꞌez ꞌilhunuh Jesus
Christ ꞌintꞌah, ni ho ꞌutni.

neMoodihti yugha teꞌnoozeh. ꞌInkꞌez keyah Ephesus tsꞌih lhat hoh sula
ꞌuja ínle, ꞌet chah soo tꞌeooninzun.

Ndi Jesus Christ ye unzoo, ꞌi be soo ꞌiltus onle

2 ꞌEt huwa suyeꞌ nyun Jesus Christ ye unzoo, ꞌi be soo ꞌiltus onle. 2 ꞌInkꞌez
lhanah nalh daja sugha nyudáni, ndi khunekwhulh ꞌúdantsꞌo, ꞌi ꞌuyoon

tsꞌahꞌun dune, ꞌen butlꞌa ídaꞌai, ndan Jesus Christ hitꞌanínintan, ꞌen soo
tsꞌahꞌun hoh ꞌonus ꞌun ꞌuyoon hóbodolhꞌeh ka. 3 ꞌEt huwa Jesus Christ hiba
lhahudughanunzoo kꞌunaꞌa, howuwhúlnawhuntsꞌihwhechaíntsaz. 4Dune
lhahudughan unli tꞌeh, ꞌet ntsꞌenaꞌa sooneya ka ndi yun kꞌut uzdelhtsꞌi, ꞌaw
whuz ꞌudunoltꞌuk ghaitꞌah. ꞌEn dumoodih ndun lhahudughan hubaneꞌduni,
ꞌen yulh hootétꞌi, ꞌet hukwa ꞌen zeh yuba ꞌutꞌen. 5 ꞌInkꞌez chah, ndan
nuwhújeh tah whuchꞌa ꞌulhdeh, tsꞌahꞌun naꞌa whuchꞌa nilhde tꞌeh, ꞌet
zeh hiba kꞌelhla whulhtsih. 6Ndan dune tube ꞌutꞌen hoh haꞌnulhyeh, ꞌen
haínalhyi, ꞌen choo yulah wulhchoot hubaꞌ hoontꞌah. 7Ndet ndi nyudúsni
howu nini ninzut. ꞌInkꞌez neMoodihti, ꞌen nla ꞌutꞌen hoh tsꞌiyaintsuk
tꞌeoononzeh.

8Whunailnih, Jesus Christ yahadla hubutah dinadija. David yutsꞌu
haínzut chah ꞌintꞌah. ꞌEt ndi sughunek unzoo, ꞌi ꞌintꞌah hoh nyudáni. 9 ꞌEt
huwa si dune untsiꞌ kꞌunaꞌa tsakꞌesída hoh dzuh nuszut. ꞌEt whuntsꞌih
Yakꞌusda bughunek ꞌi ꞌaw chailghel hoꞌ ꞌintꞌah. 10 ꞌEt huwa ndunnah
ꞌutahálya, ꞌen huba hubugha whechástsaz. ꞌEt ꞌutahálya, ꞌen chah Christ
Jesus ꞌen ndi ye néulhyis, ꞌi hiyóolhchoot ꞌinkꞌez ꞌilhuz whutsꞌun tsꞌodólhti.

11Ndi khunek ꞌi soo cho butꞌaneznootan ꞌet ndutni,
“En bulh datsꞌuzsai tꞌeh,

ꞌet ꞌilhuz wheni bulh ꞌúztetꞌilh.
12Ntsꞌoh dawhutꞌen whuntsꞌih whulh tsꞌúzyin tꞌeh,

ꞌet ꞌen bulh dune kꞌuneꞌtsꞌulꞌen uztele.
Buchꞌa natsꞌulꞌah tꞌeh,

didut chah nechꞌa nátelꞌa.
13Bulazdetnik tꞌeh,

ꞌet whuntsꞌih ꞌaw didut neladootnih ghaitꞌah,
ꞌinkꞌez ꞌaw ꞌatsꞌun naꞌa naꞌootneh ghaitꞌah ꞌet huwa.”

Jesus Christ ba neꞌutꞌen, ꞌen bulunah
hinzoo ꞌinkꞌez bulunah chah hintsiꞌ

14 ꞌEt ndi khunek ꞌi huba bunailnih. NeMoodihti nalh hubuduténilh,
ꞌet khun ꞌi khunek bugha hukwa lhenah ꞌahudootni gunih. Tsꞌiyawh huba
chayízooh. Ndan yudántsꞌo ꞌen tsꞌiyawh tintaꞌ hubutélhꞌilh. 15 ꞌEt Yakꞌusda
ba tsꞌihꞌun dune onle, whuz naꞌa hukwaꞌintꞌen. Nyeꞌutꞌen ꞌaw hukwa
yachasonle. Ndi khunek ꞌalhaꞌ ꞌintꞌah tsꞌahꞌun naꞌa ntꞌeoononzeh. 16 ꞌEt
whuntsꞌih ꞌantsꞌi ntsꞌoh howi yahalhtuk ꞌinkꞌez Yakꞌusda ghuhedloh, ꞌen
hubuzih nioonya gunih. Nduhíntꞌah, ꞌen ꞌuyoon ꞌonus nus Yakꞌusda chꞌa
yahalhtuk hubuhutelhtsilh. 17Hubughunek, dada kꞌunaꞌa hubutaidoozit.
Ndunnah Hymenaeus ꞌinkꞌez Philetus chah, nduhíntꞌah hinli. 18 ꞌEn njan
nduhintꞌah dune ndi khunek ꞌalhaꞌ ꞌintꞌah tinkꞌus ꞌuhintꞌah ꞌet huwa
hichꞌa súdel. ꞌEn ꞌuhutni, ndi dinahudutédulh, ꞌuda ꞌuhooja hutni. ꞌEt
huwa bulunah nebe ꞌalhaꞌ hoontꞌah, ꞌi huba hoolah suli. 19 ꞌEt whuntsꞌih
Yakꞌusda bukoo bukꞌuwhuzꞌai, ꞌi whudutsꞌo. ꞌAw hoolah wúle ghaitꞌah. ꞌI
kꞌut ndi khunek yukꞌeꞌánguz, ꞌi ndutni, “Ndunnah neMoodihti bubeꞌildzun
hinli, ꞌen tsꞌiyawh tꞌebunínzun.” ꞌInkꞌez chah, “Ndunnah ꞌuhutni, Christ
tsꞌinli tꞌeh, ꞌen ꞌutꞌen untsiꞌ, ꞌi tsꞌun níntꞌuk, ꞌet ndoohoontꞌah, ꞌet tsꞌiyawh
whuchꞌa náhoolyeh.”

20Ntsꞌe bukoo whucho whubez tsꞌih tsꞌiyaintsuk ꞌet sula. Beꞌ tsꞌutnai,
bé ꞌutsꞌuꞌalh, buluh ꞌi gold, ꞌinkꞌez silver chah, ꞌi be ꞌulya. Buluh ꞌi duchun
ꞌinkꞌez whutlꞌus be ꞌulya, ꞌi chah ꞌet sula. Buluh ꞌi unzoo ꞌinkꞌez buluh ꞌi
ꞌaw chaízooh. 21 ꞌEt huwa ndan dichꞌoh lubeshi yuchꞌa nalhúꞌa tꞌeh, ꞌet
tꞌeh duMoodihti ba ꞌuduneꞌududulti ꞌinkꞌez buMoodihti yeꞌ tetꞌilh, ꞌutꞌen
unzoo, ꞌi tsꞌiyawh yeni lhadíntꞌah hoꞌ ꞌintꞌah.

22 ꞌInkꞌez ntsꞌenaꞌa chilkah ntsiꞌ buyustꞌe butsꞌun nintꞌuk, ꞌi buchꞌa
telgai. ꞌEt tsꞌahꞌun ꞌuhoontꞌah, be ꞌalha ꞌuhoontꞌah, be lhkꞌetsꞌudusiꞌ, ꞌi
be nedzi soo ꞌóotꞌe, ꞌi chah, tsꞌiyawh bunanyalh. ꞌInkꞌez ndunnah budzi
yuh lubeshi bughuhoolah hoh neMoodihti tsꞌun tedudlih, ꞌen hubulh
ínꞌus. 23 ꞌEt whuntsꞌih whusnik khunek ꞌinkꞌez khunek tꞌenusdzun, ꞌi
whuntsꞌih be yáhalhtuk, ꞌi tsꞌiyawh buchꞌa huwonle. Tꞌeoonínzun ndi
khunek nduntꞌah, ꞌi dune hiye lhtaꞌdutnih ꞌutni, ꞌi ꞌintꞌah. 24 ꞌEt kꞌus
ndan neMoodihti be ꞌulhna, ꞌen ꞌaw dune yédooyih huba chahóotꞌah, ꞌet
whuntsꞌih tsꞌiyannah dune nagóosdliyaz neꞌboolhꞌen, ꞌinkꞌez soo dune
hodulhꞌeh tele. Tsꞌiyannah soo nilyaz neꞌboolhꞌen. 25Yuh ꞌúdudildzun

ꞌinkꞌez buchꞌa detni tsꞌahꞌun hubulh nenáhohoꞌalh. ꞌEt tulih Yakꞌusda
lubeshi whuchꞌa dudeni nahundunezdla huboolhtsilh. ꞌEt sih khunek ꞌalhaꞌ
ꞌintꞌah tꞌehinoozeh. 26 ꞌInkꞌez ꞌet sih hubeni bugha nádooltsꞌit, ꞌinkꞌez
netsudule hubilhchoot inle hikꞌuneꞌootꞌen ka, ꞌet ntsꞌoh teh hoh tinkꞌus
hunintꞌuk whuchꞌa nahooja.

ꞌEt ꞌudekꞌelhꞌaz dzin wheghah tꞌeh, tube
whewhuntejut whutele hoꞌ hoontꞌah

3 ꞌEt njan tꞌeoononzin, ꞌet ꞌudekꞌelhꞌaz dzin wheghah tꞌeh,
tube whuwhuntejut whutele hoꞌ hoontꞌah. 2 ꞌEt dune dichꞌoh

lhkꞌenahudutesiꞌ, sooneya ka dahútni, tsꞌiyaintsuk hoh ꞌahududelhúti, tube
lhóokꞌaꞌ hinli, Yakꞌusda ꞌinkꞌez budune, buchꞌa yahatelhtuk, hubeꞌama
ꞌinkꞌez hubeꞌabá chah kꞌúnuchaꞌhutestꞌen, ꞌaw chanailya chahunteszin,
ꞌinkꞌez Yakꞌusda ghuhedloh chah hutele. 3Dudulh dune kꞌechahítsiꞌ,
ꞌaw hoonli lhba whunachahodulhunah. Dudulh dune dzuh neꞌhuduni
hukwaꞌhuninzun teh zeh neꞌhutꞌen. ꞌAntsꞌi ꞌet ꞌuyoon dzuh nuhulhdeh,
ꞌinkꞌez ndet hoonzoo hukwa chaꞌhunteszil. 4 ꞌUyoon kꞌehintsiꞌ lahoohoolhꞌi
ꞌinkꞌez yooya ꞌi be dune hundulhda, ꞌinkꞌez butsi dunutsꞌun. Duba
naꞌhutedzoo, Yakꞌusda kꞌechahísiꞌ, ꞌinkꞌez ndet whunénik, ꞌet zeh
hukwaꞌhuntezilh. 5 ꞌEt Yakꞌusda ba ndi yun kꞌut hudélhtsꞌi naꞌhududilꞌi,
ꞌet whuntsꞌih Yakꞌusda yé ulhtus, ꞌi hitsꞌoodedlai. Timothy, nduhíntꞌah,
ꞌen hubuchꞌa naóonja.

6Nduntꞌah ꞌuyoon koo tsꞌih dahánulꞌih ꞌinkꞌez tsꞌekoo huwhusnik,
lubeshi be dezbun, ꞌen ꞌilhuz hubihilhchukw. Lhelhtsꞌun ꞌutꞌen dutsun, ꞌaw
ꞌi zeh hitsꞌu nintꞌuk. 7 ꞌAhoolhyez hohodulꞌeh ꞌet whuntsꞌih khunek ꞌalhaꞌ
ꞌintꞌah daja ni ꞌaw tꞌehonoozeh ghaitꞌah. 8 ꞌEt ndunnah Jannes ꞌinkꞌez
Jambres bulh Moses hichꞌa hoonelhꞌi inle. ꞌEt whuz naꞌa ndunnah khunek
ꞌalhaꞌ ꞌintꞌah, hichꞌa hoonelhꞌi. ꞌEn hubeni soo degha nus untsiꞌ suli. ꞌInkꞌez
ndi be ꞌalha ꞌuhoontꞌah bugha huba ꞌantsꞌi ꞌuhoontꞌah suli. 9 ꞌEt whuntsꞌih
ꞌaw ꞌonus ꞌun hutooya ghaitꞌah. Hoh tintaꞌ huntꞌen tsꞌiyannah tꞌewhuntézin.
Ntsꞌenaꞌa Jannes ꞌinkꞌez Jambres hubulh dahooja, ꞌen bukꞌunaꞌa hiye
whusnik, ꞌi tsꞌiyannah hubugha tꞌewhuntezilh.

Kꞌus ndan Yakꞌusda yunéyalh, ꞌen ꞌaw dune hube túzelalh
10 ꞌEt whuntsꞌih huwa ꞌóonli hoh khunek bunyodalhꞌi, ꞌi bukꞌunaꞌa

ꞌantꞌen. Timothy nyunchꞌoh njan tꞌewhunínzun. Ntsꞌenaꞌa dune usdli, ntsꞌe
hukwaꞌustꞌen, ꞌinkꞌez Yakꞌusda suba ꞌalhaꞌ ꞌintꞌah. Howa whúlna whulh
síyin, ꞌinkꞌez tsꞌiyannah be kꞌésiꞌ ꞌi chah, ꞌaw hoonliyaz chaꞌduzusnih.
11Dune seꞌzula inle, ꞌinkꞌez dzuh nusuhulhdzut. ꞌEt whuz yun kꞌut Antioch,
Iconium, ꞌinkꞌez Lystra, whuz sulh ꞌet ꞌúhooja inle, ꞌi tsꞌiyawh tꞌeoonanzin.
Dune seꞌzula ꞌaw whechástsaz, ꞌinkꞌez neMoodihti tsꞌiyawh whuchꞌa sula
ꞌuja. 12A, ꞌAlhaꞌ hoontꞌah, kꞌus ndan Christ Jesus ꞌen bugha Yakꞌusda ba
khutena hukwaꞌutꞌen, ꞌen dune hube híyeꞌ tuzela hoꞌ hoontꞌah. 13 ꞌEt dune
hintsiꞌ, ꞌuyoon naꞌdudilꞌi, ꞌen ꞌonus nus hintsiꞌ tele ꞌinkꞌez ꞌonus ꞌun chah
hintsiꞌ hutele. ꞌEt ꞌuyoon nahunteꞌah ꞌinkꞌez dichꞌoh chah naꞌhunduntetꞌah.
14 ꞌEt whuntsꞌih nyun ndet hoodalꞌi hoh ꞌi tsꞌiyawh ꞌalhaꞌ ꞌintꞌah tꞌenínzun
whuz naꞌa zeh ꞌintꞌah. ꞌInkꞌez ndunnah bugha hoodalꞌi tꞌebuninzun. 15 ꞌEt
nyun ski inli da whutsꞌun ndi Yakꞌusda bughunek lubeshi bughuhoolah
hoh ꞌukꞌeꞌéduguz, ꞌi ntꞌenanzin. ꞌI bugha be whutnih intꞌi hoh dinjih.
Christ Jesus ꞌen mba ꞌalhaꞌ ꞌintꞌah ꞌet huwa. 16Yakꞌusda bughunek ꞌi
tsꞌiyawh Yakꞌusda ye sjiz, ꞌi bulh ꞌintꞌah. ꞌInkꞌez bugha whútsꞌodulꞌeh
huba unzoo, tintaꞌ tsꞌutꞌih whunénulhtun, neba tsꞌahꞌun niwhuꞌaih, ꞌinkꞌez
ꞌet whuneodulhꞌeh tsꞌahꞌun naꞌa yinkak uzdóoltsꞌi ka. 17 ꞌI be Yakꞌusda
budune lhadúlya hutele, tsꞌiyaini ꞌutꞌen unzoo, ꞌi wheni lhadintꞌah.

Yakꞌusda bughunek bé hubulh yaílhtuk

4 ꞌEt huwa Yakꞌusda ꞌinkꞌez neMoodihti Jesus Christ ꞌen bunalh
soo tsꞌahꞌun naꞌa ꞌun yudutésnilh, ꞌen ꞌutenilh tsꞌiyannah nalh be

wheóoduteltsilh, ndai kꞌúneꞌ yulꞌen, ꞌi bulh. Hoh tꞌeh hukhuna ꞌinkꞌez
yahadla chah, ꞌen huba nahuteyeh. 2 ꞌAhoolhyez lhadíntꞌah Yakꞌusda
bughunek be dune hubulh yaílhtuk.Wheóobunilhtun ndet hoh tintaꞌ hutꞌih,
ꞌinkꞌez tinkꞌus ꞌuhutꞌen hukwaꞌbudíni, ꞌinkꞌez budzi nduk náꞌinleh. Howa
whúlna whulh sinyin, ꞌinkꞌez dune hodilhꞌeh. 3Whuz de whúdezulh hoh,
ndi khunek tsꞌahꞌun naꞌa ꞌintꞌah, ꞌi ꞌaw hiyodoolꞌeh hukwa chaꞌhunteszin.
ꞌEt dichꞌoh hukwaꞌhuninzun kꞌunaꞌa, ꞌet zeh hodutetsꞌo hukwaꞌhuninzun.
Ndunnah dichꞌoh hukwaꞌhuninzun ꞌet zeh dune hodulhꞌeh, ꞌen zeh
hubuhootuzélhtsꞌilh hukwaꞌhuntezilh. 4 ꞌInkꞌez khunek ꞌalhaꞌ ꞌintꞌah, ꞌi

ꞌaw hidóotsꞌo hukwa chaꞌhunteszil. ꞌEt huwa khunek ꞌantsꞌi unli, ꞌaw ꞌi
zeh hika ꞌuntezilh. 5 ꞌEt whuntsꞌih nyun tsꞌiyaintsuk whuchꞌa soo cho
khinli. Yakꞌusda be ꞌutꞌen kꞌah bulah mba howa whulna ꞌet whuntsꞌih ꞌaw
whechaíntsaz zeh ꞌilhdzun. ꞌInkꞌez Yakꞌusda bughunek be yailhtuk hoh
dune ilhyis, ꞌet zeh ndóntꞌen. ꞌInkꞌez Yakꞌusda be huba ꞌintꞌen, ꞌi tsꞌiyawh
lhadónleh.

Paul datétsah da howu yalhtuk
6Si ꞌaw ꞌet be khusna, ꞌi Yakꞌusda ba huwatꞌaih kꞌunaꞌa nadusyulh

liꞌusneh.a ꞌInkꞌez nduk tesyalh ꞌaw ꞌet nilhdukw suli. 7Hoonzoo hoh tsꞌahꞌun
naꞌa lhesdughan. ꞌAw ꞌet Yakꞌusda be ꞌutꞌen kꞌah ꞌuwhulhꞌen, tsꞌiyaintsuk
lhaoodusdla. Tsꞌahꞌun naꞌa be neba ꞌalhaꞌ hoontꞌah, ꞌi óntun. 8 ꞌAw ꞌet ndet
tsꞌahꞌunnaꞌa ꞌuhoontꞌahhohwhuchꞌawhunilhde, ꞌet suba súꞌai.NeMoodihti
tsꞌahꞌun naheyelh, ꞌen yutelhtsilh. Ndet dzin whusawhúteltsꞌulh, ꞌet dzin
sugha íteꞌalh. ꞌInkꞌez ꞌaw si zeh ilah. Ndan dudzi ndulhcho, ꞌi be bunalh
be hóoduteltsilh ꞌinkꞌez yuteꞌilh hukwaꞌhuninzun, ꞌen ꞌilhunuh hinli hoh
tsꞌiyawh si skꞌunaꞌa zeh ꞌúbutelilh.

Tsꞌiyannah sula detnik
9 ꞌA cho stsꞌu tónya. 10Demas sula detnik. Ndi yun kꞌut núkat, ꞌi ꞌonus

nus yukaꞌninzun. ꞌEt huwa keyah Thessalonica whuz whinya. Crescens
ꞌen yun kꞌut Galatia tsꞌih whinya ꞌinkꞌez Titus ꞌen chah yun kꞌut Dalmatia
whuz whinya. 11Luke ꞌen zeh suzih usda. Mark ꞌen bukunainda ꞌinkꞌez
ndez nyulh tóoꞌas, ꞌen suba ꞌutꞌen huba unzoo ꞌet huwa. 12 ꞌInkꞌez Tychicus
ꞌen keyah Ephesus tsꞌih wheílhꞌa. 13Ndez tanyalh tꞌeh, sudzoot suba
tolhchoos. ꞌI Carpus keyah Troas tsꞌih ꞌen da buzih neinílhchooz. Nyoo
khunek ꞌúkꞌeꞌéduguz, ꞌi chah toꞌa, ꞌinkꞌez khunai zuz ꞌi bukꞌuneꞌúsduguz,
ꞌi bunaoodolnah gunih. ꞌI soo bukaꞌnuszun.b

14Ndunnah ꞌutes ꞌútlꞌus be ꞌutꞌen, Alexander hiyulhni, ꞌen tube lhat
hoh sundálhda. Be ꞌutꞌen kꞌah huwa uncha neMoodihti yuba ꞌukꞌelhla

a 4:6 Ndai mai too dezti, ꞌI kwꞌuzdai zih nahideyulh inle, ꞌi Lizwif hube ꞌutꞌen ꞌintꞌah.
ꞌInkꞌez ndi nahideyulh, ꞌi Paul khuna liꞌintꞌah ni hoꞌ ꞌutni. b 4:13 Paul khuna hoh da,
khunai zuz lhahidulhꞌih lhtsꞌenahiyutꞌas, ꞌi hikꞌuneꞌuguz inle.

holhtsilh. 15Nyun chah ꞌen bughonle. ꞌEn dune ulhtus, ꞌi be neghunek
buchꞌa ꞌetꞌilh ꞌintꞌah ꞌet huwa.

NeMoodihti ꞌaw neladootnih ghaitꞌah
16 ꞌEt ꞌudechoo soowhe suhudunílhkut da, ꞌaw ꞌilhunuhwhuntsꞌih sutꞌak

níchaiyal. ꞌEt tsꞌiyannah sula hudetnik, ꞌet whuntsꞌih ꞌaw bukꞌehooltsꞌit
hukwa chaꞌnúszun úncha. 17 ꞌEt whuntsꞌih neMoodihti suzih inyin ꞌinkꞌez
ꞌen ye ulhtus, ꞌi bugha ulhtus íle. ꞌEt ndi ulhtus, ꞌi be si sugha ndi Yakꞌusda
be ba yatuk, ꞌi tsꞌiyawh tsꞌahꞌun naꞌa hiyoozólhtsꞌa. ꞌEt tꞌeh ꞌuyoon ꞌudun
yun kꞌut whutꞌen chah tsꞌiyawh hiyoozólhtsꞌa. ꞌInkꞌez chah neMoodihti
ꞌen khunaiti sutuzelhghel, yuchꞌa sulhyih. 18 ꞌInkꞌez yakꞌuz neMoodihti
ꞌen hubudayi cho unli, ꞌet wheni sughunli, ꞌinkꞌez buzih tesdalh whutsꞌun,
ꞌutꞌen untsiꞌ, ꞌi tsꞌiyawh yuchꞌa sutelhtelh. ꞌEt huwa ꞌen ꞌilhuz wheni ꞌinkꞌez
ꞌonus ꞌun chah ꞌuzdóolhti. ꞌEt ndoh honeh.

Khi whutsuh whusaóonya
19Ndunnah Prisca ꞌinkꞌez Aquila, ꞌinkꞌez Onesiphorus bukoo húdelhtsꞌi

chah, ꞌen tsꞌiyawh dahooja suba hubudóni. 20Erastus ꞌen keyah Corinth
ꞌet usda. Trophimus ꞌen nduda ꞌet huwa keyah Miletus tsꞌuwhútni, ꞌet
ninílhti. 21 ꞌEt khi tele whutsꞌun, ꞌet soo ꞌunintꞌah hoh stsꞌu tonya. Eubulus,
ꞌen chah dahooja nyulhni, ꞌinkꞌez Pudens, Linus, Claudia, ꞌinkꞌez tsꞌiyawh
lhulhutsinkah, ꞌen chah dahooja nyuhútni.

Ye unzoo, ꞌi nyulh ꞌóotꞌe
22NeMoodihti Jesus Christ ꞌen ndzi yuh wúda ꞌinkꞌez ye unzoo, ye

unzoo, ꞌi nuhwheni tsꞌiyawh nohwhulh ꞌóotꞌe. ꞌEt ndoh honeh.



Paul Ndi Dustlꞌus ꞌI Titus
Yutsꞌun Kꞌeꞌanguz

(Titus)

Paul ꞌen Titus dahooja yulhni

1 Si Paul Yakꞌusda be ꞌulhna ꞌinkꞌez Jesus Christ ba whelꞌa usdli.
Ndunnah Yakꞌusda buba ꞌalhaꞌ yintꞌah, ꞌet wheni ꞌutahábanla. ꞌInkꞌez

khunek ꞌalhaꞌ ꞌintꞌah, tꞌehontezin Yakꞌusda ba ndi yun kꞌut uzdooltsꞌi
ka. 2 ꞌIlhuz be tsꞌukhuna, ꞌi buka tsi hoodli, ꞌi Yakꞌusda ꞌaw chawhustsꞌit
ꞌinkꞌez soo ꞌudechoo da whutsꞌun ꞌi netsꞌu yoozi. 3 ꞌAw ꞌet ntsꞌoh huwa
whudezulh Yakꞌusda hukwaꞌninzun, ꞌet whusawhéltsꞌut. Ndi Yakꞌusda be
ba yatuk, ꞌi yubunilhtan. ꞌEt Yakꞌusda, neulhyis, ndi khunek ꞌi stlꞌaidaꞌai.

4Titus ndi be neba ꞌalhaꞌ hoontꞌah ꞌi bugha suyeꞌ sinli. ꞌI bugha ntsꞌoh
kꞌeꞌusges. Yakꞌusda ꞌinkꞌez neMoodihti Jesus Christ, neulhyis, ꞌen bugha
ye unzoo, ꞌi be neghateꞌnudzun, ꞌinkꞌez be nedzi dezghel, ꞌi tsꞌiyawh nyulh
ꞌootꞌe.

Yakꞌusdaba ꞌutsuhwhudélhdzulh,whuznaꞌa ꞌuhootꞌe hubaꞌ hoontꞌah
5 ꞌEt wheni Crete ꞌet ninyunilhti, ndi khunek ntlꞌadaꞌai, ꞌi be ndet

lhaoodintꞌah tsꞌiyawh tsꞌahꞌun naꞌa lhaoodutanlelh ꞌinkꞌez lhelhdun keyah
ꞌutsuh whudélhdzulh ꞌutahaóobutanlelh. 6 ꞌEt ndez naꞌa dune hoole
hubaꞌ hoontꞌah. Dune bukꞌéhotꞌalh bughuhoolah. ꞌIlhunah zeh buꞌat unli.
Buzkeh chah hubukꞌah naꞌa ꞌuhootꞌe, ꞌaw huwhusnik chaílah, ꞌinkꞌez
khunek kꞌuneꞌuhutꞌen hoole. 7Dune huwunli unli tꞌeh, ꞌen Yakꞌusda
be ꞌutꞌen kꞌah yutlꞌáwhulhꞌai, ꞌet huwa bukꞌehóoteltsꞌulh whuꞌet ꞌootꞌe.
ꞌAw dichꞌoh dukꞌunaꞌa zeh hukwaꞌnoozin huba chaꞌhóotꞌah. ꞌAw khun
chahunlhúchꞌe, mai too ka dáchasni. ꞌEt dune yédulh chaílah wule, ꞌinkꞌez
ꞌaw sooneya chah ka chaꞌdusnih. 8 ꞌEt kꞌus dune bukoo dalih wule. Ndet
hoonzoo tsꞌiyawh hóontꞌi. Tsꞌahꞌun ni nezulh, ꞌinkꞌez tsꞌahꞌun dune unli.

ꞌEt budzi lubeshi bughuhoolah, ꞌinkꞌez dichꞌoh tsꞌahꞌun naꞌa khudli chah
wule. 9Ndi khunek ꞌi be Yakꞌusda neba ꞌalhaꞌ ꞌintꞌah, ntsꞌenaꞌa hiyoodelꞌi,
ꞌi tsꞌiyawh yotun. ꞌEt sih ndi tsꞌahꞌun naꞌa be whutsꞌodelꞌi, ꞌi be ꞌuyoon
ꞌonus nus budzi ulhtus hitelhtsilh. ꞌInkꞌez ndunnah ndi be whutsꞌodelꞌi, ꞌi
yuchꞌa yahalhtuk, ꞌen ndi khunek ꞌi be tintaꞌ hutꞌih ꞌet whubuntelhtun.

ꞌUtsuh whudélhdzulh hube ꞌutꞌen
10Tube lhanah ndi khunek hikꞌúneꞌtetꞌen hukwa chaꞌhunizun ꞌinkꞌez

ꞌantsꞌi lahóotꞌah hoh neꞌhuduni. ꞌInkꞌez ꞌuyoon nahunaꞌa, hubutah Lizwif
hinli, ꞌen degha nus hintsiꞌ. 11Nduntꞌah yahalhtuk whuchꞌa bonteyulh.
Ndutꞌen ꞌen tinkꞌus naꞌa dune huhoodulꞌeh. ꞌI be ꞌuyoon dune bukoo
húdelhtsꞌi tintaꞌ ꞌubuhulhꞌih. ꞌEn tinkꞌus naꞌa dune hubodalhꞌi, sooneya
hininzun ꞌet huwa. 12 ꞌEt Crete whutꞌen hubutah, ꞌilhunuh dune nus
whunílhꞌen ꞌen ꞌutni, “Crete whutꞌen ꞌahoolhyez howhutsꞌit, khunai untsiꞌ,
ꞌi nduhultꞌah, tsiꞌhudutnik cha ꞌuhintꞌah, ꞌinkꞌez bucha hooncha cha
ꞌuhintꞌah.” 13 ꞌEt daja hubulhni, ꞌalhaꞌ ꞌutni. ꞌEt huwa tube cho hubugha
ꞌutni. ꞌEt tꞌeh be neba ꞌalhaꞌ hoontꞌah, ꞌi be ꞌonus nus hilhtus wule. 14Lizwif
be ꞌudada ꞌaw huba ꞌalha chaꞌyítꞌah suli. ꞌInkꞌez ndunnah khunek ꞌalhaꞌ
ꞌintꞌah chꞌa nahulhúya, ꞌen hubughunek uboozólhtsꞌa gunih. 15 ꞌEt ndunnah
hubuyuh tsꞌih chaooditsun, ꞌen tsꞌiyaintsuk huba me chailah. ꞌEt whuntsꞌih
ndunnah hubudzi dutsun suli, ꞌinkꞌez huba ꞌalha chaꞌhóotꞌah, tsꞌiyai
huba me yinli. ꞌEn hubeni ꞌinkꞌez hubuyuh tsꞌih ꞌi bugha tꞌetsꞌoninzun,
ꞌi tsꞌiyawh dutsun hoꞌ ꞌintꞌah. 16Nduhíntꞌah, “Yakꞌusda tꞌetsꞌuninzun,”
hutni, ꞌet whuntsꞌih hube ꞌutꞌen be hichꞌa detni. ꞌEn hubutsꞌuhoontsiꞌ
hinli, ꞌinkꞌez hedichꞌoh kꞌuneꞌhutetꞌen ꞌet zeh hukwaꞌhuninzun. ꞌEt ꞌutꞌen
unzoo, ꞌi ꞌuhutelhꞌilh, ꞌaw huba soo chaꞌhildzooh hoꞌ hintꞌah.

Yakꞌusda ba ꞌilhunahuwúdulh hube ꞌutꞌen kꞌah

2 ꞌEt whuntsꞌih Titus ndi tsꞌahꞌun naꞌa be whutsꞌodulꞌeh, ꞌet
hubududóni. 2Ndunnah dune yeꞌun uzulh, tachanoosnai hubaꞌ

hoontꞌah, teniꞌhunoolhdzin, ꞌinkꞌez tsꞌahꞌun ni hunoodeh. Whudutsꞌo hoh
huba ꞌalhaꞌ hotꞌe. Be lhkꞌetsꞌudusiꞌ, ꞌi ꞌinkꞌez ꞌaw tachahudinik, ꞌet whuz
naꞌa ꞌúhootꞌe.

3Tsꞌekoo yeꞌun uzulh, ꞌen chah whuz naꞌa ꞌuhootꞌe. ꞌEn teniꞌhinilhdzun

hoole. ꞌUyoon hoontsiꞌ kꞌunaꞌa bughi yachahoolhtuk. Mai too ꞌi lhai
hiyootnai hukwachaꞌhunooszin. ꞌInkꞌez hoonzoo zeh ꞌuyoonhuhodoolhꞌeh.
4 ꞌEt tꞌeh tꞌetkeh hubukikah ꞌinkꞌez hubuzkehkah chah bukꞌehoosiꞌ, whuz
naꞌa hubugha hudooni. 5Tsꞌahꞌun ni hunedoh, Yakꞌusda ba ꞌudun nibuninla
hutele.Bukoochah tsꞌahꞌunnaꞌahowuhinli, budziwúzoo, ꞌinkꞌezhubukikah
hubukꞌuneꞌhootꞌen. ꞌEt tꞌeh ꞌaw ꞌuyoonYakꞌusda bughunek chꞌa yahoolhtuk
ghaitꞌah.

6 ꞌEt chilhkah hinli, ꞌen chah tsꞌahꞌun ni hunedoh hoole. 7 ꞌInkꞌez Titus
nyun chah tsꞌiyaintsuk hoh nyeꞌutꞌen unzoo, ꞌi ꞌuholhꞌen, whuz naꞌa ꞌontꞌe.
ꞌEt ndi be whutsꞌodulꞌeh, ꞌi tsꞌiyawh ꞌaw chadootsun, dóolhti, ꞌinkꞌez ꞌaw
hoonliyaz hoh ꞌatsꞌun naꞌa ꞌootꞌe gunih. 8Khunek tsꞌahꞌun ye yailhtuk, ꞌi
buba nahoodeh ghaitꞌah, ꞌi ꞌet nchꞌa detni hooya wule. ꞌAw khunek ntsiꞌ,
ꞌi be nghu yaootuk ghaitꞌah.

9Kꞌus ndan ꞌulhna ꞌen chah dumoodih bukꞌuneꞌhootꞌen budini. Ntsꞌenaꞌa
budzi wúzoo hoh zeh neꞌhootꞌen. ꞌInkꞌez ꞌaw hiyena chaꞌhudoosnih. 10 ꞌAw
bughucháꞌhundunoostꞌih. ꞌEt whuntsꞌih dumoodih tsꞌun tsꞌahꞌun naꞌa
ꞌuhootꞌe, hoonzoo kꞌunaꞌa whéoobunelhtan, ꞌet whutꞌaz ꞌuhootꞌe. ꞌEt sih
Yakꞌusda neulhyis bughunek be whutsꞌodulꞌeh, tsꞌiyaintsuk hoh ꞌonus nus
hoonzoo wule.

Yakꞌusda ye unzoo, ꞌi tsꞌiyannah nalhtsꞌet haholtsꞌit
11 ꞌEt Yakꞌusda ye unzoo, ꞌi be uzdujih, ꞌi tsꞌiyannah nalhtsꞌet haholtsꞌit.

12 ꞌEt whuneoodulhꞌeh, ndet Yakꞌusda be ꞌutꞌen chahoolah, ꞌinkꞌez
whenichꞌoh ndi yun kꞌut hukwaꞌuzninzun, ꞌet tsꞌiyawh dah uzdooni.
ꞌEt whuntsꞌih tsꞌahꞌun ni uznezulh, tsꞌahꞌun dune tsꞌinli, ꞌi chah, ꞌinkꞌez
Yakꞌusda tsꞌun teniꞌuznilhzun kꞌah tsꞌih tsꞌootꞌe, kꞌan ꞌet whuz naꞌa zeh
ꞌutsꞌootꞌe, 13 ꞌet neYakꞌusda degha nus uzdóolhti, Jesus Christ neulhyis,
ꞌen ꞌintꞌah butsꞌun hayánduz, ꞌet nenalhtsꞌet haóoteltsꞌulh whutsꞌun, njan
degha nus hoonzoo huba tsꞌilhꞌi. 14 Jesus Christ neba huwaꞌ dudulti
nelubeshi chꞌa nenaootekulh ka. ꞌInkꞌez nuwheni dichꞌoh dune ꞌutꞌen
unzoo, ꞌi zeh ꞌutsꞌoolhꞌen hubaꞌ hoontꞌah.

15Titus ndúhoontꞌah hubugha hubulh yailhtuk, huba nus whunilhtꞌuk,
ꞌinkꞌez mbaꞌ hoontꞌah, ꞌet huwa hoh tíntaꞌ hutꞌih hukwaꞌbudini. ꞌAw
ꞌilhunuh dune whuntsꞌih ꞌantsꞌi nyuhóolhꞌi gunih.

Ye unzoo, ꞌi be ndi yun kꞌut ꞌuzdóoltsꞌi

3 ꞌEtndunnahCretewhutꞌen ꞌenhubawhunalnihndunnahkeyahhuwunli
ꞌinkꞌez hubumoodih ꞌuhinli, ꞌen hubukꞌuneꞌwhútꞌen. ꞌAhoolhyez

ꞌutꞌen unzoo, ꞌuhutelhꞌilh wheni lhahúdootꞌe. 2 ꞌUyoon hoontsiꞌ kꞌunaꞌa
bughuyahoolhtuk gunih, ꞌinkꞌez ꞌaw lhenah ꞌuhudootni gunih. ꞌEt
whuntsꞌih tsꞌiyannah nagoostlꞌíyaz néꞌboohoolhꞌen ꞌinkꞌez ꞌuyoon tsꞌun
yuk ꞌuhududooldzin.

3Nuwheni chah whuz naꞌa zeh tsꞌuwhusnik ínle. Khunek
kꞌunuchaꞌtsꞌustꞌen. Naznutꞌah. Lhelhdun tsꞌuhóontꞌi hoh hoontsiꞌ
tuneꞌtsꞌustꞌen. Tsꞌintsiꞌ hoh ndi yun kꞌut uzdáltsꞌi, ꞌinkꞌez ꞌutsꞌoolnih
bulh chah ꞌutsꞌantꞌe. ꞌUyoon tsꞌuzdutnik ꞌinkꞌez tsꞌiyawh lhutsꞌuzdutnik.
4 ꞌEt whuntsꞌih hoh da ꞌuja neYakꞌusda nesulhyis, ꞌen netsꞌun yé nekꞌensiꞌ,
ꞌinkꞌez yé netsꞌun unzoo bulh, ꞌi tsꞌiyannah nalh be wheóodiltsai, ꞌet hoh
ꞌuzdujih, 5 tsꞌahꞌun naꞌa ꞌutsꞌutꞌen ínle, ꞌaw ꞌet huwa ílah ꞌuzdujih. ꞌEt
whuntsꞌih ye teꞌninzun, ꞌi bugha, ꞌi be neulhyih. ꞌEt toonátsꞌuzguz liꞌyinla
hoh doochah tsꞌuwhuzdli, ꞌinkꞌez Ndoni be kꞌan ꞌet natsꞌusdli, 6whuz
naꞌa Yakꞌusda netsꞌun bula hoonli hoh Ndoni netsꞌitelhꞌa. Jesus Christ
neulhyis, ꞌen be ꞌuja, 7 ꞌet hoh ye unzoo, ꞌi bugha nelubeshi tsꞌiyawh neba
hoolah yulhtsi. ꞌInkꞌez ꞌilhuz whutsꞌun be tsꞌukhuna, ꞌi be ꞌutsꞌintꞌah. ꞌI
bugha ndai neꞌildzun whutele, ꞌi hukwa tsi hoodli ꞌet huwa. 8Ndi khunek
ꞌalhaꞌ ꞌintꞌah, ꞌinkꞌez ꞌahoolhyez ꞌet zeh ndudóoni ntsꞌu hukwaꞌnuszun.
Ndunnah Yakꞌusda huba ꞌalhaꞌ yintꞌah, huwuhinli ꞌutꞌen unzoo, ꞌi zeh
ꞌahoolhyez higha ꞌooneh. Ndi khunek tsꞌiyannah huba unzoo ꞌinkꞌez dune
soo ꞌuhutetꞌilh.

Lhenah ꞌuhudóoni gunih
9 ꞌEt whuntsꞌih Moses bughunek ꞌukꞌuneꞌúsduguz, ꞌi bugha, whusnik

khunek, lhelhyoo whutsuh da hiye yailhtuk, ꞌinkꞌez lhenah ꞌuhudutni
chah, ꞌet tsꞌiyawh hubuchꞌa ꞌontꞌe. ꞌAw tsꞌiyannah ba chahoozoo ꞌinkꞌez
ꞌantsꞌi hoonli hoꞌ hoontꞌah. 10Ndan dune lhchꞌa nilhtꞌuk, ꞌen whulh nat dah
dáni, ꞌinkꞌez ꞌaw chanyudústsꞌo tꞌeh, tenaóolhꞌa. 11Tꞌeoonínzun nduntꞌah
dune ꞌen dudeni be tinkꞌus úninzun ꞌinkꞌez lubeshi ꞌulhꞌen ꞌet zeh hoontꞌi.
ꞌEt huwa ꞌi be dichꞌoh tintaꞌ dudulti hoꞌ ꞌintꞌah.

Dekꞌelhꞌaz khunek yé bubulh yánaltuk
12 ꞌEt Artimas kꞌus Tychicus ꞌilhunuh ntsꞌu télhꞌalh tꞌeh, ꞌet ꞌaho ndez

tonya, njan keyah Nicopolis tsꞌuwhútni, ꞌet khi wheni njan tesdalh
lhaóodusdla ꞌet huwa. 13 ꞌEt (Zenas), ꞌen Moses beꞌ dustlꞌus kꞌut, daja ni
hoh beni hoonli be yalhtuk unli, ꞌinkꞌez Apollos, ꞌen khun nkꞌuhunꞌas tꞌeh,
di hikaꞌ ninzun, ꞌi butlꞌa yónlelh, ꞌa cho hutooꞌas. ꞌInkꞌez khun hoonli
ꞌehudunitsꞌit hubuchꞌa yontun gunih. 14 ꞌInkꞌez netsꞌun detni, tehonoozeh
ꞌutꞌen unzoo, ꞌi zeh ꞌuhoolhꞌen. ꞌUyoon hiye ndunidzit, ꞌi hiye búlaꞌ
whétꞌen. ꞌEt tꞌeh ndi yun kꞌut ꞌantsꞌi ꞌet chaduzoolhútsꞌi.

Ye unzoo, ꞌi nohwhulh ꞌóotꞌe
15Ndunnah suzih húdelhtsꞌi, ꞌen dahooja nyuhútni. Ndunnah huba

ꞌalhaꞌ hoontꞌah nekꞌensiꞌ, ꞌen chah tsꞌiyawh neba dahooja hubudíni. ꞌEt
Yakꞌusda ye unzoo, ꞌi nuhwheni tsꞌiyawh nohwhulh ꞌóotꞌe. ꞌEt ndoh honeh.



Paul Ndi Dustlꞌus ꞌI Philemon
Yutsꞌun Kꞌeꞌanguz

(Philemon)

Paul ꞌen Philemon dahooja yúlhni

1 Si Paul ꞌustꞌah. ꞌEt Jesus Christ ba tsakꞌesída. ꞌEt Timothy nelhutsin,
ꞌen chah sulh ꞌintꞌah. Philemon nyun ntsꞌun kꞌeꞌtesgus. Nelhutsin,

bukꞌetsꞌinsiꞌ inli ꞌinkꞌez nelh ꞌutꞌen inli.
2 ꞌEt ndun Apphia ꞌen chah bukꞌetsꞌinsiꞌ. ꞌInkꞌez Archippus ꞌen chah

neꞌaBá ba nelh nehughan unli. ꞌInkꞌez nkoo Yakꞌusda ba ꞌilhunahuwúdulh,
ꞌen tsꞌiyawh dahooja hubutsꞌutni.

3Yakꞌusda neꞌaBá ꞌinkꞌez Jesus Christ neMoodihti, ꞌen ye unzoo, ꞌi
ꞌinkꞌez nuhwhudzi dooghel, ꞌi nohwhulh ꞌóotꞌe.

Jesus Christ mba ꞌalhaꞌ ꞌintꞌah ꞌinkꞌez bukꞌentsiꞌ
4SuYakꞌusda schanailya dusni. Tenadusdli totsuk nghu nuní nuszut.

5Whulh ꞌúdustsꞌo Jesus Christ mba ꞌalhaꞌ ꞌintꞌah ꞌinkꞌez bukꞌensiꞌ. ꞌEt
dune Yakꞌusda bubeꞌildzun, ꞌen chah whuz naꞌa zeh hubukꞌentsiꞌ. 6 ꞌEt be
mba ꞌalhaꞌ hoontꞌah, ꞌi be whútnih wule. ꞌEt Christ Jesus ꞌen bugha ꞌutꞌen
unzoo, ꞌi bugha ꞌintꞌen, ꞌet tꞌeoonoodzeh. 7Sulhutsin nyun ngha dune
Yakꞌusda bubeꞌildzun hubudzi nduk náꞌuja. ꞌEt be nékꞌetsꞌinsiꞌ, ꞌi íntꞌi, ꞌi
bugha tube tsꞌuhóontꞌi ꞌinkꞌez sóo kꞌunuznutꞌah chaꞌtsꞌintꞌah.

Paul ꞌen Onesimus yuba tedudlih
8 ꞌEt huwaChrist ꞌen be khunekti be ntsꞌun hukwaꞌdusni hoh tuneꞌontꞌen.

ꞌEt whuz naꞌa tsꞌahꞌun naꞌa ꞌuhoontꞌah. 9 ꞌEt huwa be nekꞌétsꞌinsiꞌ, ꞌi bugha
ntsꞌun tedusdlih. Sunilhꞌen ntsꞌenaꞌa dastꞌah yeꞌun uzulh usdli. ꞌInkꞌez
kꞌan ꞌet Jesus Christ ꞌen ba tsakꞌedsída. 10Suyeꞌ Onesimus ꞌen ba ntsꞌun

tedusdli. ꞌEn ꞌintꞌah ꞌutis tlꞌool be sulhghel hoh buba ꞌalhaꞌ hoontꞌah sulhsi.
11Whutsꞌun da nyun ntsꞌun ꞌaw hoonli huba unzoo hoolah inle. Kꞌan ꞌet
nyun ꞌinkꞌez si suba chah unzoo suli.

12Kꞌan ꞌet ꞌen ntsꞌun natélhꞌalh ꞌinkꞌez naóolchoot. ꞌEt ꞌantsꞌi sichꞌoh
sudzi ilhchoot liꞌtanilh. 13Njan suzih tedalh hukwaꞌnuszun inle, njan
khunek unzoo, ꞌi bugha sulhghel. ꞌEt da nyun ngha sunat neꞌóotꞌen wule
da. 14 ꞌEt whuntsꞌih nyun, “A,” chaduzinih tꞌeh zeh, ꞌaw hoonli ꞌuwhuteslilh
hukwa chaꞌnuszun. ꞌEt whuz naꞌa nyunchꞌoh hooníntꞌi tꞌeh zeh. 15 ꞌEt huwa
tulih ꞌastlꞌiyaz nghu whinya inle. ꞌEt sih ꞌilhuz wheni naóolchoot tꞌeh,
ꞌilhuz nzih wúda, 16 ꞌaw ꞌonus ꞌun nyeꞌulhna chatesdle. ꞌEt kꞌan ꞌet ꞌulhna
unli degha nus ꞌintꞌah. Nelhutsin bukꞌetsꞌinsiꞌ unli. Si tube suba dézti ꞌet
whuntsꞌih dalcho ꞌi be suba nyun ꞌonus nus mba dézti. ꞌEt náwhultꞌah,
ndi yun kꞌut huba chah ꞌinkꞌez neMoodihti ba chah.

Si skꞌunaꞌa nailchoot
17Si nyulh ꞌústꞌen suninzun tꞌeh, si nasilchoot hukwꞌunaꞌa naóolchoot.

18 ꞌEt ndun hoonliyaz hoh ntsꞌun tíntaꞌ ꞌantꞌen tꞌeh, kꞌus ntsꞌun whulhꞌai
tꞌeh, si suba ꞌukꞌuneꞌonguz. 19Si, Paul, sichꞌoh sula be ntsꞌo kꞌeꞌusges. Si
bukꞌelhla hólhsilh. ꞌEtwhuntsꞌih hoonliyazmbawhunatelhúnih, nyunchꞌoh
be khina, ꞌi be whuntsꞌih, ꞌi be ntseꞌ ꞌustꞌi liꞌhoontꞌah. 20A, sulhutsin
neMoodihti be nyun ngha ꞌonus nus hoonzoo ntsꞌoh hukwaꞌnuszun.
Ntsꞌenaꞌa suyuh tsꞌih hoꞌ dusni, ꞌet neMoodihti be sudzi soo naꞌinleh.
21Ntsꞌó kꞌeꞌusges, ꞌi bukꞌunaꞌa ꞌutenilh suba ꞌalhaꞌ hoontꞌah. Daja dusni,
ꞌi be ꞌonus nus ꞌutantꞌilh nuszun.

22 ꞌEt whuntsꞌih ntsꞌe tesdalh suba lhaóodonleh. Nuhtenadudli bugha
ꞌet ndoh honeh. ꞌInkꞌez ntsꞌun sula nahudootnih.

Ye unzoo, ꞌi nyulh ꞌóotꞌe
23Epaphras, Jesus Christ bugha sulh tsakꞌesda, ꞌen chah dahooja

nyulhni. 24Mark, Aristarchus, Demas, ꞌinkꞌez Luke chah, sulh ꞌuhutꞌen,
ꞌen tsꞌiyawh dahooja nyuhútni.

25NeMoodihti Jesus Christ ꞌen ye unzoo, ꞌi nyégha bulh ꞌóotꞌe. ꞌEt ndoh
honeh.



Hebrew Bughunek Kꞌeyahalhtuk
Hubutsꞌun Kꞌeꞌéduguz

(Hebrews)

ꞌAw ꞌet njan dekꞌelhꞌaz dzin
hoh Yakꞌusda buYeꞌ ꞌen be newhulh yalhtuk

1 Hoh da lhat ꞌinkꞌez lhelhtsꞌun naꞌa, niz haóodanzut, Yakꞌusda ba
nus whunilhꞌen, ꞌen hubugha netsuhda hezulh, ꞌen Yakꞌusda hubulh

yaílhtuk. 2 ꞌAw ꞌet njan dekꞌelhꞌaz dzin hoh Yakꞌusda buYeꞌ ꞌen be nelh
yaílhtuk. ꞌEn beꞌaBá ndai yitꞌi, ꞌi tsꞌiyawh bubeꞌildzun tele, ꞌet whuz
naꞌa beꞌaBá yutlꞌahóꞌai. BuYeꞌ ꞌen be ꞌuja tsꞌiyaintsuk ꞌuhóonla. 3 ꞌEn
zeh ꞌintꞌah beꞌaBá ye dézti, ꞌi newhunelhtan. ꞌInkꞌez beꞌaBá dantꞌah, ꞌet
buYeꞌ ꞌen soo tsꞌahꞌun yundultꞌah. Ndai ꞌuhóonla, bughunek ulhtus, ꞌi be
yalhtuk, ꞌi be ndulhcho hoontun. ꞌEn dichꞌoh ꞌuja, nelubeshi ꞌi tsꞌiyawh
neba yunaꞌdalhde. ꞌEt hukwꞌelhꞌaz yakꞌuz tsꞌih ndun degha nus ncha, ꞌen
nalhnih tsꞌih yughu nátlꞌadeda. 4 ꞌEt ndunnah lizas huba ꞌonus nus ncha
ꞌintꞌah. Ndi boozi bugha ídeltsꞌut, ꞌi lizas buboozi ba ꞌonus nus dézti hoꞌ
ꞌintꞌah. ꞌEt nduhóolcho hoh bugha ndoh ꞌintꞌah.

Yakꞌusda buYeꞌ ꞌen lizas hubugha ndoh ꞌintꞌah
5Njan ndúhoontꞌah, Yakꞌusda ꞌaw ꞌilhunuh lizas ꞌet nduchaoobudínil,

“Nyun suYeꞌ ꞌunintꞌah.
ꞌEt huwa kꞌan ꞌet dzin suYeꞌ sinli, whuz naꞌa nyoozízi.”

ꞌInkꞌez njan chah Yakꞌusda ꞌutni,
“En ba ꞌaBá tesdle

ꞌinkꞌez si suba ꞌuYeꞌ tele.”
6 ꞌInkꞌez ꞌudechoo whuzdli, Yakꞌusda doochah ndi yun kꞌut nítelhtelh

hoh ꞌet ndutni,
“Yakꞌusda bulizas,

ꞌen tsꞌiyawh hitsꞌu teniꞌnoolhdzin.”

7 ꞌEt dulizas bughuyalhtuk hoh njan ndutni,
“Bulizas nilhtsꞌi kꞌunaꞌa ꞌobinla.
ꞌEn hiba ꞌuhutꞌen ꞌuhintꞌah ꞌinkꞌez kwun nudúnat,

ꞌi kꞌunaꞌa hubulhtsi.”
8 ꞌEt whuntsꞌih buYeꞌ yughu yalhtuk hoh ꞌet ndutni,

“O Yakꞌusda ntsꞌe hoh hubudayi cho inli, ꞌet ꞌi ꞌilhuz wheni ꞌintꞌah.
ꞌInkꞌez tsꞌahꞌun naꞌa kꞌuneꞌwhutelꞌen.

9Tsꞌahꞌun ꞌuhoontꞌah zeh hukwꞌensiꞌ.
ꞌUkꞌúnuchaꞌustꞌen, ꞌi butsꞌun ndíntnik.

ꞌEt huwa O Yakꞌusda, nYakꞌusda ndi khe,
ꞌi dune be ba tsꞌodelhti,
ꞌi bugha budzi hoontꞌi,
ꞌi nyulh dune ba nus lhai be nyúlhlho.”

10 ꞌInkꞌez ꞌudun chah bughunek ꞌi ꞌukꞌeꞌedúguz hoh ꞌet ndutni,
“Moodihti nyun ꞌudechoo wheꞌwhuditꞌen ꞌet whutsꞌun, ndi yun inla.

Nyula be yaz chah ꞌuhóonla.
11 ꞌI tsꞌiyawh hoolah whutéleh, ꞌet whuntsꞌih nyun

ꞌilhuz wheni ꞌintꞌah.
Ndai inla, ꞌi ꞌantsꞌi naih jut ꞌulhih teh whuz naꞌa ꞌuwhutenilh.

12 ꞌInkꞌez nahiyitsꞌuz, ꞌi kꞌunaꞌa lhenántetelh,
ꞌinkꞌez ꞌuyoo natedle.

ꞌEt whuntsꞌih nyun whuz naꞌa zeh ꞌet ndintꞌah.
Nye naooduzuk ꞌet ꞌaw whulátahchahóolah.”

13 ꞌEt whuntsꞌih Yakꞌusda bulizas ꞌaw ꞌilhunuh whuntsꞌih njan
nduchaoobudínil,

“Nchꞌahudetni tsꞌiyawh nke hubukꞌut natelyis mba hubutelhtsilh.
ꞌEt whutsꞌun ꞌet duhóoja tꞌeh,

nalhnih tsꞌih suzih tanda.”
14 ꞌEt ndez naꞌa njan dúhoontꞌah, ndunnah lizas, ꞌen nudúdeh ꞌinkꞌez be

neꞌústꞌen ꞌuhintꞌah. Yakꞌusda whébalhꞌa ꞌet tꞌeh ndunnah ndi bé uzdujih,
ꞌi nuhtsꞌiteꞌalh, ꞌet huba neba neꞌhutꞌen ꞌuhintꞌah.

Ndi ꞌilhuz be tsꞌukhutena, ꞌi bulazdootnih gunih

2 ꞌEt huwa Yakꞌusda bughunek ndet whulh úzdantsꞌo, ꞌet soo tsꞌahꞌun
naꞌa tsꞌuhotun ꞌinkꞌez nedzi yuh nitsꞌú hoꞌalh. ꞌEt nduchatsꞌinil tꞌeh,

ꞌet sih bulazdootni. 2 ꞌEt hoh da ndai khunek lizas, ꞌen be Yakꞌusda ba
yahálhtuk, ꞌi khunek tsꞌiyawh ꞌilhuz wheni ꞌutni. ꞌInkꞌez ndunnah ndi
khunek hidutétsꞌo hukwa chaꞌnízun ꞌinkꞌez kꞌuhiyeyus, ꞌen hoontsiꞌ kꞌunaꞌa
huba kꞌelhla whuzdli. 3 ꞌInkꞌez ndi whe uzdujih, ꞌet hooncha hoꞌ hoontꞌah.
ꞌEt tsꞌiyawh neba ꞌantsꞌi ꞌuhoontꞌah tꞌeh, ꞌet tꞌeh ꞌen bukꞌunaꞌa neba kꞌelhla
whutele. Nemoodihti ndi yun kꞌut nuséya, ꞌet whutsꞌun ndi whe uzdújih
howu yalhtuk, ꞌinkꞌez ndunnah ndan hidantsꞌo, ꞌen ndi khunek tsꞌiyawh
whunehunelhtan ꞌet tsꞌahꞌun ꞌuhoontꞌah. 4 ꞌEn lhat hoolhtus huwa ꞌétꞌen
tuneꞌhustꞌen, ꞌinkꞌez ntsꞌenaꞌa Ndoni hukwaꞌninzun kꞌunaꞌa hubutlꞌahóꞌai,
whuz naꞌa ndunnah ꞌi be neyulh yahalhtuk, ꞌen Yakꞌusda hubulh ꞌutꞌen
hoh whunéhunelhtan daja nehudáni ꞌet tsꞌahꞌun ꞌuhoontꞌah.

Yakꞌusda buYeꞌ ꞌen lizas ꞌastlꞌiyaz degha nyoh ꞌantꞌe
5 ꞌEt njan howu yatsꞌulhtuk ndi kꞌan ꞌet, ꞌi yun ꞌi bukꞌuzdutélhtsꞌi

huwa, neba whuz de whéltsꞌulh, ꞌet Yakꞌusda ꞌaw lizas dune kꞌuneꞌhoolꞌen
ꞌuhootꞌe chaoobudínil. 6 ꞌEt whuntsꞌih ꞌudun chah ꞌukꞌeꞌéduguz hoh ꞌet
ndutni,

“Dune di hinli hoꞌ hintꞌah?
Yakꞌusda di ka bughununí ninzut?
Kꞌus dune yeꞌ di ka bughuni tanle?

7Lizas degha nyoh ꞌintꞌah silhtsi inle.
Degha nus ncha silhtsi ꞌinkꞌez hoh dezti,
ꞌet hubutlꞌahoꞌai.

Ndai nyula be ꞌinla,
ꞌi tsꞌiyawh huwandoh ꞌintꞌah butlꞌa ooníꞌai.

8Tsꞌiyaintsuk bukeyah ninínla yuMoodihti wule ka.”
ꞌInkꞌez ndi bukeyah nenínla, ꞌi ꞌaw hoonliyaz be ꞌet chaꞌínel. ꞌEt whuntsꞌih
tꞌetsꞌoninzun ꞌawhuz tsꞌiyaintsuk bukeyah nicháskat.

9 ꞌEt whuntsꞌih ndun ꞌastlꞌiyaz huba lizas hubugha nyoh ꞌintꞌah yulhtsi,
ꞌen uznilhꞌen. Jesus ꞌen ꞌintꞌah. Dzuh nusuzut hoh dazsai, ꞌet huwa degha

nus ncha yulhtsi ꞌinkꞌez hoh dezti, ꞌet chah yutlꞌahóꞌai. ꞌEt whuz naꞌa
Yakꞌusda ye unzoo, ꞌi be tsꞌiyannah ba dazsai.

Yakꞌusda buYeꞌ ꞌen bugha lhanah Yakꞌusda ba ꞌuduníꞌ dudulya huzdli
10 ꞌEt beꞌaBá ꞌen bugha tsꞌiyaintsuk ꞌuhoontꞌah, ꞌinkꞌez tsꞌiyaintsuk

butsꞌun hahonkat. Lhanah hubuzkeh, ꞌen Jesus whudézti, ꞌet hubutlꞌa
óoteꞌalh hukwaꞌninzun. Jesus ꞌen whezdutejih ꞌet neba netsuh nusíya
ꞌintꞌah. ꞌEt huwa Yakꞌusda ꞌen buba tsꞌahꞌun ꞌuhoontꞌah hoh Jesus dzuh
nusuzut, ꞌet ꞌi bugha tsꞌahꞌun ꞌulya suli yulhtsi. 11 ꞌEt ndun Yakꞌusda
buba ꞌuduníꞌ dudulti, ꞌinkꞌez ndunnah Yakꞌusda ba ꞌuduníꞌ dudulya chah
nuwheni tsꞌiyawh lhulhugha zeh ꞌutsꞌintꞌah. ꞌEt Jesus ꞌaw hukwaya chailah
hoh sulhutsinkah nélhni. 12 ꞌEt beꞌaBá ndi yúlhni hoh njan ndutni,

“Nyoozi ꞌuwhulhni,
ꞌi bugha sulhutsinkah hubudutésnilh.

Yakꞌusda buba ꞌilhunahuwúdulh hubutah,
mba whudutélhti hoh mba tesjun.”

13 ꞌInkꞌez doochah ndutni,
“Si, butꞌaníuntestan.”

ꞌInkꞌez doochah zeh ndez naꞌa chah ndutni,
“Njan si ꞌustꞌah.
Ndunnah ꞌuskehkah Yakꞌusda sugha óobuninla,

ꞌen chah tsꞌiyawh sulh ꞌúhintꞌah.”
14 ꞌEt nuwheni yinkak dune tsꞌinli neyustꞌe ꞌi ꞌuskai bulh ꞌúlya. ꞌEt huwa

Jesus Christ buyustꞌe nuwheni nekꞌunaꞌa ꞌintꞌah. ꞌEt hoh lhdulalhgus kꞌut
neba dazsai, ꞌi be ndun yé datetsah, ye ulhtus, ꞌi yítꞌi, ꞌen yuchꞌaꞌ nilhde, ꞌen
netsudule ꞌintꞌah. 15 ꞌInkꞌez ndunnah ndi yun kꞌut hukhuna, ꞌen dzin totsuk
dahútetsah whehúnuljut, ꞌet huwa netsudule dude ꞌulhna ubulhtsi, ꞌen
tsꞌiyawh Jesus Christ lhdulalhgus kꞌut huba dazsai, ꞌet ꞌen bugha whuchꞌa
neba whuladetnik. 16 ꞌInkꞌez ꞌaw Jesus Christ lizas hubudulaꞌtetꞌilh huwa
ilah whusainya, ꞌet whuntsꞌih Abraham tsꞌuhaínde, ꞌen hubudulaꞌtetꞌilh,
ꞌet huwawhusainya. 17 ꞌEt huwa dudulhutsinkah kꞌunaꞌa tsꞌiyaintsuk whuz
naꞌa dune kꞌunaꞌa ꞌoolneh hubaꞌ hoontꞌah. ꞌEn huba náwhulnuk degha
nus dezti tele, ꞌet hoh Yakꞌusda ba hubugha teꞌninzun ꞌinkꞌez ꞌaw hubula
dootnih ghaitꞌah. ꞌEt whuz naꞌa Yakꞌusda huba neꞌutꞌen. ꞌEt huba dazsai
huwa lubeshi ꞌulhꞌen Yakꞌusda huba ꞌun whutoolhdelh, ꞌet tꞌeh soo cho

hubuka naítetꞌilh. 18 ꞌEt neMoodihti Jesus Christ, lhat hoh ꞌóolhdzai, ꞌet
huwa dzuh nusuzut. ꞌEt huwa ndunnah óolhdzai, ꞌen hubudulaꞌtetꞌilh
tꞌewhuninzun.

Christ, ꞌuYeꞌ kꞌunaꞌa hoh beꞌaBá bukoo huwole

3 ꞌEt huwa sulhutsinkah, nuhwheni Yakꞌusda bubeꞌildzun ahli, ꞌet
yakꞌuz tsꞌun ndi khunek tsꞌun whúlhni soo tsꞌahꞌun hukwꞌunaꞌa ndi

yun kꞌut doolhútsꞌi ka, ꞌet nuhwheni cha hubugha whutelhchulh. ꞌEt huwa
nuhwheni tsꞌiyawh Christ Jesus ꞌen zeh bughunek ghéhtan ꞌinkꞌez ꞌen
bukꞌunaꞌa ꞌoohtꞌe. ꞌEn whelꞌa ꞌintꞌah, ꞌinkꞌez be neba ꞌalha ꞌuhoontꞌah, ꞌet
huba neba náwhulnuk degha nus dezti unli. 2 ꞌEt Yakꞌusda ꞌutaháyalhti.
ꞌEt huwa ntsꞌenaꞌa yutsꞌu hukwaꞌutni, ꞌet tsꞌiyawh lhaóodinla. Yakꞌusda
Moses bukoo datetꞌilh ꞌet yutsꞌu hukwaꞌninzun, tsꞌiyawh lhaóodinla. Jesus
Christ ꞌen chah Moses kꞌunaꞌa ꞌintꞌah. 3Ndan bukoo ꞌuwhulhꞌen, ꞌen koo
huwa nus dezti ꞌintꞌah, ꞌet whuz naꞌa Jesus Christ Moses degha nus dezti
ꞌintꞌah. 4 ꞌEt koo totsuk lhelhyoo ꞌuhóonla, ꞌet whuntsꞌih Yakꞌusda ꞌen
zeh tsꞌiyaintsuk ꞌuhóonla. 5 ꞌInkꞌez Yakꞌusda bukoo tsꞌih Moses ꞌen huba
neꞌústꞌen unli, ꞌinkꞌez Moses tsꞌiyawh lhaóodinla. ꞌEt whuz naꞌa ꞌen bugha
tsꞌiyaintsuk lhaóodutetneh, ꞌet tꞌeh Moses datꞌen inle, whunenulhtun
Yakꞌusda dawhútenilh tꞌetsꞌontezeh. 6 ꞌEt whuntsꞌih Christ, ꞌuYeꞌ kꞌunaꞌa
hoh beꞌaBá bukoo huwunli. ꞌEt ndai buka tsi tsꞌúhooli, ꞌi nedzi nduk soo
cho ꞌutsꞌudóolhti, ꞌinkꞌez butꞌaníuznootan, ꞌinkꞌez degha nus dzin whutsꞌun
soo cho tsꞌoontun tꞌeh, ꞌet sih bukoo whutꞌi tsꞌinli hoh ꞌutsꞌintꞌah.

Nuwheni chah whulachatsꞌudoosnih tsꞌoole
7 ꞌEt huwa Ndoni ꞌalha ꞌutni hoh njan ndutni,

“Kꞌan ꞌet dzin Yakꞌusda bughunek dahtsꞌo tꞌeh,
8khun nuhdzi doolhtsꞌun gunih!

ꞌEt whuz naꞌa ꞌuhóoja hoh da ndunnah schꞌa detni,
ꞌaw skachaꞌhunízun.

ꞌEt huwa ndi dzin dune Yakꞌusda ꞌen hiyóolhdzai, ꞌi hiyúlhni.
ꞌEt ntsꞌe dune chahóotꞌih,
ꞌet whuz naꞌa ꞌuhóoja.
Khun nuhdzi ꞌaw ꞌen bukꞌah tsꞌih ꞌoohleh gunih!

9 ꞌEt whuz naꞌa nuhtsuhda suhóolhdzai inle.

Dit lanezi (40) naooduzuk, ꞌet ndúwhulyez hoh
seꞌ ꞌutꞌen kꞌah honalhꞌen.

10 ꞌEt huwa ndunnah, ꞌen hubulh hunlhuchꞌe,
ꞌinkꞌez njan dudúsni,
ꞌahoolhyez hubudziyuh tintaꞌ huwhulhꞌih ꞌinkꞌez seꞌ

ꞌutꞌen kꞌah ꞌaw tꞌehonízun.
11 ꞌEt huwa hubulh hunlhuchꞌe hoh butsꞌunahuzíya ꞌet njan dudúsni,

‘Dune nalyis huba ꞌaw dahóodelh ghaitꞌah,’” ni.
12Sulhutsinkah nuhwhenichꞌoh soo cho huwahli! Nuhwheni nuhtah

bulunah tulih nuhdzi tinkꞌus ꞌintꞌah ꞌet ꞌaw nuhwhuba ꞌalhaꞌ chaꞌhóotꞌah.
ꞌEt huwa Yakꞌusda ndun ꞌilhuz wheni ꞌintꞌah, dooka sih ꞌen buchꞌa
naoolhúꞌah. 13 ꞌEt whuntsꞌih dzin totsuk, ꞌawhuz khahna da, ꞌet tsꞌiyawh
lhba nuswhunoolhtꞌuk hoh lhula ꞌoohdutꞌen. Dooka sih lubeshi be nanihtꞌa
tꞌeh, nuhdzi dutsꞌun wule. 14 ꞌEt ꞌudechoo whutsꞌun Christ bukúneꞌtsꞌutꞌen,
ꞌet whulatah whutsꞌun whulh tsꞌuzyin tꞌeh, ꞌet sih Christ be ꞌutꞌen kꞌah ꞌi
chah nuwheni be neꞌutꞌen tsꞌuzdli. 15 ꞌEt whuz naꞌa ꞌukꞌuneꞌúzguz hoh ꞌet
ndutni,

“Kꞌan ꞌet dzin Yakꞌusda bughunek dahtsꞌo tꞌeh,
khun nuhdzi doolhtsꞌun gunih!

Ndunnah Yakꞌusda chꞌa yahalhtuk ꞌaw ꞌen bukꞌunaꞌa
ꞌoohtꞌen gunih.”

Dune chahootꞌi tsꞌih húdelhtsꞌi, huba ꞌalha chaꞌhóotꞌah, ꞌet huwa
ndet Yakꞌusda butsꞌuhoozi, ꞌaw dahóoya ghaitꞌah

16 ꞌEt bulunah ndunnah Yakꞌusda bughunek dántsꞌo ꞌinkꞌez ꞌet whuntsꞌih
hichꞌa detni. Moses yun kꞌut Egypt tsꞌih hanaóobanla, ꞌen ꞌuhintꞌah.
17Ndunnah nduhutꞌen, ꞌen dit lanezi (40) naooduzuk nduhóolhyez hoh
Yakꞌusda hubulh whúske. Ndunnah ꞌen dune chahóotꞌih tsꞌih lubeshi
hílhchoot, ꞌet huwa whuz yahadla. 18 ꞌEn ꞌuhintꞌah Yakꞌusda bughunek
hikꞌunuchaꞌitꞌil, ꞌethuwandeznaꞌaYakꞌusdabutsꞌuhoozi,ndethohYakꞌusda
nalyis, ꞌawdahóoyaghaitꞌah. 19 ꞌEt huwandeznaꞌawhutsꞌodulꞌeh, ndunnah
ndan huba ꞌalha chaꞌhóotꞌah, ꞌet huwa ndet Yakꞌusda butsꞌuhoozi, ꞌaw
dahóoya ghaitꞌah.

Yakꞌusda yunéyalh ꞌen ꞌet nahutelyis ꞌet huba whuzꞌai

4 Nuwheni njanYakꞌusda nalyis netsꞌu hoozi, nuhwheni nuhtah ꞌaw tulih
chawhulhchulh. ꞌAw nuwheni tsꞌiyawh whéznooljut hubaꞌ hoontꞌah.

2 ꞌAlha ꞌen bukꞌunaꞌa nuwheni chah ndi khunek unzoo, ꞌi be nelh yaintuk.
ꞌEt whuntsꞌih ndi khunek be nelh yaintuk, ꞌi ꞌaw chahiditsꞌil, ꞌaw huba
ꞌalha chaꞌhóonil ꞌet huwa. ꞌAw bubeni tachaoodikulh. ꞌEt huwa ꞌaw bula
chaꞌwhudínil. 3 ꞌEt nuwheni ndunnah huba ꞌalha ꞌuhoontꞌah, nuwheni njan
Yakꞌusda nalyis netsꞌu hoozi neghawhúteltsꞌulh. ꞌEt whuntsꞌih ndunnah
huba ꞌalha chaꞌhootꞌah, ꞌen ndez naꞌa ꞌet Yakꞌusda ndobúlhni,

“Hubulh hunlhuchꞌe hoh hubutsꞌunahuzíya,
ndet nalhúyis, ꞌaw dahóodelh ghaitꞌah.”

ꞌEt whuntsꞌih ntsꞌe ꞌudechoo wheꞌwhuditꞌen ndi yun ꞌulya da, hoh da ꞌet
dude ꞌutꞌen lhaídinla.

4 ꞌEt ꞌilhun Yakꞌusda bughunek ꞌukꞌuneꞌusduguz, ꞌet skwunlai ꞌonus ꞌat
whulh nat dzin (7) whuneodalhꞌi hoh ndez naꞌa njan ndutni, “Yakꞌusda
tsꞌiyawh dude ꞌutꞌen lhaidinla ꞌinkꞌez skwunlai ꞌonus ꞌat whulh nat dzin
(7) ꞌet nalyiz.” 5 ꞌInkꞌez ndi dustlꞌus ꞌet whuz naꞌa ndutni, “Ntsꞌenaꞌa
butsꞌunahuzíya dune nahutelyis, ꞌaw dahóoya ghaitꞌah.”

6Ndunnah ndi khunek unzoo, ꞌi ꞌudechoo yudántsꞌo, ꞌen ꞌaw hoh da
hikꞌúnuchaꞌitꞌil. ꞌEt huwa ndet nalyis, ꞌet ꞌaw dachahiyal. ꞌEt whuntsꞌih
bulunah, ꞌen ꞌawhuzhubughawhúteltsꞌulhhoꞌhoontꞌah.7 ꞌEthuwaYakꞌusda
ꞌet ꞌilhut dzin ꞌuhoontꞌah neba ꞌudun nióoniꞌai. ꞌEt sa hukwꞌelhꞌaz ꞌet
Yakꞌusda David be yailhtuk hoh njan ndutni,

“Kꞌan dzin ꞌet bughunek dahtsꞌo tꞌeh,
khun teh nuhdzi doolhtsꞌun gunih!”

8 ꞌEt Joshua hiyúlhni, ꞌen Moses kꞌedanya, ꞌen Israel tsꞌun hainzut
Yakꞌusda nalyis, ꞌet hubugha óoteꞌalh tꞌeh, ꞌet Yakꞌusda hukwꞌelhꞌaz ꞌudun
dzin nalyis ꞌaw doochah ꞌonus ꞌun howu yaoolhtuk ghaitꞌah. 9 ꞌEt huwa
tꞌetsꞌonínzun Yakꞌusda ꞌawhuz nahutelyis, ꞌet huba whuzꞌai. 10Ndez naꞌa
njan dúhoontꞌah, ndan Yakꞌusda nalyis bugha whultsꞌut, Yakꞌusda be
ꞌutꞌen lhaidinla, ꞌen chah whuz naꞌa zeh be ꞌutꞌen lhadinla.

ꞌEt Yakꞌusda bughunek khuna hoꞌ ꞌintꞌah, ꞌinkꞌez hoolhtus túneꞌutꞌen
11 ꞌEt huwa Yakꞌusda budune nahulyis, nedzi ndulhcho ꞌi be whuz

naꞌa tsꞌuhólhchoot. ꞌEt ꞌaw ndúchatsꞌustꞌen tꞌeh, ꞌet tꞌeh ndunnah
ꞌukꞌunuchaꞌustꞌen whuz naꞌa nuwheni chah ꞌen bukꞌunaꞌa zeh tintaꞌ
tsꞌoteꞌalh hoꞌ hoontꞌah.

12 ꞌEt Yakꞌusda bughunek khuna hoꞌ ꞌintꞌah ꞌinkꞌez ulhtus hoꞌ hoontꞌah.
ꞌI ndi ꞌutes cho lhchꞌaz bukꞌa hoonli, ꞌi whuntsꞌih ꞌon nus huba nus
khundenyin hoꞌ ꞌintꞌah. ꞌUtes cho netsꞌun lhghu nunádezꞌa ꞌinkꞌez neghe
ꞌi ndi chaztetꞌus, ꞌet whuz naꞌa Yakꞌusda bughunek nezul ꞌinkꞌez neyégha
lhkꞌeítelelh. Nedzi yuh hoh daja uzninzun ꞌinkꞌez ntsꞌenaꞌa dáztetꞌilh
hukwaꞌtsꞌutꞌen, ꞌet tsꞌiyawh whunénulhtun. 13 ꞌInkꞌez ndai ndi yun kꞌut
ꞌutsꞌulhꞌen, ꞌi ꞌaw ꞌilhukꞌi Yakꞌusda buchꞌa ntestꞌi, ꞌi hoolah. Tsꞌiyaintsuk
whunilhꞌen, ꞌinkꞌez ꞌi kꞌunaꞌa tsꞌet niooninkat liꞌintꞌah. Yakꞌusda ꞌen
datsꞌétꞌen, ꞌet tsꞌiyawh nduzduténilh hoꞌ hoontꞌah.

Nenáwhulnuk degha nus dezti neghateꞌninzun
14 ꞌEt huwa ꞌilhunuh náwhulnuk degha nus dezti neba ꞌintꞌah. ꞌEn ꞌuja

yaznduhoolchowhutuh lhuséya. Jesus, YakꞌusdabuYeꞌ ꞌen ꞌintꞌah. ꞌEt huwa
neba ꞌalha ꞌuhoontꞌah, tsꞌiyawh dutsꞌo cho tsꞌuhotun. 15Nenáwhulnuk
deghanusdezti, ꞌenndaibe laitsꞌitꞌah ꞌi bulh ꞌilhoneghateꞌninzundatsꞌintꞌah
tꞌeooninzun. ꞌEn lubeshi buꞌet ꞌintꞌah, ꞌet whuntsꞌih ꞌen chah nuwheni
nekꞌunaꞌa tsꞌiyaintsuk tinkꞌus óoneh hukwa ꞌóoldzih inle. 16 ꞌEt huwa
Yakꞌusda bukwꞌusúda cho dézti, ꞌi whuz de ye únzoo, ꞌi neghayúꞌaih. ꞌEt
huwa ꞌawwhechatsꞌuniljut hohwhuz uztooya. ꞌEtwhuz de neghateꞌninzun,
ꞌinkꞌezwhé netsꞌun unzoo, ꞌet nduwhulcho hoh tsꞌotélhchulh. ꞌEt whuz naꞌa
ꞌen ba ndi yun kꞌut uzdelhtsꞌi, ndet nela ꞌewhuduténilh ꞌet neghaóoteltsꞌulh.

Nawhulnuk degha nus dézti dantꞌah tele

5 ꞌEt tsꞌiyannah náwhulnuk degha nus dezti hubulh dedowh
hubutahayálhti, Yakꞌusda but huba nitéyalh ka. ꞌEt huwa ꞌuyoon

hubulubeshi bugha ꞌet huba Yakꞌusda bukwꞌuzdai kꞌut huwatꞌaih
hidutélhkꞌun ꞌinkꞌez ndai Yakꞌusda higha hiyaꞌaih huba Yakꞌusda
bukwꞌuzdai tsꞌun wheyúlih. 2Yakꞌusda yukꞌunaꞌa tꞌechahonízun ꞌinkꞌez

tinkꞌus ꞌahétꞌilh, ꞌen bugha nagoostlꞌíyaz neꞌbulhꞌen, dichꞌoh chah lhat
hoh laitꞌah ꞌet huwa. 3 ꞌEt huwa ꞌonghoh hubulubeshi kꞌelhla huwa íteꞌalh,
whuz huba wheyúꞌaih, ꞌet whuz naꞌa ꞌen whuntsꞌih dichꞌoh dulubeshi ba
huwa íteꞌalh, ꞌi chah whuz wheyáꞌaih. ꞌEt ndótꞌen hubaꞌ hoontꞌah.

4 ꞌEt náwhulnuk degha nus dezti hulhih, ꞌawdune dichꞌoh ꞌet nduhóoneh
ghaitꞌah. ꞌEt whuntsꞌih ntsꞌenaꞌa Yakꞌusda Aaron ꞌutꞌahayalhti, ꞌen kꞌunaꞌa
zeh náwhulnuk degha nus dezti ꞌutahaóoltelh hubaꞌ hoontꞌah.

Christ ꞌen ꞌilhuz wheni náwhulnuk degha nus dezti ꞌintꞌah
5 ꞌEt whuz naꞌa zeh Christ, ꞌen chah ꞌaw náwhulnuk degha nus dezti

ꞌududooltsilh ghaitꞌah. ꞌEt whuntsꞌih ndun yadáni, ꞌen ꞌet ndi yúlhni,
“Nyun SuYeꞌ ꞌunintꞌah.

Kꞌan dzin SuYeꞌ nyuzílhsi.”
6 ꞌInkꞌez ꞌudun chah ꞌukꞌeꞌéduguz hoh ndutni,

“Melchizedek, ntsꞌenaꞌa náwhulnuk inle,
nyun chah ꞌen kꞌunaꞌa ꞌilhuz wheni náwhulnuk inli.”

7Hoh da Jesus Christ ndi yun kꞌut nuseya, ꞌet beꞌaBá ꞌen ye ulhtus,
ꞌi yítꞌi, ꞌet hukwaꞌninzun tꞌeh datétsah whuchꞌa yutelhyih, ndez naꞌa
Jesus Christ yutsꞌu tenadédli. Tube budzi telꞌen ꞌinkꞌez bunatsultoo hoonli
hoh Yakꞌusda yutsꞌu tédudlih yula ꞌooneh ka. BeꞌaBá yudélhti, ꞌet huwa
yudántsꞌo daja ni ꞌet. 8BuYeꞌ yinli ꞌet whuntsꞌih ndet dzuh nusúzut, ꞌet
hoh yukꞌúneꞌutꞌen hodelꞌi. 9 ꞌInkꞌez tsꞌahꞌun ꞌulya suli. ꞌEt huwa ndunnah
hiꞌúneꞌ ꞌutꞌen, ꞌen ꞌilhuz wheni hudujih, ꞌet hubugha óoniꞌai. 10 ꞌEt whuz
naꞌa Yakꞌusda ndi boozi yugha idéꞌai hoh ndi dáni, “Melchizedek ntsꞌenaꞌa
náwhulnuk degha nus dezti ꞌintꞌah, nyun chah ꞌen kꞌunaꞌa ꞌilhuz wheni
náwhulnuk degha nus dezti inli.”

11 ꞌEt lhat ndun whuzduténilh, ꞌet whuntsꞌih nedutéhtsꞌo nuhwhuba
ꞌantsꞌi hoonli. ꞌEt huwa neba howa whúlna hoh ndi khunek tsꞌahꞌun naꞌa
tꞌewhunoohzeh kꞌunaꞌa nuhwhutsꞌútni.

Ndunnah Yakꞌusda bughunek hiyoozélhtsꞌai
tahodeznih ꞌantsꞌi ꞌuskehyaz nduhúltꞌah

12 ꞌEt kꞌan ꞌet dune hoodulhꞌeh wahle hubaꞌ hoontꞌah, ꞌet whuntsꞌih soo
ꞌudechoo be whutsꞌodulꞌeh, ꞌi Yakꞌusda khunek daja ni, ꞌet bulunah, ꞌen

doochah zeh nduhóolcho hoh whunanohodutelhꞌeh hubaꞌ hoontꞌah. Kꞌan
ꞌet ꞌuskehyaz kꞌunaꞌa ꞌutsꞌoo ꞌi zeh bukꞌe khahna, ꞌaw tsꞌiyi dutsꞌun, ꞌi ilah.
ꞌEt whuz naꞌa ꞌahja. 13Ndunnah ꞌutsꞌoo zeh kꞌe dune hinli, ꞌen ndi Yakꞌusda
bughunek tsꞌahꞌun ꞌintꞌah, ꞌet dzuh ntꞌehoninzun. ꞌAwhuz ꞌuskehyaz hinli
ꞌet huwa. 14 ꞌEt whuntsꞌih tsꞌiyi dutsꞌun, ꞌi hincha hubaꞌ yintꞌah. Ndunnah
hoodulꞌeh howun nuni hunuzut, ꞌen ꞌinkꞌez hikꞌuneꞌutꞌen ꞌet hubeni ulhtus
ꞌulheh, ꞌen ꞌuhintꞌah. ꞌEn unzoo ꞌinkꞌez ntsiꞌ bulh tꞌehinínzun.

Yakꞌusda bughunek butsꞌodoolꞌeh. Hukwachatsꞌunízun
tꞌeh tube howa ꞌóodli hoꞌ hoontꞌah

6 ꞌEt huwa ndi ꞌudechoo Christ bugha hodulhúꞌeh, ꞌet zeh hodoolhúꞌeh
gunih, ꞌet ꞌonus ꞌun chahhodoolhúꞌeh. ꞌEt sih soo tsꞌahꞌunnaꞌa lhadulya

kꞌunaꞌa ꞌoohtꞌe. Ndi ꞌudechoo whutsꞌodelꞌi, ꞌet koo bukwꞌuwhuzꞌai, ꞌi
ndúltꞌah, ꞌinkꞌez ꞌi nuwhenichꞌoh ꞌaw ꞌuyoo naꞌtsꞌooleh hukwa chaꞌuznízun.
Ndi ꞌudechoo whutsꞌodelꞌi, ꞌet ndez naꞌa njan dúhoontꞌah, ndai ꞌutsꞌalhꞌen,
ꞌi ꞌantsꞌi ꞌet ꞌuhoontꞌah, ꞌaw nela ooneh ghaitꞌah, ꞌi tsꞌiyawh buchꞌa
nátsꞌoolꞌah. ꞌEt ntsꞌenaꞌa ꞌuhoontꞌah Yakꞌusda neba ꞌalha ꞌintꞌah, ꞌet chah.
2 ꞌInkꞌez ntsꞌenaꞌa dune too be ꞌúlꞌen. Ntsꞌenaꞌa ꞌuyoon dune kꞌehúdilnih
chah, ꞌinkꞌez ꞌet ntsꞌenaꞌa ꞌuhutenilh dune yahadla tah dinahudutédalh.
ꞌInkꞌez ntsꞌenaꞌa ꞌilhuz neba nahutedeh whuz uztedulh, 3 ꞌinkꞌez Yakꞌusda
netlꞌahóꞌai tꞌeh, ꞌet sih soo tsꞌahꞌun naꞌa lhadulya uzteleh.

4 ꞌEt ndunnah Christ bugha hohudulꞌeh ꞌinkꞌez tꞌehonínzun, ndi yakꞌuz
howatꞌaih, ꞌi hiyílhchoot ꞌinkꞌez Ndoni chah buyídinda, 5 ꞌinkꞌez Yakꞌusda
bughunek ꞌet daldzoo, ꞌi chah hiyílhchoot, ꞌinkꞌez ndet ye úlhtus, ꞌi whuz
de whéltsꞌulh, ꞌet chah tꞌehonínzun. 6 ꞌEt ndunnah nduntꞌah ꞌet Yakꞌusda
chꞌa nahusdel tꞌeh, ꞌen ntsꞌoh dahoontꞌah whuntsꞌih, ꞌaw doochah whuz
naꞌa dudzi nahodunoolelh ghaitꞌah. Nduntꞌah dichꞌoh Yakꞌusda buYeꞌ
lhdulalhgus kꞌenáhiyilhti liꞌhiyulhꞌen, ꞌinkꞌez tsꞌiyannah nalh highudloh.

7Whunulhꞌen, ꞌet nawhúlhtih tꞌeh, haníyeh ba hoonzoo. ꞌInkꞌez
tsꞌiyaintsuk tsꞌuyi, neba hanúlhyeh. ꞌEt whuz naꞌa Yakꞌusda netsꞌun unzoo.
8 ꞌEt whuntsꞌih, ꞌi yun whus ꞌinkꞌez ꞌutꞌan untsiꞌ, ꞌi zeh haníyeh tꞌeh, ꞌet
tꞌeh ꞌaw hoonli chailah hoꞌ ꞌintꞌah. ꞌEt huwa bukachaꞌtsꞌunízun. Kꞌat lih
tsꞌiyawh uzdutélhkꞌun. ꞌEt soo cho howuni óohtan!

Yakꞌusda buba neꞌtsꞌutꞌen ꞌaw whunaoodoolnah ghaitꞌah
9Nuhkꞌetsꞌinsiꞌ, nuhwheni ndi khunekti be ndun whuhtsꞌutni, ꞌet

whuntsꞌih Yakꞌusda chꞌa nasahdel chahlah, ꞌet neba ꞌalha ꞌuhoontꞌah.
ꞌEt kꞌus be uzdujih, ꞌi bugha ꞌonus nus hoonzoo hukwꞌunaꞌa ꞌutehtꞌilh,
ꞌet neba ꞌalha ꞌuhoontꞌah. 10Dune Yakꞌusda bubeꞌildzun, ꞌen nuhwheni
buba neꞌhútꞌen ahli ínle, ꞌinkꞌez ꞌawhuz ꞌet zeh nduhtꞌen. Nuhbe ꞌutꞌen
ꞌinkꞌez Yakꞌusda bukꞌehsiꞌ hoh ahtꞌen, ꞌet tsꞌiyawh Yakꞌusda whunilhꞌen.
Yakꞌusda tsꞌahꞌun naꞌa ꞌintꞌah, ꞌet huwa ꞌaw whunaoodoolnah ghaitꞌah.
11 ꞌEt ꞌilhunah ahli hoh ꞌet whulatah whutsꞌun, nuhdzi ndulhcho, ꞌi be
whuz naꞌa ꞌet ndóhtꞌen, ꞌet nuhwhuba hukwaꞌuzninzun. ꞌEt whuz naꞌa ndet
hukwa tsi hoohli, ꞌet nawh chaꞌhootꞌah nuhtsꞌun whutekulh. 12 ꞌInkꞌez
tsiꞌdahtnik wahle gunih. ꞌEt ndai Yakꞌusda ye netsꞌunáhezya, ꞌet ndunnah
bé ꞌalha ꞌuhoontꞌah ꞌinkꞌez sa huba whulh huzyin, ꞌen hubugha íteꞌalh
whutsꞌun, ꞌet nuhwheni chah ꞌen bukꞌunaꞌa ꞌoohtꞌen.

Yakꞌusda dichꞌoh netsꞌu hoozi Christ buka tsi tsꞌuholi, ꞌen ꞌintꞌah
13 ꞌAw dune Yakꞌusda gha ndoh ꞌintꞌah hoolah. ꞌEt huwa hoh da ꞌet

Yakꞌusda Abraham ye yutsꞌun náhezya, ꞌi dichꞌoh dudoozi be yutsꞌun
náhezya, 14 ꞌinkꞌez Yakꞌusda Abraham yudáni, “Tube natsꞌun tészoo. Si
sugha ntsꞌu haínde hutelai.” 15 ꞌInkꞌez ꞌet whuz naꞌa ꞌuhooja. Yakꞌusda
Abraham daja yudáni sa hoh whechaítsaz, ꞌet whuntsꞌih ye yutsꞌu náhezya
bughá whultsꞌut.

16 ꞌEt ndet dune hoonliyaz hubugha ꞌuyoon dune yutsꞌun nahuteyeh
tꞌeh, ꞌet tsꞌahꞌun néhoteꞌalh hukwaꞌhuninzun, ꞌet ndan yugha ndoh ꞌintꞌah,
ꞌen boozi be tsꞌahꞌun nehohoꞌalh hubaꞌ hoontꞌah. 17 ꞌEt Yakꞌusda nduja.
Ndai hubutsꞌuyoozi, ꞌi bugha íteꞌalh. Ndai hubutsꞌuyoozi, ꞌi ꞌaw ꞌatsꞌun
naꞌa naꞌhótneh ghaitꞌah. Soo tsꞌahꞌun naꞌa tꞌehonoozeh ba hukwaꞌninzun,
ꞌet huwa dichꞌoh buboozi be hubutsꞌun náhezya. 18Yakꞌusda ꞌaw hotsꞌit
ghaitꞌah. ꞌEt huwa ndet howu yalhtuk ꞌinkꞌez butsꞌun náhezya, ꞌet
náwhultꞌah ꞌaw ꞌatsꞌun naꞌa naꞌhotneh ghaitꞌah. ꞌEt huwa tꞌetsꞌoninzun
Yakꞌusda ꞌawneladootnih ghaitꞌah. Nuwheni chah ndet hukwa tsi tsꞌúhooli,
ꞌet tsꞌohótun hubaꞌ hoontꞌah. ꞌI bugha nedzi nduk náꞌutꞌih. 19Ndai hukwa
tsi tsꞌúhooli, ꞌi nezul, neba bulh tat tsedezꞌai liꞌintꞌah. ꞌEt ꞌilhuz dutsꞌo
ꞌinkꞌez ꞌaw naghóotnah ghaitꞌah. ꞌEt njan hukwa tsi tsꞌúhooli, ꞌet huwa



Hebrew Khunek Kꞌuyahalhtuk 6–7 692
whúlh nat whutsꞌoh hukwadelhchooz ꞌet hukwuz tedulh. 20 ꞌEt Jesus Christ
ꞌuda ꞌuja netsuh nusíya, ꞌen whuz danínya. Melchizedek ꞌen kꞌunaꞌa ꞌilhuz
wheni náwhulnuk degha nus dezti suli.

Melchizedek hubudayi cho degha nus tsꞌahꞌun neꞌutꞌen

7 ꞌEt ndunMelchizedek ꞌilhun keyah Salem huwhútni whuhubudayi cho
unli. Yakꞌusda tsꞌiyaintsuk huwhandoh ꞌintꞌah, ꞌen bunáwhulnuk unli.

Hoh da Abraham ꞌen lhanah hubudayi cho bulh lhedúghan ꞌinkꞌez lhanah
hánghan. ꞌEt hukwꞌelhꞌaz dukeyah tsꞌih náhutesdel hoh Melchizedek, ꞌen
Abraham yududezya hoh ꞌet ndez naꞌa Yakꞌusda tsꞌun yuba tenadédli,
degha nus hoonzoo yugha hóꞌalh ka. 2 ꞌInkꞌez ndunnah hubuhanghan
ndai hiye ꞌántꞌe, ꞌi tsꞌiyawh huyílhchoot. ꞌEt ndi bulah, ꞌi 10% kꞌah, ꞌi
Abraham, ꞌen ndunnah Melchizedek tlꞌáyanla. ꞌEt Melchizedek boozi, ꞌi
ndi ꞌintꞌah, tsꞌahꞌun naꞌa hubudayi cho unli ni, ni hoꞌ ꞌutni. ꞌInkꞌez keyah
Salem whuhubudayi cho chah unli. ꞌI be nedzi whudooghel hubudayi cho
unli ni hoꞌ ꞌutni. 3Beꞌabá, ꞌinkꞌez beꞌama chah chahoolah. Ndun yutsꞌu
haínzut, ꞌen chah chahoolah. Nkeda hooni, ꞌinkꞌez nkeda dazsai hoolah.
Yakꞌusda buYeꞌ kꞌunaꞌa ꞌulya hoh ꞌilhuz wheni náwhulnuk unli.

4Ndun ꞌen Melchizedek ntsꞌenaꞌa dune ncha unli, ꞌet howu nuní
nuhzut. Netsuhda ꞌintꞌah Abraham ꞌen lhanah yé dinzut, ꞌet whuntsꞌih
ndai dune hikabuhanghan, ꞌi 10% kꞌah, Melchizedek tlꞌáyanla. 5 ꞌInkꞌez
ꞌalha ꞌuhoontꞌah, Levi hitsꞌuhainde, ꞌen zeh náwhulnuk hulhih.
Yakꞌusda hubutlꞌahóꞌai hoh dune 10% kꞌah hiyítꞌi, ꞌi nawhulnuk
hitlꞌanáhiyooꞌalh hubaꞌ hoontꞌah. ꞌEn Abraham tsꞌuh hahánde ꞌuhintꞌah
ꞌinkꞌez bubulhutsinkah hinli, ꞌet whuntsꞌih ꞌen whuz naꞌa ꞌet nduhútꞌen
inle. 6 ꞌEt Melchizedek ꞌaw Levi yutsꞌu hachaizulh, ꞌet whuntsꞌih Yakꞌusda,
Abraham ye yutsꞌu náhezya, ꞌi yugha óoniꞌai, ꞌinkꞌez Abraham 10% kꞌah
yutlꞌáyanla. ꞌInkꞌez Melchizedek, Yakꞌusda tsꞌun yuba tenadédli degha nus
hoonzoo yugháhoꞌalh ka. 7 ꞌEt nawh chaꞌhootꞌah ndan degha ndoh ꞌintꞌah
unli, ꞌen dukꞌelhꞌih ꞌintꞌah, ꞌen ba tenadédli. 8 ꞌEt dez naꞌa ꞌet ꞌúhoontꞌah,
ndunnah Levi, ꞌen chah ꞌantsꞌi yinkak dune zeh ꞌuhintꞌah, ꞌinkꞌez yahadlah,
ꞌet whuntsꞌih ndi 10% kꞌah, ꞌi chah whuz naꞌa zeh nahiyulhdzooh. ꞌEt
Melchizedek ꞌilhuz wheni khuna hiyúlhni, ꞌen ꞌuyinla Abraham 10%
kꞌah yugha yúꞌaih. 9 ꞌEt ndez naꞌa njan dúzdutenilh, Levi ꞌen 10% kꞌah
nalhdzooh ꞌintꞌah, ꞌen whuntsꞌih Abraham bugha Melchizedek 10% kꞌah

yugha yúꞌaih. 10Whunulhꞌen, whutsuh da Melchizedek, ꞌen Abraham ghu
ninya hoh, ꞌet Levi ꞌawhuz chawhusdle hoh.

ꞌUyoon náwhulnuk whusatéyalh
11 ꞌEt huwa ndunnah Levi tsꞌuh hahánde, ꞌaw ꞌen zeh dune ba

náwhulnuk hulhih ꞌinkꞌez ꞌen hubugha Yakꞌusda bughunek hubutlꞌaídaꞌai,
ꞌet whuntsꞌih ꞌen hubugha ndet Yakꞌusda netsꞌu hukwaꞌninzun, ꞌet
tsꞌiyaintsuk lhachaóodusneh. ꞌEt whuz naꞌa tsꞌiyannah tꞌehonózin hubaꞌ
hoontꞌah, ꞌuyoon náwhulnukwhusatéyalh. Ndun náwhulnukwhusatéyalh,
ꞌaw Aaron nduchailtꞌah. ꞌInkꞌez Melchizedek kꞌunaꞌa ootedzi. 12 ꞌEt ndet
howa ndunnah zeh náwhulnuk hulhih, ꞌet Yakꞌusda lhkꞌenaóodaꞌai tꞌeh, ꞌet
bughunek butlꞌa ídaꞌai, ꞌet chah ꞌutsꞌun naꞌa naꞌwhutétnilh hubaꞌ hoontꞌah.
13 ꞌEt ndun bughuyatsꞌulhtuk, ꞌen neMoodihti ꞌintꞌah, ꞌen ꞌudoohdédowh
hubutsꞌuhaínzut ꞌintꞌah. ꞌInkꞌez ndunnah ꞌudoohdédowh ꞌaw náwhulnuk
hoole ghaitꞌah. ꞌEn Yakꞌusda bukwꞌuzdai kꞌut ꞌaw hoonli hudóolhkꞌun
huba chaꞌhitꞌah. 14 ꞌEt neMoodihti ꞌen Judah dedowh tsꞌih haínzut ꞌintꞌah,
ꞌet tsꞌiyannah tꞌehonínzun. ꞌInkꞌez ꞌen náwhulnuk huteleh hubugha, Moses
ꞌaw howu yachaílhtih. 15Njan ꞌonus nus soo tꞌewhuntehzeh, Melchizedek
kꞌunaꞌa ꞌuyoon náwhulnuk whusatéyalh tꞌeh, 16ye khuna, ꞌi be ꞌaw hoolah
hiyoolhtsilh ghaitꞌah, whuz naꞌa Jesus Christ náwhulnuk suli. ꞌEt whuntsꞌih
ntsꞌenaꞌa Yakꞌusda bughunek be dune Levi tsꞌah hainzut hoh náwhulnuk
tele, ꞌaw ꞌet huwa ilah. 17 Jesus Christ bugha Yakꞌusda bughunek njan
ndutni,

“Ndun Melchizedek, ntsꞌenaꞌa hoh náwhulnuk unli,
nyun chah ꞌilhuz wheni náwhulnuk inli.”

18 ꞌEt ndez naꞌa njan dúhoontꞌah, ꞌudechoo khunek butlꞌaidéltsꞌut da,
ꞌaw dune laꞌootꞌen ghaitꞌah. ꞌEt huwa Yakꞌusda ꞌudun niwhuníꞌai. 19 ꞌEt
ndai ꞌudechoo Yakꞌusda bughunek netlꞌaídaꞌai, ꞌi be ꞌaw dune soo lhadúlya
hoole ghaitꞌah. ꞌEt whuntsꞌih hoonli hoh ꞌet ꞌonus nus hoonzoo hukwa tsi
tsꞌúholi. ꞌEt tꞌeh ꞌonus nus Yakꞌusda beghah uztetꞌilh.

Njan ꞌet ndez naꞌa Jesus Christ náwhulnuk degha nus dezti neba unli
20Yakꞌusda dichꞌoh bughunek be Jesus Christ yutsꞌun náhezya ꞌet ndi

dáni, “Nyun ꞌilhuz wheni náwhulnuk inli.” 21 ꞌEt whuntsꞌih ndunnah Aaron

nawhulnuk Yakꞌusda ꞌaw whuz naꞌa buba nachahíyel hoh náwhulnuk
huzdli. ꞌEt whuntsꞌih dichꞌoh yutsꞌun náhezya, ꞌet huwa Jesus Christ
náwhulnuk unli. ꞌEt whuz naꞌa Yakꞌusda bughunek ꞌet ndutni,

“Moodihti bughunek yutlꞌaídaꞌai,
dudeni ꞌaw ꞌatsꞌun naꞌa naꞌyooleh ghaitꞌah.
Melchizedek kꞌunaꞌa nyun chah ꞌilhuz wheni náwhulnuk inli.”

22 ꞌEt whuz naꞌa ndi kꞌan khunek netsꞌun lhaidinla, ꞌi, Jesus Christ neba
dazsai, ꞌi be netsꞌun whutekulh hoꞌ hoontꞌah.

23Ndunnah náwhulnuk lhanah hinli ꞌet whuntsꞌih ꞌilhunuh hinli hoh
tsꞌiyawh yahadla. ꞌEt huwa ꞌaw ꞌilhunuh ꞌilhuz wheni náwhulnuk wule
ghaitꞌah. 24 ꞌEt whuntsꞌih Jesus Christ ꞌilhuz wheni khuna, ꞌet huwa
neba náwhulnuk unli, ꞌaw ꞌuyoon dune yukꞌédooya hoolah. 25 ꞌEt huwa
tsꞌiyannah, ꞌen be bughah Yakꞌusda hiyeghah hutetꞌilh, tsꞌiyawh ꞌen huba
ye ulhtus, ꞌi yítꞌi hoh soo tsꞌahꞌun naꞌa hubutelhyih ka. ꞌEn ꞌilhuz wheni
khuna ꞌinkꞌez neba tenadudli ꞌet huwa.

26 Jesus Christ náwhulnuk degha nus dezti neba unli. Lubeshi
bughuhoolah, ꞌaw bukꞌeholtsꞌit chah hoolah. ꞌInkꞌez tinkꞌus ꞌuhoontꞌah ꞌaw
hoontsolyaz whuntsꞌih bukꞌuz chawhéstꞌen. Lubeshi ꞌulhꞌen hubulh ꞌutꞌen
inle, ꞌet whuntsꞌih ꞌaw ꞌen bukꞌunaꞌa ndi yun kꞌut chaidal. Buchꞌa nasja,
ꞌinkꞌez ꞌen yakꞌuz whanus dézti suli. 27 ꞌAw Lizwif huba náwhulnuk degha
nus dezti hubunduchaíltꞌah. Ndunnah nawhulnuk dzin totsuk hedichꞌoh
hubulubeshi ba Yakꞌusda bukwꞌuzdai kꞌut ꞌuhudélhkꞌun. ꞌEt hukwꞌelhꞌaz
dudulh dune ba Yakꞌusda bukwꞌuzdai kꞌut ꞌuhudélhkꞌun. ꞌEt whuntsꞌih
kꞌan ꞌet Jesus Christ tsꞌiyannah ba dichꞌoh ꞌet ꞌilhuh zeh ꞌinkꞌez ꞌilhuzwheni
nelubeshi kꞌelhla dazsai. 28Dune bulubeshi bugha lahítꞌah ꞌet whuntsꞌih
ndai hoh da Yakꞌusda khunek netlꞌaídaꞌai, ꞌi be dune náwhulnuk degha nus
dezti nahutedle. Yakꞌusda bughunek Moses yukꞌuneꞌúzguz, ꞌi bukꞌelhꞌaz,
Yakꞌusda buYeꞌ ꞌen bugha netsꞌun nahezya náwhulnuk degha nus dezti
tele. ꞌEn ꞌintꞌah, buYeꞌ ꞌen ꞌilhuz wheni soo ꞌet lhadulya suli.

Jesus kꞌan ꞌet náwhulnuk degha nus dézti unli
hoh dude ꞌutꞌen kꞌah huwaghúna

8 ꞌAw ꞌet njan daja uzdani, soo tsꞌahꞌun naꞌa tꞌewhunoohzeh nuhtsꞌu
húkwa ꞌuzninzun, nuwheni neba náwhulnuk degha nus dezti tsꞌitꞌi,

ndun yakꞌuz kꞌus úncha, ꞌen bukwꞌusúda cho dézti, ꞌi nalhnih tsꞌih

yughu nátlꞌadeda. 2Ndi ndai bun cho neMoodihti nenéꞌai, ꞌi tsꞌahꞌun naꞌa
ꞌuhoontꞌah. ꞌI ꞌaw dune ilah neniꞌai. ꞌEt huwa ꞌudéni bun bet whubez, ꞌet
degha nus whudézti tsꞌih, ꞌet Jesus Christ nebaneꞌutꞌen.

3 ꞌEt ndunnahnáwhulnukdeghanus dézti hinli, ꞌenYakꞌusdabukwꞌuzdai
kꞌut ꞌudelhkꞌun ꞌinkꞌez Yakꞌusda bugha hóoꞌalh hubaꞌ hoontꞌah. ꞌEt whuz
naꞌa ndun dune bughuyatsꞌulhtuk, ꞌen chah hoonli huwa óoꞌalh hubaꞌ
hoontꞌah. 4 ꞌEt lhanah nawhulnuk ndi yun kꞌut, ꞌen Moses bughunek
kꞌunaꞌa, ꞌet whuz naꞌa ꞌet nduhútꞌen. ꞌEt huwa Jesus Christ ꞌawhuz ndi
yun kꞌut usda tꞌeh, ꞌaw da náwhulnuk chailah wule. 5Ndunnah bun cho
tꞌah tsꞌih dune huba neꞌhutꞌen tꞌeh, ꞌet ndi bun cho ꞌet yakꞌuz whuzꞌai, ꞌet
whunduhúlꞌen hoꞌ hutꞌen. ꞌI yakꞌuz dahoontꞌah ꞌet whunduhúlꞌen liꞌhutꞌen.
Hoh da Moses bun cho nitéꞌalh hoh, Yakꞌusda yudáni, “Dzulh kꞌut bun
cho nitéltsꞌulh whunyunelhtan, ꞌet wheni bughá neꞌtantꞌen, ꞌi mba ꞌusdla,
ꞌi kꞌunaꞌa ꞌonleh.” 6 ꞌEt whuntsꞌih Jesus Christ ndunnah ꞌonus nus soo
huba neꞌútꞌen suli. Ndi degha nus hoonzoo khunek netsꞌun lhaídinla, ꞌi, ꞌet
huwa Jesus Christ ꞌen hubéguz unli. Yakꞌusda ꞌonus nus hoonzoo kꞌunaꞌa
netsꞌúhoozi, ꞌet whuz naꞌa neba ꞌuhóonla.

Kꞌandit khunek lhaídinla
7 ꞌEt khunek ꞌudechoo khunek hubutsꞌulhaídinla, ꞌi huba hoolhtus, ꞌaw

hikꞌunechaꞌítꞌil. ꞌEt huwa ꞌi bugha dune Yakꞌusda nalh tsꞌahꞌun chaꞌhitꞌah.
ꞌEt huwa doochah whulh nat netsꞌunahezya. 8 ꞌInkꞌez Yakꞌusda, tsꞌiyawh
hukwaꞌhubudáni hoh njan ndutni,

“Sih soozélhtsꞌai, ꞌilhudzin whuz de whéltsꞌulh,
whusawhéltsꞌut tꞌeh,
ꞌet Israel hubuyun kꞌut húdelhtsꞌi cha,
ꞌinkꞌez Judah hubuyun kꞌut húdelhtsꞌi, ꞌen chah
njan kꞌandit khunek hubulh lhadutesdlilh.

9Hoh da dunnah ꞌudechoo khunek huba lhaídusdla,
ꞌet whulh nat ꞌaw hukwꞌunaꞌa chaꞌwhutéstꞌil.

Hoh da hubula ílhchoot
ꞌinkꞌez Egypt yun kꞌut hukwꞌunabutéla.

ꞌEt whuntsꞌih sughunek ꞌaw chahiyílhchulh,
ꞌet huwa hubula desnik.
10Et hukwꞌelhꞌaz Israel buzkehkah kꞌandit,

ꞌi khunek huba lhaídutesdlilh.

Ndez naꞌa ndótetꞌilh, sukꞌah tsꞌih ꞌet hubeni taóodutesdlelh,
ꞌinkꞌez hubudzi kꞌut chah ꞌukꞌeꞌtesgus.

ꞌInkꞌez si hubuYakꞌusda tesdleh,
ꞌinkꞌez ꞌen sudune hutele.

11Hoh tꞌeh tsꞌiyawh ꞌilhunuh hinli hoh ꞌuskehyaz
ꞌinkꞌez yeꞌun hudedoh bulh ꞌilho, Si tꞌesontezeh.

ꞌEt datéstꞌilh,
ꞌet huwa hubéghah whutꞌi,
kꞌus dudulhutsinkah ꞌaw ꞌilhunuh whuntsꞌih,
doochah zeh ‘neMoodihti bugha hoodulhꞌeh!’

hudooni hubachaꞌhootꞌah.
12Dáhoontꞌah ꞌaw tsꞌahꞌun chaꞌhustꞌen tꞌeh,

bugha téꞌunteszeh.
ꞌInkꞌez hubulubeshi ꞌinkꞌez skꞌunúchaꞌustꞌen,

ꞌet ꞌi tsꞌiyawh ꞌonus ꞌun ꞌaw whunaoolhunih ghaitꞌah.”
13Yakꞌusda ndi soo kꞌandit khunek neba lhaídinla, ꞌi howu yailhtuk,

ꞌet dája ni hoh ndutni, ꞌi bugha njan ꞌudechoo khunek huba lhaídinla, ꞌi
ꞌaw hoh chaꞌhootꞌah suli, Yakꞌusda neba lhkꞌenaoodaꞌai, ꞌinkꞌez ꞌudechoo
khunek huba lhaídinla ꞌaw ꞌonus ꞌun bukꞌuneꞌtsꞌootꞌen ghaitꞌah.

Hoh da bun cho ꞌulya

9 ꞌInkꞌez njan ꞌudechoo khunek huba lhaídinla, ꞌi be wheóobunelhtan
ntsꞌenaꞌa nawhulnuk Yakꞌusda ba neꞌhóotꞌen hubaꞌ hoontꞌah. ꞌInkꞌez

ndet bun cho ꞌuhuhóonla, ꞌet Yakꞌusda tsꞌun teniꞌhunalhdzin ꞌuhoontꞌah.
2 ꞌInkꞌez bun cho be ꞌuhóolya. ꞌUdechoo whabez tsꞌih, ꞌet skwunlai ꞌonus
ꞌat nankoh (7) kwun bukꞌudezkꞌun, ꞌi ꞌet sukai. ꞌInkꞌez kwꞌuzdai lhes
bukꞌúyuzdla, ꞌi nulꞌen, ꞌi chah ꞌet sukai. ꞌEt ꞌudechoo whabez tsꞌih, ꞌet
whudézti ꞌuhoontꞌah. 3 ꞌEt ꞌonus ni whulh nat whutsꞌuh hukwaꞌdelhchooz,
ꞌet degha nus whudézti hoꞌ ꞌuhoontꞌah. 4Whabez tsꞌih kwꞌuzdai ꞌi ndulhcho
ꞌi bunat gold be ꞌulya, ꞌi ꞌet sukai. ꞌInkꞌez ꞌi kꞌut bulut sooltsun, ꞌi hidélhkꞌun.
ꞌInkꞌez ndi chunkhelh cho, ꞌi chah bez tsꞌih ꞌinkꞌez yooꞌaz tsꞌih, ꞌi bunat
ndulhcho gold be ꞌulya, ꞌi chah ꞌet sukai. ꞌInkꞌez Yakꞌusda khunek huba
lhaídinla, ꞌi buchunkhelh ꞌintꞌah. ꞌI bez tsꞌih gold ꞌoosaꞌ chah be saꞌai.
Ndi gold ꞌoosaꞌ, lhes manna hiyulhni, ꞌi bé yuzꞌai. Aaron butuz, ꞌutꞌan

butsꞌun haínalhyi inle, ꞌi chah be ídeztan. ꞌInkꞌez ndi lanezi khunek
netlꞌaídaꞌai, tse kꞌut ꞌukꞌuneꞌúsduguz, ꞌi chah be ídezꞌai. 5 ꞌInkꞌez ndi
chunkhelh cho kꞌut, ndunnah Cherubim hubutsꞌútni, ꞌen hube Yakꞌusda
yé dezti tꞌetsꞌoninzun. Butꞌagha whutus lhtꞌaghútnaih hiyulhtsi, ꞌi tꞌah, ꞌet
ꞌi kꞌut ꞌuskai yukꞌunédelhtꞌik hoh Yakꞌusda soo cho netsꞌu naítootꞌen ka
tsꞌuwhútni. ꞌAw kꞌandit howu yatsꞌoolhtuk ghaitꞌah.

ꞌUdechoo bun cho ꞌulya, ꞌi buyah Yakꞌusda bukwꞌuzdai kꞌut
hidelhkꞌun, ꞌi ꞌaw ꞌet hoh tintaꞌ tsꞌuntꞌen neba ꞌunwhutookat ghaitꞌah

6 ꞌEt ndi tsꞌiyawh ntsꞌe hubula hubaꞌ hoontꞌah, ꞌet nihíninla. ꞌEt
ꞌudechoo whabez tsꞌih ꞌet ndunnah nawhulnuk, ꞌen dzin totsuk neꞌhutꞌen.
7 ꞌEt whuntsꞌih náwhulnuk degha nus dezti, ꞌen ꞌilhuh naooduzuk totsuk
ꞌilhuh zeh ꞌonus ni whulh nat tsꞌih nuyih. ꞌUskai buꞌet tꞌeh, ꞌaw whuz tooya
ghaitꞌah. ꞌEt ꞌuskai dichꞌoh duba chah ꞌinkꞌez ndunnah ꞌaw tꞌehonízun
hoh lubeshi hilhchukw, ꞌen huba chah, tsꞌiyawh hubulubeshi huwa whuz
Yakꞌusda nalh wheyúkaih. 8Ndez naꞌa Ndoni whuneoodulhꞌeh, ndi bun
cho ꞌawhuz ꞌet suꞌai tꞌeh, ꞌet degha nus whudézti tsꞌih, ntsꞌe Yakꞌusda
ꞌintꞌah, ꞌaw whuz datsꞌóoya ghaitꞌah. 9 ꞌEt ndúhoontꞌah, ꞌet huwa hoonli
whutsꞌodulꞌeh hubaꞌ hoontꞌah. Ndan Yakꞌusda ba huwa íteꞌalh, ꞌinkꞌez
Yakꞌusda bukwꞌuzdai kꞌut yudutélhkꞌun, ꞌen ꞌi be Yakꞌusda ba neꞌtetꞌen,
ꞌet whuntsꞌih ꞌawhuz buyuh tsꞌih bugha ntꞌetsꞌonínzuna ꞌaw tsꞌihnus
lhadulya hoꞌ hoontꞌah. 10 ꞌAntsꞌi ndai hiteꞌalh, hitetnilh, lhelhtsꞌun naꞌa
toonahuwhúgus, ꞌinkꞌez ndai buyustꞌe ba tsꞌahꞌun ꞌintꞌah, ndi ꞌi tsꞌiyawh
nus de kꞌan ꞌet Yakꞌusda ba neꞌhutetꞌen, hoh tꞌeh huba whusawhúteltsꞌulh,
ꞌet whutsꞌun, whuz naꞌa ꞌuhootꞌen whubaꞌ hoontꞌah inle.

Jesus Christ dichꞌoh buzkai be tintaꞌ tsꞌuntꞌen neba hoolah whulhtsi
11 ꞌEt whuntsꞌih Christ náwhulnuk degha nus dezti unli hoh whusainya.

Hoonzoo whusaóotekulh, ꞌen ꞌet neghawhútelelh. Ndi bun cho degha nus
ncha, ꞌi ꞌinkꞌez ꞌonus nus tsꞌahꞌun naꞌa ꞌuhoontꞌah, ꞌet hoh nebaneꞌutꞌen.
ꞌAw dune ilah ꞌuyinla. ꞌAw ndi yun kꞌut ilah ꞌuhóolya. 12Sheep ꞌinkꞌez
musdusyaz bubuzkai, ndi degha nus whudézti tsꞌih ꞌawwhuz whechayikal.
a 9:9 Ndi khunek “Neyuh tsꞌih huwa tꞌetsꞌoninzun”, ꞌi hoonli tsꞌihꞌun naꞌa kꞌus tinkꞌus
ꞌuhoontꞌah, ꞌi gha tꞌetsꞌoninzun, tsꞌutni hoꞌ tsꞌutni.

Kꞌus dichꞌoh duduzkai, ꞌi be degha nus whudézti tsꞌih whuz whinya.
ꞌIlhuh zeh ꞌinkꞌez ꞌilhuz wheni, whuz whinya. Ndúja hoh ꞌilhuz wheni
nenaneonket. 13Moses beꞌ dustlꞌus bugha dahúja ꞌet huwa ꞌaw bun cho
suꞌai tsꞌih ꞌaw whuz hutoodelh ghaitꞌah, nduntꞌah musdus dune ꞌinkꞌez
sheep buzkai bukꞌehídutelhtꞌih. ꞌInkꞌez musdus hidélhkꞌun, ꞌi bulez ꞌi
bukꞌunuhítedzih, ꞌet whuz naꞌa Yakꞌusda nalh buyustꞌe ꞌaw chaditsun
nahúdlih. ꞌEt nduhúja tꞌeh bun cho suꞌai, ꞌi whuz hutedulh. 14 ꞌEt whuntsꞌih
Christ ꞌen dichꞌoh duduzkai, ꞌi be ꞌonus nus dahóolcho hoh neyuh tsꞌih
bugha tꞌetsꞌoninzun, ꞌi ꞌet tsꞌiyawh neba whunaꞌalhde. ꞌUtsꞌulhꞌen, ꞌi ꞌaw
nela ꞌootꞌen ghaitꞌah, ꞌantsꞌi ꞌet ꞌuhoontꞌah. ꞌEt huwa Yakꞌusda, ꞌen buba
néꞌtsꞌootꞌen hubaꞌ hoontꞌah. Christ ꞌen ꞌuja ꞌaw hoonliyaz bulh chadíꞌah
hoh Ndoni ndun ꞌilhuz whutsꞌun khuna, ꞌen be Yakꞌusda yutlꞌaꞌdudelti,
neba datétsah ka.

15 ꞌEt huwa ndi kꞌan khunek neba lhaídinla, ꞌi ꞌet Christ ꞌen hubéguz
neba unli. Ndunnah njan ꞌudechoo khunek huba lhaídinla, ꞌi ꞌet hukwꞌúneꞌ
whútꞌen hukwa ꞌuhetꞌen, ꞌet whuntsꞌih lubeshi ꞌuhalhꞌen, ꞌen tsꞌiyawh
lhdulalhgus kꞌut huba dazsai ꞌet hoh njan ꞌudechoo khunek huba lhaídinla,
ꞌi bugha lubeshi neba whulanaoodetnik huzdli. ꞌEt hoh ndunnah ꞌilhuz
wheni hudutejih ka hubukaꞌdani, ꞌen ndi kꞌan khunek huba lhaídinla, ꞌi
hiyóolhchoot ka.

Dune hoonli khunek huba lhaidinla, ꞌen
dune dazsai, ꞌet zeh butsꞌi tékulh

16Dune hoonli khunek huba lhaidinla, ꞌen dune dazsai, ꞌet zeh butsꞌi
tékulh, whuz naꞌa ꞌuhoontꞌah. 17 ꞌEt whuntsꞌih ndi khunek ba lhaidinla,
ꞌi khuna whutah, ꞌet ꞌawhuz bubeꞌildzun unli hoꞌ ꞌintꞌah. 18 ꞌEt huwa hoh
da ꞌudechoo hoh Yakꞌusda ndi ꞌudechoo khunek huba lhaídinla, Yakꞌusda
bukwꞌuzdai kꞌut ꞌinkꞌez dune bukꞌut chah, Moses ꞌuskai be bukꞌeídilhtꞌik.
19 ꞌEt Yakꞌusda bughunek Moses yutlꞌaídaꞌai, ꞌi ꞌuwhúlhni, tsꞌiyawh Moses
hubudáni. ꞌEt hukwꞌelhꞌaz musdusyaz ꞌinkꞌez sheep bubuzkai too bulh
ꞌintꞌah, ꞌi yílhchoot. Sbai bugha dúlkꞌun, ꞌi duchunyaz ꞌi hyssop hiyúlhni,
ꞌi buzooschum, ꞌi yulaídalhꞌoo ꞌinkꞌez ꞌuskai yé tunayuzsi ꞌinkꞌez Yakꞌusda
beꞌ dustlꞌus yukꞌunéꞌdelhtꞌik ꞌinkꞌez dune chah, tsꞌiyawh bukꞌunéꞌdelhtꞌik.
20 ꞌEt ndoh búlhni, “Njan ndi ꞌuskai ꞌi be Yakꞌusda khunek nuhwhuba
lhaídinla,” ni Moses. 21 ꞌInkꞌez bun cho, ꞌi chah, ꞌinkꞌez tuz tsꞌih ndai

Yakꞌusda bé ba ꞌuwhutꞌen, ꞌi chah tsꞌiyawh, ndi ꞌuskai yukꞌunídelhtꞌik.
22 ꞌEt Moses beꞌ dustlꞌus ꞌi be ꞌankwꞌus tsꞌiyaintsuk ꞌet ndi ꞌuskai ꞌi be
whuz naꞌa chaditsun nahudleh. ꞌAw ꞌuskai bukꞌéchadulhtꞌih tꞌeh, ꞌaw
hubulubeshi ba hubunaꞌoodeh ghaitꞌah.

Christ ꞌilhuh zeh neba dazsai dáhoolcho hoꞌ hoontꞌah
23 ꞌEt huwa ndi yun kꞌut hoonli, ꞌi ndi tsꞌiyawh yakꞌuz sula, ꞌi ndultꞌah hoꞌ

ꞌintꞌah. Ntsꞌenaꞌa Moses dátꞌen, ꞌet whuz naꞌa chaditsun suli. ꞌEt whuntsꞌih
soo yakꞌuz tsꞌahꞌun ꞌintꞌah ndai ꞌet ꞌintꞌah, dutsun wule whuchꞌa, ꞌi ꞌonus
nus hoonzoo be huwatꞌaih, hóle hubaꞌ hoontꞌah. 24Christ ꞌen ndi yun
kꞌut njan bun cho bet, ndet kꞌus whúdezti, dune bula be ꞌuhuhóonla,
ꞌaw ꞌet dachayal. Njan yakꞌuz whunduwhutꞌen huwhulhtsi ꞌet huwa.
ꞌEt kꞌus nduk yakꞌuz tsꞌih whuz whenya. ꞌEt whuz naꞌa Yakꞌusda but
neba nenínya. 25 ꞌEt njan náwhulnuk degha nus dezti, ꞌen khunai buzkai
be, naoodezulh totsuk, njan degha nus whudézti, whuz kꞌunádaih. ꞌEt
whuntsꞌih Christ ꞌaw dichꞌoh lhat cho huwá dudóltelh huba chaꞌhóotꞌah.
26 ꞌEt ndúja tꞌeh, ndi yun ꞌulya da whutsꞌun, kꞌan ꞌet whutsꞌun, ꞌet tꞌeh
tube lhat da daootsah wule. ꞌEt kꞌan ꞌaw ꞌet ndi yun ꞌustlꞌeꞌ ꞌutenilh
nilhdukw whuzdli, ꞌet ꞌilhuh zeh ndi yun kꞌut nusíya, ꞌinkꞌez neba huwaꞌ
dudulti. Whuz naꞌa nelubeshi neba yunaoodelhúnah. 27 ꞌInkꞌez dune
ꞌilhuh zeh dahútetsah, whuz naꞌa ꞌuhóolya, dahúzsai hukwꞌelhꞌaz ꞌet tꞌeh
hubanahutedeh. 28Whuz naꞌa Christ, ꞌen ꞌilhuh zeh huwáꞌ dudulti, lhanah
hubulubeshi hubughuyílhchoot ꞌi yukꞌelhla dazsai. ꞌEt whuntsꞌih whulh
nat, ꞌaw lubeshi bugha ilah whusanatedalh. ꞌEt kꞌus tsꞌiyannah ndunnah
tube buka tsi hooli, ꞌen hubunalhtsꞌet be hóoduteltsilh, ꞌet hudutejih.

Khunai Yakꞌusda bukwꞌuzdai kꞌut hídelhkꞌun, ꞌi
be ꞌaw hubulubeshi hubunaꞌdoodeh ghaitꞌah

10 ꞌEt Moses yukꞌeꞌánguz daldzoo, ꞌi whuz hatekulh, ꞌet ꞌaw soo
cho nduchanedinil. Ndunnah ndi khunek yukꞌuneꞌustꞌen, ꞌen

naooduzuk totsuk ndai huwatꞌaih Yakꞌusda bukwꞌuzdai kꞌut hidutélhkꞌun,
ꞌet whuntsꞌih ꞌaw Yakꞌusda nalh lhadulya uboolhtsilh ghaitꞌah. 2Lhadulya
hubutelhtsilh tꞌeh, ndai huwatꞌaih, ꞌustlꞌeꞌ hiyooleh hubaꞌ hoontꞌah. ꞌEt
doochah hubulubeshi ba hubunaꞌdede tꞌeh, ꞌet sih buyuh tsꞌih bugha

tꞌetsꞌoninzun, ꞌi be tꞌewhuntezeh. 3 ꞌEt whuntsꞌih naoodezulh totsuk, ndai
huwatꞌaih, ꞌi be ꞌet hoh tsꞌiyawh tꞌehonínzun ꞌawhuz lubeshi hitꞌi. 4Musdus
dune ꞌinkꞌez sheep buzkai, ꞌi ntsꞌoh dáhoontꞌah ꞌet whuntsꞌih hubulubeshi
ꞌaw ꞌi be hubunaꞌdoodeh ghaitꞌah ꞌet huwa.

Christ buzkai ꞌi be zeh nelubeshi yunaꞌalhde
5 ꞌEt huwa nkeda Jesus Christ ndi yun kꞌeínya hoh, ꞌet njan ndutni,

“O Yakꞌusda ndai huwatꞌaih
ꞌinkꞌez Yakꞌusda bukwꞌuzdai kꞌut hidélhkꞌun,

ꞌi tsꞌiyawh buka chaꞌnínzun.
ꞌEt whuntsꞌih ꞌilho yustꞌe ꞌi suba lhadinla.

6Yakꞌusda bukwꞌuzdai kꞌut lubeshi ba dézkꞌun,
ꞌinkꞌez ꞌuyoo huwa hiyulih chah,
ꞌi ꞌaw mba soo chaꞌildzooh.

7 ꞌEt huwa njan dúdusni,
‘O Yakꞌusda ndi dustlꞌus sugha ꞌukꞌuneꞌzínguz ꞌet ꞌalha ꞌuhoontꞌah.
Nyun hukwaꞌninzun kꞌunaꞌa tuneꞌtestꞌen, ꞌet huwa whusaíya.’”

8 ꞌUdechoo ndutni, “Ndai Yakꞌusda bukwꞌuzdai kꞌut lubeshi ba dézkꞌun,
ꞌi ꞌinkꞌez ꞌuyoo huwa hiyuli inle chah, tsꞌiyawh ꞌaw mba soo chaꞌildzooh,”
ꞌet whuntsꞌih Moses beꞌ dustlꞌus ꞌi bugha ꞌet nduwhutꞌen inle. 9 ꞌInkꞌez
Jesus Christ njan chah ndutni, “O Yakꞌusda nyun hukwaꞌninzun kꞌunaꞌa
tuneꞌtestꞌen huwa whusaíya.” ꞌEt whuz naꞌa Yakꞌusda ndi ꞌudechoo
khunek huba lhaídinla, ꞌi hoolah yulhtsi. ꞌInkꞌez bulh nankoh khunek
huba lhaídinla, ꞌi yukꞌenaídaꞌai. 10 ꞌInkꞌez Yakꞌusda ndet hukwaꞌninzun,
ꞌet hoh ꞌilhuh ꞌinkꞌez ꞌilhuz wheni Jesus Christ buyustꞌe be neba huwaꞌ
dudulti. ꞌEt whuz naꞌa ꞌuda bubeꞌildzun tsꞌuzdli.

Christ neba dazsai, ꞌi be ndunnah ꞌutahalya,
en tsꞌiyannah lhahúdulya hubulhtsi

11 ꞌInkꞌez ndi Yakꞌusda bukwꞌuzdai kꞌut hidélhkꞌun, ꞌet dzin totsuk ꞌi
zeh ndunnah náwhulnuk whusayulih. ꞌInkꞌez whuz naꞌa zeh dune huba
neꞌhutꞌen. ꞌEt whuntsꞌih ꞌet nduhútꞌen ꞌaw hubulubeshi hubunaꞌdoodeh
ghaitꞌah. 12 ꞌEt whuntsꞌih Jesus Christ nelubeshi kꞌelhla ꞌilhuh zeh ꞌinkꞌez
ꞌilhuz wheni ꞌuja dichꞌoh huwáꞌ dudulti. Hukwꞌelhꞌaz Yakꞌusda nalhnih

tsꞌih yughu nátlꞌadeda. 13Kꞌan ꞌet usda nketꞌah ꞌuwhutenilh hoh yuchꞌa
detni, ꞌen ꞌantsꞌi neke bukꞌut nályis, ꞌi kꞌunaꞌa duke yuh nébutelelh, ꞌet
huba ulhꞌi. 14Ndunnah Yakꞌusda ba ꞌudun nibuninla, ꞌen huba Jesus Christ
ꞌilhuh zeh huwa dudulti, ꞌi be ꞌilhuz wheni lhadúlya huzdli.

15Ndoni ꞌen chah whuz naꞌa ndunélhni. Hoh da ꞌet ndutni,
16 “NeMoodihti njan ndutni,

‘ꞌEt dzin hukwꞌelhꞌaz ndi khunek hubutsꞌun lhadusdleh,
ꞌi ꞌuyoo ꞌintꞌah. Skꞌah tsꞌih budzi yuh chah newhudutesꞌalh
ꞌinkꞌez bubeni tah chah ꞌukꞌeꞌtesgus.’”

17 “Hubulubeshi ꞌinkꞌez ꞌukꞌúnucháꞌhustꞌen,
ꞌi tsꞌiyawh ꞌonus ꞌun huba whunaoolhúnih ghaitꞌah.”

18 ꞌAw ꞌet ndai nelubeshi tsꞌiyawh neba whunaoodelhúnah, ꞌinkꞌez ꞌaw
ꞌonus ꞌun nelubeshi ba ꞌudóolkꞌun ghaitꞌah.

Jesus Christ neba daja, khun teh neba nawh
ꞌuhotꞌe gunih ꞌinkꞌez soo cho tsꞌuhotun

19 ꞌEt huwa sulhutsinkah, Jesus buzkai bugha tube nedzi hoonli hoh
ndet degha nus whudézti tsꞌih ꞌahoolhyez whuz uztedulh, ꞌet netlꞌahóꞌai.
20 ꞌEt ndi ti, ꞌi kꞌahoondit, ꞌinkꞌez tsꞌahꞌun naꞌa ꞌuhoontꞌah, neba whulhtsi.
ꞌEt dichꞌoh neba dazsai, ꞌet hoh whutsꞌoh hukwadelhchooz, ꞌi neba lhchꞌa
yilhchoot buyustꞌe be. 21 ꞌInkꞌez Yakꞌusda bukoo húdelhtsꞌi, ꞌen huba,
ꞌen náwhulnuk degha nus dezti unli. 22 ꞌEt huwa nuwheni chah soo
cho neba ꞌalha ꞌootꞌe ꞌinkꞌez nedzi tsꞌahꞌun ꞌintꞌah hoh butsꞌúztooya.
ꞌInkꞌez buzkai be ꞌuda nedzi kꞌúnidelhtꞌik. ꞌI be ndet neyuh tsꞌih bugha
tꞌetsꞌoninzun, ꞌi whudutsun neba whunaꞌalhde. ꞌInkꞌez neyustꞌe too unzoo,
ꞌi be toonáyuzguz liꞌtsꞌootꞌe. 23Buka tsi tsꞌúhooli, ꞌet neba ꞌalha ꞌuhoontꞌah
tsꞌutni, khun teh neba nawh huhotꞌe gunih ꞌinkꞌez soo cho tsꞌuhotun. Ndun
netsꞌúhoozi, ꞌen ꞌaw neladootnih ghaitꞌah ꞌet huwa. 24 ꞌInkꞌez tsꞌiyawh
lhghu nuní uznoozut ꞌet tꞌeh nus lhtsꞌun nooltꞌuk, ꞌet tꞌeh tsꞌiyannah
hubukꞌetsꞌoosiꞌ ꞌinkꞌez ꞌutꞌen unzoo, ꞌi be hubudulaꞌtsꞌootꞌen. 25Ntsꞌenaꞌa
ꞌahoolhyez ꞌilhunatsꞌowúdulh khun teh whulazdootnih gunih! Bulunah
ꞌustlꞌeꞌ hutꞌih. ꞌEt whuntsꞌih ꞌaw ꞌet degha nus dzin whuz de whéltsꞌulh
ꞌaw ꞌet neba nilhdukw suli. ꞌEt huwa ꞌonus nus soo cho nus lhtsꞌunooltꞌuk
hoh ꞌahoolhyez Yakꞌusda ba ꞌilhunatsꞌowódelh hubaꞌ hoontꞌah.

Tsꞌahꞌun naꞌa ꞌintꞌah, ꞌen be ꞌalha
ꞌuhoontꞌah, ꞌi be ndi yun kꞌut hudóoltsꞌi

26 ꞌEt huwa khunek ꞌalha ꞌintꞌah tꞌezninzun hoh tsꞌiyawh tsꞌilhchoot,
ꞌinkꞌez hukwꞌelhꞌaz tsꞌahꞌunnaꞌa tꞌetsꞌonanzin tꞌeh, ꞌetwhuntsꞌih ꞌaoonilhka
lubeshi tsꞌilhchoot tꞌeh, ꞌet ndutsꞌútꞌen, ꞌaw be huwá tꞌaih, ꞌi neba chaꞌítꞌah
suli. 27Kꞌus njan ndet neba nahutedeh, wheoonujut kꞌet ꞌaw uzdooni
ghaitꞌah, Yakꞌusda ye hunilchꞌoh, ꞌi be neba nahutedeh. Ndi ye hunilchꞌoh,
ꞌi kwun ulhtus kꞌet ꞌi be dulkꞌus liꞌutni, ꞌi kꞌunaꞌa ndunnah Yakꞌusda chꞌa
detni, tsꞌiyawh ꞌi be hudutékꞌun. 28NdiMoses beꞌ dustlꞌus kꞌut ꞌukꞌeꞌéduguz,
ꞌi ndan nꞌun whutulhdelh, ꞌen nanah kꞌus tanah nalh ꞌet duhútꞌen tꞌeh, ꞌet
tꞌeh be ꞌugha teꞌnidzeh, ꞌi buꞌet dahútetsah inle. 29 ꞌEt ꞌonus nus whutétsiꞌ.
Ndunnah Yakꞌusda buYeꞌ ꞌantsꞌi yuba unli hoh yukꞌunuya tꞌeh, ꞌinkꞌez
Jesus buzkai be kꞌan ꞌet khunek huba lhaídinla, ꞌi huwhutꞌi, ꞌet Yakꞌusda
ꞌudun nioobuninla, ꞌet whuntsꞌih buzkai ꞌaw hoonliyaz huba chaílah
tꞌeh, ꞌet Ndoni ꞌen chah, ye unzoo, ꞌi butsꞌun haídultsꞌuk, hichꞌa yalhtuk
tꞌeh, tsꞌiyawh ndunnah whuz naꞌa nduhutꞌen, ꞌonus nus whéoonujut hoh
hubanahutedeh. 30 ꞌEt neMoodihti, ꞌen bukꞌah tsꞌih tꞌetsꞌoninzun. ꞌEn ꞌutni,
“Ndi be kꞌuz nudzun, ꞌi si zeh hukwꞌelha whutelhsilh.” ꞌInkꞌez chah ꞌutni,
“NeMoodihti dudune, huba nahuteyeh.” 31Yakꞌusda khuna, ꞌen ndunnah
hubuzkeh hinli ꞌet whuntsꞌih hichꞌa nalhúya tꞌeh, ꞌen wheoonujut hoh
huba nahuteyeh.

32 ꞌEt whuntsꞌih nuhwheni whunalhúnih ndi khunek niz dakez daja
hutni, soo cho tꞌeoonáhzun ꞌinkꞌez ulhchoot. Hukwꞌelhꞌaz dzuh nusahdeh
ꞌet whuntsꞌih ꞌaw nuhwhuchꞌa chaꞌílhdoh. ꞌEt tsꞌiyawh ꞌaw whecháhtsaz
hoh whutah lhusáhdel. 33Whulutah Yakꞌusda bugha tsꞌiyannah nalh dzuh
nunóhuhulhdeh ꞌinkꞌez nuhchꞌa yahalhtuk. Whulutah ndan whuz naꞌa
Yakꞌusda dzuh nuhudeh, ꞌen butsꞌúnidahyih. 34Hoh da tsakꞌesuhanꞌai hoh
sugha teꞌnahzun ꞌinkꞌez sula ꞌahtꞌen inle. ꞌEt ndai ahtꞌi, ꞌi ꞌantsꞌi nuhghu
hiyílhchoot ꞌet whuntsꞌih hoonáhtꞌi. Tꞌeoonáhzun nuhwhenichꞌoh ꞌonus
nus hoonzoo ꞌinkꞌez ꞌilhuz ꞌuhoontꞌah, ꞌet yakꞌuz nuhwhuba whuzdla ꞌet
huwa.

35Be nuhdzi ulhtus khun whuladoohtnih gúnih! ꞌI bugha hooncha
nuhgha whuteltsꞌulh ꞌet huwa. 36 ꞌEt njan ꞌet tsꞌiyawh bula doohtnih
gunih! ꞌEt Yakꞌusda nuhtsꞌu hukwaꞌninzun, lhaoodahla tꞌeh, ꞌet nuhtsꞌu
nahezya, ꞌet nuhgha óotekulh. 37 ꞌUda khunek ꞌet njan ndutni,

“Et ndun whusatéyalh, ꞌaw sa ilah whusatéyalh.

38 ꞌEt tsꞌahꞌun naꞌhuja,
ꞌen be ꞌalha ꞌuhoontꞌah,
ꞌi be hukhutena hubaꞌ hoontꞌah.

ꞌEt whuntsꞌih kꞌah naꞌhuja tꞌeh,
ꞌaw si huba hóstꞌi ghaitꞌah.”

39Ndunnah dune Yakꞌusda huba ꞌalhaꞌ yintꞌah ꞌinkꞌez kꞌah naꞌhuja tꞌeh,
ꞌen ndai Yakꞌusda bugha whúteꞌalh, ꞌaw hiyóolhchoot ghaitꞌah. Nuwheni
ꞌaw ꞌen hubukꞌunaꞌa chaꞌtsꞌítꞌah. ꞌEt kꞌus nuwheni Yakꞌusda buba ꞌalhaꞌ
yintꞌah tsꞌinli, ꞌet hoh ꞌuzdujih ꞌutsꞌintꞌah.

Be ꞌalha ꞌuhoontꞌah, ꞌi be Yakꞌusda be ꞌutꞌen kꞌah ntꞌetsꞌonínzun

11 ꞌEt ndai buka tsi tsꞌuhóoli, ꞌi be ꞌalha ꞌuhoontꞌah, ꞌi be tꞌetsꞌonínzun
nebawhusaootékulh. ꞌInkꞌezndindet chatsꞌuwhesꞌen, ꞌetwhuntsꞌih

be ꞌalha ꞌuhoontꞌah, ꞌi be tꞌetsꞌonínzun ꞌet whuzíla hoꞌ hoontꞌah. 2Ndi be
ꞌalha ꞌuhoontꞌah, ꞌi be ndunnah Yakꞌusda ba ꞌutsuh whudélhdzulh, ꞌen soo
tsꞌahꞌun naꞌa howu yahalhtuk.

3Be ꞌalha ꞌuhoontꞌah, ꞌi be zeh tꞌetsꞌonínzun Yakꞌusda daja ni, ꞌet hoh
tsꞌiyaintsuk ndi yun kꞌut ꞌulya. Ndai chatsꞌesꞌen, ꞌi whuntsꞌih, bughunek
ꞌi be tsꞌiyawh ꞌuyinla, ꞌi ꞌintꞌah.

Yakꞌusda ndi yun ꞌuyinla hoh da whutsꞌun be neba ꞌalha
ꞌuhoontꞌah, ꞌi bugha zeh Yakꞌusda bunalh tsꞌahꞌun ꞌutsꞌintꞌah
4Abel, ꞌen Yakꞌusda buba ꞌalhaꞌ yintꞌah. ꞌI be ꞌuja dulhutsin Cain

ꞌen degha nus unzoo, ꞌi Yakꞌusda bukwꞌuzdai kꞌut yuba ꞌúdalhkꞌun. Ndi
huwa íniꞌai, ꞌet Yakꞌusda hoonzoo kꞌunaꞌa yughu yalhtuk. Abel dazsai
hukwꞌelhꞌaz whuntsꞌih ntsꞌenaꞌa daja, ꞌet bugha nelh yaintuk, Yakꞌusda
nalhꞌen tsꞌahꞌun dune ꞌintꞌah hutni.

5Be ꞌalha ꞌuhoontꞌah, ꞌi be Enoch Yakꞌusda yutsꞌu hukwaꞌninzun, ꞌet
ꞌuhóonla ꞌet whuz naꞌa bugha tꞌewhunúdzun. ꞌAw dachaitsal. Khuna
hoh Yakꞌusda yakꞌuz wheyalhti. Yakꞌusda bughunek ꞌet ndutni, “Yakꞌusda
yakꞌuz tsꞌihwhenáyalhti. Hoolah. ꞌEt huwa hiyulh ꞌuhutꞌen ꞌaw chahiyésꞌen
suli.” 6Bé ꞌalha ꞌuhoontꞌah, ꞌi buꞌet tꞌeh, ꞌaw Yakꞌusda buba dzuh tsꞌoozoo
ghaitꞌah. Ndunnah Yakꞌusda tsꞌun hutedulh hukwaꞌhuninzun, Yakꞌusda

hoonli hoꞌ hoontꞌah, ꞌet huba ꞌalhaꞌ hotꞌe hubaꞌ hoontꞌah. ꞌInkꞌez soo
tsꞌahꞌun dudzi huwaꞌ hooli hoh hikꞌah tsꞌih hukwa hítesꞌen, ꞌen zeh
ꞌukꞌelhla whutelhtsilh.

7Noah ꞌen chah Yakꞌusda buba ꞌalhaꞌ yintꞌah. ꞌI be ndet ꞌaw chawhesꞌen
whúntsꞌi, ndet Yakꞌusda ꞌuyúlhni, “Huwonle ꞌaw ꞌet whuz de whéltsꞌulh.”
Whenuljut hoh tsꞌi cho ꞌi ꞌuyínla. ꞌEt huwa Noah hikoo húdelhtsꞌi, ꞌen
tsꞌiyawh hubúlhyih. Ndi tsꞌi cho ꞌuyínla, ꞌi bugha ndi yun kꞌut nduhóolcho
hoh dune huba nahesda. Be ꞌalha ꞌuhoontꞌah be tsꞌahꞌun naꞌa ꞌintꞌah tsꞌinli,
Noah ꞌen chah whuz naꞌa Yakꞌusda buba ꞌalhaꞌ yintꞌah suli, ꞌi be tsꞌahꞌun
dune inle.

Abraham buba ꞌalha ꞌuhoontꞌah
8Abraham, ꞌen chah Yakꞌusda ndi yúlhni, “Udun yun kꞌuz tonya. Kꞌat

lih tꞌeh njan yun kꞌut ꞌet nyeꞌhoolhdzun whutele.” ꞌEt be ꞌalha ꞌuhoontꞌah
be Abraham whuz naꞌa yukꞌúneꞌustꞌen. Ntsꞌe teyalh ꞌaw ntꞌéoonízun ꞌet
whuntsꞌih ꞌaw ꞌet tezya. 9Be ꞌalha ꞌuhoontꞌah, ꞌi be ndi yun yutsꞌu yoozi,
ꞌi bubeꞌhooldzun tele. ꞌUtsꞌun keyah whutꞌen unli, ꞌet whuz naꞌa njan yun
kꞌut usda. Bun bet zeh whutꞌi. Isaac ꞌinkꞌez Jacob ꞌen chah ꞌen kꞌunaꞌa
bun be zeh huwhutꞌi. ꞌEn chah Abraham ye yutsꞌu náhezya, ꞌen hububulh
bubeꞌildzun whutele. 10 ꞌEt njan keyah ꞌilhuz ꞌuwhutetꞌilh, ꞌet Yakꞌusda,
ꞌen ꞌuhóonla, Abraham huba ilhꞌi.

11Be ꞌalha ꞌuhoontꞌah, ꞌi be Sarah ꞌen chah Yakꞌusda ye ulhtus,
ꞌi yutlꞌanahoꞌai wulchan ka. Tube yeꞌun uzulh ꞌaw buyaz hóle buba
chaꞌhóotꞌah. ꞌEt whuntsꞌih Yakꞌusda yutsꞌú hoozi, Sarah ntꞌeooninzun
Yakꞌusda ꞌaw yula dootnih ghaitꞌah. 12 ꞌEt huwa ꞌilhunuh dune, hoonyan
kꞌet ꞌantsꞌi dazsai liꞌintꞌah, ꞌet whuntsꞌih yé dinde hulai. Nduk sum ꞌi
bundíneltsuk ꞌinkꞌez taba sai, ꞌi ꞌaw oodólto ghaitꞌah, ꞌet hiye ndunnah
ꞌuhuneltsuk.

ꞌUda Yakꞌusda huba ꞌalhaꞌ yintꞌah, ꞌen tsꞌiyawh
ꞌawhuz huba ꞌalha ꞌuhoontꞌah hoh whulh yahadla

13 ꞌUda Yakꞌusda huba ꞌalhaꞌ yintꞌah, ꞌen tsꞌiyawh huba ꞌalha ꞌuhoontꞌah
hoh whulh yahadla. ꞌEt ndai Yakꞌusda yé butsꞌúnahezya, ꞌi ꞌaw
butlꞌacháyizulh. ꞌEt whuntsꞌih ndai nus huhoꞌen, ꞌet huwa ꞌaw nawh huba

chaꞌhóotꞌah. Hubudzi hóontꞌi hoh huhoontun. ꞌInkꞌez tsꞌiyannah ꞌuhutni,
ꞌaw ndi yun kꞌut whutꞌen chahílah. ꞌAntsꞌi ndi yun kꞌut whukꞌuhundelh
hoꞌ hintꞌah. 14 ꞌEt dahutetsah whutsuh ndunnah whuz naꞌa yalhtuk, ꞌen
soo tsꞌet gaih hoh tsꞌiyannah wheoobuhonulhtun, hedichꞌoh hubuyun kꞌut
zeh hukwaꞌhuninzun. 15 ꞌAlha ndet yun kꞌut whuchꞌa huzdel, ꞌet howu
nuní hunudeh tꞌeh, ꞌet whuz nahutoodelh wule da. 16 ꞌEt whuntsꞌih ꞌonus
nus keyah hoonzoo hukwaꞌhuninzun. Njan keyah ꞌuwhúlhni, ꞌet yakꞌuz
whuzꞌai. ꞌEt huwa Yakꞌusda ꞌen neYakꞌusda hidáni. ꞌInkꞌez Yakꞌusda ꞌen
neYakꞌusda hiyulhni, ꞌen ꞌaw hukwaya chailah, keyah whuti ꞌet huba
lhaóodinla ꞌet huwa.

Israel hitsuh dedowh, ꞌen ndi be huba ꞌalha ꞌuhoontꞌah
17Be ꞌalha ꞌuhoontꞌah, ꞌi be hoh da Yakꞌusda Abraham yóolhdzai hoh

ꞌaw ꞌilhunuh buyeꞌ Isaac Yakꞌusda bukwꞌuzdai kꞌeyilhti ꞌinkꞌez Yakꞌusda
ba yutuzelhghelh ka. Ndet Yakꞌusda yutsꞌú hoozi hoh buyeꞌ butsꞌah hainde
huteldlai, ꞌet tsꞌiyawh hóolhchoot. 18 ꞌInkꞌez whutsuh ꞌuja ꞌen Yakꞌusda
Abraham yudáni, “Isaac ꞌen bugha nyédinde tsꞌiyawh whusahátedulh.”
19 ꞌEt whuntsꞌih Isaac, ꞌen Yakꞌusda bukwꞌuzdai kꞌeyítelhtelh whutsuh
Abraham whunalnik Yakꞌusda daja yudáni. ꞌEt huwa ꞌet dunínzun,
Yakꞌusda ꞌen soo ꞌúltus hoh Isaac dazsai tꞌeh, ꞌet whuntsꞌih yahadla tah
dinaidutélhtilh. ꞌInkꞌez ꞌalha ꞌuhoontꞌah, yahadla hanáyalhti liꞌyinla.

20 ꞌInkꞌez be ꞌalha ꞌuhoontꞌah, ꞌi be ndet tsꞌiyaintsuk whusaóotekulh ka,
Isaac, ꞌen Yakꞌusda yoodalhkut, ndunnah Jacob ꞌinkꞌez Esau bulh butsꞌun
wúzoo ka.

21Be ꞌalha ꞌuhoontꞌah, ꞌi beJacobdawhénintsaihohYakꞌusdayoodalhkut
Joseph buyeꞌkah butsꞌun wuzoo ka. Dutuz nichandunuti hoh Yakꞌusda
tsꞌun teniꞌnalhdzin.

22 ꞌInkꞌez be ꞌalha ꞌuhoontꞌah, ꞌi be Joseph ꞌaw ꞌet buyiz laitꞌah whéninle
hoh Israel whudune Egypt yun kꞌut whuchꞌa nahutedulh hoh hubugha
hubulh yaílhtuk. ꞌInkꞌez butsꞌun ꞌi chah dahítelilh, ꞌet hubudáni.

Moses buba ꞌalha ꞌuhoontꞌah
23Hoh da Moses whuzdli, ꞌen ski daldzoo, ꞌet huwa be ꞌalha ꞌuhoontꞌah,

ꞌi be beꞌabá ꞌinkꞌez beꞌama chah, hubudayi cho daja ni, ꞌaw hikꞌunaꞌa
chaꞌinil, kꞌus tat sanun nduhóolyez ꞌet beꞌabá ꞌinkꞌez beꞌama ꞌet nuhínulhꞌi.

24Moses kꞌenényi hoh Pharaoh butseꞌ, ꞌen buyaz hiyúlhni, ꞌet be ꞌalha
ꞌuhoontꞌah, ꞌi be nduhíyulhni ꞌilhuz chꞌa oobunésjoot. 25 ꞌEt kꞌus Yakꞌusda,
ꞌen bulh lhat hoontsiꞌ dzuh nutezut, ꞌet whuz naꞌa Moses ꞌutahahóꞌai.
ꞌAstlꞌiyaz lubeshi be hootétꞌi, ꞌaw ꞌet ilah ꞌutahahóꞌai. 26Christ ꞌen bugha
ndunnah Egypt whutꞌen, ꞌen Israel hitsꞌuhainde hubuchꞌa yahalhtuk.
ꞌEt Moses nduninzun ndi buchꞌa yahalhtuk, ꞌet Egypt whuhubudayi
cho daneltsuk sooneya, ꞌi tsꞌiyawh ba nus yinzoo hoꞌ ꞌintꞌah. Yakꞌusda,
ꞌen hubeꞌildzun huba kꞌelhla whutele, ꞌet huba neóoniꞌai, ꞌet huwa ꞌet
ndúhoontꞌah zeh Moses hukwaitésꞌen. 27Yakꞌusda chastꞌen, ꞌen ꞌantsꞌi
yaꞌen hukwꞌunaꞌa ꞌuja, ꞌet huwa huba howa whulna whechaítsaz. ꞌEt huwa
be ꞌalha ꞌuhoontꞌah, ꞌi be yun kꞌut Egypt whuchꞌa nasja. ꞌAw hubudayi
cho ye hunilchꞌoh, ꞌi Moses ꞌaw yé chaniljut. 28Be ꞌalha ꞌuhoontꞌah, ꞌi
be Moses tsꞌiyaintsuk Yakꞌusda kꞌuneꞌustꞌen. ꞌEt huwa ndet koo ꞌuskai be
hoodelꞌen, ꞌet lizas whutus lhuseya. ꞌEt huwa ꞌudechoo huwhuzdli, ꞌen
ndun lizas buzoolhghelh ghaitꞌah.

29Yatoo dulkꞌun, ꞌi Yakꞌusda huba lhchꞌa ꞌúyinla ꞌinkꞌez yun whudezgi
hoh be ꞌalha ꞌuhoontꞌah, ꞌi be hikꞌut naníndel. Egypt ba nehughan, ꞌen
chah huba huntezdel hoh tsꞌiyawh too hubanghan.

ꞌUda lhanah huba ꞌalha ꞌuhoontꞌah, ꞌi be whuchꞌaꞌ honílhde
30Be ꞌalha ꞌuhoontꞌah, ꞌi be Jericho keyah ꞌet skwunlai ꞌonus ꞌat nat

dzin whunahudedulh hoh khunyaz hukwꞌelhꞌaz whunasáꞌa, ꞌi nanánkat.
31Be ꞌalha ꞌuhoontꞌah, ꞌi be ndun tsꞌeke ꞌulꞌen, Rahab hiyúlhni, ꞌen

ndunnah Moses ba nunúlꞌi, ꞌen budulaꞌtenilh ka bukoo dábuninla. ꞌEt
huwa ndunnah Yakꞌusda kꞌunuchaꞌustꞌen, ꞌen ꞌaw hubulh dachaitsal.

32 ꞌAw ꞌet lheꞌwhultsuk be ꞌalha ꞌuhoontꞌah kꞌuneꞌhustꞌen, ndunnah
hulai kꞌet ꞌaw tsꞌiyawh hubugha nuhwhudóosni ghaitꞌah. Gideon ndet
ꞌuhóonla. Barak ꞌen chah. Sampson, Jephthah, David, Samuel, ꞌinkꞌez nus
whunilhꞌen, ꞌen tsꞌiyawh, 33be ꞌalha ꞌuhoontꞌah, lhelhdun keyah whutꞌen,
tsꞌiyawh buchꞌaꞌ hunilhde. Tsꞌahꞌun naꞌa ꞌuhoontꞌah, be ꞌalha ꞌuhoontꞌah,

ꞌi be ꞌuhuhóonla. Ndet Yakꞌusda butsꞌúhoozi, be ꞌalha ꞌuhoontꞌah, ꞌi be
bubeꞌildzun whutele tꞌehoninzun. Be ꞌalha ꞌuhoontꞌah, ꞌi be Yakꞌusda ndi
khunaiti, lion hiyúlhni, ꞌi hizek lhtsꞌunaꞌ hoonla hubundóolhdah whuchꞌa.
34Be ꞌalha ꞌuhoontꞌah, ꞌi be kwun dezkꞌun chah nahinelhno. Yakꞌusda
chꞌa hudetni, ꞌen tes cho be hubuhuteghan inle, ꞌet whuntsꞌih be ꞌalha
ꞌuhoontꞌah, ꞌi be buchꞌa hudujih. Lahítꞌah ꞌen chah ꞌi be ulhtus nahusdli.
Lhuhutedúghan tsꞌih hutezdel hoh ꞌet chah be ꞌalha ꞌuhoontꞌah, ꞌi be hilhtus
suli. ꞌInkꞌez hubulh lhúhudughan, ꞌen chah hubube oonújut hiyidaꞌai ꞌet
whuz naꞌa whenábuhunanyoot. 35Be ꞌalha ꞌuhoontꞌah, ꞌi be bulunah
tsꞌekoo bughuyahadla chah zeh dinahudidel ꞌinkꞌez bughunahundel.
ꞌInkꞌez ꞌuyoon chah dzuh nubuhulhdeh, ꞌet whuntsꞌih be ꞌalha ꞌuhoontꞌah,
ꞌi be zeh hedichꞌoh ꞌaw hubula nahudutetnih hukwa chaꞌhunízun. ꞌEt ꞌonus
nus hoonzoo hukwꞌunaꞌa dinabudutélelh ꞌet nahohootéꞌalh. 36 ꞌUyoon
cha ꞌen bughuhedlo ꞌinkꞌez hubuhoolhtsas. ꞌInkꞌez bulunah tlꞌoolh be
hubuhulhghel ꞌinkꞌez tsakꞌebuhaꞌai. 37Bulunah tse be hubuhanghan.
Bulunah dugwut be buyustꞌe tánuhidezghut. Bulunah chah tintaꞌ hutetꞌilh
whutsꞌun bonalhtꞌuk. Bulunah tes cho be hubuhanghan. ꞌInkꞌez bulunah
khunai zuz, sbai teh, sheep teh, ꞌi tsꞌiyawh lhelhyoo zuz ꞌi zeh be dune
hinli. ꞌInkꞌez ꞌantsꞌi hoh nuhudelh. Hikꞌu khútena, ꞌi whuntsꞌih chahuyítꞌi
inle. Dune dzuh nobuhulhdeh. Lhat hoh hoontsiꞌ kꞌunaꞌa neꞌbahalhꞌen.
38 ꞌEt nduntꞌah ꞌaw ndi yun ꞌi whuntsꞌih huba soo chaꞌyildzooh. ꞌAw dune
chahóotꞌih ꞌinkꞌez dzulh tah hoh lhelhtsꞌun náhutudulh. Tseꞌan teh kꞌus
yun ꞌan teh, ꞌet huwhutꞌi.

39 ꞌEt ndunnah tsꞌiyawh be huba ꞌalha ꞌuhoontꞌah, ꞌet huwa hoonzoo
kꞌunaꞌa bughi yaintuk. ꞌEt whuntsꞌih ndet hubutsꞌuhoosdzi, ꞌaw
butlꞌacháhoozulh. 40Whuz naꞌa nuwheni tsꞌiyawh nús tꞌeh, Yakꞌusda
ꞌonus nus hoonzoo nebaꞌ ꞌuhóonla. Ndunnah tsꞌiyawh nuwheni tsꞌuhoolah
ꞌet huwa Yakꞌusda butsꞌuhoozi, neꞌet ꞌaw tsꞌahꞌun naꞌa lhadúlya hoole
ghaitꞌah.

Neba ꞌalha ꞌuhoontꞌah, ꞌi be lhghu naztoolghas

12 ꞌEt huwa ndun whudutésnilh, ndunnah hubugha ꞌun whudani,
ꞌen Yakꞌusda be ꞌutꞌen kꞌah whunéhunulhtun, ꞌen hulai kꞌet, nenat

nduhóolcho ꞌantsꞌi kwꞌus liꞌhintꞌah. ꞌEt huwa ndai neba ndaz, ꞌi kꞌah
nenilhtꞌuk, ꞌi ꞌinkꞌez lubeshi ꞌaw huwa chahoolna hoh nélhghel, ꞌi tsꞌiyawh

ꞌun uztoolhdelh Yakꞌusda ba lhghu naztulwus, ꞌi neba níwhultsꞌut hoh
howa wulnah whuntsꞌih soo cho whulh tsꞌooyin hoh uztoolghas. 2Netsuh
tsꞌih Jesus Christ uznoolhꞌen. ꞌAw ꞌen zeh neba bé ꞌalha ꞌuhoontꞌah dantꞌah,
ꞌen tsꞌahꞌun naꞌa whunénulhtun ꞌintꞌah. ꞌInkꞌez ndi yun kꞌut usda, ꞌet
ye khuna, ꞌen nduhóolcho hoh neba ꞌalha ꞌuhoontꞌah neba lhaoodulhꞌih
ꞌintꞌah. Nus de ye whúntelhnik, butsꞌun yékulh, ꞌet whuntsꞌih lhdulalhgus
yulh ínyin inle, yugha hooya suli, ꞌi huba ꞌantsꞌi ꞌuhoontꞌah inle. ꞌInkꞌez
Yakꞌusda bukwꞌusúda cho dezti, ꞌet nalhni tsꞌih nátlꞌadeda.

Yakꞌusda khunek yé nelh yailhtuk, ꞌi khun
teh ꞌantsꞌi nuhwhuba ꞌootꞌe gunih

3 ꞌEt Jesus daja soo cho hubugha nuní noohzut. Lubeshi ꞌulhꞌen, ꞌen
hichꞌa detni, ꞌet whuntsꞌih soo whechaítsaz. Nuhwheni chah tsꞌiyawh ꞌen
zeh bughununí nahdeh tꞌeh, ꞌet huwa ꞌaw ninoohtsilh gunih ꞌinkꞌez ꞌaw
laitꞌah wahle gunih.

4Nuhwheni lubeshi chꞌa neꞌahtꞌen, tube nuhwhuba huwa whúlna ꞌet
whuntsꞌih ꞌaw hukwꞌe yachazahdla. 5Yakꞌusda khunekti be buyeꞌkah
kꞌunaꞌa nohwhulh ꞌet whunaoodelhúnah. Ndez naꞌa nuhMoodihti ꞌún
whúlhni,

“Suyeꞌkah ndi khunek be nohwhulh yalhtuk, ꞌi ꞌantsꞌi wúlhꞌi gunih.
Tintaꞌahtih hukwaꞌnuhwhúlhni tꞌeh,
khun teh nuhwhéyuh ꞌustlꞌeꞌ ꞌoohneh gunih.

6Ndunnah neMoodihti bukꞌensiꞌ,
ꞌen tsꞌiyawh khunekti be hubulh yalhtuk.

Ndunnah buzkehkah hinli,
ꞌen tsꞌiyawh huboolhtsas.”

7 ꞌEt Yakꞌusda khunek ulhtus, ꞌi be nohwhulh yalhtuk, ꞌinkꞌez whulh
whecháhtsaz tꞌeh, ꞌet tꞌeh buzkehkah kꞌunaꞌa nuhwhunulhyeh. Ndan dune
simba ꞌintꞌah buyeꞌ tinkꞌus ꞌuja tꞌeh yutsꞌahachahósꞌal? 8 ꞌEt nuhwheni
nehyelh hoh Yakꞌusda khunek ulhtus, ꞌi be nohwhulh yalhtuk tꞌeh, ꞌinkꞌez
tsꞌiyawh whuz naꞌa ꞌilhunuh tsꞌinli hoh uznezyi, ꞌaw bukꞌunuchaꞌzahtꞌen
tꞌeh, ꞌaw nuhwhéꞌabá hoolah, ꞌinkꞌez Yakꞌusda buzkeh chahlah hoh ꞌahtꞌah.
9Njan ꞌonus ꞌun chah ꞌún whudusni, ndi yun kꞌut neꞌabákah ꞌen khunek
ulhtus, ꞌi be neyulh yahalhtuk ꞌinkꞌez bukúneꞌtsꞌustꞌen. ꞌInkꞌez Yakꞌusda,
ꞌen neyégha beꞌaBá tsꞌutni, ꞌen neꞌaBá degha nus dézti ꞌintꞌah, ꞌen ꞌonus

nus butlꞌaꞌúzdudoolyelh ndi yun kꞌut uzduteltsꞌilh huba. 10Ndi yun kꞌut
neꞌabákah ꞌastlꞌiyaz zeh hubulh ꞌutsꞌintꞌah, ndet degha nus neba hoonzoo,
ꞌet tꞌehoninzun, whuz naꞌa khunek ulhtus, ꞌi be nehunelhyi. ꞌEt whuntsꞌih
Yakꞌusda neꞌaBá, ꞌen ꞌilhuz wheni neba whutezoo kꞌunaꞌa khunek ulhtus,
ꞌi be nelh yailhtuk. ꞌEn kꞌunaꞌa ꞌonus ꞌun lubeshi neghu hoolah tsꞌoole
ka. 11Ntsꞌenaꞌa tsꞌahꞌun naꞌa khunek ulhtus, ꞌi be nelh yaintuk hoh
uznezyi, whulutah teh whutsꞌuzdutnik, ꞌet whuntsꞌih hukwꞌelhꞌaz whuz
naꞌa uznezyi tꞌeh, ꞌet tꞌeh soo tsꞌahꞌun ꞌintꞌah dune uztele hoh Yakꞌusda
nalh tsꞌahꞌun naꞌa lhtsꞌun uztetꞌilh.

Yakꞌusda bughunek khun teh bula doohtnih gunih
12 ꞌEt huwa ninéhtsai liꞌahtꞌah hoh nuhgan naintle ꞌinkꞌez nuhwhugwut

chah laitꞌah suli tꞌeh, soo ꞌonus ꞌun ꞌoohneh ghaitꞌah hoh ulhtus naoolhtsilh.
13 ꞌInkꞌez nuhke ba ti chah lhkꞌodezꞌa naholhtsilh. Ndunnah nuhtah lahítꞌah
ꞌen tinchꞌa hooya ghaitꞌah, ꞌet kꞌus soo hilhtus naꞌhutedle.

14Tsꞌiyannah hubutsꞌun tsꞌahꞌun naꞌa lhtsꞌun ꞌoohtꞌe hukwaꞌoohtꞌen.
Lubeshi bughuhoolah dune wahle hukwaꞌoohtꞌen. ꞌEt whuꞌet, ꞌaw
neMoodihti tsꞌooꞌen ghaitꞌah. 15Soo cho nuhtah nuhwhenichꞌoh
nuhwhulhutsinkah bughohle! Dooka sih Yakꞌusda ye unzoo, ꞌi hiye
ghoya. ꞌEt whuz naꞌan nduhooja tꞌeh, ꞌet bulunah nuhwhutah ntsiꞌ bulh
nuni hunuzut wule. Ndihíntꞌah tꞌeh, ꞌet ꞌen hubugha lhanah ntsiꞌ bulh
nuni hunuzut hutele hoꞌ hoontꞌah. 16Dooka sih nuhtah bulunah, ꞌuyoon
tsꞌekoo kꞌus dune bulh lubeshi wulhchoot whutsꞌu noohtꞌuk. Kꞌus Esau
kꞌunaꞌa ꞌen Yakꞌusda bughohdloh. ꞌEn ꞌudechoo whuzdli ꞌintꞌah ꞌinkꞌez
ndai beꞌabá yutsꞌu yoozi, ꞌi bubeꞌildzun yutele, beꞌabá nahuyoosdzi, ꞌi didut
butsꞌitekulh, ꞌi ꞌuyinla, ꞌilhuh yuteꞌalh zeh kꞌelhla yutezꞌai. 17Tꞌeoonáhzun
hukwꞌelhꞌaz dáhooja. Ndai hoonzoo yukꞌeooteꞌalh hukwaꞌninzun, ꞌet
whuntsꞌih beꞌabá yuchꞌa nalhúꞌa. Lhat hoh huwintse, ꞌet whuntsꞌih ꞌaw
beꞌabá dudeni nahundunooꞌah ghaitꞌah. Ntsꞌoh dátꞌen whuntsꞌih, ꞌaw buba
lhkꞌenaóodooꞌalh ghaitꞌah.

Ndunnah yakꞌuz húdelhtsꞌi, ꞌen hubutsꞌun tsꞌutelwus
18 ꞌEt ndunnah Israel buzkehkah, ꞌaw ꞌen bukꞌunaꞌa ilah hoh dzulh

Sinaia dune yutꞌaghunah, ꞌaw whuz chatésyal. Ndi dzulh dezkꞌun, ꞌinkꞌez
tsahólhgus chaꞌhoontꞌah. ꞌAw hoonli honoolhꞌen ghaitꞌah, ꞌinkꞌez nilhtsꞌi
dus cho chah hoonli. 19 ꞌEt Yakꞌusda ba be tsꞌújih, ꞌi chah hidítsꞌo ꞌinkꞌez
Yakꞌusda yalhtuk, ꞌet chah hódantsꞌo. Ndunnah yudántsꞌo, ꞌaw ꞌonus ꞌun
hidóotsꞌo hukwa chaꞌhunízun. ꞌEt whuz naꞌa hitsꞌu tedudli ꞌaw ꞌonus ꞌat
huwhudutétsꞌo hukwa chaꞌhunizun ꞌet huwa. 20Yakꞌusda khunek butlꞌa
ídaꞌai, ꞌaw whulh hooyen ghaitꞌah ꞌet huwa. Khunek njan ndutni, “Khunai
whuntsꞌih ndi dzulh yutꞌagheznai tꞌeh, ꞌet tꞌeh tse be hizóolhghelh,
kꞌus kꞌaza be hiyoochꞌih huba ꞌuhoontꞌah.” 21 ꞌInkꞌez huhoꞌen hoh tube
whehunelhújoot. Moses ꞌen whuntsꞌih, “Whenlhujut kꞌet dulhúduz,” ni.

22Ndi dzulh bugha nuhwhuzdáni, ꞌaw whuz chatahdulh. Kꞌus ndi dzulh
Zion tsꞌutni, ꞌi butsꞌun lhgha dahdel. Yakꞌusda khuna, ꞌen bukeyah whuti
ꞌuhoontꞌah. ꞌInkꞌez keyah whuti Jerusalem tsꞌuwhútni, ꞌet yakꞌuz whuzꞌai.
ꞌEt lizas hulai kꞌet, ꞌaw uzdooni ghaitꞌah. 23 ꞌInkꞌez ndunnah Yakꞌusda huba
ꞌalhaꞌ yintꞌah, tsꞌiyannah ꞌilhunahuwúdulh huba whuzꞌai. Ndun ꞌudechoo
whuzdli ꞌen oosdzi, ꞌen ndunnah bubeꞌildzun yinli, ꞌen yakꞌuz tsꞌih huboozi
ꞌukꞌuneꞌúsduguz, ꞌen chah ꞌet húdelhtsꞌi. Yakꞌusda ꞌen tsꞌiyannah ba
naheyelh, ꞌen chah ꞌet usda. ꞌInkꞌez ndunnah tsꞌahꞌun naꞌa lhadúlya, ꞌen
hubuyegha, ꞌi chah ꞌet ꞌintꞌah. 24 ꞌInkꞌez Jesus bughuchatahdulh, ꞌen ndi
kꞌan khunek neba lhaíndinla, ꞌen neba hubéguz unli, ꞌen chah ꞌet usda.
ꞌInkꞌez ndi ꞌuskai neba nadéltꞌik, ꞌi be nelubeshi tsꞌiyawh neba hoolah
suli, ꞌet ntsꞌenaꞌa Abel yuzelhghi hoh buzkai yun nadéltꞌik, ꞌi ꞌonus nus
hoonzoo néwhunelhtan, ꞌet chah ꞌet whuzꞌai.

Yakꞌuz whutsꞌun nelh yailhtuk tsꞌoozólhtsꞌai
25Yakꞌusda nohwhulh yálhtuk, ꞌet hubugha nohwhulh yalhtuk, khun

dah doohtni gunih! Whunulhꞌen, yun kꞌut ꞌet ndúbulhni, ꞌet whuntsꞌih
ꞌaw hikꞌunuchaꞌitꞌil, ꞌet huwa hoolhtus hoh huba nahezya. Kꞌan ꞌet yakꞌuz
whutsꞌun nelh yailhtuk, ꞌen buchꞌa natsꞌulhúya tꞌeh, ꞌet ꞌonus nus dáwhultus
hoh neba nahutedeh. 26Hoh da Yakꞌusda hubulh yaílhtuk hoh ndi yun
a 12:18 ꞌEt ꞌudechoo khunek nuwhuba lhaidinla, ꞌI kꞌut whunulhꞌen, Moses dzulh Sinai
nusiya inle, ni hoꞌ ꞌutni. Ex 19:21-22; 20:18-21; Dt 4:11-12; 5:22-27

dulduz. ꞌInkꞌez doochah zeh netsꞌúhoozi hoh njan ndútni, “Doochah zeh
ndi yun dutelduz. ꞌAw ꞌi zeh ilah, yaz chah ndúhoolcho hoh whudútelduz.”
27 ꞌInkꞌez ndi khunek, “Doochah zeh,” ꞌutni, ꞌet néwhunulhtun, tsꞌiyai ndai
ꞌulya, ꞌi tsꞌiyawh dutelduz. ꞌEt whuz naꞌa dullhuk, ꞌi hoolah whutele. ꞌEt
ndai ꞌaw ndoollhuk ghaitꞌah, ꞌi ꞌilhuz wheni ꞌutetꞌilh.

28NtsꞌohhuwahohntsꞌeYakꞌusdahubudayi chounli, ꞌet ꞌawnughóotnah
ghaitꞌah. ꞌEt netsꞌu whutekulh. ꞌEt huwa ye unzoo, ꞌi be tsꞌahꞌun naꞌa hoh
Yakꞌusda, ꞌen neba dézti ꞌinkꞌez neba be óonujut, ꞌen huba neꞌtsꞌootꞌen.
29Nuwheni neYakꞌusda kwun tsꞌiyai delhkꞌun, ꞌi nduntꞌah hoꞌ ꞌintꞌah ꞌet
huwa.

Ndi yun kꞌut lubeshi buchꞌa nasulhúye

13 ꞌAhoolhyez nuhwhulhutsinkahhubukꞌeoohsiꞌ. 2Ndunnahwhutsuh
da chabuzehꞌen, hoonáhtꞌi hoh nuhkoo dáboohlelh. Bulunah lizas

tusih ꞌuhintꞌah, ꞌaw tꞌeoonuzahzun ꞌet huwa. 3Ndunnah Jesus Christ
hunedulh ꞌet huwa tsakꞌeoobahaꞌai, bunalhúnih ꞌinkꞌez bula ꞌoohtꞌen, ꞌen
bulh tsakꞌedahla líꞌahtꞌah. Ndunnah be dzuh neoobahalhꞌen, ꞌen chahwhuz
naꞌa nuhwhubeni tah ꞌobulhdzun. Tsꞌiyawh ꞌilho yustꞌe zeh ꞌutsꞌintꞌah ꞌet
huwa.

4Lhghuzdelhtsꞌi, ꞌi tsꞌiyannah baꞌ hoontꞌah, ꞌinkꞌez whudézti. Lhghu
húdelhtsꞌi whuꞌiz hoh dukwꞌusti kꞌut dawhutꞌen, ꞌaw chahóotsiꞌ hoꞌ
hoontꞌah. ꞌEt whuntsꞌih ndan ꞌuyoon tsꞌekoo kꞌus ꞌuyoon dune bulh tintaꞌ
ꞌuhutꞌih, ꞌen Yakꞌusda huba nahuteyeh hoꞌ hoontꞌah. 5Ndi yun delhútsꞌi
huwahli. Ndai kꞌan ꞌet ahtꞌi, ꞌi ꞌonus nus ꞌuyoo ka daoohtni gunih. ꞌEt
huwa neMoodihti njan ndutni,

“Aw nuhghu toosya ghaitꞌah,
ꞌinkꞌez nuhla doosnih ghaitꞌah.”

6 ꞌEt huwa nedzi ulhtus whé ꞌuzdooni,
neMoodihti ꞌen nelaꞌutꞌen ꞌintꞌah.

Dune danehulhꞌen ꞌet whuntsꞌih ꞌaw chatsꞌunoolhújut.

Ndunnah lhelhtsꞌun naꞌa nehóodulhꞌeh, ꞌen bukꞌuneꞌoohtꞌen gunih
7Yakꞌusda ba ꞌilhunahuwúdulh ndunnah nuhtsuh whudélhdzulh, ꞌen

bunaoolhúnih. Yakꞌusda bughunek be nohwhulh yáhalhtuk. Ntsꞌenaꞌa niz

dakꞌez ndi yun kꞌut hudélhtsꞌi da hubulh dáhooja, ꞌet howu nuní noohzut.
ꞌEn hiye ꞌalha ꞌintꞌah, ꞌen bukꞌunaꞌa neꞌoohtꞌen. 8 Jesus Christ ꞌen hulhda,
kꞌan dzin, ꞌinkꞌez ꞌilhuz wheni chah, ꞌet zeh nduntꞌah.

9Lhelhtsꞌun naꞌa ꞌinkꞌez hoontsiꞌ hukwꞌunaꞌa dune hohodulhꞌeh, ꞌen
huboozólhtsꞌa ꞌinkꞌez bukꞌuneꞌoohtꞌen gunih. Ndai Lizwif hiyaꞌalh, ꞌi
ꞌantsꞌi unli hoꞌ ꞌintꞌah. Ndunnah bukꞌunaꞌa ꞌuhutꞌen, ꞌaw bula ꞌuwhudóneh
ghaitꞌah. ꞌEt huwa ye unzoo, ꞌi be whuz naꞌa nedzi yuh dezꞌai tꞌeh, ꞌaw
ꞌet zeh tsꞌahꞌun ꞌuhoontꞌah. 10Nuwheni Jesus Christ buba ꞌalhaꞌ yintꞌah
ꞌuyoo Yakꞌusda bukwꞌuzdai tsꞌitꞌi. ꞌInkꞌez ndi Yakꞌusda bukwꞌuzdai neba
kꞌeínkat, ꞌi tsꞌooꞌalh hubaꞌ hoontꞌah. ꞌEt whuntsꞌih ndunnah Lizwif ndi
yun kꞌut bun cho butꞌah neꞌhútꞌen, ꞌaw hiyooꞌalh ghaitꞌah, ꞌaw whuz naꞌa
butlꞌachahooltsꞌulh.

11 ꞌEt náwhulnuk degha nus dezti khunai buzkai, ndet degha nus
whudézti, lubeshi ba ꞌet whuz dainínkai. Ndi khunai buyustꞌe, dune
whutꞌi, yooꞌaz tsꞌih hidélhkꞌun. 12 ꞌEt whuz naꞌa zeh Jesus keyah whuti
whunanesdutlꞌoo dati ꞌonus ꞌaz tsꞌih ꞌet dzuh nuhiyulhdzut. ꞌEt hoh dichꞌoh
duduzkai, ꞌi be Yakꞌusda ba ꞌudun neninínla. 13 ꞌEt huwa tsꞌuwhutꞌi ꞌonus
ꞌaz tsꞌih, ntsꞌe Jesus Christ ꞌintꞌah, ꞌet nuwheni chah ꞌet ꞌutsꞌootꞌe. ꞌInkꞌez
hooya hiyulhtsi, nuwheni chah tsꞌuhóolhchoot. 14Ndi yun kꞌut ꞌaw keyah
ꞌilhuz ꞌuwhutetꞌilh newhuba hoolah hoꞌ hoontꞌah. ꞌEt whuntsꞌih ndet
keyah ꞌilhuz ꞌuwhutetꞌilh, whuz de whéltsꞌulh, ꞌet zeh hukwa tsꞌitésꞌen.

15 ꞌEt huwa Jesus Christ boozi bugha ꞌahoolhyez Yakꞌusda chanailya
uzdóoni. Whuz naꞌa Yakꞌusda uzdóolhti. 16 ꞌEt hoonzoo ꞌuwhulhꞌen ꞌinkꞌez
tsꞌiyawh ꞌilho lhulaꞌdahtꞌen, ꞌet khun whunaoodoolhúnah gunih. ꞌEt whuz
naꞌa Yakꞌusda bugha whutꞌaih, tsꞌiyawh ꞌet tube hóontꞌi.

17Nuhtsuh whudélhdzulh, ꞌen hubukꞌuneꞌoohtꞌen ꞌinkꞌez hubutlꞌáꞌ
dudoolhúyelh. ꞌEn nuhzul nuhwhuba ghuhindli ꞌuhintꞌah ꞌet huwa. ꞌInkꞌez
ntsꞌenaꞌa nuhwhubahighunli, ꞌet hube ꞌutꞌenwhughaYakꞌusda but huteyin.
ꞌEt huwa soo tsꞌahꞌun naꞌa niwhúnahꞌaih. ꞌEt whuz naꞌa ndahtꞌen tꞌeh, ꞌet
ndunnah whutsuh whudélhdzulh huhótꞌi hoh Yakꞌusda ba nuhghú hoole
hubaꞌ hoontꞌah wule. Khun teh nuhwheni nuhgha khunani wahle gunih.
ꞌEt ndahtꞌen tꞌeh, ꞌet zeh nuhwhuba whutézoo.

Neba tenadoohdli
18Neba tenadoohdli. Tsꞌahꞌun naꞌa tꞌetsꞌoninzun neyuh tsꞌih bugha

tꞌetsꞌoninzun, ꞌi ꞌaw hoonliyaz hoontsiꞌ bughah hoolah. Whuz naꞌa zeh
tsꞌotétun hukwaꞌuzninzun. 19 ꞌEt ꞌonus ꞌun chah nuhtsꞌu tédusdli, suba
tenadoohdli, ꞌet sih ꞌaho Yakꞌusda nuhtsꞌó tlꞌanasoolhtelh.

Ye unzoo, ꞌi nohwhulh ꞌóotꞌe
20 ꞌAw ꞌet Yakꞌusda ꞌen be nedzi tsꞌahꞌun ꞌootꞌe neghaóoniꞌai, ꞌen

neMoodihti Jesus Christ buzkai be neba nadéltꞌik, ꞌet huwa yahadla tah
dinaidilhti. ꞌEn sheep ghunli ncha ꞌintꞌah. ꞌInkꞌez ndi ꞌuskai ꞌi be ꞌilhuz
wheni khunek neba lhaídinla, ꞌi hoꞌ ꞌintꞌah. 21Yakꞌusda soo tsꞌahꞌun
naꞌa lhadulya nuhtelhtsilh hoh nuhwhuba tenadutesdli. ꞌEt hoh Yakꞌusda
ntsꞌenaꞌa nuhtsꞌu hukwaꞌninzun, ꞌet tsꞌiyawh huba ꞌuwháhla. ꞌInkꞌez ndai
Yakꞌusda Jesus Christ be ꞌet nuhwhuba ꞌuwhulhꞌen, ꞌet ꞌuhóonla tꞌeh, ꞌet
nduhóolhcho hoh hootétꞌi. ꞌEn zeh ꞌilhuz wheni buba tsꞌodóolhti. ꞌEt ndoh
honeh.

22 ꞌEt sulhutsinkah, soo cho nuhtsꞌu tédusdlih ndi khunek ꞌi be nus
nóohtꞌuk, ꞌi tsꞌiyawh soo cho óozelhtsꞌai ꞌinkꞌez nuhwhuba ꞌalha ꞌootꞌe.
ꞌEt whuntsꞌih ꞌaw lhat ꞌukꞌecháꞌiduguz.

23Nelhutsin Timothy tsakꞌesda, ꞌen ꞌaw ꞌet tinánja, ꞌet tꞌewhunoohzeh
hukwaꞌnuszun. Whusanája tꞌeh, ꞌen bulh nuhtsꞌun tadútꞌus.

24Nuhtsuh whudélhdzulh chah, ꞌinkꞌez dune Yakꞌusda bubeꞌildzun, ꞌen
chah suba dahooja budóohni. Yun kꞌut Italy whutꞌen, ꞌen chah dahooja
nuhuwhútni.

25Nuhwheni tsꞌiyawh Yakꞌusda ye unzoo, ꞌi nohwhulh ꞌootꞌe nuhwhuba
hukwaꞌnuszun. ꞌEt ndoh honeh.



James Dustlꞌus Yukꞌeꞌánguz
(James)

Ndunnah Lizwif huba ꞌalhaꞌ hoontꞌah James dahooja hubulhni

1 Si James, Yakꞌusda ꞌinkꞌez neMoodihti Jesus Christ ba ꞌulhna usdli.
Nuhwheni Lizwif, ndunnah Jesus Christ huba ꞌalhaꞌ ꞌuhintꞌah,

nuhwhukeyah nuhwhuchꞌa nuhwhutsꞌunézyoot ahli, ndi dustlꞌus nuhtsꞌó
kꞌeꞌezges, ꞌi be dahooja nuhwhudúsni.

Dzuh nahudeh huwa hohóodulꞌeh
2Sulhutsinkah lhat hoh lhelhtsꞌun naꞌa dzuh nahdeh tꞌeh, ꞌet

whuntsꞌih hoonahtꞌi hoh whuz naꞌa zeh ꞌoohtꞌe. 3Tꞌewhunáhzun Yakꞌusda
butꞌaninehtan hoh lhelhtsꞌun naꞌa dzuh nahdeh, ꞌet whuntsꞌih soo ulhtus
hoh nudoolhúya, ꞌet whuz naꞌa hodoolhúꞌeh. 4Yakꞌusda ba ulhtus sahli,
tsꞌahꞌun naꞌa tsꞌiyawh hodoolhúꞌeh. ꞌEt tꞌeh Yakꞌusda ba lhadúlya wahle.
ꞌInkꞌez tsꞌahꞌun naꞌa ꞌutꞌen kꞌah lhaóodahla. Yakꞌusda ba hoonliyaz whuꞌet
chaꞌáhnil. 5 ꞌEt nuhwheni bulah Yakꞌusda be whútnih ꞌaw chahtꞌih tꞌeh,
ꞌet sih Yakꞌusda hika hiyoodolhkut. ꞌEt ndan hika hiyoodulhkut, ye
dinzoo ꞌi bugha íteꞌalh. ꞌInkꞌez ꞌaw hooya huboolhtsilh ghaitꞌah. 6Ndun
hiyoodulhkut, bé ꞌalhaꞌ hoontꞌah ꞌi be hiyoodolhkut. Khun teh huba nawh
ꞌuhotꞌe gunih. Ndun ba nawh ꞌuhoontꞌah, nilhtsꞌi too hubulh nudutun
liꞌhintꞌah. 7Nduntꞌah dune khun teh neMoodihti ꞌaw hoonliyaz bugha
óoteꞌalh hunoozin gunih! 8Nduntꞌah, ꞌahoolhyez nawh ꞌuhetꞌilh hinli.

Hoonzoo ꞌintꞌah ꞌinkꞌez tehulꞌen chahYakꞌusdaba lhgha zeh ꞌuhintꞌah
9Nelhutsin tehulꞌen, ꞌen Yakꞌusda dune degha nus ncha yulhtsi teh,

huhótꞌi hubaꞌ hoontꞌah. 10 ꞌEt whuntsꞌih soodeꞌa ꞌintꞌah duzooneya be nduk
ꞌududildzun, ꞌen Yakꞌusda yuk naꞌyinla, ꞌet huwa hótꞌi hubaꞌ hoontꞌah.
ꞌEt whuntsli tꞌewhunónzin ntsꞌenaꞌa ꞌindakyaz dátsaih, whuz naꞌa zeh

ye soodeꞌa ꞌintꞌah, ꞌi bugha khoona ghaitꞌah. 11 ꞌEt sa haꞌaih teh ꞌi be
tube whunizulh. ꞌI be ꞌindak chun dugih teh, bindak nakuk. Lheꞌildzoo
nduwhútꞌen ꞌet whuntsꞌih hoolah ꞌulhih. Whuz naꞌa zeh soodeꞌa ꞌintꞌah
ꞌawhuz dude ꞌutꞌen ꞌuhulhꞌen hoh dichꞌoh whuntsꞌih huhoolah hutele.

Dzuh nutsꞌuzut ꞌet whuntsꞌih Yakꞌusda bukꞌetsꞌootsiꞌ
12Ndan tsꞌóolhdzih, ꞌawhuz whechaítsaz, ꞌen degha nus hoonzoo

hubugha whuteltsꞌulh. ꞌEn ꞌintꞌah ꞌilhuz ye khútena bughá whuntꞌai.
Whuchꞌaꞌ nílhde, ꞌet chah hubugha whúteltsꞌulh. Ndun neMoodihti
yukꞌensiꞌ, whuz naꞌa butsꞌún hoozi.

13 ꞌIlhunuh lubeshi tsꞌuníntꞌuk tꞌeh, khun teh Yakꞌusda sóolhdzih dooni
gunih. ꞌAw Yakꞌusda ntsiꞌ be ólhdzih ghaitꞌah. ꞌInkꞌez dichꞌoh chah whuz
naꞌa zeh ꞌuyoon hoontsiꞌ tsꞌih bunoolhtꞌuk ghaitꞌah. 14 ꞌEt whuntsꞌih
nuwheni ꞌilhunuh tsꞌinli hoh nuwhenichꞌoh hukwaꞌuzninzun, ꞌet huwa
lubeshi ꞌuztelhꞌilh tsꞌih whutsꞌúznintꞌuk. 15Ndutsꞌutꞌen tꞌeh, ꞌet ntsꞌenaꞌa
hukwaꞌuzninzun kꞌunaꞌa hoh lubeshi ꞌutsꞌulhꞌih, ꞌet lubeshi wheꞌwhuditꞌen.
Lubeshi ꞌutsꞌulhꞌen tꞌeh, ꞌi bugha datsꞌútsaih.

16Sulhutsinkah nuwhukꞌesiꞌ, nanoohtꞌah gunih! 17NeꞌaBá, ꞌen yakꞌuz
be whétꞌen, ꞌi tsꞌiyawh ꞌuyinla. Ndi be whétꞌen, ꞌi whulutah teh ꞌutsꞌun naꞌa
naꞌutꞌih ꞌinkꞌez tsakwútsꞌit liꞌwhulhꞌih. NeꞌaBá ꞌaw nawh ꞌuninzun unli
ilah. ꞌEt huwa ndai ndus de neghawhúninla, ꞌet unzoo ꞌinkꞌez soo tsꞌahꞌun
ꞌuntꞌah, ꞌi tsꞌiyawh ꞌen zeh butsꞌun hawhúkat hoꞌ hoontꞌah. 18Dichꞌoh
hukwaꞌninzun, ꞌet whuz naꞌa ꞌuja hoh ndi khunek ꞌalhaꞌ ꞌintꞌah, ꞌet ꞌi be
doochah tsꞌuwhuzdli. ꞌEt whuz naꞌa ndúhooja ndai ꞌuyalhꞌen, ꞌi hubutah
hoh nuwheni ꞌudechoo bubeꞌildzun tsꞌuzdli.

ꞌIlhunuh ahli hoh soo cho ꞌudoohtsꞌo
19 ꞌEt huwa sulhutsinkah nuwhukꞌesiꞌ, ꞌilhunah ahli hoh Yakꞌusda

bughunek soo cho doohtsꞌo. Sayaz hukwꞌununí nulhzut kꞌan zeh yatulhtih.
Khun hunoolhúchꞌeh gunih. 20Whuzáhke tꞌeh, Yakꞌusda ye tsꞌahꞌun naꞌa
ꞌintꞌah, ꞌaw bukꞌuneꞌoohtꞌen ghaitꞌah.

Yakꞌusda bughunek bukꞌuneꞌahtꞌen ꞌantsꞌi oozélhtsꞌai ilah
21 ꞌEt huwa tsꞌiyai whudutsun kꞌunaꞌa neꞌahtꞌen, ꞌinkꞌez lhat hoh tinkꞌus

naꞌa neꞌahtꞌen, ꞌet ꞌi tsꞌiyawh whuladoohtnih. ꞌInkꞌez Yakꞌusda bughunek
nuhyudánde, ꞌi nuhdzi yuk úlhdzun hoh wúlhchoot. Ndi khunek ꞌi be zeh
nuhtelhyih.

22Yakꞌusda bughunek daja ni, whuz naꞌa bukꞌuneꞌoohtꞌen. ꞌAntsꞌi
oozélhtsꞌai ilah. ꞌEt ndahtꞌen tꞌeh, nuhwhenichꞌoh naꞌdunahtꞌah hoh
ahtꞌen. 23 ꞌEt ndun ndi khunek ꞌantsꞌi hiditsꞌo ꞌet whuntsꞌih chayúlhchoot,
ꞌen nduntꞌah, ꞌen ꞌuhintꞌah, ndai be naꞌuzdunulꞌen ꞌi be naꞌhundunulꞌen,
whukꞌah tsꞌih ꞌuhintꞌah. 24Dichꞌoh naꞌdunulꞌen, ꞌinkꞌez ntsꞌenaꞌa nulꞌen,
ꞌaw ꞌet whunaoodilnah. 25 ꞌEt whuntsꞌih Yakꞌusda bughunek lhaidinla,
ꞌi be lubeshi chꞌa nanenilhti, ndunnah soo cho hikꞌeyalhtuk ꞌinkꞌez
whunachahodulhúnah, ꞌinkꞌez daja ni ꞌahoolhyez hukwꞌúneꞌ hutꞌen tꞌeh,
nduhutꞌen, whuz naꞌa dude ꞌutꞌen kꞌah huwa degha nus hoonzoo hubugha
whuteltsꞌulh.

26Ndun nuhtah Yakꞌusda ba neꞌhutꞌen huninzun, ꞌet whuntsꞌih ꞌaw
bughunek bugha chaꞌoolih, dichꞌoh naꞌhundunutꞌah. ꞌEt ꞌantsꞌi ꞌet nduntꞌah
Yakꞌusda ba hutꞌen, ꞌet ꞌaw hoonli chahóolah. 27 ꞌEt tsꞌahꞌun ꞌuhoontꞌah,
ꞌinkꞌez ꞌalhaꞌ ꞌuhoontꞌah hoh Yakꞌusda neꞌaBá, ꞌen ba néꞌtsꞌutꞌen, ꞌet
njan dúhoontꞌah: tsꞌunah ꞌinkꞌez tsandelh, ꞌen dzuh nahudeh huwa buzih
nutsꞌoodelhhubaꞌ hoontꞌahbula tsꞌootꞌen ka. ꞌInkꞌez ndi yunkꞌut dawhútꞌen
lubeshi ꞌulꞌen, ꞌi bugha dutsun wahle gunih.

Khun teh ꞌilhunuh, ꞌen ꞌuyoon ꞌonus
nus unzoo hoꞌ ꞌintꞌah noohzun gunih

2 Sulhutsinkah, neMoodihti Jesus Christ dézti, ꞌen nuhwhuba ꞌalha
ꞌintꞌah, ꞌet huwa khun teh ꞌilhunuh ꞌuyoon ꞌonus nus unzoo noohzin

gunih. 2Khunyaz tulih ꞌilhunuh dune nuhluglez nuhwhughut danínya hoh
landeꞌai dézti, ꞌi nidelya, ꞌinkꞌez naih unzoo, ꞌi be dune unli. ꞌInkꞌez ꞌet zeh
ꞌuyoon dune, ꞌen chah yunéyalh. ꞌEn telꞌen ꞌintꞌah, ꞌinkꞌez bunaih untsiꞌ,
ꞌi be dune unli. 3 ꞌEt ndan bunaih unzoo hoonáhtꞌi hoh, “Njan hoonzoo
sinda,” dahni, ꞌinkꞌez telꞌen, ꞌen ꞌudahni, “Njan yun neke zih sinda, kꞌus
ꞌantsꞌi hoh sinyin.” 4 ꞌEt whuz naꞌa ndahtꞌen tꞌeh, ꞌet ꞌalha nuhwheni

ꞌilhunuh ꞌen ꞌuyoon ꞌonus nus unzoo nahzun. ꞌEt nuhwheni untsiꞌ, ꞌi be
ꞌuda huba nahuzáhya.

5Sulhutsinkah nuhwhukꞌesiꞌ, soo zúlhtsꞌai. Ndi yun kꞌut tꞌehulꞌen,
Yakꞌusda kꞌensiꞌ, ꞌen ꞌutahábanla huba ꞌalhaꞌ hoontꞌah ꞌi be soo hudeꞌa
ꞌintꞌah hubulhtsi. ꞌAw ndi yun kꞌut be ꞌutsꞌintꞌah ilah. ꞌInkꞌez ntsꞌe Yakꞌusda
hubudayi cho unli, neꞌaBá yitꞌi, ꞌi hubughaítelelh ꞌet ꞌi hubughaítekulh.
ꞌEt whuz naꞌa ndan yukꞌensiꞌ, ꞌen chah hubughaítelelh. 6 ꞌEt ndan telꞌen
nuhghuninya hoh butsꞌududelhúti. ꞌEt whuntsꞌih soodeꞌa ꞌintꞌah, hoontsiꞌ
hukwꞌunaꞌa neꞌnohwhuhulhꞌen. ꞌAhoolhyez nahéyelh but nenóhohugus.
7Ndi boozi unzoo, ꞌi be nuhwhúlhni, ꞌalha ꞌi hichꞌa yalhtuk.

8Yakꞌusda nehubudayi cho, ndi bughunek netlꞌaídaꞌai, ꞌi neba
ꞌukꞌeꞌánguz, ꞌet njan ndutni, “Ntsꞌenaꞌa nuhwhenichꞌoh kꞌenadahsiꞌ,
whuz naꞌa zeh ꞌuyoon bukꞌeoohsiꞌ.” ꞌEt nduhtꞌen tꞌeh, ꞌet sooꞌ hoontꞌah.
9 ꞌEt whuntsꞌih ꞌilhunuh ꞌuyoon ꞌonus nus unzoo nahzun tꞌeh, lubeshi
ꞌahla hoh ꞌahtꞌah. ꞌEt whuz naꞌa ndi Yakꞌusda bughunek netlꞌaídaꞌai, ꞌi
whunówhunulhtun khunek kꞌunyis ahli. 10 ꞌEt ndi Yakꞌusda bughunek
netlꞌaídaꞌai, ꞌi tsꞌiyawhbukꞌuneꞌtsꞌutꞌen ꞌinkꞌez hoontsolyaz kꞌuzninyuz tꞌeh,
ꞌet tsꞌiyawh kꞌuzninyuz hoꞌ hoontꞌah. 11Ndun ꞌet nendulhni, “Dune kꞌus
tsꞌeke bulh tintaꞌ ꞌoohtꞌen gunih.” Njan chah ꞌet ndutni, “Dune soolhghelh
gunih.” ꞌEt njan dúhoontꞌah, ꞌuyoon ꞌat bulh tintaꞌ chaꞌíntꞌil tꞌeh, ꞌet
whuntsꞌih dune sílhghih tꞌeh, ꞌet ndi Yakꞌusda bughunek netlꞌaídaꞌai, ꞌi
tsꞌiyawh kꞌuninyuz hoꞌ hoontꞌah.

12 ꞌEt huwa Yakꞌusda bughunek netlꞌaídaꞌai, ꞌi be lubeshi chꞌa nenilhti,
ꞌaw ꞌet nilhdukw hoh ꞌi be nuhwhuba nahutedeh noohzin. ꞌEt huwa ꞌet
whuz naꞌa nuhwhenichꞌoh lhutah tsꞌahꞌun naꞌa lhulh yaoolhútuk, ꞌinkꞌez
whuz naꞌa zeh neꞌóohtꞌen. 13 ꞌEt huwa ndet dzin tele neba nahutedeh
whusawhúteltsꞌulh, ndan ꞌugha techaꞌnízun, ꞌen bugha techaꞌnídzun hoh
Yakꞌusda yuba nahuteyeh. ꞌEt ndan ꞌuyoon bugha téꞌninzun, ꞌen Yakꞌusda
yugha teꞌuntézeh hoh yuba nahuteyeh.

Be ꞌalha ꞌuhoontꞌah, ꞌi ꞌutꞌen unzoo be ꞌet tꞌeh,
ꞌaw hoonli chaꞌhóolah hoꞌ hoontꞌah

14Sulhutsinkah, ndan dune ꞌutni, “Be ꞌalha ꞌuhoontꞌah ꞌustꞌi,” ꞌet
whuntsꞌih Yakꞌusda ꞌaw yukꞌúnuchaꞌustꞌen tꞌeh, ꞌi ꞌaw huba chaꞌhóozooh
hoꞌ hoontꞌah! Nduntꞌah be ꞌalha ꞌuhoontꞌah soo butelhyih nahzun ih?

ꞌAwundooh! 15 ꞌEt nelhutsinkah kꞌus neulhtuskah naih chahítꞌi, kꞌus kꞌan ꞌet
dzin huba whúntsꞌi, ꞌaw hiyooꞌalh, chahítꞌi tꞌeh, 16 ꞌet ꞌilhunuh nuhwheni
nuhtah ndobúlhni, “Soo óohtꞌe. Noohzul. Soo cho naꞌoohtꞌalh.” ꞌInkꞌez
hoonli hiye ndunidzit, ꞌi ꞌaw hiye bula chaꞌáhnil tꞌeh, ntsꞌenaꞌa nuhwhuba
whutézoo? ꞌAw khunek zeh hikꞌekhóona ghaitꞌah. 17 ꞌEt whuz naꞌa zeh
dune ndutni, “Be ꞌalha ꞌuhoontꞌah ustꞌi,” ꞌet whuntsꞌih Yakꞌusda buba
ꞌutꞌen unzoo yit tꞌeh, ꞌaw hoonli chailah.

18 ꞌEt whuntsꞌih ꞌilhunuh tulih ndez naꞌa njan ndúsudooni, “Nyun be
ꞌalha ꞌuhoontꞌah intꞌi, ꞌinkꞌez si ꞌutꞌen ꞌustꞌi.” Ndintꞌen tꞌeh, nyeꞌutꞌen be
ꞌet be, be mba ꞌalhaꞌ hoontꞌah whusunílhtun, ꞌet tꞌeh sichah seꞌ ꞌutꞌen be,
ꞌi be suba ꞌalhaꞌ hoontꞌah whunyunoolhtun.

19 ꞌEt chah sudóni, “Yakꞌusda ꞌilhunuh zeh ꞌintꞌah.” ꞌEt mba ꞌalhaꞌ
hoontꞌah, ꞌet huwa ꞌutꞌen unzoo, ꞌi ꞌilhꞌen. Ntsiꞌ nudude ꞌen whuntsꞌih
huba ꞌalha ꞌuhoontꞌah hoh nujut bulh hudulduz.

20 ꞌEt nyun tube whuzinik! ꞌAwhuz ih tꞌeóonuzínzun? ꞌUtꞌen buꞌet
tꞌeh, be ꞌalha ꞌuhoontꞌah, ndi yun kꞌut ꞌaw hoonli chailah hoꞌ hoontꞌah.
21Netsuhda, Abraham, ꞌen buyeꞌ, Isaac, ꞌen Yakꞌusda bukwꞌuzdai kꞌeyilhti,
Yakꞌusda ba yutuzelhghelh ka. ꞌEt huwa dude ꞌutꞌen be tsꞌahꞌun dune suli.
22Whunulhꞌen i? Abraham be ꞌutꞌen kꞌah, be ꞌalha ꞌuhoontꞌah, ꞌi be ꞌuja.
ꞌEt be ꞌutꞌen kꞌah huwa, be ꞌalha ꞌuhoontꞌah soo tsꞌahꞌun naꞌa lhadúlya suli.
23Yakꞌusda bughunek daja ni ꞌen bugha, ꞌi tsꞌiyawh ꞌuhóonla. Njan ndutni,
“Abraham ꞌen Yakꞌusda yuba ꞌalhaꞌ ꞌintꞌah. ꞌEt huwa Yakꞌusda tsꞌahꞌun
dune inli,” yúlhni. ꞌInkꞌez Yakꞌusda bulh tꞌeke yudétꞌi suli, hiyúlhni. 24Soo
cho whunoolhꞌen, ꞌaw be ꞌalha ꞌuhoontꞌah bugha zeh ilah hoh tsꞌahꞌun
dune tsꞌulhlhih. Neꞌutꞌen ꞌi bugha zeh chah.

25Ndun lubeshi ꞌulꞌen, Rahab hiyúlhni, ꞌen dichꞌoh dude ꞌutꞌen kꞌah
huwa, dune nalh tsꞌahꞌun ꞌintꞌah suli. ꞌEt ndez naꞌa ndúja, ndunnah Joshua
ba khunek naꞌa, ꞌen dabúninla hoh ꞌet hukwꞌelhꞌaz ꞌudun titi tinaóobuninla.
26 ꞌEt huwa njan dúhoontꞌah, neyustꞌe neyégha bughi yoolah tꞌeh, ꞌaw
khoona ghaitꞌah. ꞌEt whuz naꞌa zeh be ꞌalha ꞌuhoontꞌah, ꞌinkꞌez neꞌutꞌen
kꞌah bughi yoolah tꞌeh, be ꞌalha ꞌuhoontꞌah ꞌaw hoonli chahóolah.

Neghunek bughuchatsꞌilah tꞌeh

3 Sulhutsinkah nuhtah khun teh stalhanah dune hodulhꞌeh wahle
hukwaꞌoohtꞌen gunih. Nuwheni hodulhúꞌeh, ꞌonus nus hooncha hoh

neba nahutedeh ꞌet huwa. 2Lhat hoh lubeshi ꞌutsꞌulhꞌen ꞌet huwa. Dune
dichꞌoh bughunek be ꞌaw lubeshi chaílhchulh tꞌeh, ꞌen dune soo beni
lhadúlya suli. Buyustꞌe dulhcho hoh tsꞌahꞌun naꞌa néꞌyulhꞌen ꞌet huwa.

3Njan howu nuní noohzut, ndi yeztli buza yantꞌuk, ꞌi buza tsꞌuyulih
tꞌeh, ntsꞌoh núznulhtꞌi, buyustꞌe hoh túneꞌutꞌen. 4Njan ꞌet chah howu nuní
noohzut, tsꞌi cho ncha, ꞌi be tsꞌekelh ꞌinkꞌez tube nilhtsꞌi tꞌeh, hoh teh
nulhtsꞌi. Ntsꞌoh tatsi dalcho ꞌet whuntsꞌih niz chos lheꞌíltsol, ꞌi ꞌet whuntsꞌih
yukꞌúneꞌutꞌen. 5 ꞌInkꞌez netsoola lheꞌultsol, ꞌet whuntsꞌih hooncha howu
yalhtuk. ꞌInkꞌez whunulhꞌen, kwunyaz dikꞌaih teh, dáwhulcho chuntah
be whúdutekꞌun hoꞌ ꞌuhoontꞌah. 6Netsoola ꞌantsꞌi kwun liꞌintꞌah. Ndai
khunek tsꞌahꞌun naꞌa chaꞌítꞌah be yatsꞌulhtuk, ꞌi be dubih. ꞌI be ndulcho
neyustꞌe tintaꞌ yulhꞌih. Ndi yun kꞌut neyustꞌe whutsꞌunintꞌuk, ꞌantsꞌi kwun
kꞌunaꞌa hoolhtus whulhtsih. ꞌInkꞌez netsoola ꞌi kwuncho yuh whumoodih,
ꞌen be dikꞌaih.

7 ꞌEt ndi yun kꞌut khunai lhelhyoo dedowh, dutꞌai, ndai yun kꞌut núlhꞌas,
ꞌinkꞌez ndai toot hoonli, ꞌi chah, nuwheni ndi yun kꞌut dune, ꞌi tsꞌiyawh
kꞌuneꞌtsꞌulꞌen. 8 ꞌEt whuntsꞌih ꞌaw ꞌilhunuh netah, khunek be yatsꞌoolhtuk,
ꞌi ꞌaw kꞌuneꞌtsꞌuhoolꞌen ghaitꞌah. ꞌAhoolhyez bé hoontsiꞌ tuneꞌuzduni,
ꞌaw ꞌustlꞌe ꞌuzdóoneh ghaitꞌah. Neghunek poison liꞌintꞌah, ꞌi be ꞌuyoon
tsꞌughan liꞌtsꞌutꞌen.

9Nezek be Yakꞌusda neꞌaBá tube cho buba tsꞌodélhti. ꞌInkꞌez ꞌi be zeh
nelh dune hubézduyih, ꞌen Yakꞌusda dukꞌunaꞌa ꞌobinla ꞌinkꞌez. 10 ꞌEt whuz
naꞌa zeh nawh kꞌunaꞌa yatsꞌulhtuk. Whulutah hoonzoo kꞌunaꞌa neuzduni.
ꞌInkꞌez whulutah hoontsiꞌ hoh tunéꞌ uzduni. Sulhutsinkah ꞌet ꞌaw whuz
naꞌa chaꞌhóstꞌe hubaꞌ hoontꞌah. 11Too unzoo, ꞌi ꞌinkꞌez too ntsiꞌ ꞌaw ꞌilho
haóoli ghaitꞌah. 12Sulhutsinkah, ndi duchun fig hiyulhni, ꞌi bumai olive
chah butsꞌuhaínooyeh ghaitꞌah. ꞌInkꞌez mai chun, ꞌi chah ꞌaw bumai, fig
hiyulhni, butsꞌuhaínooyeh ghaitꞌah. ꞌEt whuz naꞌa zeh yatoo, ꞌi ꞌinkꞌez too
unzoo, ꞌi bulh ꞌaw ꞌilho haóoli ghaitꞌah.

Yakꞌusda ye whunih ꞌinkꞌez netsudule ye whunih
13Ndan nuhtah whunih dune unli ꞌinkꞌez lhat ntꞌeooninzun? ꞌEt

nduntꞌah hoonzoo kꞌunaꞌa nuhtah dune wule. Whuz naꞌa bube ꞌutꞌen
kꞌah whunih be ꞌinkꞌez yuh ꞌududildzun ꞌi be ꞌutetꞌilh hoꞌ hoontꞌah. 14 ꞌEt
whuntsꞌih nuhwheni degha nus lhghe ꞌoolhúnih ꞌahtꞌah, ꞌinkꞌez ꞌahoolhyez

ꞌukꞌuneꞌdutꞌen hukwaꞌnahzun. ꞌEt whuz naꞌa nuhdzi yuh whudezꞌai tꞌeh, ꞌi
be ꞌóontꞌeꞌ be howu yaoolhtuk gunih! Ndet khunek ꞌalhaꞌ ꞌintꞌah, khun teh
hubugha hóhtsꞌit gunih. 15Ndi be whútnih, ꞌaw yakꞌuz tsꞌe hachadiltsꞌulh.
Kꞌus ndi yun kꞌut hiye whunih, ꞌi ꞌintꞌah. Ntsꞌenaꞌa neyustꞌe whutsꞌunintꞌuk
hukwꞌunaꞌa ꞌúhoontꞌah. Ntsiꞌ nududeh, ꞌen ye whunih, ꞌi ꞌintꞌah. 16Ntsꞌe
ꞌuhoontꞌah dune lhgheꞌ hoolnih ꞌinkꞌez ꞌahoolhyez dichꞌoh zeh kꞌununi
hunudzut, ꞌet whuz naꞌa tsꞌiyawh hubawheꞌ hoontꞌah hooyah dawhútenilh
simba, ꞌinkꞌez tsꞌiyaintsuk hoontsiꞌ hoh ꞌuwhahulhꞌen.

17 ꞌEt whuntsꞌih ndus de be whutni, ꞌudechoo, ꞌi netsun hoolah neilhꞌi,
nedzi dezghel yulhtsi, ꞌinkꞌez nagoosdliyaz néꞌtsꞌutꞌen. ꞌEt hoh ꞌuyoon
hukwaꞌhuninzun kꞌunaꞌa bugha tsꞌúwhunle. Be teꞌnudzun, ꞌi be uzdutébun,
ꞌuyoon ba ꞌutꞌen unzoo, ꞌi ꞌutsꞌoolhꞌen, tsꞌiyannah lhgha zeh nebutsꞌoolhꞌen,
ꞌinkꞌez ꞌaw nawh chaꞌtsꞌunizun hoh neꞌtsꞌootꞌen. 18Ndunnah ꞌuyoon bugha
tsꞌahꞌun ꞌuhootꞌe ꞌet huba hukwaꞌhuninzun, ꞌi bube ꞌutꞌen bugha tsꞌahꞌun
naꞌa huba neꞌhootꞌen. ꞌEt sih lhanah tsꞌahꞌun naꞌa lhtsꞌun ꞌuhútetꞌilh.

ꞌUdudelhúti ꞌi be dune lhtah huwhulyih

4 Nuhwheni nuhtah di ka tsꞌiyawh lhenah lhutah ꞌudahnih, ꞌinkꞌez
lhéhdulh? Ntsꞌez de hawhéltsꞌut hoꞌ hoontꞌah? Tsꞌiyannah dukꞌunaꞌa

zehhukwaꞌhuninzun, ꞌetwhuzdehawhéltsꞌuthoꞌhoontꞌah.2Tubehoonliyaz
bukaꞌnuhzun ꞌet whuntsꞌih ꞌaw chawháhtꞌih. ꞌEt huwa dune sulhghih.
Dune gheꞌ ꞌoolhúnih ꞌet whuntsꞌih ndet hukwaꞌnahzun ꞌaw chawháhtꞌih.
ꞌEt huwa tsꞌiyawh lhenah lhutah ꞌudahnih ꞌinkꞌez lhedáhdulh, ꞌinkꞌez
Yakꞌusda butsꞌun ꞌaw buka chaꞌyooduzulhkut, ꞌet huwa ꞌaw chawháhtꞌih.
3Yakꞌusda buka yoodulhkut ꞌet whuntsꞌih ꞌaw nuhghá yoꞌalh ghaitꞌah.
Hoontsiꞌ hukwꞌunaꞌa buka yoodulhkut ꞌet huwa. ꞌAntsꞌi nuhwhenichꞌoh
nuhwhuba hoonzoo hukwaꞌnahzun teh, bé neꞌtehtꞌen, ꞌet huwa ꞌaw nuhgha
yóoꞌalh ghaitꞌah.

4Nuhwheni dune ꞌinkꞌez tsꞌekoo lhulh tintaꞌahtꞌih líꞌahtꞌah, soozélhtsꞌai,
ndi yun kꞌut hoontsiꞌ túneꞌahtꞌen, ꞌet hoonáhtꞌi tꞌeh, ꞌet ꞌalhaꞌ Yakꞌusda
chꞌa dehtni ahli. ꞌEt huwa ndunnah ndi yun kꞌut hoontsiꞌ tuneꞌtetꞌen
hukwaꞌhuninzun, ꞌen Yakꞌusda chꞌa detni naꞌhududulhtsi. 5Yakꞌusda
bughunek ꞌantsꞌi chaꞌdusnih hoh njan ndutni, “Ndoni neyudinda, ꞌen
tube cho ꞌuyoon neba ka chaꞌnizun.” 6 ꞌEt Yakꞌusda lhaꞌun ye unzoo, ꞌi
neghaíniꞌai, ꞌet huwa bughunek njan ndutni,

“Ndunnah ꞌududélti,

ꞌen Yakꞌusda chꞌa detni ꞌintꞌah.
ꞌEt whuntsꞌih yuh údudildzun,

ꞌen ye unzoo, ꞌi bugha yúꞌaih hoꞌ ꞌintꞌah.”

Be yuh ꞌuzdudildzun, ꞌi ndi yun kꞌut hoonli zeh ghu nuni uznuzut
tꞌeh, ꞌaw netsudule nechꞌa ꞌoolhdeh ghaitꞌah

7 ꞌEt huwa Yakꞌusda ꞌen zeh butlꞌaꞌ uzdudooltelh. Netsudule, ꞌen
buchꞌa uzdetni, ꞌet tꞌeh nuhghu nátsitelyalh. 8Yakꞌusda beghah ninahya
tꞌeh, ꞌet tꞌeh Yakꞌusda didut chah nuhghah niteyalh. Nuhwheni tintaꞌ
ꞌuhutꞌih, ꞌet whuchꞌa nuhla tóonahgus. Nuhwheni nawh nanínahdeh,
nuhdzi butsun hoolah naoolhtsilh. 9 ꞌEt dáhja, ꞌet nuhwhenichꞌoh tube cho
yuh ꞌududoolhúdzin! ꞌInkꞌez howuni ꞌoohle! Ndet hoontsiꞌ howahdloh, ꞌet
ꞌustlꞌe ꞌudoohneh, ꞌet huwohtso! Ndi nuhwhuba whunenik tuneꞌahtꞌen, ꞌi
tsꞌiyawh whuladoohtnih, ꞌinkꞌez nuhdzi undooda. 10NeMoodihti bubut
yuh ꞌududoolhúdzin, ꞌet sih nawhudóolhti.

Newhulhutsin butsꞌun nahonyeh gunih
11Sulhutsinkah lhuchꞌa yaoolhtukgunih!Ndandulhutsinduchꞌa yalhtuk

ꞌinkꞌez yuba nahezya tꞌeh, ꞌen Yakꞌusda bughunek netlꞌaídaꞌai, ꞌi yuchꞌa
yalhtuk hoh ꞌutni. ꞌI ꞌonus nus unzoo naꞌdunúdzun. ꞌEt ndintꞌen tꞌeh, ꞌaw
Yakꞌusda khunek netlꞌaídaꞌai, ꞌaw kwꞌunuchaꞌzintꞌen, Yakꞌusda kꞌunaꞌa
naheyelh ꞌintꞌah naꞌdunínzun. 12 ꞌAw ꞌilhunuh zeh ꞌintꞌah ndi khunek
netlꞌaídaꞌai. ꞌAw ꞌilhunuh zeh dune hubulhyis kꞌus kwuncho yuh tsꞌih
hubutelhꞌalh. ꞌEt huwa ndan inli naꞌduninzun hoh ꞌuyoon ba nahanyelh?

Buntꞌah ntsꞌoh datántꞌilh ꞌet huweꞌ dudelti howu yaoolhtuk gunih
13Nuhwheni tsꞌiyawh sih soozélhtsꞌai. Bulunah ndez naꞌa tulih njan

ndudóohtni, “Kꞌan dzin kꞌus ꞌom bun tulih ntsꞌun keyah tsꞌutedulh. Whuz
ꞌilhuh naooduzuk ꞌet ꞌuzdutéltsꞌilh, whuz sih sooneya lhai ꞌutsꞌooleh.” 14 ꞌEt
whuntsꞌih buntꞌah ꞌaw dawhútenilh tꞌeóonuzáhzun. Be kháhna, ꞌi ndai hoꞌ
ꞌintꞌah? ꞌAntsꞌi lhut liꞌintꞌah. ꞌAstlꞌiyaz ndoh hoh nudúdeh, ꞌinkꞌez hoolah
ꞌulhih. 15Kꞌus ndez naꞌa njan ndudóohtni hubaꞌ hoontꞌah, “NeMoodihti

hukwaꞌninzun, ꞌinkꞌez ꞌawhuz tsꞌukhuna, ꞌet tꞌeh ndi kꞌus ndai, ꞌet whuz
naꞌa njan dúztenilh.” 16Nuhwheni ꞌududélti ndet ꞌududelti be yalhtuk, ꞌet
ndi tsꞌiyawh hoontsiꞌ hoꞌ hoontꞌah. 17 ꞌEt huwa ndan tꞌehoninzun tsꞌahꞌun
naꞌa neꞌhootꞌen hubaꞌ hoontꞌah, ꞌinkꞌez nduchahústꞌen tꞌeh, ꞌet sih huba
lubeshi hoontꞌah.

Nuhwheni soo dehꞌa, ndunnah tehulꞌen hube soo
deꞌat ꞌet huwa nuwhuba nahutedeh

5 ꞌEt nuhwheni soo dehꞌa ꞌahtꞌah sih soo zúlhtsꞌai. Dawhultsiꞌ nuhtsꞌu
whekulh, ꞌet huwa tube cho ahtso ꞌinkꞌez ꞌalhúdzul. 2Be soo

dehꞌa, tsꞌiyawh holhjut. Nuhnaih, ꞌi chah musdzoombai tsꞌiyawh yaꞌal.
3Nuhwhugold ꞌinkꞌez silver ꞌi bulh, tsꞌiyawh kꞌunaꞌdidutsan. ꞌInkꞌez ndi
kꞌenaꞌdidutsan, ꞌet hoh nahuhootéꞌalh dantꞌah ahli. Ndi ndai kwun hoolah
ilhꞌi, ꞌi, ꞌet whuz naꞌa ndahtꞌen tintaꞌ nuhtélhꞌilh. Dekꞌelhꞌaz dzin ꞌet huba
ꞌuwháhla! 4 ꞌEt ndunnah tlꞌo nuhwhuba nalhdzooh, ꞌen chah tsꞌiyawh hube
whulhtsꞌit. ꞌEt huwa nuhchꞌa tsó yahalhtuk. ꞌInkꞌez ndunnah nuhwhuba
whutꞌas, ꞌen chah whuz naꞌa zeh ꞌubulhꞌen. ꞌInkꞌez Yakꞌusda, ndun
tsꞌiyaintsuk whuMoodih unli, ꞌen nuhchꞌa khunahudútso hoh tsꞌiyawh
hubudántsꞌo. 5Nuhwheni soodeꞌa ꞌunahtꞌah, ndi yun kꞌut hoonahtꞌi zeh
ꞌuwhulhꞌen, ꞌinkꞌez hoonzoo hukwꞌunaꞌa zeh dune ahli. ꞌEt nuhwheni ꞌet
tsꞌiyawh hukwaꞌnahzun tuneꞌahtꞌen. Ntsꞌenaꞌa musdus natsꞌutuzelhghelh
teh whutsuh ꞌet naznulhkꞌah, ꞌet whuz naꞌa nuhwheni chah ꞌet ndahtꞌen.
6Ndunnah tsꞌahꞌun naꞌa ꞌuhutꞌen, ꞌen nuhwheni hubukꞌéwhahꞌai, ꞌinkꞌez
ꞌet ubahghan, ꞌet whuntsꞌih ꞌaw kꞌuhootneh chanizun.

Dzuh nahdeh nuhwhuba huwa whúlna, ꞌet whuntsꞌih whulh sahyin
7 ꞌEt huwa sulhutsinkah neMoodihti whusanátedalh whutsꞌun, ꞌet huba

ilhꞌih. Ndan dune haníyeh ꞌulhꞌen, ndi haínulhyeh, ꞌi soo ꞌúlcho tele
whutsꞌun, sa hoh yuba ilhꞌi. ꞌOlulh ꞌinkꞌez dakꞌet naootelhtilh, ꞌet huba
ilhꞌi hoꞌ hoontꞌah. 8Nuhwheni chah neMoodihti whusanatedalh, whuz
naꞌa zeh huba ilhꞌi, ꞌinkꞌez nuhdzi soo cho ulhtus wulhꞌi. ꞌAw ꞌet neba
nilhdukw suli ꞌet huwa. 9Sulhutsinkah lhchꞌa neꞌdoohtni gunih, dooka sih
nuhkꞌéholtsꞌit. Nulhꞌen Yakꞌusda, naheyelh, ꞌen ndati ꞌet seyin ꞌet huwa.

10Sulhutsinkah ndunnah nus whunílhꞌen, ꞌen ndunnah neMoodihti

boozi be yahulhtuk, ꞌen dude ꞌutꞌen kꞌah huwa dzuh nuhúde tꞌeh, ꞌet
whuntsꞌih neMoodihti datenilh, ꞌet huba hilhꞌi. ꞌEn hubugha hodoolhúꞌeh!
11Soo zúlhtsꞌai, ndunnah howawhúlnawhuntsꞌih whechahítsaz, ꞌen degha
nus hoonzoo hubulh ꞌúhooja hubutsꞌutni. ꞌEt ndun Job tsꞌutni, ꞌen chah
ntsꞌenaꞌa dzuh nusuzut, buba howa whúlna whuntsꞌih whulh ínyin. ꞌInkꞌez
ntsꞌenaꞌa neMoodihti tube yugha teꞌnanzin, ꞌinkꞌez hukwꞌelhꞌaz soodeꞌa
ꞌintꞌah yutlꞌanáhoꞌai, ꞌet tsꞌiyawh whulh údahtsꞌoh.

12 ꞌInkꞌez sulhutsinkah ndi ꞌuhoontꞌah ꞌun whudusni, hoonliyaz dune
tsꞌun nahuzinya tꞌeh, khun yakꞌuz whunalh ꞌudúsni kꞌus ndi yun kꞌut
whunalh ꞌudusni, kꞌus ꞌuyoo khunek be, whuz naꞌa teh yatoolhtih gunih.
ꞌEt kꞌus, “A,” dutehnilh tꞌeh hoh, “A,” doohtni. ꞌEt, “Dah,” dutehnilh tꞌeh,
ꞌet chah, “Dah,” doohtni! Dooka sih nuhwhuba nahoodeh.

Lhula tsꞌoodutꞌen
13Nuhtah dzuh nuzut hoonli tꞌeh, ꞌen tenahudoodli. ꞌInkꞌez

nuhtah hoontꞌi hoonli tꞌeh, ꞌen chah shun ꞌi be Yakꞌusda hudóolhti.
14Nuhwheni nuhtah hubuyustꞌe soo chaꞌítꞌah tꞌeh, ndunnah Yakꞌusda
ba ꞌilhunahuwúdulh nuhtsuh whudélhdzulh, ꞌen ꞌanih hubudóohni.
ꞌInkꞌez ndi khe neMoodihti boozi be ꞌi ndan hubuyustꞌe soo chaꞌítꞌah, ꞌi
hubukꞌut huboolhlho ꞌinkꞌez hiba tenahudoodli. 15Be ꞌalha ꞌuhoontꞌah bulh
tenahudoodli. ꞌEt sih ndan hubuyustꞌe soo chaꞌítꞌah soo naꞌtetnilh. ꞌInkꞌez
neMoodihti duk náꞌyooleh. ꞌEt lubeshi utꞌi tꞌeh, ꞌi yubawhunawhudoolnah.
16Lhtsꞌun tinkꞌus ahtꞌen tꞌeh, ndulhudóohtni ꞌinkꞌez lhuba tenadoohdli.
ꞌEt ndahtꞌen tꞌeh, ꞌet tꞌeh soo naꞌoohneh. Tsꞌahꞌun dune, ꞌen tsꞌahꞌun naꞌa
hoh tenadudli tꞌeh, ꞌet whuz naꞌa hubutenadudli bugha lhat hooncha
túneꞌwhutetꞌen ꞌet huwa.

17Elijah ꞌen nuwheni nekꞌunaꞌa dune unli inle. ꞌEn ꞌuja soo chan chꞌa
tenadédli. ꞌEt tat naoodezuk ꞌonus ꞌat lhúhoolcho, ꞌet ndi yun kꞌut ꞌaw
nachahoolhtil. 18 ꞌInkꞌez doochah tenadédli hoh chan yakꞌuz tsꞌih hájulh.
ꞌEt yun doochah zeh mai bukꞌut hananyi.

Tinkꞌus huníntꞌuk, ꞌen nahundunooya ka hubulaꞌoohneh
19Sulhutsinkah nuhtah ꞌilhunuh khunek ꞌalhaꞌ ꞌintꞌah, ꞌi yuchꞌa nasja

tꞌeh, nuhtah ꞌilhunuh neMoodihti ghu nainilhti tꞌeh, 20 ꞌen ꞌet nduja,
njan dudóohni, “Ndan lubeshi ꞌulhꞌen, ꞌen be ꞌalhaꞌ nudzun yuchꞌa
nasja tꞌeh, ndan ndúja neMoodihti ghu nainilhti tꞌeh, ꞌen ndi yun kꞌut
datétsah whuchꞌa nayulhti hoꞌ ꞌintꞌah. ꞌInkꞌez ꞌen hubugha lhat lubeshi
hubukꞌéꞌimbal liꞌtenilh.”



Peter ꞌUdechoo Dustlꞌus Yukꞌeꞌánguz
(1 Peter)

Lizwif lhelhdun keyah whutꞌen huzdli, ꞌen Peter dahooja hubulhni

1 Si Peter, Jesus Christ ꞌen bugha whelꞌa usdli. Nuhwheni Lizwif
bukeyah whutꞌen ahli inle. ꞌAw ꞌet lhelhdun keyah whutꞌen sahli. Yun

kꞌut Pontus, Galatia, Cappadocia, Asia, ꞌinkꞌez Bithynia chah. ꞌEt ꞌonghoh
ndulhcho hoh ꞌastlꞌiyaz whuba nináhtna. Yakꞌusda ba ꞌutahálya ahtꞌah.
Nuhwheni nuhtsꞌo kꞌeꞌusges.

2Yakꞌusda neꞌaBá nus whudezulh tsꞌiyawh tꞌeooninzun. ꞌEt huwa
ꞌutahálya ahtꞌah. Ndez naꞌa nuhwhuba ꞌet ꞌúhooja, Ndoni Yakꞌusda
ba ꞌudun ninwhuninla Jesus Christ bukꞌuneꞌtehtꞌen ka, ꞌinkꞌez buzkai
nuhwhuba nadéltꞌik ꞌi be nuhwhulubeshi tsꞌiyawh nuhwhuba hoolah suli.
Ye unzoo, ꞌi ꞌinkꞌez Yakꞌusda tsꞌun be tsꞌahꞌun ahtꞌah, ꞌi lhaꞌun teh nuhgha
óokat.

Yakꞌuz tsꞌih neba ꞌet sula
3Yakꞌusda, Jesus Christ neMoodihti beꞌaBá, ꞌen uzdélhti. Hooncha hoh

neghateꞌnanzin hoh nenakhílhna. ꞌEt huwa hoonzoo hukwa tsi tsꞌúhóoli
hubaꞌ hoontꞌah. Jesus Christ ꞌen yahadla hubutah dinadija. ꞌEt huwa
nuwheni chah ꞌilhuz tsꞌukhutena hukwa tsi tsꞌúhóle. 4Kꞌan ꞌaw ꞌet neꞌaBá
yitꞌi, ꞌi neghaítelelh, ꞌi chah nuwheni neba ꞌintꞌah. ꞌAw wulhjut ghaitꞌah.
ꞌAw ntsiꞌ chah wule ghaitꞌah, ꞌinkꞌez dutoodeh ghaitꞌah. ꞌI ꞌuda yakꞌuz tsꞌih
nuhwhuba ꞌet whuzdla. 5Ndunnah Yakꞌusda ye ulhtus, ꞌi be búghudli,
ꞌinkꞌez hitꞌanínentan ꞌet hoh whéhudutejih ꞌet hotélhchulh. ꞌEt dekeꞌlhꞌaz
dzin tꞌeh, yakꞌuz tsꞌih ꞌet neba whuzdla, ꞌi tsꞌiyawh tsꞌet haóotekulh ꞌet
wheni lhaóodintꞌah. 6 ꞌI be nuhwhudzi ndulhcho hoonáhtꞌi. ꞌEt whuntsꞌih
kꞌan ꞌet ꞌastlꞌiyaz whutsꞌun nuhwhubeni lhelhdun tulih be dzuh nahzut,
ꞌet huwa nuhóolhdzih. 7 ꞌEt whuz naꞌa nuhwhuba ꞌalha ꞌuhoontꞌah, ꞌet
nuhwhuba ꞌonus nus hoonzoo tele. Gold kwun ꞌi be lhtuhadúkat hiyulhtsih,

ꞌet hoh soo tsꞌahꞌun ꞌi zeh ꞌulhih, ꞌet whuntsꞌih ꞌi chah hoolah tele. ꞌEt
ndi ye nuhwhuba ꞌalha ꞌuhoontꞌah, ꞌi gold chꞌa degha nus whudézti hoꞌ
hoontꞌah. ꞌEt whuz naꞌa zeh hoh tꞌeh ndet dzin Jesus Christ nenalhtsꞌet be
wheóodiltsai tꞌeh, ꞌet tꞌeh bé nuhwhuba ꞌalha ꞌuhoontꞌah huwa Jesus Christ
nuhwhuba whudutélhti, ꞌinkꞌez huba hooncha tele. 8 Jesus Christ ꞌaw
chaséhꞌen ꞌet whuntsꞌih bukꞌehsiꞌ. ꞌAw chaséhꞌen ꞌet whuntsꞌih nuhwhuba
ꞌalha ꞌintꞌah. ꞌInkꞌez ndi be tsꞌuhoontꞌi, ꞌi ncha kꞌet ꞌaw uzdooni ghaitꞌah,
ꞌinkꞌez tube dézti hoꞌ ꞌintꞌah. ꞌEt huwa hoonáhtꞌi. 9Ndi ye nuhwhuba ꞌalha
ꞌuhoontꞌah lhawhúdulyeh ꞌet hoh nuhzul dutejih hoꞌ hoontꞌah.

10Ndunnah Yakꞌusda be nus whunilhꞌen, ꞌen ndi ye unzoo, ꞌi nuhtsꞌu
whéltsꞌulh, ꞌet hubugha nus huhoꞌen. Ndi whézdujih, ꞌet hubugha ꞌet
soo tsꞌahꞌun degha nus huwaꞌ hooli hoh nahahootéꞌalh hukwaꞌhutꞌen.
11Hoh da Christ buyégha hubuyudinda ꞌinkꞌez ꞌuwhutenilh whutsuh,
ꞌen bughi yalhtuk ntsꞌenaꞌa Christ dzuh nutezut, ꞌet hukwꞌelhꞌaz huba
hooncha tuneꞌtetꞌen ꞌuwhutenilh. ꞌEt nduhoontꞌah nketꞌah njan ꞌet
nduwhutenilh, ꞌinkꞌez ntsꞌenaꞌa ꞌuwhutenilh, ndunnah nus whunilhꞌen
nahahootéꞌalh hukwaꞌhutꞌen. 12 ꞌInkꞌez ndunnah nus whunilhꞌen, ꞌen
Yakꞌusda wheóobunelhtan ꞌaw ꞌen hubachaꞌhootꞌah. ꞌEt kꞌus nuwheni zeh
neba nus húhoꞌen. ꞌAw ꞌet ndunnah khunek unzoo, ꞌi be yahalhtuk, ꞌen
Ndoni yakꞌuz ndus de hálꞌa, ꞌen be ndun hódani. ꞌInkꞌez nduhoontꞌah,
lizas, ꞌen whuntsꞌih nahahootéꞌalh hukwaꞌhuninzun.

Yakꞌusda neꞌaBá, ꞌen bukꞌunaꞌa zeh ꞌutsꞌootꞌe
13 ꞌEt huwa nuhwheni lhadáhleh. Nuhwhenichꞌoh duba naootéhtnih. ꞌEt

whuz naꞌa ye unzoo, ꞌi nuhtsꞌu tekulh, whulatah whutsꞌun buka tsi hóohli.
Ndet dzin ꞌutenilh Jesus Christ nenalhtsꞌet be hóoduteltsilh. Hoh tꞌeh njan
whézdujih, ꞌet nuhgha whúteltsꞌulh. 14 ꞌUskekah kꞌunaꞌa ꞌukꞌuneꞌhutꞌen
wahle. ꞌAw niz de ndehtꞌen Yakꞌusda tꞌenuzahzun, ꞌet huwa hoontsiꞌ
tsꞌunáhtꞌuk. ꞌAw ꞌonus ꞌun ndóhtꞌen gunih. 15 ꞌEt whuntsꞌih ndan dutehjih
ka nuhkaꞌ dani, ꞌen lubeshi bughuhoolah, nuhwheni chah ndahtꞌen ꞌen
bukꞌunaꞌa zeh toohdelh. 16Whuz naꞌa ꞌukꞌeꞌéduguz hoh njan ndutni, “Si
lubeshi bughuhoolah ꞌustꞌah. ꞌEt huwa nuhwheni chah ꞌet ndóhtꞌe hubaꞌ
hoontꞌah.”

17 ꞌIlhunuh tsꞌinli hohntsꞌenaꞌa datsꞌétꞌen, neꞌaBá ꞌawndan tsꞌun chadítni
hoh neba nahuteyeh. ꞌEt huwa ꞌen tsꞌun zeh tenadahdli tꞌeh, soo cho

khahdli. ꞌEn benlhújut hoh ndi yun kꞌut hukwꞌut lhohdelh. 18Hoh da ndet
nuhwhudusnekah whunohodalhꞌi, whulutah teh ꞌaw hoonli chahoolah
inle. Silver, gold nduntꞌi, ꞌi be ilah Yakꞌusda nanhonket. ꞌI tsꞌiyawh hoolah
tele ꞌet huwa. 19 ꞌEt whuntsꞌih Christ buzkai dézti, ꞌi be nanhónket. ꞌEn
sheepyaz ꞌaw hoonliyaz buchaoodíꞌah kꞌunaꞌa ꞌintꞌah. 20 ꞌUda ndi yun
ꞌutelnilh whutsuh da, Yakꞌusda daóotenilh ꞌuda tꞌewhunínzun. ꞌEt njan
degha nus dzin nuhwhuba whuzꞌai, kꞌan Jesus Christ nuhwhuba tsꞌet
hawhéltsꞌut. 21 ꞌEn bugha Yakꞌusda butꞌanioonúhtan. ꞌEn ꞌuja yahadla
hubutah dinaidilhti ꞌinkꞌez ye dézti, ꞌi chah yugha níꞌai. ꞌEt Yakꞌusda
butꞌaninahtan, ꞌinkꞌez ndet hukwa tsi hoohli, ꞌet Yakꞌusda ꞌen bugha
tsꞌiyawh whusaóoteltsꞌulh.

Khunek ꞌilhuz ꞌintꞌah,
22Ndoni ꞌen be ndi khunek ꞌalha ꞌintꞌah ꞌi bukꞌuneꞌahtꞌen, ꞌi be nuhdzi

ꞌaw lubeshi bughuhoolah sulhtsi. ꞌEt ndanhuba ꞌalha ꞌuhoontꞌah, ꞌen nuhdzi
ndulhcho ꞌi be, bukꞌehsiꞌ. ꞌAw nuhdzi chadítsun hoh ꞌilhunuh ahli soo
cho lhkꞌeoohdusiꞌ. 23Yakꞌusda bughunek ꞌi be doochah zeh nawhuzáhdli.
Nedusnekah hubugha ꞌilhuz tsꞌukhoona ghaitꞌah. ꞌEt whuntsꞌih Yakꞌusda
bughunek ꞌi be zeh ꞌilhuz tsꞌukhutena hoꞌ hoontꞌah. 24 ꞌEt huwa ndi khunek
njan ndutni,

“Tsꞌiyannah ꞌantsꞌi tlꞌo liꞌhintꞌah.
Ndi tlꞌo ꞌastlꞌiyaz ꞌintꞌah.

ꞌInkꞌez dune ye dézti,
ꞌi bumai liꞌintꞌah.

Tlꞌo bindak dugih ꞌinkꞌez nakuk.
25 ꞌEt whuntsꞌih neMoodihti bughunek ꞌilhuz wheni ꞌet dezꞌai.”

Ndi khunek ꞌi khunek unzoo, ꞌi be nohwhulh yaintuk, ꞌi ꞌintꞌah.2 ꞌEt huwa ꞌuyoon tsꞌun nuhwhubeni untsiꞌ, ꞌi, whutsꞌit be yalhtuk, duba
nahzoo, ꞌuyoon ghe ꞌoolhúnih, ꞌinkꞌez khunek untsiꞌ, ꞌi be yálhtuk chah,

ꞌet tsꞌiyawh ꞌilhuz wheni whuladoohtnih. 2Kꞌan ꞌet ꞌuskehyaz huwhuzdli
ꞌutsꞌoo ꞌi zeh hika dátni, nuhwheni chah ꞌen bukꞌunaꞌa ndi khunek tsꞌahꞌun
ꞌintꞌah, ꞌi zeh buka daóohtne, ꞌonus nus ulhtus wahle ka. 3NeMoodihti
daldzoo ꞌet nawhahꞌai tꞌeh, ꞌet tꞌeh ndi khunek ꞌi zeh buka daóohtne.

JesusChrist ꞌen ꞌutahayálhti, ꞌinkꞌeznuwhenichah ꞌutahálti ꞌutsꞌintꞌah
4 Jesus ꞌen tse khuna, ꞌi ndultꞌah. Lizwif, ꞌen lhanah ꞌun hitezno liꞌhuja.

ꞌEt whuntsꞌih Yakꞌusda ꞌutahayálhti ꞌinkꞌez ꞌen tube dézti hoꞌ ꞌintꞌah. ꞌEn
zeh butsꞌun tóohdelh. 5 ꞌInkꞌez nuhwheni chah tse khuna, ꞌi kꞌunaꞌa ꞌahtꞌah.
ꞌEt whuz naꞌa Ndoni ꞌen luglez whucho nuhwheni nuhbéꞌ whulneh. ꞌInkꞌez
ꞌen be nuhwheni Yakꞌusda ba nawhulnuk ꞌahtꞌah. ꞌEt hoh ndai Ndoni
nuhtsꞌo hukwaꞌninzun, ꞌen Jesus Christ ꞌen be ndai Yakꞌusda buba sooꞌ
yintꞌah, ꞌi hubughaiyóohlelh. 6 ꞌEt huwa Yakꞌusda bughunek ndutni hoh
ꞌukꞌeꞌéduguz,

“Whunulhꞌen, nuhwheni keyah Zion whutꞌen,
ꞌet koontlꞌat tse,
soo degha nus buka dawhútni, ꞌi ꞌet nídeꞌai.a
ꞌEn ꞌutahaílhti, ꞌinkꞌez dézti hoꞌ ꞌintꞌah.

ꞌInkꞌez ndunnah huba ꞌalhaꞌ yintꞌah,
ꞌaw hooya hoole ghaitꞌah.”

7 ꞌEt huwa ndunnah nuhwhuba ꞌalha ꞌuhoontꞌah, nuhwhuba dézti hoꞌ
ꞌintꞌah. ꞌEt whuntsꞌih ndunnah hikꞌunuchaꞌustꞌen, ꞌen hubugha njan ndutni,

“Ndunnah koo ꞌuwhulhꞌen ndi tse ꞌun hidutelhꞌuz liꞌhuja,
ndi koontlꞌat tse degha nus buka dawhútni, ꞌi suli.”

8 ꞌInkꞌez bughunek ndutni,
“Ndi tse hitꞌaz nunúghalh

ꞌinkꞌez ꞌi be ꞌahoolhyez huba dzuh ꞌulhih.”
Yakꞌusda bughunek hikꞌunuchaꞌustꞌen, ꞌi bugha nonúghalh. ꞌEt whuz naꞌa
Yakꞌusda bubaꞌ hóonla.

9 ꞌEt whuntsꞌih nuhwheni dune ꞌutahálya ahli. Yakꞌusda hubudayi
cho bunawhulnuk ahli. Yakꞌusda bubeꞌildzun ahtꞌah. Nuhwheni budune
ꞌintꞌah ahli. ꞌOnghoh, ꞌen tsꞌahꞌun naꞌa daldzoo hoꞌ ꞌintꞌah, tsꞌiyawh
budutéhnilh ka. ꞌAwhuz tsahólhgus yuh delhútsꞌi hoh ꞌanih nuhwhudáni,
butsꞌun toohdelh ka. Bughi yetꞌen, ꞌi be whétꞌen, ꞌi ꞌet ꞌuhoontꞌah. 10 ꞌUda
Yakꞌusda budune cháhlah inle. Kꞌan ꞌet Yakꞌusda budune sahli. ꞌUda ꞌaw bé
nuhgha teꞌwhunizeh chalhchulh inle. Kꞌan ꞌaw ꞌet bé nuhgha teꞌwhunezeh
nuhghantꞌai.

a 2:6 Jesus ndi tse ndultꞌah hoꞌ ꞌintꞌah.

ꞌUdun yun kꞌut whutꞌen tah tsꞌahꞌun naꞌa yinkak doolhútsꞌi
11Nuhwheni nuhwhukꞌesiꞌ ahli, bukeyah hoolah kꞌunaꞌa, ꞌastlꞌiyaz zeh

ndi yun kꞌut ahdulh. ꞌEt huwa ntsꞌe nuhyustꞌe whutsꞌunintꞌuk, whuꞌet
ꞌoohtꞌe, ꞌet hukwa nuhtsꞌu tédusdli. 12 ꞌUdun yun kꞌut whutꞌen tah tsꞌahꞌun
naꞌa yinkak doolhútsꞌi. ꞌEt hoh nuhchꞌa hudetni, ꞌen hoontsiꞌ tuneꞌahtꞌen
nuhohútni, ꞌinkꞌez ꞌutꞌen unzoo, ꞌi ahla ꞌet honilhꞌen tꞌeh, ꞌet tꞌeh nketꞌah
Yakꞌusda dune tah nuteyalh, ꞌet huwa ꞌonus nus hoonzoo kꞌunaꞌa hidutélhti.

Ntsꞌenaꞌa dune neꞌhutetꞌen ꞌukꞌeꞌhanguz, ꞌet
tsꞌiyawh hukwꞌúneꞌ ꞌoohtꞌen

13 ꞌEt huwa neMoodihti, ꞌen bugha dune neꞌhutetꞌen ꞌukꞌeꞌhanguz,
ꞌet tsꞌiyawh whukꞌúneꞌoohtꞌen. Dantꞌah dune hinli ꞌet whuntsꞌih,
bukꞌuneꞌoohtꞌen. Ndun hubudayi cho unli, soo ꞌudetsuh whudélhdzulh,
bukꞌuneꞌoohtꞌen. 14Kꞌus ndi yun whumoodih, ꞌen chah. Hubudayi cho ba
whelꞌa ꞌen ꞌuhintꞌah. ꞌEt hoh ndunnah hoontsiꞌ ꞌuwhulhꞌen, ꞌen hubudayi
cho ba hubeꞌ whudutelhyah. ꞌEt hoonzoo ꞌuwhulhꞌen, ꞌen budutélhti.
15 ꞌEt whuz naꞌa Yakꞌusda hukwaꞌninzun, tsꞌahꞌun naꞌa neꞌahtꞌen tꞌeh, ꞌi be
whusnik be yahalhtuk buzek whudánaꞌdoohꞌalh. 16 Jesus bugha lubeshi
chꞌa nahusdel ahtꞌah. ꞌEt whuntsꞌih ꞌet whutꞌanínehtan hoh nuhwhuba
ꞌantsꞌi hoonli hoh lubeshi ꞌoolhꞌen gunih! ꞌEt Yakꞌusda be ꞌulhna kꞌunaꞌa
yinkak doolhútsꞌi. 17 ꞌInkꞌez ndunnah huba ꞌalha ꞌuhoontꞌah, tsꞌiyawh
soo cho hubudóolhti ꞌinkꞌez hubukꞌeoohsiꞌ. Yakꞌusda be noolhújut ꞌinkꞌez
hubudayi cho ꞌen chah dóolhti.

Nuhwheni ꞌulhna nuhmoodih hubenlhújut hoh
hubutlꞌaꞌ dudoolhúyelh hubaꞌ hoontꞌah

18 ꞌUlhna nuhmoodih hubenlhújut hoh butlꞌaꞌ dudoolhúyelh hubaꞌ
hoontꞌah. Hinzoo ꞌinkꞌez soo neꞌhutꞌen, ꞌen zeh ilah bukꞌúneꞌoohtꞌen. ꞌAw
tsꞌahꞌun chaꞌhitꞌah, ꞌen whuntsꞌih hubukúneꞌoohtꞌen. 19Tsꞌahꞌun ꞌahtꞌah
ꞌet whuntsꞌih dzuh nunóhohulhdeh tꞌeh, ꞌahoolhyez Yakꞌusda ghu nuní
nahzut whecháhtsaz hoh dzuh nahdeh tꞌeh, ꞌet Yakꞌusda ba hoonzoo hoꞌ
hoontꞌah. 20 ꞌEt huwa tinkꞌus naꞌa ahja, ꞌet hukwa yanohahulhtsus tꞌeh,
tꞌezahnih hoh whúlhchoot, ꞌinkꞌez di simba nuhgha óokat? ꞌEt hoonzoo

ꞌuwhulhꞌen ꞌinkꞌez ꞌantsꞌi nuhwhuba hoonli hoh hukwꞌelha dzuh nahzut
tꞌeh, ꞌet Yakꞌusda ba hoonzoo hoꞌ ꞌuhoontꞌah. 21 ꞌEt ndez naꞌa zeh Yakꞌusda
nuhtsꞌun húkwaꞌninzun. Christ ꞌen chah neba dzuh nusúzut. ꞌEn bukꞌunaꞌa
neꞌtsꞌóotꞌen ka whunénilhtan. ꞌEt huwa ꞌen zeh butsꞌun úztoodelh hubaꞌ
hoontꞌah.

22 ꞌEn ꞌaw lubeshi chaꞌilel,
ꞌinkꞌez ꞌaw whutsꞌit, ꞌi be yachalhtuk.

23 ꞌEt ndi khunek untsiꞌ, ꞌi be hiyulh yalhtuk, ꞌet whuntsꞌih ꞌaw khunek
untsiꞌ be hubutsꞌun kꞌuchaitnil. Hoh da dzuh nusúzut hoh, ꞌet whuntsꞌih ꞌaw
hubutsꞌun kꞌuchasne. Ndun soo tsꞌahꞌun naꞌa naheyelh, ꞌen yutlꞌaꞌdudelti.
24Nelubeshi dichꞌoh buyustꞌe be lhdulalhgus kꞌut níninla, ꞌi be ꞌaw ꞌonus
ꞌun nelubeshi nemoodih wule ghaitꞌah. ꞌEt sih tsꞌahꞌun naꞌa tsꞌukhoona,
buka kꞌet ꞌet tsꞌiyawh soo náꞌwhulya ꞌet huwa. 25 ꞌAntsꞌi sheepyaz tinta
nilhꞌaz, ꞌi liꞌahtꞌah inle. Kꞌan ꞌet ndun sheep ghunli ꞌinkꞌez nezul ghúndli
chah, Jesus ꞌen ꞌintꞌah, ꞌen bughunanahdel.

Tsꞌekoo nuhkikah huba nyuh ꞌudúdoolhdzin

3 Nuhwheni tsꞌekoo ndez naꞌa nuhkikah huba nyuh ꞌudúdoolhdzin
hoh hubutlꞌaꞌ dudoolhúyelh. Bulunah Yakꞌusda bughunek

hikꞌúnuchaꞌustꞌen hoh hubuꞌatkah, ntsꞌenaꞌa ꞌuhintꞌah huwa ꞌet khunek
buꞌet whuntsꞌih hubeni náhondunoolelh. 2Dálhdzoo ꞌinkꞌez Yakꞌusda ye
nuljut, ꞌet whuz naꞌa nuhonilhꞌen tꞌeh, ꞌet huwa hubeni náhondunoolelh.
3Yooꞌaz tsꞌih dawháhtꞌen, whuz naꞌa zeh ilah. Nuhtsigha dalhdzun, gold
nidelhúya, khusulhúya teh be ꞌulhdzun, kꞌus naih unzoo, ꞌi be dune ahli
tꞌeh, nduntꞌi, ꞌi tsꞌiyawh ꞌet ndohtꞌe gunih. 4 ꞌEt whuntsꞌih be nahzoo
ꞌinkꞌez nuhdzi unzoo chah, ꞌi nuhyuh be ꞌadulhúdzun teh. ꞌEt ndi Yakꞌusda
bunalh whudézti hoꞌ hoontꞌah. 5 ꞌEt niz tꞌeh haóodanzut ndunnah tsꞌekoo
Yakꞌusda bubeꞌildzun, ꞌen Yakꞌusda tꞌaníhonentan, ꞌen chah soo cho
soo nahudutꞌih. Dukikah hubutlꞌáꞌ hududulyih. 6Whuz naꞌa Sarah, ꞌen
Abraham yukꞌuneꞌustꞌen hoh, “Smoodih” ꞌuyulhni. Nuhwheni chah ꞌaw
whechanzulhújut hoh ꞌutꞌen unzoo, ꞌi ꞌulhꞌen tꞌeh, ꞌet sih nuhwheni chah
Sarah kꞌunaꞌa ꞌutehtꞌilh. ꞌEt whuz naꞌa nuhkikah hubutlꞌaꞌ dudoolhúyelh.

Nuhwheni dune nuhꞌatkah tsꞌahꞌun naꞌa neꞌboolhꞌen
7Nuhwheni chah dune nuhꞌatkah tsꞌahꞌun naꞌa neꞌboolhꞌen hoh hubuzih

doolhútsꞌi, ꞌinkꞌez hubudóolhti. Nilyaz neꞌboolhꞌen, chahílhtus hoꞌ hintꞌah
ꞌet huwa. Ndi ꞌilhuz be tsꞌukhuna, ꞌi nuhghantꞌai nanlhútꞌah be ꞌáhtꞌah
ꞌet huwa. Ndúchahtꞌah tꞌeh nuhtenadudli, ꞌi Yakꞌusda ꞌaw yoozólhtsꞌa
ghaitꞌah.

ꞌUkꞌúznoodzin gunih
8Njandeghanusnuhdutésnilh.Nuhwheni tsꞌiyawhnuhwhubeni ꞌilhozeh

wahle. Lhugha teꞌnoohdzin ꞌinkꞌez lhulhutsinkah tsꞌiyawh lhkꞌeoohdusiꞌ.
Lhutsꞌun nuhdzi wuzoo ꞌinkꞌez soo cho lhtsꞌun dunekah wahle. 9 ꞌUyoon
nuhtsꞌun tinkꞌus ꞌuhuninzun tꞌeh, khun ꞌukꞌunóohdzin gunih. ꞌUyoon
nuhchꞌa yáhalhtuk tꞌeh, nuhwheni chah khun hubuchꞌa yaóolhtuk gunih.
ꞌEt whuntsꞌih khunek unzoo, ꞌi be hubulh yaóolhtuk. Tꞌeoonáhzun whuz
naꞌa Yakꞌusda nuhtsꞌo húkwaꞌninzun. ꞌI Yakꞌusda yitꞌi, ꞌi nuhgha óoltsꞌit
wule sih. 10Khunek ꞌukꞌeꞌanguz hoh njan ndutni,

“Ndunnah kꞌan khuna ꞌet hóontꞌi ꞌinkꞌez dzin totsuk ba hoonzoo,
nduntꞌah ndunnah ꞌet whuz naꞌa hukwaꞌhuninzun,

ꞌen hoontsiꞌ túnuchaꞌhudoosnih,
ꞌinkꞌez khunek whutsꞌit, ꞌi be yachahoolhtuk.

11Hoontsiꞌ tuneꞌhutꞌen whuchꞌa naoolhúyeh ꞌinkꞌez
ꞌutꞌen unzoo, ꞌi zeh ꞌoolhꞌen.

Tsꞌahꞌun naꞌa lhtsꞌun ꞌutsꞌootꞌe, ꞌet zeh hukwaꞌtsꞌóotꞌen.
12 ꞌEt ꞌalha neMoodihti ndunnah tsꞌahꞌun ꞌintꞌah,

ꞌahoolhyez bughunli.
Hitsꞌun tedudlih totsuk uboozélhtsꞌai.

ꞌEt whuntsꞌih ndunnah lubeshi ꞌuhulhꞌen,
ꞌen whúske be hubunilhꞌen.”

Tsꞌahꞌun naꞌa ꞌahtꞌen hukwꞌelha dzuh nahzut tꞌeh, ꞌet
tꞌeh degha nus hoonzoo nuhgha whúteltsꞌulh

13Ndet hoonzoo hukwꞌunaꞌa ꞌahtꞌah tꞌeh, ꞌet tꞌeh ndan ꞌutenelh
nuhwhunduntélhdah? 14 ꞌEt whuntsꞌih tsꞌahꞌun naꞌa ꞌahtꞌen hukwꞌelha,

huwa dzuh nahdzut tꞌeh, ꞌet degha nus hoonzoo nuhgha whúteltsꞌulh.
ꞌInkꞌez nuhwhéꞌ hoonulhjoot tꞌeh whenoolhújut gunih, kꞌus huwuni wahle
gunih! 15 ꞌEt whuntsꞌih Yakꞌusda neMoodihti, nuhdzi be soo degha nus
dóolhti. ꞌEtwhuznaꞌandunnuhoodutelhkut ndet hukwa tsi hoohli, ꞌet huwa
ꞌahoolhyez khunek lhadóolhdzin. Soo tsꞌahꞌun naꞌa hubunulhꞌen ꞌinkꞌez
soo cho neꞌbulhꞌen hoh hubudóohni. 16 ꞌEt lubeshi nuhghu hoolah ꞌinkꞌez
ꞌuyoon hoontsiꞌ kꞌunaꞌa nuhchꞌa yáhalhtuk, ꞌet whuntsꞌih tꞌehoninzun
Christ, ꞌen be hoonzoo hukwꞌunaꞌa hoh ndi yun delhútsꞌi, ꞌet sih hukwaya
hoole. 17Khun teh ꞌutꞌen unzoo, ꞌi bugha dzuh nahzut, ꞌinkꞌez whuz naꞌa
Yakꞌusda hukwaꞌninzun tꞌeh, ꞌet nuhwhuba hoonzoo. ꞌEt whuntsꞌih tinkꞌus
naꞌa ahtꞌen huwa dzuh nahzut tꞌeh, ꞌet ꞌaw nuhwhuba chahóozooh hoꞌ
hoontꞌah.

Christ neba dzuh nusuzut, ꞌi be whutsꞌodulꞌeh
18Christ ꞌen chah dichꞌoh ꞌilhuh zeh nelubeshi kꞌelhla dzuh nusuzut.

ꞌEn tsꞌahꞌun ꞌintꞌah ꞌinkꞌez nuwheni ꞌaw tsꞌahꞌun chaꞌtsꞌitꞌah. Whuz naꞌa
neba ꞌet ndúja hoh Yakꞌusda tsꞌun néootelelh ka. Buyustꞌe hizelhghi ꞌet
whuntsꞌih Ndoni be buyustꞌe nakhítna. 19 ꞌEn be ntsꞌe nududeh tsakꞌedinla
tsꞌih, whuz hubutsꞌun whinya ꞌinkꞌez ndet hubutsꞌuwhéltsꞌulh hubugha
ubulh yailhtuk. 20Ndunnah hoh da ꞌaw hikꞌúnuchaꞌitꞌil inle. Noah tsꞌi
cho ꞌuleh hoh, ꞌet nduhóolyez Yakꞌusda yubulh dzuh nuzut hoh buba
ilhꞌi. ꞌInkꞌez bulunah lhkꞌudinah (8) ꞌaw ꞌen zeh, too hubuteghan whuchꞌa
hudujih. 21 ꞌEt njan huwa tꞌetsꞌonanzin. ꞌEt njan too beꞌ tsꞌulya whézdujih
dultꞌah. ꞌAw neyustꞌe dutsun bunaꞌtsꞌulhdeh, whuz naꞌa ilah. Kꞌus Yakꞌusda
tsꞌoodulhkut hoonzoo neyuh tsꞌih bugha tꞌetsꞌoninzun, ꞌi whudooꞌa, ꞌet
whuz naꞌa uzdujih. Jesus Christ dinadija, ꞌet huwa. 22Yakꞌuz whenaja
ꞌinkꞌez kꞌan ꞌet Yakꞌusda yughu nalhnih tsꞌih usda. Ndunnah lizas, ꞌinkꞌez
ndi nududeh ꞌi be butlꞌawheltsꞌut, ꞌinkꞌez ndunnah ye ulhtus, ꞌi hiyítꞌi, ndi
tsꞌiyawh Jesus Christ hikꞌuneꞌootꞌen hubaꞌ ꞌobínla.4 Christ, ꞌen buyustꞌe ꞌi be neba dzuh nusuzut. ꞌEt huwa nuhwheni chah

nuhwhubeni ulhtus wahle ꞌinkꞌez ꞌen kꞌunaꞌa nuni noohzut. Ndunnah
dichꞌoh hubuyustꞌe be dzuh nuhudeh, ꞌen tsꞌiyawh lubeshi hunedulh ꞌustlꞌeꞌ
ꞌuhuja ꞌet huwa. 2 ꞌEt whuz naꞌa dahooldzah ndi yun kꞌut neba whuzꞌai,
ꞌaw ꞌuyoon hubukꞌah tsꞌih lubeshi tsꞌúznootꞌuk hubaꞌ chaꞌhóotꞌah. ꞌEt kꞌus
Yakꞌusda netsꞌo hukwaꞌninzun, ꞌet whuz naꞌa tsꞌukhoona hubaꞌ hoontꞌah.

3Niz de haóodanzut whutsꞌun, ꞌudun yun kꞌut whutꞌen hukwaꞌhuninzun
tuneꞌhustꞌen, ꞌet nuwheni chah ꞌetwhuz naꞌa zeh ꞌet ndutsꞌétꞌen. ꞌAw ꞌet sóoꞌ
hooldzah ꞌet ndutsꞌétꞌen. ꞌEt hoh da ꞌutꞌen dutsun, ꞌi ꞌutsꞌalhꞌen, neyustꞌe
whutsꞌunintꞌuk, ꞌinkꞌez nzoodilꞌi ꞌi be lhutah ꞌutsꞌutꞌen, ꞌinkꞌez ꞌahoolhyez
nutaznutnai inle, ꞌinkꞌez ꞌukꞌe déltsi neba ꞌalha ꞌantꞌe. 4Ndunnah ꞌudun yun
kꞌut whutꞌen huba wheꞌ hoontꞌah hooyah dáhoontꞌah huwa ꞌustlꞌeꞌ ahja.
ꞌAw ꞌonus ꞌun zoodilꞌi hubulh cháꞌtuzestꞌil. ꞌInkꞌez ꞌaw ꞌonus ꞌun lahootꞌah
teh hubulh nuchaꞌzahtꞌen. ꞌEt huwa hoontsiꞌ kꞌunaꞌa nuhghu yahalhtuk.
5 ꞌEt naheyelh ꞌaw ꞌet lhaduja. Ndunnah yahadla ꞌinkꞌez hukhuna chah,
hibut nitedulh huba nahuteyeh ka. Dahétꞌen, ꞌet tsꞌiyawh hiduténilh.
6 ꞌEt huwa ndunnah dahútetsah whutsuh ꞌen khunek unzoo, ꞌi be hubulh
yailhtuk. Ntsꞌenaꞌa hukhuna huba nahuteyeh, ꞌet whuz naꞌa zeh ꞌen
chah huba nahuteyeh. ꞌEt ntsꞌenaꞌa Yakꞌusda khuna, whuz naꞌa buyégha
khutena.

Neꞌutꞌen be Yakꞌusda uzdóolhti
7 ꞌAw ꞌet ndi yun nadalhdukw suli. ꞌEt huwa nuhwhenichꞌoh duba

whahtnih ꞌinkꞌez ꞌahoolhyez khahdli. ꞌEt sih soo tsꞌahꞌun naꞌa tenadoohdli.
8Soo hoolhtus ꞌi be lhkꞌeoohsiꞌ. ꞌI soo degha nus hooncha hoꞌ hoontꞌah. ꞌEt
ꞌalha ꞌuhoontꞌah, lhat hoh dune nechꞌa lubeshi ꞌuhulhꞌen, ꞌet whuntsꞌih ndi
be lhkꞌetsꞌudusiꞌ, ꞌi bugha lubeshi buchꞌa bukaꞌdelhchooz liꞌuja. 9Nuhdzi
hoontꞌi hoh dune nuhkoo bez tsꞌih hubutsꞌudaóohzoo. 10 ꞌIlhunah ahli
hoh ndai Ndoni nuhgha iníꞌai, ꞌi be lhula ꞌoohdutꞌen. Yakꞌusda ye unzoo,
ꞌi lhat lhelhtsꞌun naꞌa nuhghantꞌai. ꞌEt sih ꞌuyoon soo cho whuz naꞌa
huba neꞌoohtꞌen. 11Ndunnah dune yatelhtuk, ꞌen Yakꞌusda bughunek be
yahoolhtuk hubaꞌ hoontꞌah. Ndunnah ꞌuyoon dune ba neꞌhútꞌen, ndai
ye ulhtus Yakꞌusda bugha iníꞌai, whuz naꞌa ꞌuyoon huba néꞌhootꞌen. ꞌEt
nduhútꞌen, ꞌi bugha tsꞌiyannah Jesus Christ ꞌen be Yakꞌusda hidóolhti.
Jesus Christ ꞌilhuz wheni ꞌinkꞌez ꞌilhuz wheni, ꞌen ꞌonus nus uzdóolhti
hubaꞌ hoontꞌah. ꞌEn tsꞌiyawh bubeꞌildzun ꞌinkꞌez ye úlhtus bulh ꞌintꞌah ꞌet
huwa. ꞌEt ndoh honeh.

Dzuh nutsꞌuzut, ꞌi be Yakꞌusda dóoti
12Nuhwhukꞌesiꞌ khun ꞌuyoon hubugha dzuh nahzut, ꞌet hoh óolhdzih,

ꞌantsꞌi kwun kꞌunaꞌa be dáhtnih. Nohwhulh ꞌet ndúhooja tꞌeh, khun teh
nohwhulh ꞌet duchaóotesnil noohzin gunih. 13Ndai Christ ye dzuh nusuzut,
whuz naꞌa zeh dzuh nahzut tꞌeh, ꞌet soo cho hóhtꞌi! Christ ye dézti, ꞌi
nuhwhunalh tsꞌet hawhéltsꞌut tꞌeh, ꞌet tube cho whunoolhnik. 14 ꞌEt Christ
bunehdulh ahli huwa nuhwhulhtsi tꞌeh, ꞌet soo degha nus hoonzoo ꞌuda
nohwhulh ꞌúhooja. Yakꞌusda buyégha ye dézti, ꞌi ꞌilhuz wheni nohwhulh
ꞌintꞌah ꞌet huwa. Ndunnah, ꞌen hichꞌa yalhtuk, ꞌet whuntsꞌih nuhwheni
délhti whuz naꞌa bughuyalhtuk. 15Dudulh dune hughán, ꞌundunutꞌih,
tinkꞌus etꞌilh, kꞌus ꞌuyoon ꞌahoolhyez dahóotꞌen buhútni, ꞌen tsꞌiyawh ꞌet
nduntꞌah, khun teh ꞌen bukꞌunaꞌa neꞌóohtꞌen gunih. Dooka sih bukꞌunaꞌa
dzuh nohzut. 16 ꞌEt whuntsꞌih ndun Christ budune hinli ꞌinkꞌez ꞌet huwa
dzuh nuhúzut tꞌeh, khun hukwaya hoole gunih! ꞌEt kꞌus njan huwa
Yakꞌusda hidóolhti. 17 ꞌAw ꞌet neba whusawhéltsꞌut, nuwheni Yakꞌusda
bukoo tsꞌinli hoh neba nahuteyeh. ꞌEt nuwhenichꞌoh neba nahuteyeh tꞌeh,
ꞌet ndunnah Yakꞌusda bughunek unzoo, ꞌi daja ni hukwa chaꞌnízun, ꞌen
hubulh dawhútenilh simba? 18 ꞌInkꞌez njan ndutni,

“Tsꞌahꞌun naꞌa ꞌintꞌah huba howa whulna hoh hudutejih teh,
Ndunnah Yakꞌusda chahidílhti ꞌinkꞌez lubeshi ꞌulhꞌen,

ꞌen dahútenilh nahzun?”
19 ꞌEt huwa ndunnah Yakꞌusda hikꞌúneꞌutꞌen hukwa dzuh nuhuzut tꞌeh,

ꞌutꞌen unzoo, ꞌi ꞌuhoolhꞌen. ꞌEt whuz naꞌa Yakꞌusda hiye khuna, ꞌi buba
ghóle. ꞌEn ꞌuja tsꞌiyaintsuk inla ꞌinkꞌez ꞌaw neladootnih ghaitꞌah.

Nuhwheni dune tsuh whudélhdzulh,
Yakꞌusda hubusheep, ꞌen bughahli

5 Nuhwheni Yakꞌusda ba ꞌilhunahuwúdulh, ndunnah nuhtah ꞌutsuh
whudélhdzulh, sichah nohwhulh ꞌilhunuh ꞌustꞌah. ꞌInkꞌez Christ, ꞌen

dzuh nusuzut da, sichah ꞌet whunalhꞌen. ꞌInkꞌez ndi ye dézti, ꞌi ꞌaw ꞌet
nilhdukw nenalhtsꞌet haooteltsꞌulh, sichah sulh ꞌuwhutenilh. ꞌEt huwa
khunek ulhtus, ꞌi be njan nuhwhudutésnilh. 2Yakꞌusda busheep hubutah
delhútsꞌi, ꞌen huba sheep ghundli wahle. ꞌUyoon nunhoneyoot ꞌet huwa ꞌet
ndóhtꞌengunih.Nuhwhenichꞌohhukwaꞌnahzunhuwahughohle.Nuhwhuba

kꞌelhla whutele noohzin gunih, nuhwhenichꞌoh hoonáhtꞌi huwa ꞌoohtꞌen.
3Ndunnah nuhtlꞌálya, ꞌen hubumoodih cho wahle gunih. Ndunnah ꞌilhuh
nuyeh, ꞌen bunalh tsꞌahꞌun naꞌa ꞌoohtꞌen, ꞌen chah nuhkꞌunaꞌa ꞌahootꞌe.
4 ꞌInkꞌez Jesus Christ, ꞌen hubusheep ghundli hubutsuh whudélhdzulh,
ꞌen ndet nenalhtsꞌet haínya tꞌeh, ꞌet ndi whudézti whuchꞌa oonúlhde, ꞌaw
hoolah nahodle ghaitꞌah, ꞌet nuhgha óoteltsꞌulh.

Yakꞌusda butlꞌaꞌ dudulhúye ꞌinkꞌez netsudule buchꞌa dehtni
5 ꞌEt whuz naꞌa nuhwheni kꞌan nehyelh, ꞌet ndunnah yeꞌun hezulh, ꞌen

butlꞌaꞌ dudoolhyelh. ꞌAlha nuhwheni chah tsꞌiyawh whuz naꞌa lhutlꞌaꞌ
dudoolhúyelh. Be yuh úzdudildzun, ꞌi, ꞌantsꞌi naih kꞌunaꞌa bé doolhútsꞌi.
ꞌUkꞌeꞌanguz hoh njan ndutni,

“Ndunnah ꞌududélti, ꞌen Yakꞌusda buchꞌa detni.
ꞌEt whuntsꞌih ndunnah yuh údudildzun, ꞌen ye

unzoo, ꞌi bugha yúꞌaih.”
6 ꞌEt huwa Yakꞌusda soo cho bubut yuh ꞌúdudoolhdzun. ꞌEt sih

whusawhéltsꞌut tꞌeh nuhwhudóolhti. 7Ndet huwuni ahli, tsꞌiyawhYakꞌusda
butlꞌawháhle. ꞌAhoolhyez nuhghunli ꞌet huwa.

8Duba whahtnih ꞌinkꞌez soo cho huwahli! Netsudule, nuhchꞌa detni,
ꞌen ndi khunaiti, lion tsꞌutni, ꞌi kꞌunaꞌa nutuhnudúlghoo. Ndan tintaꞌ
butelhꞌilh ꞌen bukunúta. 9Ndun buchꞌa déhtni ꞌen ndi be nohba ꞌalha
ꞌuhoontꞌah soo cho óhtun. Ntꞌeoonáhzun ndet dzuh nahdeh, ndunnah ndi
yun kꞌut nuhwhulhutsinkah ndulhcho hoh huba ꞌalhaꞌ yintꞌah, ꞌen chah
whuz naꞌa zeh dzuh nuhudeh.

10 ꞌEt Yakꞌusda, ye unzoo, ꞌi tsꞌiyawh yulh ꞌintꞌah, ꞌi bugha Christ
Jesus neba daja, ꞌet huwa uzdutejih ka nekaꞌ dani. ꞌEt huwa ꞌilhuz
wheni yakꞌuz whudézti tsꞌih uzduteltsꞌilh. ꞌEt whuntsꞌih ꞌastlꞌiyaz dzuh
nutehdoh. ꞌEt hukwꞌelhꞌaz dichꞌoh soo cho lhanwhudutelilh. Ulhtus
nuhwhutelhtsilh ꞌinkꞌez koo bukꞌuwhuzꞌai, ꞌi kꞌunaꞌa ꞌaw noghóotnah
ghaitꞌah nuhwhutelhtsilh. 11Yakꞌusda ꞌen tsꞌun ye dézti, ꞌinkꞌez ye ulhtus,
ꞌi tsꞌiyawh bubeꞌildzun ꞌintꞌah. ꞌI ꞌilhuz wheni ꞌinkꞌez ꞌilhuz wheni, ꞌet
ndoh honeh.

Tsꞌiyawh nuhdzi unzoo nohwhulh ꞌuhotꞌe
12 ꞌEt nelhutsin, Silvanus, ꞌen butꞌaníwhunentan unli, daja nuhwhudáni,

ꞌen hoontsolyaz be suba ꞌukꞌuneꞌuzguz. Ndi khunek ꞌi be nuhdzi ꞌulhtus
wule hoh ndi Yakꞌusda ye unzoo, ꞌi tsꞌahꞌun naꞌa ꞌalha ꞌintꞌah, ꞌinkꞌez ꞌi
bugha ndun whudáni. ꞌI be nudelhúya.

13Njan keyah Babylon, ꞌet ndun tsꞌeke, ꞌen nohwhulh ꞌutahálti ꞌintꞌah,
ꞌen dahooja nuhwhúlhni. Mark suyeꞌ, ꞌen chah dahooja nuhwhúlhni.
14Lhkꞌehdusiꞌ be nalhudunáhtsꞌoos, ꞌi be dahooja lhudahtni. Ndunnah
Jesus Christ yulh ꞌintꞌah, nuhwheni tsꞌiyawh nuhdzi unzoo nohwhulh
ꞌuhotꞌe. ꞌEt ndoh honeh.



Peter Whulh Nat Dustlꞌus Yukꞌeꞌánguz
(2 Peter)

Yakꞌusda soo hoolhtus hoh yulh súyin, Peter dahooja ubulhni

1 Si Simon Peter, Jesus Christ, ꞌen be ꞌulhna ꞌinkꞌez whelꞌa chah usdli.
NeYakꞌusda neulhyis Jesus Christ, ꞌen ye tsꞌahꞌun naꞌa ꞌintꞌah, ꞌi

njan be ꞌalha ꞌuhoontꞌah dézti, nuwheni chah ꞌilho neghaltsꞌut. Hubugha
nuhtsꞌo kꞌeꞌusges.

2Yakꞌusda ꞌinkꞌez Jesus neMoodihti, soo tsꞌahꞌun naꞌa ꞌen bugha
tꞌetsꞌoninzun, ꞌi be Yakꞌusda ye unzoo, ꞌinkꞌez ye tsꞌahꞌun ꞌintꞌah, ꞌi lhaꞌun
teh nuhgha óokat.

3Yakꞌusda ba ndi yun kꞌut uzdooltsꞌi ka, Yakꞌusda dichꞌoh whéulhtus,
ꞌi be nduwhulcho neghaóoniꞌai. ꞌEn bugha ntꞌetsꞌonínzun, ꞌi bugha neghá
whultsꞌut. ꞌEt hoh ndai Yakꞌusda ye dézti, ꞌinkꞌez ꞌaw ꞌonus ꞌun ꞌonus nus
hoonzoo chahoolah, ꞌet ꞌuzdutejih hukwa nekaꞌ dani. 4 ꞌI be njan khunek
kꞌus hooncha ꞌinkꞌez khunek dezti, ꞌet whulh netsꞌun náhezya. Njan ꞌet
huwa Yakꞌusda dantꞌah, ꞌet nuhwheni chah whuz naꞌa zeh bukꞌunaꞌa
ꞌóohtꞌe. ꞌEt njan yun kꞌut ntsiꞌ netelhtsilh, ꞌi bugha ndi yun kꞌut beꞌ whutꞌen
ꞌet zeh whutsꞌunintꞌuk, ꞌet nuhwheni ꞌuda tsꞌiyawh buchꞌa nasahdel.

Jesus Christ ꞌen bugha tꞌeoonahzin, ꞌi be ꞌonus nus soo nóohyeh
5Njan ꞌet huwa, ꞌuda Yakꞌusda nuhwhuba ꞌalha ꞌintꞌah, nuhdzi ndulcho

ꞌi be ndez whuz naꞌa chah ꞌoohtꞌe. Tsꞌahꞌun naꞌa dune unzoo wahle, ꞌinkꞌez
ꞌonus nus chah Yakꞌusda tꞌenoohzeh. 6Hoontsiꞌ whuchꞌa khóhdle, ꞌinkꞌez
howa whulna whuntsꞌih whulh wahyin. ꞌAhoolhyez Yakꞌusda bughununí
noohzut, ꞌinkꞌez bubawhudóolhti. 7Ndunnah Yakꞌusda buba ꞌalhaꞌ yintꞌah,
ꞌen hubukꞌeoohsiꞌ, ꞌinkꞌez be lhkꞌetsꞌudutsiꞌ, ꞌi be lhkꞌeoohdutsiꞌ. 8Ndi
tsꞌiyawh ꞌet ndahtꞌen, ꞌinkꞌez ꞌi be ꞌonus nus ulhtus ꞌulheh tꞌeh, ꞌet sih ndi
neMoodihti Jesus Christ ꞌen bugha tꞌeoonehzin, ꞌi be ꞌonus nus soo nóohyeh,
ꞌinkꞌez nuhwheꞌutꞌen soo tsꞌahꞌun naꞌa ꞌoohtꞌe. 9 ꞌEt ndunnah Jesus Christ

buba ꞌalhaꞌ yintꞌah, ꞌen njan ducháhustꞌen tꞌeh, ꞌen nilhdukwyaz zeh
honilhꞌen liꞌhintꞌah ꞌinkꞌez ꞌankwꞌus chahuwhésꞌen liꞌhintꞌah. ꞌInkꞌez niz
dakꞌez bulubeshi ꞌuhiyalhꞌen, ꞌuda Yakꞌusda tsꞌiyawh yunaꞌalhde inle, ꞌet
whunahodelhúnah.

10 ꞌEt huwa sulhutsinkah nuhdzi ndulhcho ꞌi be ꞌinkꞌez ꞌonus ꞌun chah,
ꞌet ntsꞌenaꞌa dutehjih ka nuhkaꞌ dani, ꞌinkꞌez ꞌutahalya ꞌahli soo tsꞌahꞌun
naꞌa njan ꞌet whunaoodoolhúnah gunih. Ndi tsꞌiyawh ꞌi be whuz naꞌa
ndahtꞌen tꞌeh, ꞌet ꞌaw ntóohghalh ghaitꞌah. 11Ndez naꞌa neMoodihti ꞌinkꞌez
neulhyis Jesus Christ, ntsꞌe ꞌilhuz wheni hubudayi cho unli, ꞌet hoonzoo
hoh nuhwhuba daꞌdutekwus.

Peter ꞌaw ꞌet datétsah
12 ꞌEt huwa njan tsꞌiyawh tꞌeoonáhzun ꞌinkꞌez khunek ꞌalha ꞌintꞌah, ꞌi

chah úlhchoot hoh soo cho óhtun. ꞌEt whuntsꞌih ꞌún whudáni ꞌahoolhyez
lhkꞌuz teh nuhnalhtsꞌet hanáwhusꞌaih. 13 ꞌEt tꞌeoonúszun ꞌawhuz tsꞌihun
ꞌuhoontꞌah khusna ꞌet whutsꞌun, ꞌún whudani nuhwhuba whunalhúnih
ꞌinkꞌez nuhnalhtsꞌet hawhúsꞌaih. ꞌI be whahnih wahle. 14Tꞌeoonúszun ꞌaw
ꞌet nilhdukw hoh datésah. Ntsꞌenaꞌa datésah, ꞌet neMoodihti Jesus Christ
whusúnelhtan. 15 ꞌEt huwa ꞌonus ꞌun oosneh ghaitꞌah ꞌet hukwaꞌustꞌen,
ꞌet ndustꞌen ꞌet huwa dasítsai hukwꞌelhꞌaz njan hodelhúꞌi ꞌi tsꞌiyawh
whunaoolhúnih.

Ndunnah Yakꞌusda bubeꞌildzun, ꞌen ntsꞌenaꞌa Ndoni hubunelhtan
yahutelhtuk, ꞌet whuz naꞌa zeh yahalhtuk hoh ꞌukꞌeꞌhanguz

16 ꞌEt neMoodihti Jesus Christ, ꞌen ye úlhtus, ꞌinkꞌez whusanatedalh
chah, ꞌet whúnwhuznelhtan. Ndunnah tube whunestꞌi be yahalhtuk, ꞌen
whuz naꞌa bulunah tsꞌahꞌun naꞌa khunek chaꞌitꞌah ꞌuhulhꞌen. ꞌEn bukꞌunaꞌa
ilah nuwheni whúnwhuznelhtun. ꞌEt whuntsꞌih hoh da nuwhenichꞌoh
ꞌet nena be hooncha hoh butsꞌuhayanduz, ꞌet tsꞌonalhꞌen. 17Ntsꞌenaꞌ
neꞌaBá Yakꞌusda, ꞌen buYeꞌ yudélhti ꞌinkꞌez deghunla dézti hoꞌ ꞌintꞌah, ꞌet
newhunélhtan. Kꞌus hooncha, ꞌen bubeꞌildzun ꞌuhoontꞌah, ꞌet dichꞌoh buYeꞌ
yugha ooniꞌai. Yakꞌuz tsꞌun degha nus hooncha, ꞌet Yakꞌusda bughunek
ndus de hadéltsꞌut ꞌet ndutni, “Ndun ꞌen SuYeꞌ bukꞌesiꞌ, ꞌen ꞌintꞌah. ꞌEn

bugha tube hoonústꞌi.” 18Hoh da njan dzulh kꞌut whudézti ꞌet, Jesus ꞌen
bulh nutsꞌudelh hoh ndi bughunek, ꞌi yakꞌuz tsꞌun hadeltsꞌut, ꞌi ꞌuzdántsꞌo.

19 ꞌEt huwa ndi Yakꞌusda be nus whunilhꞌen bughunek, ꞌi kꞌan ꞌonus
nus butꞌaz ꞌuhoontꞌah. ꞌEt ndi khunek soo cho ulhchoot tꞌeh, ꞌet sih degha
nus nuhwhuba whutézoo. Ntsꞌenaꞌa tsahólhgus kwun be whétꞌen, ꞌet ndi
khunek nuhwhuba ꞌet nduntꞌah. Christ, sum cho tsꞌutni, ꞌen nuhdzi be
whetꞌen tele liꞌtehnilh, ꞌet whutsꞌun nuhdzi ndulhcho ꞌi be ndi khunek
wúlhchoot. 20Ndi soo degha nus hooncha tꞌewhunoohzeh hubaꞌ hoontꞌah.
Yakꞌusda bughunek nus tꞌeznanzin, ꞌi, ndet ꞌuwhulhni, ꞌaw dune dichꞌoh
dukꞌunaꞌa naꞌhuyooleh ghaitꞌah. 21 ꞌEt ndi khunek ꞌi be nus tꞌeznanzin, ꞌi,
ꞌaw dune dichꞌoh hukwaꞌhuninzun huwa ilah hoh neba ꞌukꞌeꞌhanguz. ꞌEt
kꞌus Yakꞌusda, ndunnahhubeꞌílhdzun, ꞌen ntsꞌenaꞌaNdoniwheóobunelhtan
yahutelhtuk, ꞌet whuz naꞌa zeh yahalhtuk hoh ꞌukꞌeꞌhanguz.

Khunek whutsꞌit, ꞌi be whenetsꞌodulhꞌeh, ꞌi whuchꞌa khahdli

2 ꞌEt hoh da ndunnah whuhutsꞌit hoh nus whunilhꞌen, ꞌen chah dune
tah húdelhtsꞌi inle. ꞌInkꞌez khunek whutsꞌit, ꞌi be whebodulhꞌeh,

ꞌen chah nuhtah hudutéltsꞌilh. Ndunnah whuꞌiz hoh khunek whutsꞌit, ꞌi
be nuhwhuba ꞌalha ꞌuhoontꞌah, ꞌi hoolah hitelhtselh hukwaꞌhutetꞌilh, ꞌet
whuz naꞌawhunohodutelhꞌeh. NeMoodihti, ndun nenaónket, ꞌenwhuntsꞌih
hitsꞌoodutédlai. Ndunnah whuz naꞌa dune hodulhꞌeh, ꞌen ꞌilhudzin tꞌeh
Yakꞌusda ye whúske, ꞌi khunyaz hubugha whúteltsꞌulh. 2 ꞌInkꞌez khunek
tsꞌuwhutsꞌit, ꞌi be lhanah nahuntetꞌah hubuhuntoodelh ka. ꞌEt huwa ꞌen
hubugha ꞌuyoon njan Yakꞌusda buznedulh, ꞌet tsꞌuwhutsꞌit hoh tsꞌutꞌen,
hudutenilh. 3 ꞌUyoon hiyítꞌi kaꞌ huninzun ꞌet huwa hubughunek whutsꞌit, ꞌi
be nuhgha háꞌhuduntetꞌah. ꞌEt whuntsꞌih Yakꞌusda ndun huba nahuteyeh,
ꞌuda huba lhadintꞌah. ꞌInkꞌez ꞌen ꞌintꞌah ye whúske, ꞌi hubugha whúteꞌalh,
ꞌen ꞌaw chaitah hoꞌ ꞌintꞌah.

Dune nahunaꞌa ꞌen Yakꞌusda dabutelilh
4Hoh da ndunnah lizas lubeshi inla, njan dahétꞌen, ꞌet Yakꞌusda ꞌaw

whulachadítnih. ꞌEt huwa tsakꞌet whutlꞌah hoolah, Tartarus tsꞌutni, ꞌen
whuz whébalhdel. ꞌInkꞌez whuz tsahólhgus yuh huba nahuteyeh whutsꞌun
ꞌutes tlꞌool be whenábadezguz. 5 ꞌInkꞌez yoo niz haóodanzut da whutsꞌun,

ꞌuda yun kꞌut whutꞌen, ndunnah Yakꞌusda highu nuni chahunízut ꞌinkꞌez
ꞌaw chahidílhti, Yakꞌusda ꞌen chah ꞌet ꞌaw whulachadítnih. ꞌEn ꞌuja ndi
yun kꞌut ndulhcho hoh too hadambun ꞌinkꞌez too hubanghan. Hoh da
lhkꞌudinah (8) ꞌaw ꞌen zeh ꞌet whuchꞌa Yakꞌusda hubulhyih. Too hadutébilh
whutsuh, Noah, ꞌen Yakꞌusda ye tsꞌahꞌun naꞌa ꞌintꞌah, ꞌi be dune hubulh
yailhtuk, ꞌen hubulh ꞌilhunuh ꞌintꞌah. 6 ꞌInkꞌez nat keyah Sodom ꞌinkꞌez
Gomorrah huwhútni, ꞌet nawhultꞌah kwun nailhtan hoh whudálhkꞌun
ꞌinkꞌez lhez gaih zeh whulhtsi. ꞌEt whuz naꞌa hoolah hubulhtsi, ꞌet hoh
huba nahezya. Nus de ndunnah Yakꞌusda highu nuní chanteszut ꞌinkꞌez
ꞌaw chahidílhti, ꞌen huwa tꞌéhonozin ka ꞌet huwa ꞌuhóonla. 7 ꞌInkꞌez
ndun tsꞌahꞌun dune Lot, ꞌen keyah whudutékꞌun whutsuh, ꞌet whuchꞌa
Yakꞌusda bulizas hiyúlhyih. Ndunnah hubutah inda, ꞌen hube ꞌutꞌen
kꞌah whudutsun huwa ni unli. 8 ꞌEn dune tsꞌahꞌun ꞌintꞌah, ꞌen hubutah
inda inle, ꞌet ꞌahoolhyez ꞌaw khunek kꞌúnuchaꞌhustꞌen hoh whunilhꞌen
ꞌinkꞌez whuditsꞌo, ndóohoontꞌah huwa dzuh nuzut. 9Ndunnah Yakꞌusda
yé hunuljut, ꞌen lubeshi ꞌuhulhꞌen whutsꞌu hunintꞌuk, ntsꞌenaꞌa whuchꞌa
nabutélelh, ꞌet neMoodihti tꞌeooninzun. ꞌInkꞌez tsꞌahꞌun chaꞌítꞌah, ꞌen
chah ndet dzin huba nahuteyeh, ꞌet whutsꞌun hubeꞌ whudúyah, ꞌet
huboontun. 10Ndunnah soo degha nus buyustꞌe whudutsun zeh whutsꞌuh
huníntꞌuk ꞌinkꞌez bumoodih huba ꞌantsꞌi hinli hoh hikꞌunuchaꞌustꞌen. ꞌEn
ꞌuhududelhúti ꞌinkꞌez hukwaꞌhuninzun tuneꞌhutꞌen. Ndunnah ncha ꞌaw
whechaniljut hoh hoontsiꞌ hukwꞌunaꞌa bughuyahalhtuk.

11 ꞌEt whuntsꞌih lizas, ndunnah khunek whutsꞌit, ꞌi be dune hoodulhꞌeh,
ꞌen huba nus hilhtus ꞌinkꞌez huba ꞌonus nus hincha hoꞌ hintꞌah. Ndunnah
lizas, ꞌen whuntsꞌih ndunnah ncha nduhutꞌen, ꞌaw neMoodihti but
hubodilhtsiꞌ hoh hubukꞌechahawhusꞌai.

Ndunnahkhunekwhutsꞌit, ꞌibedunehodulhꞌeh,dawhúltsiꞌhoꞌhintꞌah
12 ꞌEt whuntsꞌih ndunnah khunek whutsꞌit, ꞌi be dune hodulhꞌeh, ꞌen

tintah khunai yunduhúltꞌah. Hoh nduhintꞌah ꞌaw tꞌehonízun, ꞌet whuntsꞌih
hoontsiꞌ hukwꞌunaꞌa howu yahalhtuk. ꞌEt huwa tintah khunai kꞌunaꞌa
dahutetsah, ꞌet ndi hiye untsiꞌ, ꞌi bulh Yakꞌusda but huteyin.

13Hubuyustꞌe whutsꞌu níntꞌuk dzin duhóolyez hoh ꞌet zeh
ꞌuwhúwhulhꞌen. Tsꞌahꞌun chaꞌhootꞌah tuneꞌhustꞌen, ꞌet hukwꞌelha huba
kꞌelhla whutele. Nuhtah bukaya hoonli. Tube huhoontꞌi hoh nanhonaꞌah



741 2 Peter 2
ꞌet whulh lhulhúgha nuhla ꞌuhaꞌalh. 14 ꞌUyoon ꞌat bulh tintaꞌ hutꞌih, ꞌet
zeh honilhꞌen. Lubeshi ꞌuhulhꞌen, ꞌaw ꞌustlꞌeꞌ ꞌuhooneh ghaitꞌah. Ndunnah
buzul soo chaꞌíltus, ꞌen tinkꞌus hubanilhtꞌuk. ꞌUyoon yitꞌi kaꞌ huninzun,
ꞌet whuz naꞌa hubudzi hodulhꞌeh. Nduntꞌah Yakꞌusda hubulh hunilchꞌe
hoh ꞌuda huba nahezya hoꞌ hintꞌah. 15Tsꞌahꞌun ti ꞌet tinchꞌu hunésdel.
Balaam, Beor buyeꞌ, ꞌen be ꞌutꞌen kꞌah huhóolhchoot. Datꞌen inle ꞌet whuz
naꞌa ꞌuhutꞌen. ꞌEn tsꞌahꞌun chaꞌhootꞌah tuneꞌutꞌen, hoontꞌi hoh ꞌet sooneya
be buba kꞌelhla hoonli. 16 ꞌEt whuntsꞌih hoontsiꞌ kꞌunaꞌa etꞌilh ꞌet huwa.
Ndun nus whunilhꞌen, ꞌen whusnik kꞌunaꞌa neꞌutꞌen hoh donkey dune
kꞌunaꞌa khunekti be yulh yalhtuk hoh Balaam, “Dah!” yulhni.

17 ꞌEt ndunnah nduntꞌah, ꞌen ꞌantsꞌi too kꞌet whuzdla, ꞌaw too hoolah
whunduhúltꞌah. ꞌEt nduk kwꞌus búlh nodultsꞌut, liꞌuhintꞌah. Soo ntsꞌe
tsahólhgus ꞌinkꞌez ꞌaw whétꞌen chahoolah, ꞌet ꞌilhuz wheni ꞌet huba ꞌudun
whuzꞌai.

Bulunah dune nanaꞌah
18Kꞌus ndan huba ꞌalha ꞌuhoontꞌah, ꞌen ndi yun kꞌut tinkꞌus ꞌetꞌilh,

ꞌen buchꞌa nahusdel. Ndi khunek whutsꞌit, ꞌi be hubodulhꞌeh, ndunnah
huba ꞌalha ꞌuhoontꞌah hubuhoolhgooh hukwaꞌhubuhulhꞌen. Ntsꞌenaꞌa
hoolhtus hoh neyustꞌe lubeshi whutsꞌunintꞌuk, ꞌen whutsꞌit, ꞌi khunek
ncha, ꞌi be hubulh yahalhtuk hoh tinkꞌus húbanilhtꞌuk hukwaꞌba halhꞌen.
19Tsꞌiyaintsuk kꞌuneꞌuhootꞌen ꞌet butsꞌúhoozi. ꞌEt whuntsꞌih dichꞌoh
whudutsun ꞌuhuwhulhꞌen, ꞌet hoh netsudule be ꞌulhna huzdli. ꞌEt
nawh chaꞌhóotꞌah, ndan whuchꞌaꞌ bunílhde, ꞌen bube ꞌulhna hinli.
20 ꞌEt neMoodihti ꞌinkꞌez neulhyis Jesus Christ, ꞌen soo tsꞌahꞌun highu
tꞌewhunínzun, ꞌi be ndi yun kꞌut hoontsiꞌ, ꞌet tsꞌiyawh whuchꞌa hudujih,
ꞌinkꞌez doochah zeh hubuchꞌaꞌ ninde, ꞌinkꞌez ntsiꞌ hubutanahandel tꞌeh,
ꞌet whutsuh da Yakꞌusda tꞌehunuszun da, dahétꞌen, ꞌet degha nus huba
whutétsiꞌ. 21 ꞌEt nduntꞌah, ꞌen njan tsꞌahꞌun ti ꞌaw tꞌehonízun tꞌeh, ꞌet sih
da huba sooꞌ hotꞌe wule. ꞌEt hukwꞌelhꞌaz tꞌehonanzin tꞌeh ꞌinkꞌez butlꞌa
hidaꞌai hoh ꞌi hichꞌa nalhúya, ꞌet whuz naꞌa dekꞌelhꞌaz ꞌi ꞌudechoo degha
nus hotétsiꞌ. 22 ꞌInkꞌez hubulh dahooja, ndi khunek ꞌi bugha whutsꞌodulꞌeh,
ntsꞌenaꞌa daja ni, ꞌet whuz naꞌa ꞌuhooja hoh ndez naꞌa njan ndutni, “Lhi
nahiyulkoo, doochah zeh nahiyudlat.” ꞌInkꞌez njan chah ndutni, “Goso too

be soo cho bubunaꞌhulhdoh, ꞌinkꞌez hukwꞌelhꞌaz whutlꞌus tanahalgok.”
Ndunnah ꞌet whuz naꞌa nduhintꞌah.

NeMoodihti ntsꞌenaꞌa netsꞌunáhezya, ꞌaw sa nucháꞌustꞌen

3 Nuhwhukꞌesiꞌ, ndi bulh nankoh dustlꞌus nuhtsꞌo kꞌeꞌúsges. ꞌI be
nuhwhubeni unzoo nuhwhuba whunalhúnih. 2 ꞌEt ndunnah nus

whunilhꞌen Yakꞌusda bubeꞌildzun hinli, ꞌen hoh da daja hudani.
ꞌInkꞌez nuwheni whelꞌa ꞌen ꞌutsꞌintꞌah, neMoodihti neulhyis bughunek,
ꞌi be nohwhulh yatsꞌalhtuk ꞌinkꞌez nuhwhuzdáni, ꞌet huwa tsꞌiyawh
whunaoolhúnih.

3Njan ꞌet ꞌudechoo soo cho tꞌewhunoohzeh hubaꞌ hoontꞌah. Dekꞌelhꞌaz
dzin tꞌeh, ꞌet ndan Yakꞌusda ghudloh, ꞌen ntsꞌenaꞌa buyustꞌe whutsꞌu
níntꞌuk, ꞌet whuz naꞌa zeh ꞌuhutetꞌilh hukwaꞌhuninzun, ꞌen chah nuhtah
ꞌuhutetꞌilh. 4 ꞌInkꞌez ꞌuhudutenilh, “Alha ih Jesus Christ nuhtsꞌu nahezya
doochahwhusanatedalh. Ndan ꞌudáhni, ꞌen ntsꞌé ꞌutꞌen? Netsuhda tsꞌiyawh
yahadla ꞌet whuntsꞌih ꞌawhuz whusanáchasdaih. Ndi yun ꞌulya ꞌinkꞌez kꞌan
ꞌet dzin whutsꞌun, tsꞌiyaintsuk dawhútꞌen, ꞌet zeh nduwhútꞌen.” 5 ꞌUda
dahooja ꞌaw whunahoolnih hukwa chaꞌhunízun. Yakꞌusda bughunek,
ꞌi be ꞌudechoo ꞌuda ndukyaz ꞌuhóolya inle. ꞌInkꞌez ndi yun bulah teh
tlꞌah ꞌintꞌah ꞌinkꞌez bulah yun unli inle. 6Yakꞌusda bughunek ꞌi be too
hadambun. ꞌEt hoh tsꞌiyawh hoolah whulhtsi. 7Ndunnah Yakꞌusda yughu
nuni chanizut ꞌinkꞌez ꞌaw chahidílhti, ꞌen huba nahuteyeh Yakꞌusda ye
whúske, ꞌi hubugha whúteltsꞌulh ka, ꞌet ndet dekꞌelhꞌaz dzin whutsꞌun
bughunek be huba kꞌah hoontun. ꞌEt kꞌan ꞌet yun ꞌinkꞌez ndukyaz chah,
hoh tꞌeh kwun be tsꞌiyawh whudutékꞌun.

8 ꞌEt whuntsꞌih nuhwheni nuhwhukꞌesiꞌ, njan ꞌilhun ꞌet
whunaoodoolhúnah gunih. NeMoodihti ꞌilhudzin ꞌet ꞌantsꞌi 1,000 be
naooduzuk ba líꞌhoontꞌah. Kꞌus 1,000 be naooduzuk ꞌet ꞌilhudzin ba
líꞌhoontꞌah. 9NeMoodihti ntsꞌenaꞌa netsꞌunáhezya, ꞌaw sa nucháꞌustꞌen.
ꞌEt bulunah sa stla ꞌutꞌen huninzun. ꞌEt whuntsꞌih tube sa neba ilhꞌi. ꞌAw
ꞌilhunuh tinta ooltsꞌit hukwa chaꞌnizun. ꞌEt tsꞌiyannah lubeshi chꞌa hubeni
nahadunóolelh ꞌet zeh hubutsꞌuhukwaꞌninzun.

NeMoodihti budzin whusaóoteltsꞌulh
10 ꞌEt buka tsi cháhoodli hoh dune ꞌundunutꞌi ꞌulhꞌek whusayih, ꞌen

kꞌunaꞌa buka tsi cháhoodli hoh neMoodihti budzin whusaóoteltsꞌulh. Ndet
ndúhooja tꞌeh, ꞌet ndukyaz ꞌantsꞌi kwun delhútulh hukwꞌunaꞌa hoolah
whutele. ꞌInkꞌez ndai ꞌulya, ꞌi, tsꞌiyawh kwun ulhtus, ꞌi be tsꞌiyaintsuk
natelgheh. Ndi yun ꞌinkꞌez ndai bukꞌe yuzdla, ꞌi bulh tsꞌiyawh dutékꞌun.

11 ꞌEtwhutsuh ndótenilh tꞌeh, ndez naꞌa dune unli wahle hubaꞌ hoontꞌah,
lubeshi buꞌet ꞌinkꞌez Yakꞌusda be ꞌutꞌen kꞌah ꞌet zeh hukwꞌuneꞌoohtꞌen.
12Yakꞌusda budzin whuz de whéltsꞌulh, ꞌahoolhyez hukwa tsi hóhli ꞌinkꞌez
ꞌa cho whusahóltsꞌit whuz naꞌa hukwaꞌholhꞌen. Ntsꞌoh whégha whezulh
hoh ꞌet nduwhútenilh, ꞌet tꞌeh ndukyaz ndulhcho hoh kwun be hoolah
whutele. ꞌEt ndai tsꞌiyaintsuk ꞌulya, ꞌi, kwun dullhuk ꞌi be tsꞌiyaintsuk
natelgheh. 13 ꞌEt whuntsꞌih njan netsꞌu hoozi, ndi yun ꞌinkꞌez yaz ꞌet
kꞌahoondit, ꞌet ꞌahoolhyez hukwa tsi tsꞌúhole. Ye tsꞌahꞌun naꞌa ꞌintꞌah, ꞌi
ꞌet zeh ꞌilhuz wheni ꞌet ꞌutetꞌilh.

Soo tsꞌahꞌun zeh ꞌoohtꞌe
14 ꞌEt huwa nuhwheni nuhwhukꞌesiꞌ ndi ꞌi tsꞌiyawh buka tsi hóhle. Soo

ndet ꞌonus ꞌun ꞌoohneh ghaitꞌah hoh hóolhdzih. ꞌEt hoh ꞌaw hoonliyaz
hukwaya chasóohle. ꞌEt tꞌeh hoonliyaz nuhkꞌecháholhtsꞌit, ꞌinkꞌez Yakꞌusda
be tsꞌahꞌunahtꞌah, ꞌetwhuznaꞌa ꞌenbahóolhdzih. ꞌEt JesusChristwhusanája
tꞌeh, bulh tsꞌahꞌun naꞌa ꞌoohtꞌe. 15 ꞌInkꞌez neMoodihti tube sa neba ilhꞌi, ꞌet
lhanah hudoojih huba, ꞌet whuz naꞌa huwununi noohdeh hubaꞌ hoontꞌah.
ꞌInkꞌez nelhutsin bukꞌetsꞌinsiꞌ, Paul, ꞌen ye whunih, ꞌi hubugha whultsꞌut,
ꞌet ꞌi bugha Yakꞌusda bughunek nuhtsꞌo kꞌeꞌanguz. 16 ꞌEt tsꞌiyawh beꞌ
dustlꞌus ꞌi kꞌut ꞌet howu yalhtuk. Bulah khunek tube howa whúlna hoh
tꞌeznezeh. ꞌEt ndunnah ꞌaw whechaoodílꞌil, ꞌinkꞌez ꞌaw soo chaꞌíltus chah,
Yakꞌusda bughunek ꞌi dichꞌoh hukwaꞌhuninzun kꞌunaꞌa naꞌhuyínla. ꞌEt
whuz naꞌa zeh ꞌonghoh bughunek ꞌi chah ꞌet ndihíyinla. ꞌI bugha hoontsiꞌ,
ꞌet dichꞌoh khanáhuwhuntꞌai.

17 ꞌEt huwanuhwheni nuwhukꞌesiꞌ, njan ꞌet nduwhútenilhwhutsuh, ꞌuda
tꞌeoonáhzun. ꞌEt huwa howahli! Ntsꞌenaꞌa ꞌahtꞌah, whuz naꞌa zeh ꞌoohtꞌe.
Dooka ndunnah hintsiꞌ, ꞌen tintaꞌ hutꞌih, ꞌen hubukꞌunaꞌa ꞌoohneh. ꞌEt
hubukꞌunaꞌa ꞌahja tꞌeh, ꞌet lahtꞌah tehle. 18 ꞌEt whuntsꞌih neMoodihti ꞌinkꞌez

neulhyis Jesus Christ ye unzoo, daja ni ꞌinkꞌez ndet bughutꞌetsꞌoninzun,
ꞌi chah, ꞌonus nus bugha hodoolhúꞌeh. ꞌEn tsꞌun ye dézti, ꞌi nawhultꞌah
kꞌan ꞌet ꞌinkꞌez ꞌilhuz wheni. ꞌEt ndoh honeh.



John ꞌUdechoo Dustlꞌus Yukꞌeꞌánguz
(1 John)

Ndi khunek be tsꞌúkhuna, ꞌi bugha

1 Soo ꞌudechoo da whutsꞌun hoonli soo tsꞌahꞌun naꞌa ꞌutsꞌudántsꞌo, nena
be chah tsꞌonalhꞌen, ꞌinkꞌez nela be chah butꞌatsꞌúgheznai khunek

be tsꞌúkhuna, ꞌi bugha. 2Ndi be tsꞌukhuna nenalh hawhéltsꞌut ꞌinkꞌez
tsꞌuhonꞌen ꞌinkꞌez howu yatsꞌalhtuk. Ndi ꞌilhuz be tsꞌukhuna neꞌaBá bulh
ꞌintꞌah. ꞌEt nenalh hawhéltsꞌut, ꞌi hubugha nuhtsꞌudáni. 3Ndet tsꞌuhóꞌen
ꞌinkꞌez ꞌutsꞌudántsꞌo, ꞌet bugha ꞌun whutsꞌútni. ꞌEt huwa lhulh ꞌutsꞌóotꞌe
wule. ꞌEt ꞌalha neꞌaBá ꞌinkꞌez buYeꞌ Jesus Christ ꞌen bulh ꞌilho tsꞌudédowh.
4 ꞌInkꞌez ndi tsꞌiyawh huba nuhwhutsꞌun kꞌeꞌtsꞌanguz, ꞌet huwa tube cho
whunoolhnik.

Ndi be whétꞌen, ꞌi buniz tsꞌedulh tꞌeh, ꞌet ꞌilho ꞌutsꞌintꞌah tsꞌinli
5Ndi khunek ꞌutsꞌudántsꞌo ꞌi ꞌintꞌah, ꞌen butsꞌuhayéltsꞌut, ꞌi bugha ndun

whutsꞌútni, Yakꞌusda be whétꞌen, ꞌi ꞌintꞌah, ꞌinkꞌez ꞌaw tsahólhgus ꞌi ꞌaw
bughuchaíhoolah. 6 ꞌEn bulh lhulh ꞌútsꞌintꞌah tsꞌutni, ꞌinkꞌez tsahólhgus
yuh tsꞌih tsꞌédulh tꞌeh, ꞌet tsꞌuwhutsꞌit hoꞌ tsꞌutni, ꞌinkꞌez ꞌaw khunek ꞌalha
ꞌintꞌah, ꞌi bukꞌunchaꞌtsꞌustꞌen. 7 ꞌEt whuntsꞌih be whétꞌen, ꞌi bulh ꞌintꞌah,
ꞌi buniz tsꞌedulh tꞌeh, ꞌet ꞌilho lhulh ꞌutsꞌintꞌah tsꞌinli ꞌinkꞌez buYeꞌ Jesus
Christ buzkai be nelubeshi tsꞌiyawh yunaꞌdalhde.

8 ꞌAw lubeshi chatsꞌitꞌih tsꞌutni tꞌeh, naꞌuzdunutꞌah ꞌinkꞌez khunek ꞌalha
ꞌintꞌah, ꞌi neghuhoolah. 9Lubeshi ꞌutsꞌalhꞌen tsꞌutni tꞌeh, ꞌawnelachadutesni
ꞌinkꞌez tsꞌahꞌun ꞌintꞌah hoh nelubeshi neba yunaoodutélnah ꞌinkꞌez tinkꞌus
naꞌa ꞌuhoontꞌah, tsꞌiyawhwhuchꞌa yunaꞌdutélhdoh. 10 ꞌAw lubeshi chaꞌtsꞌílil
tsꞌutni tꞌeh, Yakꞌusda whutsꞌit ꞌintꞌah tsꞌutni hoꞌ tsꞌutni, ꞌinkꞌez bughunek,
ꞌaw neghu hoolah.2 Suzkehyaz, lubeshi ꞌutelhꞌilhwhuchꞌa ꞌet ndi khunek ꞌi be nuhwhutsꞌun

kꞌeꞌusges. Ndunnah lubeshi ꞌulhꞌen, ꞌen huba neꞌaBá Yakꞌusda bubut

neba yatelhtuk, Jesus Christ, tsꞌahꞌun naꞌa ꞌintꞌah, ꞌen ꞌintꞌah. 2 ꞌInkꞌez ꞌen
ꞌintꞌah nelubeshi kꞌelhla dazsai. ꞌAwnuwheni zeh ilah. Yinkak nduhóolhcho
hoh whulubeshi kꞌelhla chah. ꞌI be neꞌaBá soo cho netsꞌu naitóotꞌen ꞌet
hukwa.

Jesus Christ ndan unli, whuz naꞌa tꞌezninzun
3Khunek netlꞌaídaꞌai, ꞌi bukꞌuneꞌtsꞌutꞌen tꞌeh, ꞌet whuz naꞌa tꞌetsꞌonínzun

ꞌi bugha Jesus Christ tꞌezninzun. 4Ndun ꞌen tꞌenuszun ni, ꞌinkꞌez yughunek
yukꞌunuchaꞌustꞌen tꞌeh, ꞌen whutsꞌit ꞌintꞌah ꞌinkꞌez ndi khunek ꞌalha ꞌintꞌah,
ꞌi ꞌaw chayítꞌih hoꞌ ꞌintꞌah. 5 ꞌEt ndan yughunek kꞌuneꞌutꞌen, ꞌen ꞌalha
Yakꞌusda ye nékꞌensiꞌ, ꞌi be tsꞌahꞌun naꞌa lhadúlya hoꞌ ꞌintꞌah. ꞌEt hoh
tꞌetsꞌonínzun Jesus Christ buyúzdelhtsꞌi hoꞌ tsꞌintꞌah. 6Ndan ye yudínda
ni tꞌeh, ntsꞌenaꞌa nusíya, ꞌet whuz naꞌa zeh nóya hubaꞌ hoontꞌah.

7Sulhutsinkaha ꞌaw khunek kꞌandit, ꞌi netlꞌaídaꞌai, ꞌi bugha ilah nuhtsꞌun
kꞌeꞌusges. ꞌUdechoo whutsꞌun tꞌenahzun ndi khunek ꞌuda, ꞌi ꞌintꞌah. Ndi
khunek ꞌuda, ꞌi ꞌudechoo whutsꞌun déhtsꞌo, ꞌi ꞌintꞌah. 8Tsahólhgus yuh ꞌaw
ꞌet whedúdeh ꞌinkꞌez tsꞌahꞌun be whétꞌen, ꞌi ꞌaw ꞌet be whétꞌen suli. ꞌEt
huwa nuhtsꞌun kꞌeꞌusges ꞌinkꞌez doochah ꞌun whudúsni, kꞌan ꞌet khunek
netlꞌaídaꞌai, ꞌi ndi ꞌalha khunek ꞌi yulh ꞌintꞌah, ꞌinkꞌez nuhwheni chah bulh
ꞌáhtꞌah.

9Ndan be whétꞌen niz ꞌintꞌah ni tꞌeh, ꞌinkꞌez dulhutsin tsꞌudutnik, ꞌen
ꞌawhuz tsahólhgus yuh usda hoꞌ ꞌintꞌah. 10Ndan dudulhutsin kꞌensiꞌ, ꞌen be
whétꞌen tah ꞌintꞌah ꞌinkꞌez ꞌaw tinkꞌus ꞌutétꞌilh whutsꞌu nóotꞌuk ghaitꞌah.
11 ꞌEt whuntsꞌih ndan dudulhutsin tsꞌudutnik, ꞌen tsahólhgus yuh ꞌintꞌah
ꞌinkꞌez tsahólhgus yuh núya. ꞌInkꞌez ntsꞌe tezya ꞌaw tꞌechaooníszun, ndi
tsahólhgus be chawhesꞌen suli ꞌet huwa.

Yakꞌusda ba hilhtus nahúsdli
12 ꞌUskehyaz Jesus Christ boozi bugha nuhwhulubeshi

nuhwhuba bunaꞌdéde,
ꞌet huwa nuhtsꞌun kꞌeꞌusges.

13Nuhwheni ꞌubákah yulh ndultꞌah ndun ꞌudechoo whutsꞌun hoonli,
a 2:7 Ndi khunek “sulhutsinkah”, ndan Jesus Christ huba ꞌalhaꞌ yintꞌah, ꞌen lhuzkehkeh
hinli liꞌhintꞌah. ꞌEt huwa lhulhutsin ꞌinkꞌez lhulhtuskeh hudli hoꞌ hintꞌah.

ꞌen tꞌenahzun, ꞌet huwa nuhtsꞌun kꞌeꞌusges.

Chílhkah ntsiꞌ buchꞌa nulhde ꞌet huwa nuhtsꞌun kꞌeꞌusges.
ꞌUskehyaz neꞌaBá tꞌenahzun, ꞌet huwa nuhtsꞌun kꞌeꞌusges.
14Nuwheni ꞌubákah ndun ꞌudechoo whutsꞌun ꞌintꞌah tꞌenahzun,

ꞌet huwa nuhtsꞌun kꞌeꞌisguz.
Chilhkah ulhtus ꞌinkꞌez Yakꞌusda bughunek nuhyudínꞌai,

ꞌinkꞌez ntsiꞌ buchꞌa nulhde,
ꞌet huwa nuhtsꞌun kꞌeꞌáguz.

Ndez naꞌa ndi yun kꞌut uzdóoltsꞌi
15Ndi yun kꞌut tinkꞌus ꞌuwhutꞌen ꞌinkꞌez ndi yun kꞌut hoonli, ꞌi

chah, whutsꞌu nóohtꞌuk gunih. Ndan ndi yun kꞌut tinkꞌus neꞌwhutꞌen
ndóohoontꞌah whutsꞌunintꞌuk tꞌeh, ꞌaw neꞌaBá ye nékꞌensiꞌ, ꞌi bughi yoolah
hoꞌ ꞌintꞌah. 16Neyustꞌe whutsꞌunintꞌuk, ꞌinkꞌez nena chah whutsꞌunintꞌuk,
ꞌinkꞌez ndai ahtꞌi be ꞌududelhuti tꞌeh, ndi ꞌi tsꞌiyawh ndi yun kꞌut huba
ꞌintꞌah, ꞌinkꞌez ꞌaw neꞌaBá tsꞌun hachahooltsꞌut ꞌet huwa. 17Ndi yun ꞌaw
ꞌet whewhúltsꞌit ꞌinkꞌez butsꞌúznintꞌuk, ꞌi chah, ꞌet whuntsꞌih Yakꞌusda
hukwaꞌninzun teh neꞌútꞌen, ꞌen ꞌilhuz khuténa.

Ndunnah Christ chꞌa detni, ꞌen buchꞌa huwahli
18 ꞌUskehyaz ꞌaw ꞌet dekꞌelhꞌaz ꞌet néꞌhunentꞌo hoꞌ hoontꞌah. ꞌInkꞌez ndun

Christ chꞌa detni, ꞌen whuz de úyalh whulhúdahtsꞌo. Kꞌan ꞌet whuntsꞌih
Christ chꞌa hudetni hulai hoꞌ hoontꞌah. ꞌEt huwa ntꞌetsꞌonínzun ꞌaw ꞌet
dekꞌelhꞌaz ꞌet néꞌhunentꞌo hoꞌ hoontꞌah. 19Netsꞌu hahándel ꞌet whuntsꞌih
ꞌaw nelh hudedowh ilah ꞌuhintꞌah. Nelh hudidowh ꞌuhintꞌah tꞌeh, nelh zeh
da hootꞌe wule. ꞌEt whuntsꞌih whehandel ꞌet huwa tsꞌiyannah tꞌebunózin
ꞌaw nelh hudedowh chahílah.

20 ꞌEt whuntsꞌih ndun Christ lubeshi bughuhoolah, ꞌen Ndoni nuhyídaꞌai
ꞌinkꞌez tsꞌiyaintsuk tꞌeoonáhzun. 21Ndi khunek ꞌalha ꞌintꞌah, ꞌi tꞌenuzahzun
huwa ilah nuhtsꞌun kꞌeꞌáguz. Ndi khunek tꞌenahzun ꞌet huwa nuhtsꞌun
kꞌeꞌúsges ꞌinkꞌez ndi khunek ꞌalha ꞌintꞌah, ꞌi whutsꞌit bughuhoolah. 22Ndan
Jesus ꞌen Christ ꞌunli ꞌet whutsꞌoodedlai, ꞌen whutsꞌit ꞌintꞌah. ꞌEn Christ
chꞌa détni ꞌintꞌah. ꞌEn ꞌintꞌah neꞌaBá ꞌinkꞌez buYeꞌ bulh whutsꞌoodedlai.

23Ndan neꞌaBá buYeꞌ tsꞌoodedlai, neꞌaBá chah chayítꞌih hoꞌ ꞌintꞌah. Ndan
neꞌaBá buYeꞌ buba ꞌalhaꞌ yintꞌah tꞌeh, beꞌaBá chah yitꞌi hoꞌ ꞌintꞌah.

ꞌUdechoo whutsꞌun whudáhtsꞌo ꞌilhuz wheni bulh ꞌóohtꞌe
24 ꞌEt huwa ꞌudechoowhutsꞌunwhudáhtsꞌo ꞌilhuzwheni bulh ꞌóohtꞌe. ꞌEt

ꞌudechoo whutsꞌun whudáhtsꞌo nohwhulh ꞌúhoontꞌah tꞌeh, ꞌet sih neꞌaBá
ꞌinkꞌez buYeꞌ chah bulh útehtꞌilh. 25Njan netsꞌúhoozi, ꞌilhuz tsꞌukhutena,
ꞌet ꞌuwhúlhni.

26Ndunnahnanohunteꞌahhukwaꞌutꞌen, ꞌenbughandinuhtsꞌunkꞌeꞌúsges.
27 ꞌInkꞌez Ndoni neꞌaBá nuhyídaꞌai, ꞌi ꞌilhuz nohwhulh ꞌintꞌah, ꞌinkꞌez
ꞌuyoon dune ꞌaw ꞌonus ꞌun whunohodoolhꞌeh huba chaꞌhóotꞌah. ꞌEt kꞌus
ndi nuhyudéltsꞌut, ꞌi tsꞌiyaintsuk whunohdulhꞌeh ꞌinkꞌez tsꞌahꞌun ꞌintꞌah,
ꞌaw whutsꞌit, ꞌi ilah ꞌintꞌah. ꞌEt soo ntsꞌenaꞌa whunohdálhꞌi, whuz naꞌa zeh
bulh ꞌóohtꞌe.

Nuwheni Yakꞌusda buzkehkah ꞌaw hoonli hukwaya
chatsꞌilah hoh bubut nutsꞌudóolya

28 ꞌUskehyaz ndun ꞌen zeh bulh ꞌóohtꞌe. ꞌEt hoh nuhnalhtsꞌet hainya,
ꞌinkꞌez whusanája tꞌeh, nedzi ulhtus unli ꞌinkꞌez ꞌaw hoonli hukwaya
chatsꞌilah hoh bubut núzdoolya.

29 ꞌEn tsꞌahꞌun naꞌa ꞌintꞌah tꞌeoonáhzun tꞌeh, tꞌeoonahzun ndun tsꞌahꞌun
neꞌútꞌen ꞌen Yakꞌusda yé ulhtus, ꞌi be huwhuzdli hoꞌ híntꞌah.3 Dalcho, ꞌi beneꞌaBánekꞌensiꞌ neghaóoniꞌai,Yakꞌusdadichꞌohnendúlhni

buzkeh ꞌutsꞌintꞌah soo cho whunulhꞌen. ꞌEt huwa ndi yun kꞌut whutꞌen
netꞌechahunízun, didut ꞌaw tꞌehinízun ꞌet huwa. 2Nuhwhukꞌesiꞌ kꞌan ꞌet
Yakꞌusda buzkeh tsꞌinli. Daztétꞌilh ꞌawhuz nenalhtsꞌet hachawhulhtsꞌit.
ꞌEt whuntsꞌih ntꞌetsꞌoninzun tsꞌaꞌen tꞌeh, soo bunduztelꞌilh, soo ntsꞌenaꞌa
dantah, whuz naꞌa uztetꞌilh ꞌet huwa. 3 ꞌInkꞌez ndunnah whuz naꞌa hitsꞌun
hukwa tsi hooli, dutsun hoolah naꞌhuduteltsilh, dantꞌah butsun hoolah,
whuz naꞌa.

Lubeshi ꞌutsꞌulhꞌen tsꞌiyawh whulazdootnih huba ꞌuhoontꞌah
4Ndan lubeshi ꞌulhꞌen, ꞌaw Yakꞌusda bughunek yukꞌúnuchaꞌustꞌen hoꞌ

ꞌintꞌah. ꞌEt khunek kꞌutsꞌuyus tꞌeh, lubeshi ꞌuhoontꞌah. 5 ꞌInkꞌez tꞌeoonáhzun
nelubeshi neba ꞌún yutoolhdelh ka ndi yun kꞌut nuséya. ꞌInkꞌez didut
ꞌaw lubeshi bughah hoolah hoꞌ ꞌintꞌah. 6Ndan ye yudinda, ꞌaw lubeshi
oolhꞌen ghaitꞌah hoꞌ ꞌintꞌah. Ndan lubeshi ꞌulhꞌen, ꞌaw chayíꞌil ꞌinkꞌez ꞌaw
tꞌechainízun.

7 ꞌUskeh ꞌuyoon nanwhunooꞌah gunih. Ndan tsꞌahꞌun neꞌutꞌen, ꞌen
tsꞌahꞌun ꞌintꞌah. Dantꞌah Jesus Christ tsꞌahꞌun ꞌintꞌah, whuz naꞌa nduntꞌah
hoꞌ ꞌintꞌah. 8 ꞌUdechoo whutsꞌun netsudule lubeshi ꞌulhꞌen. Ndan lubeshi
ꞌulhꞌen, ꞌen netsudule yunéyalh ꞌintꞌah. Njan ꞌet huwa Yakꞌusda buYeꞌ ndi
yun kꞌut nuséya, ꞌet huwa netsudule be ꞌutꞌen tsꞌiya yóolhtsilh ꞌet whuba.
9Kꞌus ndan Yakꞌusda yé ulhtus, ꞌi bé whuzdli, ꞌen lubeshi chaꞌulhꞌen.
Ndi Yakꞌusda tsꞌun hainzut, ꞌi be ꞌilhuz wheni tsꞌukhuténa, ꞌinkꞌez ꞌilhuz
wheni yulh ꞌintꞌah. ꞌEt ndunnah ꞌi be whuzdli, ꞌen ꞌaw lubeshi ꞌuhoolhꞌen
ghaitꞌah.

Nuwheni Jesus Christ uznedulh tsꞌiyawh lhkꞌetsꞌoodútsiꞌ
10 ꞌEt ndez naꞌa Yakꞌusda buzkeh ꞌinkꞌez netsudule buzkeh chah

tꞌehunudzun: ndan tsꞌahꞌun nuchaꞌustꞌen, kꞌus dudulhutsin kꞌechaísiꞌ, ꞌen
Yakꞌusda yuneyalh ilah hoꞌ ꞌintꞌah.

11Soo ꞌudechoo wheꞌwhuditꞌen whutsꞌun ndi khunek dahtsꞌo njan
ndutni, lhkꞌetsꞌoodusiꞌ, ni. 12Ndun dune Cain ꞌen kꞌunaꞌa ilah. ꞌEn ntsiꞌ
niyalh ꞌintꞌah ꞌinkꞌez dudulhutsin yuzilhghi. ꞌEt di ka ꞌuyinla?Be ꞌutꞌenuntsiꞌ
ꞌinkꞌez bulhutsin ꞌen tsꞌahꞌun neꞌutꞌen, ꞌet hukwaꞌyinla. 13Sulhutsinkah ndi
yun kꞌut whutꞌen nuhtsꞌu hudutnik tꞌeh, khun teh nuhwhuba hócha gunih.
14Nelhutsinkah hubukꞌetsꞌinsiꞌ, ꞌet huwa tꞌetsꞌoninzun datsꞌuzsai ꞌinkꞌez
natsꞌukhítna tsꞌintꞌah.Ndundulhutsinkꞌechahisiꞌ, ꞌawhuzyahadla liꞌhintꞌah.
15Ndan dulhutsin tsꞌudutnik, ꞌen néghan ꞌintꞌah. ꞌInkꞌez tꞌeoonáhzun ndan
néghan, ꞌen ꞌilhuz be tsꞌukhuna, ꞌi bughi yoolah hoꞌ ꞌintꞌah.

Jesus Christ neba daja ꞌet huwa be lhkꞌetsꞌudutsiꞌ, ꞌi tꞌezninzun
16 JesusChrist ꞌen ye khuna, ꞌi neba yuladetnik, ꞌet huwabe lhkꞌetsꞌudusiꞌ

tꞌezninzun. ꞌInkꞌez nuwheni chah nelhutsinkah be tsꞌúkhuna, ꞌi huba
hubulazdootnih hubaꞌ hoontꞌah. 17 ꞌEt whuntsꞌih ndan ndi yun kꞌut hoonli
utꞌi hoh bulhutsin ye dunidzut, ꞌinkꞌez dudzi be ꞌaw yugha techaꞌnizil tꞌeh,
ntsꞌenaꞌa Yakꞌusda ye nékꞌensiꞌ, ꞌi yulh ꞌútetꞌilh? ꞌEt ndutꞌen tꞌeh, ntsꞌenaꞌa
Yakꞌusda kꞌetetsiꞌ? 18 ꞌUskehyaz ꞌaw khunek be zeh ilah lhkꞌetsꞌudusiꞌ
uzdooni. Soo tsꞌahꞌun naꞌa neꞌeꞌutꞌen be chah lhkꞌetsꞌoodutsiꞌ. 19Njan ꞌet
huwa ntꞌetsꞌoninzun khunek ꞌalha ꞌintꞌah, ꞌi bulh ꞌutsꞌintꞌah. ꞌEt tꞌeh bubut
nedzi tsꞌahꞌun ꞌootꞌe. 20Nedzi bugha neba nahezya tꞌeh, Yakꞌusda ꞌonus
nus neghateꞌninzun hoꞌ ꞌintꞌah, tsꞌiyaintsuk tꞌeoonínzun ꞌet huwa.

21Nuhwhukꞌesiꞌ nedzi neba chahesye tꞌeh, whéchatsꞌuniljut hoh
Yakꞌusda bubut nuzdútelya. 22Dantꞌi butsꞌun kaꞌ tsꞌutni, ꞌi neghaíyunle,
bugha ꞌi tsꞌoontun ꞌinkꞌez hoonzoo hoh bunalh neꞌtsꞌutꞌen ꞌet huwa. 23Ndi
bughunek netlꞌaídaꞌai, buYeꞌ Jesus Christ, ꞌen ndan unli, ꞌet neba ꞌalha
ꞌootꞌe ꞌinkꞌez lhkꞌetsꞌoodusiꞌ. ꞌEt whuz naꞌa bughunek netlꞌaídaꞌai.

Soo cho huwohle, lhanah nus whunilhꞌen naꞌhududilꞌi, ꞌen
ꞌuda netah ꞌuhutꞌen hoꞌ hoontꞌah

24Ndan yughunek oontun, ꞌen Yakꞌusda yudínda ꞌinkꞌez Yakꞌusda yulh
ꞌintꞌah. Ndoni neyídaꞌai ꞌen be tꞌetsꞌonínzun neyuh tsꞌih nelh ꞌintꞌah.4 Nuhwhukꞌesiꞌ, nudúdeh, ꞌi tsꞌiyawh ilah nuhwhuba ꞌalha ꞌootꞌe gunih.

Ndi nududeh, ꞌi óolhdzih Yakꞌusda ba tsꞌahꞌun ꞌintꞌah tulih. Lhanah
huwhutsꞌit hoh nus whunilhꞌen yun kꞌe hindel ꞌet huwa. 2Ndai nududeh,
ꞌi Jesus Christ buyustꞌe be ndi yun kꞌut nuseya, ni tꞌeh, ꞌi Yakꞌusda ba
tsꞌahꞌun hoꞌ ꞌintꞌah. ꞌEt huwa Yakꞌusda buyégha ndan unli tꞌetsꞌonínzun.
3Tsꞌiyai nududeh, ꞌi Jesus Christ buyustꞌe be ndi yun kꞌut nuseya, ꞌaw
nduchadusnih tꞌeh, ꞌaw Yakꞌusda bulh chaꞌitꞌah hoꞌ ꞌintꞌah. Ndi nududeh,
ꞌi Christ yuchꞌa détni, ꞌi ꞌintꞌah. Whusateyalh whulh ꞌudahtsꞌo ꞌinkꞌez ꞌuda
ndi yun kꞌut hoonli hoꞌ ꞌintꞌah.

4 ꞌUskehyaz, Yakꞌusda bulh ꞌáhtꞌah ꞌinkꞌez ndunnah Christ chꞌa hudetni
ꞌuda hubuchꞌaꞌ núlhde. Ndun nuhyudínda, ꞌen, ndi yun kꞌut netsudule
ꞌen buchꞌa degha nus ꞌultus hoꞌ ꞌintꞌah ꞌet huwa. 5Nduntꞌah ndi yun kꞌut
humoodih hubeꞌílhdzun hinli. ꞌEt huwa yun kꞌut whutꞌen hubukꞌunaꞌa



751 1 John 4
yahalhtuk ꞌinkꞌez yun kꞌut whutꞌen hubuhoozélhtsꞌai. 6Nuwheni Yakꞌusda
bubeꞌílhdzun tsꞌinli. NdunnahYakꞌusda tꞌeninzun, ꞌen nehuditsꞌo. Ndunnah
Yakꞌusda hubeꞌílhdzun chailah, ꞌen ꞌaw chanehoozílhtsꞌai. ꞌEt huwa njan
nududeh, ꞌi tsꞌahꞌun ꞌintꞌah ꞌinkꞌez tinkꞌus ꞌintꞌah nudúdeh, ꞌi tꞌebuznínzun.

Tsꞌiyannah lhkꞌedutsiꞌ, ꞌen Yakꞌusda yé ulhtus,
ꞌi bé huwhuzdli ꞌinkꞌez Yakꞌusda tꞌehinínzun

7Nuhwhukꞌesiꞌ tsꞌiyawh lhkꞌetsꞌoodusiꞌ. Bé lhkꞌetsꞌudusiꞌ, ꞌi Yakꞌusda
tsꞌun háltsꞌut hoꞌ ꞌintꞌah. Tsꞌiyannah lhkꞌedusiꞌ, ꞌen Yakꞌusda yé ulhtus,
ꞌi bé huwhuzdli ꞌinkꞌez Yakꞌusda tꞌehinínzun. 8Ndan, ꞌen ꞌaw ꞌilhunah
kꞌechaísiꞌ, ꞌen Yakꞌusda ꞌaw tꞌenízun hoꞌ ꞌintꞌah, Yakꞌusda ꞌen nekꞌensiꞌ
ꞌintꞌah ꞌet huwa. 9 ꞌAw ꞌilhunuh zeh buYeꞌ ꞌen ndi yun kꞌuz yútelhꞌa. ꞌEn be
ꞌilhuz wheni tsꞌukhoona ꞌet whuba. ꞌEt whuz naꞌa Yakꞌusda ye nékꞌensiꞌ, ꞌi
yunénilhtan. 10Njan nduwhutni, nuwheni Yakꞌusda bukꞌechatsꞌísiꞌ inle, ꞌet
whuntsꞌih nekꞌensiꞌ ꞌinkꞌez buYeꞌ whusayálhꞌa nelubeshi kꞌelhla datetsah
ꞌet whuba. ꞌI be soo cho netsꞌu naítatꞌen. 11Nuhwhukꞌesiꞌ, ꞌet whuz naꞌa
Yakꞌusda nekꞌensiꞌ tꞌeh, nuwheni chah lhkꞌetsꞌoodusiꞌ hubaꞌ hoontꞌah.

Lhkꞌetsꞌudutsiꞌ tꞌeh, Yakꞌusda neyudinda
12 ꞌAw dune Yakꞌusda yaꞌen hoolah. Lhkꞌetsꞌudusiꞌ tꞌeh, Yakꞌusda

neyudinda ꞌinkꞌez ye nékꞌensiꞌ, ꞌi nedzi yuh soo tsꞌahꞌun naꞌa lhadulya.
13Njan ꞌet huwa tꞌetsꞌoninzun Ndoni neghainíꞌai ꞌet hoh Yakꞌusda bulh

ꞌutsꞌintꞌah ꞌinkꞌez didut chahneyudínda. 14Ndi yun kꞌutwhutꞌen hubutélhyi
huba neꞌaBá buYeꞌ whusayálhꞌa. ꞌEt tsꞌuwhaꞌen ꞌinkꞌez howu yatsꞌulhtuk.
15Ndan Jesus Yakꞌusda buYeꞌ ꞌintꞌah ni, ꞌen Yakꞌusda yuyudínda ꞌinkꞌez
didut chah Yakꞌusda bulh ꞌintꞌah hoꞌ ꞌintꞌah. 16Yakꞌusda ye nékꞌensiꞌ, ꞌi
tꞌeznanzin ꞌinkꞌez neba ꞌalha ꞌuhoontꞌah. Yakꞌusda nekꞌensiꞌ ꞌintꞌah. Ndan
bé lhkꞌetsꞌudusiꞌ, ꞌi bulh ꞌintꞌah, ꞌen Yakꞌusda bulh ꞌintꞌah ꞌinkꞌez Yakꞌusda
yuyudínda hoꞌ ꞌintꞌah.

Ndez naꞌa be lhkꞌetsꞌudutsiꞌ, ꞌi soo tsꞌahꞌun naꞌa neba lhadúlya suli
17Neba nahudeh dzin ꞌet sih nedzi wúlhtus huba, ꞌet whuz naꞌa

be lhkꞌetsꞌudusiꞌ, ꞌi soo tsꞌahꞌun naꞌa neba lhadúlya suli. Christ ꞌet

duntꞌah huwa, nuwheni chah ndi yun kꞌut ꞌet ndutsꞌíntꞌah ꞌet huwa. 18Bé
lhkꞌetsꞌudusiꞌ, ꞌi ꞌaw nujut bughuhoolah. ꞌEt whuntsꞌih bé lhkꞌetsꞌudusiꞌ
soo tsꞌahꞌun naꞌa lhadúlya suli, ꞌi nujut ꞌun whenaínuyukw. Nujut dzuh
nénulhdzut hoꞌ ꞌintꞌah. Ndan nuljut, ꞌen bé lhkꞌetsꞌudusiꞌ, ꞌi buyuh soo
tsꞌahꞌun naꞌa lháchaditꞌah hoꞌ ꞌintꞌah.

19Yakꞌusda didut ꞌudechoo nekꞌensiꞌ ꞌet huwa bukꞌetsꞌinsiꞌ.

Be ꞌalha ꞌuhoontꞌah, ꞌi be Yakꞌusda bukꞌuneꞌtsꞌootꞌen
20Ndan Yakꞌusda bukꞌesiꞌ ni tꞌeh, ꞌinkꞌez dudulhutsin tsꞌudutnik, ꞌen

whutsꞌit ꞌintꞌah. Ntsꞌenaꞌa dudulhutsin yunilhꞌen whuntsꞌih yukꞌechaísiꞌ
tꞌeh, Yakꞌusda ꞌaw chayesꞌen, ꞌinkꞌez ntsꞌenaꞌa yukꞌetesiꞌ? 21 ꞌInkꞌez ndi
khunek netlꞌaídaꞌai, ꞌi ndez naꞌa njan dúhoontꞌah; ndan Yakꞌusda bukꞌensiꞌ,
dudulhutsin chah kꞌeoosiꞌ hubaꞌ hoontꞌah.5 Ndan Jesus, ꞌen Christ ꞌintꞌah, huba ꞌalha ꞌuhoontꞌah, ꞌen Yakꞌusda

yé ulhtus, ꞌi be whuzdli ꞌintꞌah. Ndunnah ndan ꞌilhuz be tsꞌukhutena
neghaóoniꞌai, hikꞌensiꞌ tꞌeh, ndunnah ꞌen be yé ulhtus, ꞌi whuzdli, ꞌen
chah bukꞌehoosiꞌ hubaꞌ hoontꞌah. 2Yakꞌusda bukꞌetsꞌinsiꞌ ꞌinkꞌez bughunek
tsꞌoontun tꞌeh, ꞌet njan ꞌet huwa tꞌetsꞌoninzunYakꞌusda buzkeh bukꞌetsꞌinsiꞌ.
3Bughunek tsꞌoontun tꞌeh, ꞌet whuz naꞌa Yakꞌusda bukꞌetsꞌinsiꞌ. ꞌInkꞌez
ndi bughunek ꞌaw bugha chahoolnah hoh bukꞌuneꞌtsꞌootꞌen. 4Ndunnah
Yakꞌusda yé ulhtus, ꞌi be whuzdli, ꞌen ndi yun kꞌut ꞌutꞌen ntsiꞌ chꞌaꞌ nilhde.
Bé neba ꞌalha ꞌuhoontꞌah, ꞌi be whuchꞌaꞌ nilhde. 5Ndan Jesus ꞌen Yakꞌusda
buYeꞌ unli huba ꞌalha ꞌuhoontꞌah, ꞌen ndi yun kꞌut ꞌutꞌen ntsiꞌ, ꞌi chꞌaꞌ
ꞌulhdeh.

Yakꞌusda buYeꞌ dantꞌah ꞌintꞌah whunénulhtun
6 Jesus ꞌen Christ ꞌintꞌah. ꞌEn too ꞌinkꞌez ꞌuskai be whusainya. ꞌAw too

be zeh ilah. Too ꞌinkꞌez buzkai be whusainya. Ndoni tsꞌahꞌun beꞌ hoontꞌah,
ꞌi ꞌintꞌah. ꞌEt huwa ꞌen ꞌuja bunalh ꞌúhooja. 7 ꞌEt tanah ꞌen yakꞌuz whutsꞌun
bunalh ꞌúhooja. NeꞌaBá, ꞌinkꞌez ndun khunek, ꞌinkꞌez Ndoni chah. Ndunnah
tanah ꞌilhunuh zeh hinli. 8 ꞌEt ndi taháltꞌah, ꞌi ndi yun kꞌut bunalh ꞌúhooja.
Ndoni, too, ꞌinkꞌez buzkai chah. Ndun taháltꞌah ꞌi lhgha ꞌuhudéja. 9Dune
bunalh ꞌúhooja bughunek tsꞌilhchoot tꞌeh, Yakꞌusda bunalh ꞌúhooja ꞌonus
nus hooncha hoꞌ hoontꞌah, ꞌinkꞌez ndi Yakꞌusda buYeꞌ yughu yailhtuk,

ꞌi ꞌintꞌah. 10Ndan Yakꞌusda buYeꞌ huba ꞌalhaꞌ yintꞌah, Yakꞌusda daja ni,
huba ꞌalha ꞌuhoontꞌah whuzdli. Ndan Yakꞌusda huba ꞌalha chaꞌyitꞌah,
ꞌen Yakꞌusda whutsꞌit ninzun. Yakꞌusda buYeꞌ yughu yailhtuk huba ꞌalha
chaꞌyítꞌah ꞌet huwa. 11Ndi bunalh ꞌúhooja, ꞌi Yakꞌusda ꞌilhuz tsꞌukhutena
neghaóoniꞌai. Ndi ꞌilhuz be tsꞌúkhuna, ꞌi buYeꞌ bulh ꞌintꞌah. 12Ndan buYeꞌ
utꞌi ꞌilhuz be tsꞌukhuna, ꞌi utꞌi hoꞌ ꞌintꞌah. Ndan Yakꞌusda buYeꞌ chaitꞌih,
ꞌen ꞌaw ꞌilhuz be tsꞌukhuna, ꞌi chaitꞌih hoꞌ ꞌintꞌah.

13Ndunnah Yakꞌusda buYeꞌ boozi huba ꞌalhaꞌ yintꞌah ndi nuhtsꞌun
kꞌeꞌanguz. ꞌEt hoh ꞌilhuz khutehna whahtꞌi tꞌeoonóhzin, ꞌinkꞌez Yakꞌusda
buYeꞌ boozi nuhwhuba ꞌalha ꞌootꞌe zeh ꞌoohtꞌe.

Yakꞌusdayunéyalh, ꞌenndetbutsꞌunhukwaꞌhutni, tsꞌiyawhhubuditsꞌo
14 ꞌEt whechatsꞌuniljut hoh butsꞌun tezdudlih, ꞌet ꞌi ꞌintꞌah, ndet hoonli

butsꞌun hukwaꞌtsꞌutni, ꞌet whuz naꞌa hukwaꞌninzun tꞌeh, neditsꞌo ꞌintꞌah.
15 ꞌInkꞌez neditsꞌo tꞌetsꞌoninzun tꞌeh, ndet butsꞌun húkwaꞌ tsꞌutni, ndi
whutsuh da butsꞌun húkwaꞌ tsꞌutni, ꞌet nawh chaꞌhootꞌah neghatékulh.

16Ndan bulhutsin lubeshi ꞌaw yukꞌé dachatesah, ꞌi ꞌulhꞌen, yunilhꞌen
tꞌeh, Yakꞌusda yoodolhkut ꞌinkꞌez ꞌet ndan lubeshi ꞌaw yukꞌé dachatesah
ꞌulhꞌen, ꞌen khutena yugha óoteꞌalh. ꞌEt lubeshi bughá daztétsah, ꞌi chah
hoonli. ꞌAw ꞌet huba tenadondli chaduzúsnih. 17Tsꞌahꞌunbenuchaꞌtsꞌustꞌen,
ꞌi tsꞌiyawh lubeshi ꞌintꞌah. ꞌInkꞌez lubeshi bughá daztétsah ghaitꞌah, ꞌi
chah hoonli.

Ndan Yakꞌusda yé ulhtus, ꞌi bugha whuzdli, ꞌaw lubeshi chaꞌulhꞌen
18Ndan Yakꞌusda yé ulhtus, ꞌi bugha whuzdli, ꞌaw lubeshi chaꞌulhꞌen,

ꞌet tꞌetsꞌoninzun. ꞌEt whuntsꞌih ndan Yakꞌusda yé ulhtus, ꞌi bugha whuzdli
dichꞌoh khudli hoꞌ ꞌintꞌah, ꞌinkꞌez ndunnah ntsiꞌ, ꞌen ꞌaw yutꞌaóonalh
ghaitꞌah. 19Nuwheni Yakꞌusda bulh ꞌútsꞌintꞌah ꞌet ntꞌetsꞌoninzun. ꞌInkꞌez
ndi yun kꞌut whutꞌen, ndunnah ntsiꞌ, ꞌen tsꞌiyawh kꞌúneꞌ bulꞌen. 20Yakꞌusda
buYeꞌ whusainya ꞌinkꞌez tꞌetsꞌonínzun njan tꞌetsꞌonózin, ꞌet neghaóoniꞌai.
ꞌEt hoh ndan ꞌalha ꞌintꞌah tꞌeznoozeh ꞌet whuba. Ndan ꞌalha ꞌintꞌah, ꞌen
bulh ꞌutsꞌintꞌah. BuYeꞌ Jesus Christ ꞌen bulh ꞌutsꞌintꞌah. Ndan ꞌen ꞌintꞌah
soo ꞌalha Yakꞌusda ꞌintꞌah ꞌinkꞌez ꞌilhuz be tsꞌúkhuna, ꞌi unli hoꞌ ꞌintꞌah.

21 ꞌUskehyaz ꞌukꞌe déltsi, ꞌi buchꞌa khahdli. ꞌEt ndoh honeh.



John Whulh Nat Dustlꞌus Yukꞌeꞌánguz
(2 John)

Dahooja nuhwhudúsni, ni John

1 Si dune netsuh whedelhdzulh, tsꞌeke ꞌutahálti ꞌinkꞌez buzkeh chah
hubutsꞌun kꞌeꞌusges. ꞌEn hubukꞌesiꞌ. ꞌAw si zeh ilah. Ndunnah khunek

ꞌalha ꞌintꞌah, ꞌi tꞌeninzun, ꞌen chah hubukꞌehinsiꞌ.
2Ndi khunek ꞌalha ꞌintꞌah neyúdezdla, ꞌi ꞌinkꞌez ꞌilhuz wheni nelh

utétꞌilh, ꞌi bugha ꞌudusni.
3Yakꞌusda neꞌaBá ꞌinkꞌez neMoodihti Jesus Christ neꞌaBá buYeꞌ, ꞌen

hubuyeunzoo, ꞌi hubuye neghatéꞌninzun, ꞌinkꞌez nedzi whudezghel, ꞌi
tsꞌiyawh ꞌilhuz wheni nelh ꞌóotꞌe. Khunek ꞌalha ꞌintꞌah, ꞌi ꞌinkꞌez be
lhkꞌetsꞌudusiꞌ, ꞌi bulh.

NeꞌaBá khunek netlꞌaídaꞌai, ꞌi lhkꞌetsꞌoodutsiꞌ, ni
4NeꞌaBá khunek netlꞌaídaꞌai, ꞌi tsꞌilhchoot kꞌunaꞌa, whuz naꞌa bulunah

nuhwhuyuzkeh khunek ꞌalha ꞌintꞌah, ꞌi bulh hédulh. ꞌEt nahooꞌai hoh
tube hoonústꞌi. 5 ꞌInkꞌez tsꞌeke ntsꞌun tédusdlih. ꞌAw ndi kꞌan ꞌi khunek
ꞌi ꞌet netlꞌaóodaꞌai ilah ꞌudusni. Ndi khunek ꞌi soo ꞌudechoo da ꞌi njan
lhkꞌetsꞌoodusiꞌ, ni. 6Ndai khunek netlꞌaídaꞌai bugha nutsꞌóodelh hubaꞌ
hoontꞌah. Ndi ꞌi bé lhkꞌetsꞌudusiꞌ, ꞌi ꞌintꞌah. Soo ꞌudechoo da dahtsꞌo ndi
khunek netlꞌaídaꞌai, ꞌi bughá nóhdelh hubaꞌ hoontꞌah.

Lhanah dune nanaꞌah ꞌen yun kꞌéhindel, ꞌet huwa kháhdli
7Lhanah dune nanaꞌah ꞌen yun kꞌéhindel. ꞌEt huwa nduntꞌah ꞌaw Jesus

Christndiyunkꞌutbuyustꞌebenuséyachahudusnih.Ndannduntꞌah, ꞌendune
nanaꞌah ꞌintꞌah ꞌinkꞌez Christ chꞌa hudetni chah ꞌintꞌah. 8Nuhwhenichꞌoh
khahdli! Ndai ꞌutꞌen be néꞌtsꞌustꞌen, ꞌi tinta tsꞌoolelh whuchꞌa. ꞌEt sih
soo cho neba ꞌukꞌelhla hóle. 9Ndan tintaꞌutꞌih ꞌinkꞌez Christ khunek be

bughuyatuk, ꞌi ꞌaw chayóotun tꞌeh, ꞌaw Yakꞌusda chah chaítꞌih. Ndan ndi
Christ bughuyatuk, ꞌi yoontun tꞌeh, neꞌaBá buYeꞌ bulh nahúltꞌah hubitꞌi
hoꞌ ꞌintꞌah. 10Ndan Christ khunek be bughuyatuk, ꞌi chayóotun hoh
whenhodutélhꞌeh huba nuhghuninya tꞌeh, nduntꞌah ꞌaw nuhkoo daóoya
gunih, kꞌus danínyih dóohtni gunih! 11Ndan danínyih yúlhni, ꞌen chah
tinkꞌus neꞌútꞌen yulaꞌutꞌen hoꞌ ꞌintꞌah ꞌet huwa.

John ꞌubulhni, “Ilhudzin tꞌeh nuhtsꞌun tésyalh hukwaꞌnuszun”
12Njan whulat nuhwhutsꞌun kꞌetésgus. ꞌAw dustlꞌus too bulh

kꞌuneꞌúsduguz, ꞌi ꞌudutésni hukwa chaꞌnuzúszun. Nuhwhutsꞌun tésyalh
ꞌinkꞌez soo nuhwhunen tsꞌun nuhwhulh yatelhtuk ꞌet hukwaꞌnuszun. ꞌEt
huwa tube cho tsꞌuhótꞌi.

13Nuhwhulhtus ꞌutahálti buzki, ꞌen dahooja nuhwhuhútni. ꞌEt ndoh
honeh.



John Whulh Tat Dustlꞌus Yukꞌeꞌánguz
(3 John)

John, Gaius tsꞌiyannah yukꞌensiꞌ, ꞌen yutsꞌun kꞌeꞌanguz

1 Si John dune netsuh whedelhdzulh Gaius tsꞌiyannah yukꞌensiꞌ, ꞌen
soo ꞌalha bukꞌesiꞌ, ꞌen butsꞌun kꞌeꞌusges.

2Nkꞌesiꞌ nzul dáldzoo, ꞌet whuz naꞌa tsꞌiyaintsuk be soodeꞌa ꞌontꞌe
ꞌinkꞌez soo ꞌóntꞌe, ꞌet whuz naꞌa mba tenadusdli. 3Daintꞌen tsꞌahꞌun naꞌa
inyalh, neyulhutsinkah whusahándel ꞌinkꞌez ndi khunek ꞌalha ꞌintꞌah, ꞌi
bulh ꞌintꞌah, ꞌet hukwꞌun nahuwhulnuk. ꞌEt huwa tube cho hoonústꞌi.
4Suzkehkah unli, ꞌen khunek ꞌalha ꞌintꞌah, ꞌi be tsꞌahꞌun naꞌa hedulh whulh
ꞌúdustsꞌo tꞌeh, ꞌet dáhoolcho, ꞌi be hoonústꞌi hoꞌ hoontꞌah.

Gaius ꞌahoolhyez tsꞌiyannah hubula ꞌutꞌen
5Nkꞌesiꞌ neyulhutsinkah ꞌinkꞌez ꞌutsꞌun whutꞌen ꞌahoolhyez hubula

ꞌintꞌen. 6 ꞌEn ꞌuhintꞌah ntsꞌenaꞌa hubukꞌensiꞌ, Yakꞌusda ba ꞌilhunahuwúdulh,
ꞌen hubutsꞌun nkꞌunahuwhulnuk. Yakꞌusda hootétꞌi hukwꞌunaꞌa hutedulh
tsꞌih whébilhꞌaih tꞌeh, ꞌet tube soo ꞌintꞌen hoh ꞌintꞌen. 7Yakꞌusda boozi
bughawhehándel ꞌinkꞌez ꞌudun yun kꞌutwhutꞌen hubula kꞌez chaꞌhílhchulh
ꞌet huwa. 8Nuwheni chah nduntꞌah nekoo dábutsꞌoolelh hubaꞌ hoontꞌah.
ꞌEt tꞌeh khunek ꞌalha ꞌintꞌah, ꞌi ba ꞌilho ꞌutsꞌutꞌen tsꞌoole.

ꞌIlhunuh dune, ꞌen hoontꞌi hoh Yakꞌusda ba
ꞌilhunahuwúdulh hubutah dune ꞌintꞌah naꞌdudilꞌi, ꞌinkꞌez

ꞌilhunuh dune, ꞌen tsꞌiyannah soo híghu yalhtuk
9 ꞌEt Yakꞌusda ba ꞌilhunahuwúdulh hubutsꞌun kꞌeꞌisguz. ꞌEt whuntsꞌih

ꞌilhunuh hubutah usda, Diotrephes hiyulhni, ꞌen hoontꞌi hoh hubughun
nus dézti naꞌdudilꞌi hukwaꞌninzun. ꞌEn ꞌaw nekachaꞌnízun. 10 ꞌEn khunek
bukꞌe whúnduda ꞌi be ꞌantsꞌi ulgih liꞌutni nechꞌa yálhtuk. ꞌEt huwa nuhtsꞌun

tésyalh tꞌeh, ntsꞌoh tuneꞌútꞌen neꞌutꞌen nuhwhunalh howu yatelhtuk. ꞌAw
ꞌet zeh ilah ndutꞌen, nelhutsinkah ꞌaw hubuka chaꞌnízun. ꞌInkꞌez ndunnah
hubukaꞌninzun, ꞌen tenazdudli bakoo ꞌet tenábulhꞌaih.

11Nkꞌesiꞌ ndai ntsiꞌ, ꞌi be neꞌontꞌen gunih. Unzoo, ꞌi zeh neꞌontꞌen. Ndan
ꞌutꞌen unzoo, ꞌi ꞌulhꞌen, ꞌen Yakꞌusda bulh ꞌintꞌah. ꞌEt whuntsꞌih ndan
tinkꞌus ꞌutꞌen, ꞌen ꞌaw Yakꞌusda chayíꞌil hoꞌ ꞌintꞌah. 12Tsꞌiyannah Demetrius
soo híghu yalhtuk. ꞌInkꞌez khunek ꞌalha ꞌintꞌah, ꞌi bugha whunénulhtun
dantꞌah unli. ꞌInkꞌez nuwheni chah soo bughuyatsꞌulhtuk. ꞌInkꞌez ꞌalha
tsꞌutni tꞌeoonáhzun.

Tsꞌiyannah hubudzi whudooghel, ꞌet hubutsꞌuhukwaꞌninzun
13Njanwhulatnyuwhutsꞌunkꞌetésguz, ꞌawdustlꞌus toobulhkꞌenezduguz

ꞌi ꞌudutésnilh hukwa chaꞌnuzúszun, 14 ꞌet whuntsꞌih ꞌa tsih nyutésꞌilh hukwa
tsi hóosdli. ꞌEt sih soo lhunídulꞌen hoh yatádultuk. Tsꞌahꞌun naꞌa lhtsꞌun
ꞌóohtꞌe. Ndunnah nekꞌentsiꞌ nezih hudélhtsꞌi, ꞌen dahooja nyuhútni.
Nekꞌentsiꞌ nzih hudélhtsꞌi, ꞌen ꞌilhunuh hinli hoh dahooja hubudóni.



Jude Dustlꞌus Yukꞌeꞌánguz
(Jude)

Yakꞌusda ꞌutahábanla, Jude dahooja hubulhni

1 Si, Jude, Jesus Christ be ꞌulhna ꞌinkꞌez James bulhutsin ꞌustꞌah.
Nuhwheni Yakꞌusda neꞌaBá, ꞌen ba ꞌudun ninwhininla ꞌinkꞌez Jesus

Christ ꞌen be huboontun. ꞌEt nduntꞌah, ꞌen ꞌutáhalya ꞌuhintꞌah.
2Ye téꞌninzun ꞌinkꞌez be nedzi dezghel, ꞌinkꞌez be lhkꞌetsꞌudusiꞌ, ꞌi chah,

ꞌi tsꞌiyawh nuhwhuba lhkꞌuz tookat ka nuhwhuba tenadusdli.

Neba ꞌalhaꞌ hoontꞌah, soo cho whulh nudoolhúya
3Nuwhukꞌesiꞌ ndet hoh whézdujih, ꞌet hubugha da nuhwhutsꞌun

kꞌeꞌtesgus, ꞌet whuntsꞌih be neba ꞌalhaꞌ hoontꞌah, ꞌet hubugha ꞌonus nus
nuhtsꞌo kꞌeoosges hubaꞌ hoontꞌah. Ndi neba ꞌalhaꞌ ꞌintꞌah, ꞌilhuh zeh ꞌinkꞌez
ꞌilhuz wheni dune Yakꞌusda bubeꞌildzun, ꞌen Yakꞌusda hubutlꞌahónla, ꞌi
ba soo cho nudoolhúya, ꞌet ndun whudutesnilh ka nuhtsꞌo kꞌeꞌáguz.
4 ꞌEt bulunah dune tube nunulꞌi hinli hoh nuhtáh hunindel. Niz tꞌeh
whudezulh sa inle, ꞌet whutsꞌun ntsꞌenaꞌa huba nahuteyeh, ꞌet tsꞌiyawh
ꞌukꞌeꞌwhusduguz. ꞌEn dune Yakꞌusda buꞌet ꞌuhintꞌah. NeYakꞌusda ye unzoo,
ꞌi ꞌutsꞌun naꞌa naꞌhuyulhꞌih hoh ꞌet nduhútni, ndai tsꞌiyawh ꞌutꞌen dutsun, ꞌi
ꞌutsꞌulhꞌen tꞌeh, ꞌet sooꞌ hoontꞌah nehútni. Yakꞌusda ꞌen zeh kꞌuneꞌhiyulꞌen,
ꞌinkꞌez Jesus Christ neMoodihti, ꞌen chah hitsꞌoodedlai.

ꞌUda ꞌinkꞌez kꞌan ꞌet Yakꞌusda ladetnik
5 ꞌEt hoonliyaz nuhwhuba whunatelhúnih, ꞌuda tꞌeoonáhzun ꞌet

whuntsꞌih. Egypt yun kꞌut ꞌet whuchꞌa neMoodihti hubudune, ꞌen tsꞌiyawh
ꞌubulhyih. ꞌEt hukwꞌelhꞌaz ndunnah huba ꞌalha chaꞌhootꞌah, ꞌen tsꞌiyawh
hoolah hubulhtsi. 6 ꞌEt ndunnah lizas, ꞌen chah Yakꞌusda hubaꞌhoonla,
ꞌet whulahudetnik. ꞌInkꞌez ndunnah neMoodihti tsahólhgus yuh tsꞌih, ꞌen

huboontun. Tlꞌoolh ꞌilhuz ꞌintꞌah, ꞌi be whénobudezguz, dzin hooncha
whuz de whéltsꞌulh hoh tꞌeh huba nahuteyeh. 7 ꞌEt whuz naꞌa ndunnah
Sodom ꞌinkꞌez Gomorrah whutꞌen, whunat whudune, ꞌen chah, ꞌet whuz
naꞌa zeh hubukꞌah tsꞌih ꞌuhutꞌen. ꞌUtꞌen dutsun, ꞌi ꞌuhiyulhꞌen, ꞌet wheni
hedichꞌoh whutlꞌaꞌ hududelya. Tsꞌiyai hudedowh bulh tintaꞌ hutetꞌilh ndi
kwun ꞌaw nachanusne, ꞌi be dzuh nuhudeh hoꞌ hoontꞌah. ꞌEn hubugha
tꞌetsꞌonanzin.

8 ꞌEt whuz naꞌa zeh ndunnah ꞌet nduhutenilh huninzun, ꞌen hubuyustꞌe
lubeshi be dutsun hiyilhꞌi. ꞌInkꞌez ndai hikꞌúneꞌootꞌen huba gha ndoh ꞌintꞌah
hubukꞌunuchaꞌhustꞌen. ꞌInkꞌez ndunnahbutsꞌuhaꞌánduz lizas, ꞌenwhuntsꞌih
hukwꞌunaꞌa bughuyahalhtuk. 9 ꞌEt whuntsꞌih Michael ꞌen degha ndoh lizas
ꞌintꞌah, ꞌet hoh da netsudule ꞌen Moses dazsai hoh hukwꞌelhꞌaz buyustꞌe
ꞌi bugha lhenah ꞌuhudutni hoh yahalhtuk. ꞌAw dichꞌoh bubaꞌ hoontꞌah
chanízunhoh yuchꞌa detni be yalhtuk ꞌinkꞌez yuba nahuteyeh. ꞌEtwhuntsꞌih
Michael ndez naꞌa netsudule ndi yúlhni, “NeMoodihti hukwaꞌnyudóoni!”
10 ꞌEt whuntsꞌih ndunnah ndet tꞌehonízun, ꞌet whuntsꞌih hukwꞌunaꞌa howu
yáhalhtuk. ꞌInkꞌez ntsꞌenaꞌa neyustꞌe hukwaꞌninzun, ꞌet whuz naꞌa zeh
ꞌantsꞌi khunai neꞌútꞌen, ꞌet whuz naꞌa buyustꞌe tintaꞌ hiyulhꞌih.

11Dawhultsiꞌ hubutsꞌuwhéltsꞌulh! ꞌEn chah Cain hiyundulꞌen. ꞌEt huwa
dawhultsiꞌ hubutsꞌuwhéltsꞌulh! ꞌEt ndun Balaam nanetꞌa hukwꞌunaꞌa ꞌuja.
ꞌEn chah whuz naꞌa zeh tube sooneya ghu dahóoditꞌah. ꞌEt ndun Korah
dahoontꞌah huwa Moses chꞌa nedinja, ꞌen chah ꞌen kꞌunaꞌa yahadla.

Yakꞌusda lanahudetnik, ꞌen tube hintsiꞌ suli ꞌinkꞌez huba nahesda
12Lhkꞌehdusiꞌ hoh lhulanaꞌahtꞌalh, ꞌet whuntsꞌih ndunnah

hubughuyalhtuk ꞌaw whechaniljut hoh nuhwhulaꞌhaꞌalh. ꞌEn ꞌantsꞌi
huwaꞌóodli, ꞌi teh noo duhúltꞌah. Dichꞌoh zeh soo neꞌhududulꞌen. ꞌAntsꞌi
kwꞌus too bughuhoolah liꞌhintꞌah. ꞌEt kwꞌus kꞌunaꞌa nduwhúlcho bubúlh
nutsꞌi. ꞌAntsꞌi dakꞌet mai chun mai bughuhoolah liꞌhintꞌah. ꞌInkꞌez bughih
bulh ꞌantsꞌi hánahuyulhchꞌulh liꞌhintꞌah. Nat daházsai liꞌhintꞌah. 13 ꞌAntsꞌi
ndulhcho tatsi nudútun liꞌhintꞌah. Ndai dune huba hukwaya hoonli, ꞌi
huwus ꞌet duntꞌah. Sum kꞌunaꞌa lhtanahekulh liꞌhutꞌen. ꞌEt nduntꞌah dune,
ꞌen soo tsahólhgus tꞌes liꞌintꞌah, ꞌi ꞌilhuz wheni ꞌet Yakꞌusda huba ꞌudun
whulhꞌai.

14 ꞌEt Enoch ꞌen whulh skwunlai ꞌonus ꞌat nankoh Adam tsꞌuhainzut

ꞌintꞌah, ꞌen ndunnah dune, ꞌen bughunus hóꞌen hoh ndutni, “Whunulhꞌen
neMoodihti ꞌaw ꞌet whusáinya! ꞌen tsꞌiyawh dune bubeꞌildzun, lhanah kꞌet
ꞌaw ꞌubutsꞌoodólhto ghaitꞌah, ꞌen hubulh whusateyalh. 15 ꞌInkꞌez ndunnah
Yakꞌusda buꞌet ꞌuhintꞌah, ꞌen tsꞌiyawh huba nahuteyeh. ꞌEn Yakꞌusda
buꞌet ꞌuhintꞌah, dahoontꞌah hukwꞌunaꞌa Yakꞌusda chꞌa neꞌhustꞌen whuz
naꞌa hubukꞌehóoteꞌalh. ꞌEt ndunnah Yakꞌusda buꞌet ꞌuhintꞌah, ꞌen lubeshi
ꞌulhꞌen ꞌuhintꞌah. Ntsꞌenaꞌa khunek dutsꞌun, ꞌi be hiyena hoh yahalhtuk,
ꞌet whuz naꞌa huba nahuteyeh!”

Yakꞌusda lanahudetnik, ꞌen njan dúhintꞌah
16Nduntꞌah, ꞌen tsakhunek huldelh, ꞌinkꞌez hanílchꞌoh hoh huba dzuh

hinli. Hubuyustꞌe nintꞌuk tsꞌih hedulh. Khunekncha, ꞌi be yahalhtuk. ꞌEt hoh
hoonzoo hukwꞌunaꞌa dune ghu yahalhtuk ꞌet hoh whuchꞌa nahootélhdoh
hukwꞌa hutetꞌilh.

17 ꞌEt whuntsꞌih nuhkꞌesiꞌ, neMoodihti Jesus Christ ba whelꞌa ꞌen ndai
khunek hiye yailhtuk, ꞌi soo cho bunaoolhúnih. 18Ntsꞌenaꞌa ꞌún whudani
deghanuswhusawhúteltsꞌulh lhanahneꞌaBábukꞌahtsꞌihhuwudlohwhutele.
Yakꞌusda chꞌa nintꞌuk tsꞌun, ꞌet whuz naꞌa zeh hutedulh. 19Ndunnah, ꞌen
ndi yun kꞌut whuba zeh ꞌuhintꞌah. ꞌEn dune lhchꞌa hunilhtꞌuk ꞌinkꞌez
Ndoni buꞌet ꞌuhintꞌah.

Soo cho Yakꞌusda bulh ꞌóohtꞌe
20 ꞌEt whuntsꞌih nuhkꞌesiꞌ be nuhwhuba ꞌalhaꞌ hoontꞌah, ꞌi be ꞌonus

nus ulhtus ꞌududulhtsi. Ndoni ꞌen be tenadahdli. 21Yakꞌusda ye nékꞌensiꞌ,
ꞌi zeh bulh ꞌóohtꞌe. NeMoodihti Jesus Christ ye teꞌninzun, ꞌi be ꞌilhuz
tsꞌukhoona tsꞌuwhutꞌi, ꞌet zeh hukwa itóohꞌen.

22Dune tꞌebunoohzeh ntsꞌenaꞌa hoh lhelhtsꞌun naꞌa ꞌuhintꞌah. Bulunah
hubugha teꞌnoohzin. 23 ꞌEt whuntsꞌih ꞌonghoh huba whenlhujut hoh
huboolhyih, kwun chꞌa huboohgooh. Naih hubuyustꞌe tꞌaigheznai, ꞌi
whuntsꞌih hubutsꞌudoohtnik.

Yakꞌusda ꞌuzdóolhti
24 ꞌAw ꞌet ndun Yakꞌusda chꞌa nahútelꞌah whuchꞌa neghundli, ꞌinkꞌez

butsꞌuhayanduz, ꞌi zih ninhotelilh, ꞌaw be ꞌukꞌehóoteltsꞌul buꞌet. ꞌEt soo
degha nus hóontꞌi hoh whuz naꞌa nuhwhuba ꞌuwhutelilh. 25 ꞌAw ꞌen zeh
Yakꞌusda whunih ꞌinkꞌez neulhyis unli. ꞌAw ꞌen zeh butsꞌun hayánduz,
ꞌinkꞌez kꞌus ncha ꞌintꞌah. ꞌEn zeh nékꞌuneꞌulꞌen ꞌintꞌah. ꞌEn zeh tsꞌiyaintsuk
gha ndoh ꞌintꞌah. Kꞌan ꞌet whutsꞌun ꞌinkꞌez ꞌilhuz wheni, whuz naꞌa
ꞌuwhutétꞌilh. ꞌEt ndoh honeh.



Jesus Christ ꞌEn Dune Ba Tsꞌet Hahónla
(Revelation)

1 Ndi khunek ꞌi Jesus Christ, ꞌen dune huba tsꞌet hahónla, ꞌi ꞌintꞌah.
Yakꞌusda yutlꞌaídaꞌai be ꞌulhna bunalhtsꞌet hahókat ꞌet huba. ꞌAw ꞌet

nilhdukw dawhútenilh, ꞌet hubugha ꞌintꞌah. Dulizas ꞌen dude ꞌulhna John
ꞌen yughe nílhꞌa. 2 John ꞌen Yakꞌusda bughunek yughu yailhtuk ꞌintꞌah.
Jesus Christ ndet howu yailhtuk hubugha ꞌet dune budáni, ꞌinkꞌez tsꞌiyai
hoꞌen, ꞌet chah ubudáni. 3Ndan ndi dustlꞌus yukꞌuyalhtuk ꞌinkꞌez ndi nus
be whétꞌen, ꞌi khunek hidántsꞌo huyoontun tꞌeh, tube degha nus hoonzoo
bughá whuteltsꞌulh, ꞌaw ꞌet nilhdukw suli ꞌet huwa.

Skwúnlai ꞌonus ꞌat nankoh dune Yakꞌusda ba
ꞌilhunahuwúdulh, dahooja hubulhni

4Yun kꞌut Asia tsꞌih Yakꞌusda ba skwúnlai ꞌonus ꞌat nankoh lhelhdun
keyah dune ꞌilhunahuwúdulh, nuhwheni si John nuhtsꞌun kꞌeꞌusges hoh
njan dudusni: kꞌus ndan ꞌintꞌah, ꞌen antꞌe, whuz de hatéyalh, ꞌen ye unzoo,
ꞌi nedzi be whudezghel ꞌinkꞌez skwúnlai ꞌonus ꞌat nankoh nududeh, ꞌi
Yakꞌusda yukꞌusda, ꞌi bubut ꞌintꞌah, ꞌen chah ye unzoo ꞌinkꞌez nedzi be
whudoóghel nuhwhulh ꞌootꞌe.

5 Jesus Christ ꞌen chah whuz naꞌa ꞌún whulhni. ꞌEn ꞌintꞌah soo tsꞌahꞌun
naꞌa newhunulhtun unli. ꞌEn ꞌuja ꞌudechoo whuzdli yahadla tah dinadíja
ꞌintꞌah. Ndi yun kꞌut hubudayi cho kꞌuneꞌbulꞌen. ꞌEn nekꞌensiꞌ ꞌinkꞌez
duduzkai be nelubeshi tóonayuzguz.

6Yakꞌusda baꞌaBá, ꞌen ba nuwheni hubudayi cho ꞌinkꞌez nawhulnuk
nesulhtsi. ꞌEn tsꞌun tsꞌodóolhti, ꞌinkꞌez hoolhtus hoh kꞌuneꞌneꞌoolꞌen. ꞌIlhuz
ꞌinkꞌez ꞌilhuz wheni ꞌet nduhóotꞌe, ꞌEt ndoh honeh.

7Whunulhꞌen! Kwꞌus tah whuz de hatéyalh.
Tsꞌiyannah hiteꞌilh.

Ndan lugloo cho be hikunuhínelhtꞌo, ꞌen chah hiyuntelhꞌilh.
ꞌInkꞌez ndi yun kꞌut lhelhtsꞌun hudedowh, ꞌen tsꞌiyawh

hubugha khunahudutétso.

ꞌEt ndó ténelh, ꞌet ndó honeh.

8NeMoodihti njan ndutni, “Si ꞌustꞌah Alpha ꞌinkꞌez Omega usdli.
ꞌUdechoo wheꞌwhuditꞌen ꞌinkꞌez ꞌustlꞌeꞌ ꞌuwhuténilh, ꞌen ꞌustꞌah. Kꞌus ndan
usdli ꞌinkꞌez estꞌe, ꞌinkꞌez whusatéyalh ꞌustꞌah, ꞌinkꞌez tsꞌiyai ꞌi wanus
ulhtus, ꞌen ꞌustꞌah.”

John noo Patmos tsꞌutni, ꞌi kꞌut tsakꞌesda hoh Jesus Christ inꞌen
9Si John nuhwhulhutsin ꞌustꞌah. Dzuh nahdeh teh sichah nohwhulh

dzuh nuszut. Yakꞌusda hubudayi cho unli ꞌinkꞌez Jesus Christ buba howa
whúlna ꞌet whuntsꞌih neba whulh ínyin, sichah whuz naꞌa zeh nohwhulh
síyin. Yakꞌusda bughunek be yálhtuk ꞌinkꞌez Jesus Christ tꞌehinoozeh huwa
chah, ꞌet huwa ndi noo Patmos tsꞌutni, ꞌi kꞌut ꞌustꞌah inle hoh, 10 ꞌet hoh
da neMoodihti budzin, ꞌet Ndoni bulh sulh wheóodande líꞌusja. ꞌEt skꞌah
tsꞌih dune tube yatelhtuk, be tsꞌudujih, ꞌi kꞌunaꞌa, ꞌet whuduzítsꞌai. 11 ꞌEt
njan ndutni, “Si Alpha ꞌinkꞌez Omega usdli. ꞌUdetsoo ꞌinkꞌez dekꞌelhꞌaz,
ꞌen ꞌustꞌah. Ndet whunilhꞌen dustlꞌus kꞌut bukꞌeꞌónges ꞌinkꞌez skwúnlai
ꞌonus ꞌat nat Yakꞌusda ba ꞌilhunahuwúdulh, yun kꞌut Asia húdelhtsꞌi, ꞌen
ndi dustlꞌus butsꞌun tlꞌayónlelh. Ndi hubukeyah boozi ꞌintꞌah: Ephesus,
Smyrna, Pergamos, Thyatira, Sardis, Philadelphia, ꞌinkꞌez Laodicea whuz
chah.”

12Ndi khunek sutꞌak tsꞌih be yátuk, ꞌi oozálhtsꞌa hoh butsꞌun nasulhúꞌa.
Whuz nasulhúꞌa hoh ndi skwúnlai ꞌonus ꞌat nankoh be whétꞌen, ꞌi gold
be ꞌulya, ꞌinkꞌez ꞌet nandezꞌa, ꞌi télhꞌen. 13 ꞌInkꞌez njan skwúnlai ꞌonus ꞌat
nankoh be whétꞌen, ꞌi nanusaꞌa, ꞌi tah, yinkak dune yeꞌ ndultꞌah ꞌet siyin.
Bunaih buke tꞌayughanaih, ꞌi be usda. Se gold bulh ꞌulya, ꞌi be butsꞌi tah
ꞌon doh ye sudelhúꞌoo. 14Butsi ꞌinkꞌez butsigha bulh sheep bugha kꞌunaꞌa
lhéyul, ꞌinkꞌez tsil kꞌunaꞌa lheyul. Buna kwun kꞌunaꞌa tezdi liꞌintꞌah.
15Buke tse dulkꞌun tsáhazdaꞌai nduwhútꞌen. Bughunek too natéjilh líꞌutni.
16Bula nalhnih tsꞌih skwúnlai ꞌonus ꞌat nankoh sum ꞌi yoontun. ꞌEt soh
cho ꞌi buzek hayaꞌa. Lhchꞌaz tsꞌih bukꞌa hoonli. ꞌInkꞌez bunen sa ulhtus, ꞌi
kꞌunaꞌa be hóodetꞌen.

17Télhꞌen hoh bubut dasúsai hukwꞌun naꞌa nalhútsꞌut. Dula nalhnih tsꞌih
ꞌi be skꞌédilnik ꞌinkꞌez ꞌusulhni, “Niljut ílah! ꞌUdechoo ꞌinkꞌez dekꞌelhꞌaz,
ꞌen ꞌustꞌah. 18Khusna ꞌustꞌah. Dasítsai inle ꞌinkꞌez sunilhꞌen, ꞌilhuz ꞌinkꞌez

ꞌilhuz wheni khusna. ꞌEt ndoh honeh! Hades ꞌinkꞌez yatsꞌadlah ꞌi be
whudaꞌdeꞌai nusdle.

19Ndet whunalhꞌen ꞌet hukwꞌeꞌónges. Hoonli ꞌintꞌah, ꞌi ꞌinkꞌez ndi
hukwꞌelhꞌaz nus dawhútenilh, ꞌet chah ꞌukwꞌeꞌónges. 20Ndi skwúnlai
ꞌonus ꞌat nankoh sum sunailhnih tsꞌih sula kꞌet nalhꞌen, ꞌi ꞌinkꞌez skwúnlai
ꞌonus ꞌat nankoh nanusaꞌa, ꞌi gold be ꞌulya be whétꞌen, ꞌi chah, ꞌi bugha
wheꞌ hoontꞌah hooyah, ꞌet njan ndúhoontꞌah: Skwúnlai ꞌonus ꞌat nankoh
sum ꞌi skwúnlai ꞌonus ꞌat nat Yakꞌusda ba ꞌilhunahuwúdulh, ꞌen bulizas
ꞌintꞌah. ꞌInkꞌez skwúnlai ꞌonus ꞌat nankoh be whétꞌen, ꞌi yunalhꞌen, ꞌi
skwúnlai ꞌonus ꞌat nat Yakꞌusda ba ꞌilhunahuwúdulh ꞌintꞌah.”

Keyah Ephesus dune Yakꞌusda ba ꞌilhunahuwúdulh ꞌudechoo
hoh Jesus Christ ꞌinkꞌez nohwhulh dune chah

bukꞌehtsiꞌ inle, ꞌet whuladehtnik, suba hubudóni

2 “Et keyah Ephesus dune Yakꞌusda ba ꞌilhunahuwúdulh bulizas ꞌen
butsꞌun kꞌeꞌinges:

Ndun skwúnlai ꞌonus ꞌat nankoh sum nalhnih tsꞌih bula
kꞌet ꞌinkꞌez skwúnlai ꞌonus ꞌat nankoh be whétꞌen, ꞌi tah nuya,
ꞌen njan ndutni:

2Nuhwheꞌutꞌen kꞌah tꞌeoonuszun, nuhwheꞌutꞌen ulhtus, ꞌi
chah. Nuhwhuba howa whulna ꞌet whuntsꞌih whulh sahyin,
ꞌinkꞌez ndunnah ntsiꞌ ꞌen ꞌaw hubulh ꞌóohtꞌe ghaitꞌah. Ndunnah
whelꞌa naꞌdudilꞌi, ꞌet whuntsꞌih ꞌalha ꞌaw whelꞌa chahílah. ꞌEn
huboozélhtsꞌai ꞌinkꞌez tꞌebunanzin whutsꞌit ꞌuhintꞌah.

3Soozi bugha soo cho whulh sáhyin ꞌinkꞌez ꞌaw hoonliyaz
chaꞌduzóohnih hoh tube ꞌéhtꞌen ꞌet whuntsꞌih ꞌaw nichanahtsil.

4 ꞌEt whuntsꞌih njan ꞌilhun ꞌet hoh ꞌutsꞌun naꞌa suba ꞌahtꞌah.
ꞌUdechoo Jesus Christ ꞌinkꞌez nohwhulh dune chah bukꞌehsiꞌ
inle, ꞌet whuladehtnik.

5 ꞌEt ndet nailhútsꞌut ꞌet whunaoolhunih. Lubeshi whuchꞌa
lhtꞌananahdaih ꞌinkꞌez ꞌudechoo nuheꞌutꞌen, ꞌi nalhuchoot.
ꞌAw lhtꞌanachanúhdulh tꞌeh, khunyaz nuhtsꞌun tésyalh ꞌinkꞌez
nyoo nuhbe whétꞌen, ꞌi nuhghu natelhucholh.

6 ꞌEt whuntsꞌih ꞌilhunuh hoonzoo, ꞌet whahtꞌi, Nicolas hinedulh
bube ꞌutꞌen butsꞌudahnik. Sichah tube whutsꞌu dusnik hoꞌ
hoontꞌah.

7Ndan ꞌuditsꞌo, Ndoni Yakꞌusda ba ꞌilhunahuwúdulh, daja
hubúlhni, ꞌen hiyoozólhtsꞌa hubaꞌ hoontꞌah. Ndunnah ꞌutꞌen
ntsiꞌ, ꞌi yuchꞌa ꞌulhdeh, ndi duchun bugha khutna, ꞌi bumai
hiyooꞌalh bugha óotesꞌalh. Ndi duchun ꞌi Yakꞌusda bukeyah
degha nus hoonzoo, ꞌet whuniz tsꞌih nadíꞌa.”

Keyah Smyrna dune Yakꞌusda ba ꞌilhunahuwúdulh,
nuhwheꞌutꞌen chah, be dzuh nahzut, ꞌinkꞌez hoh

télhꞌen chah, tsꞌiyawh tꞌeoonúszun, suba hubudóni
8 “Et keyah Smyrna dune Yakꞌusda ba ꞌilhunahuwúdulh bulizas ꞌen

butsꞌun kꞌeꞌinges, njan dudóni:
Ndun ꞌudechoo ꞌinkꞌez dekꞌelhꞌaz, ꞌen dazsai inle, ꞌinkꞌez

nakhítna, ꞌen njan ndutni:
9Nuhwheꞌutꞌen, be dzuh nahdeh, ꞌinkꞌez hoh télhꞌen chah,

tsꞌiyawh tꞌeoonúszun. ꞌEt whuntsꞌih ꞌalha soo dehꞌa ꞌahtꞌah.
Ndunnah nuhchꞌa detni nduhutni, ‘Nuwheni Lizwif ꞌutsꞌintꞌah,’
ꞌet whuntsꞌih Lizwif chahilah. ꞌEn ndun Satan hiyúlhni, ꞌen
hubuluglez ꞌetbeꞌílhdzunhinlihoꞌhintꞌah, ꞌetchahtꞌeoonúszun.

10Ndet hoh dzuh nutehzut, ꞌaw ꞌet nilhdukw nuhghu
whutéltsꞌulh. Whenoolhújut gunih! Soozélhtsꞌai! ꞌaw ꞌet
nilhdukw bulunah netsudule ꞌun whutélilh. ꞌEt hoh
nohootélhdzih. ꞌEt lanezi dzin ꞌet dzuh nutéhdeh. ꞌEt yatahdlah
whutsꞌun ꞌet nuhwhuba ꞌalha ꞌuhoontꞌah zeh ꞌuhótꞌe. ꞌEt
hukwꞌelha ꞌilhuz khutehna nuhghá whutésꞌalh. ꞌOnus ꞌun
whuchꞌa ꞌunúlhde, ꞌet chah nuhgha whutésꞌalh.

11Ndunnah ꞌuditsꞌo, Ndoni Yakꞌusda ba ꞌilhunahuwúdulh,
dája hubulhni, ꞌen huyoozólhtsꞌa. Ndunnah ꞌutꞌen ntsiꞌ, ꞌi chꞌa
nilhde, ꞌet dune whúlh nat dahútetsah, ꞌi be ꞌaw hundóodah
ghaitꞌah.”

Keyah Pergamos dune Yakꞌusda ba ꞌilhunahuwúdulh,
seꞌutꞌen kꞌah bulah buladehtnik, suba hubudóni

12 “Et keyah Pergamos dune Yakꞌusda ba ꞌilhunahuwúdulh bulizas ꞌen
butsꞌun kꞌeꞌinges. Ndi ndudini:

Ndun soh cho lhchꞌaz tsꞌih khundenyin, ꞌi utꞌi, ꞌen njan
ndutni:

13Nuhwheꞌutꞌen kꞌah ꞌinkꞌez ntsꞌe whahtꞌi tꞌeoonuszun.
Ndet Satan bukwꞌusúda cho dézti, ꞌi suꞌai, ꞌet whahtꞌi. Soozi, ꞌi
soo cho oohtun. Ntsꞌe Satanwhutꞌi ꞌinkꞌez hoh da ndunAntipas
hiyúlhni, ꞌen soozi bugha nuhtah hizelhghi. ꞌEt whuntsꞌih
nuhwhuba ꞌalha ꞌustꞌah ꞌaw whuchaoodáhdlai ilah.

14 ꞌEt whuntsꞌih bulah ꞌutsꞌun naꞌa suba ahtꞌah. Bulunah
nuhtah Balaam bughunek ꞌi hiyoontun ꞌet huwa. ꞌEn ꞌintꞌah
Balak hodalhꞌi. ꞌEn ꞌuja Israel hitsꞌuhainde ꞌen whubodalhꞌi
but ꞌukꞌe déltsi bugha tꞌaih, ꞌi hiyooꞌalh ꞌinkꞌez ꞌuyoon tsꞌekoo
ꞌinkꞌez ꞌuyoon dune chah tintaꞌ hootꞌih hoh huboolhgooh
hukwaꞌutꞌen.

15Nuhwheni nuhtah ꞌet chahNicolas bughunek oontun hoonli.
ꞌI tube butsꞌudusnik hoꞌ ꞌintꞌah.
16Lubeshi whuchꞌa lhtꞌananoohdelh! ꞌEt nduchahnil tꞌeh
khunyaz nuhtsꞌun tésyalh ꞌinkꞌez soh cho suzah haiꞌa, ꞌi be
ndunnah Nicolas hiyunedulh, ꞌen buchꞌa nidutésyalh.

17Ndan ꞌuditsꞌo, Ndoni Yakꞌusda ba ꞌilhunahuwúdulh, daja
ubulhni, hiyoozólhtsꞌa hubaꞌ hoontꞌah. Ndunnah ꞌutꞌen ntsi
ꞌi yuchꞌa ꞌulhdeh, ꞌen ndi ꞌutꞌalh manna hiyúlhni, ꞌi dune
buchꞌa yuntélhꞌi, ꞌi bulah bughaitésꞌalh. ꞌInkꞌez tse dulyul, ꞌi
chah bugha yuntésꞌalh. ꞌInkꞌez ndi tse bukꞌut kꞌan ndi boozi
ꞌi bukꞌeitedúguz. ꞌAw dune boozi tꞌehinuszun. Ndan bugha
ídeltsꞌut, ꞌen zeh tꞌeyuntézin.”

Keyah Thyatira dune Yakꞌusda ba ꞌilhunahuwúdulh,
bulunah tube tinkꞌus neꞌutꞌen, ꞌen suba hubudóni

18 “Et Keyah Thyatira dune Yakꞌusda ba ꞌilhunahuwúdulh bulizas ꞌen
butsꞌun kꞌeꞌinges. Njan ndudíni:

Yakꞌusda buYeꞌ buna kwunkꞌunaꞌa tezdi nduwhútꞌen ꞌinkꞌez

buke tse dulkꞌun tsáhazdaꞌai, ꞌi nduwhútꞌen, ꞌen ꞌutni:
19Nuhwheꞌutꞌen tꞌenuszun, ndi be lhkꞌetsꞌudusiꞌ, ꞌuyoon be

hubulaꞌahtꞌen, be nuhwhuba ꞌalha ꞌuhoontꞌah, ꞌinkꞌez hoonli
chaꞌlhoduzahnih. ꞌI ꞌutꞌen ꞌudechoo hoꞌ dahtꞌen kꞌan ꞌet ꞌonus
nus soo ꞌahtꞌen. ꞌI chah tsꞌiyawh tꞌenuszun.

20 ꞌEt whuntsꞌih hoontsolyaz hoh suba ꞌutsꞌun naꞌa ꞌahtꞌah.
Ndun tsꞌeke Jezebel nus whunílhꞌen naꞌdudútni. Hubodulhꞌeh
ꞌinkꞌez seꞌ ꞌulhna tinkꞌus húbunilhtꞌuk. ꞌUyoon dune ꞌinkꞌez
ꞌuyoon tsꞌekoo bulh tintaꞌ hootꞌih. ꞌInkꞌez ꞌukꞌe déltsi bugha
tꞌaih, ꞌi hiyooꞌalh hukwaꞌbulhꞌen. ꞌEn tsꞌeke ꞌaw whuchꞌa
chanuzáhyoot.

21Ndun tsꞌeke ꞌuyoon dune bulh tintaꞌ ꞌutꞌih, ꞌet ꞌustlꞌeꞌ ꞌooneh
dúsnih, ꞌet ꞌaw bulubeshi whuchꞌa bubeni nachahudunilel.
22Soo zúlhtsꞌai, kwꞌusti kꞌut dunteda bugha ootésꞌalh.
Ndan dune yulh tintaꞌ ꞌantꞌen, ꞌen chah nduhútꞌen, ꞌaw
lhtꞌanachahunídulh tꞌeh, dzuh notedoh hubugha ootésꞌalh.
23 ꞌInkꞌez ndun tsꞌeke buzkeh chah hubutesghan. ꞌInkꞌez
Yakꞌusda ba ꞌilhunahuwúdulh, tsꞌiyawh tꞌehontézin, si ꞌustꞌah
dune hubeni tah ꞌinkꞌez hubudzi bet chah hoonli hukwu nústa.
ꞌInkꞌez ꞌilhunah ahli hoh nuwheꞌutꞌen kꞌah huwa nuhwhuba
kꞌelhla whutelhsilh.
24 ꞌEt whuntsꞌih nuhwheni ꞌinkꞌez ꞌuyoon Thyatira whutꞌen,
ndun tsꞌeke bughunek chahiyóotun tꞌeh, ꞌinkꞌez Satan be ꞌutꞌen
degha nus whutlꞌah ꞌintꞌah, ꞌi whuz naꞌa nduhutni, ꞌi chah
tꞌehinízun tꞌeh, nuhwhudusni, ꞌaw ꞌonus ꞌun howa whúlna
nuhgha chaootuzesꞌal.
25 ꞌEt whuntsꞌih whusatésyalh whutsꞌun, ndai ꞌutꞌen unzoo
ꞌulhꞌen, ꞌi soo cho ohtun.

26Ndan ꞌutꞌen untsiꞌ, ꞌi yuchꞌa ꞌulhdéh ꞌinkꞌez degha nus
whutsꞌun seꞌ ꞌutꞌenhuyoontun tꞌeh, ꞌen lhelhdunkeyahwhutꞌen
humoodih hutéle, ꞌet hubugha óotesꞌalh.

27Nduntꞌah ꞌutꞌes tuz be susheep kꞌunaꞌa butsuh nutéyalh
ꞌinkꞌez lheztlꞌus busa ꞌi kꞌunaꞌa yanúbuduteyuz. Whuz naꞌa ꞌet
bughutesle.

SuꞌaBá sichah whuz naꞌa stlꞌahóꞌai. 28 ꞌInkꞌez bundada sum
chah bugha yutésꞌalh.
29Ndan ꞌuditsꞌo, Ndoni Yakꞌusda ba ꞌilhunahuwúdulh, dája
hubulhni, ꞌen hiyoozólhtsꞌa hubaꞌ hoontꞌah.”

Keyah Sardis dune Yakꞌusda ba ꞌilhunahuwúdulh,
lhanah dune ꞌuhutni, khahna hoh ahtꞌah hutni, ꞌet
whuntsꞌih yahadla ahli hoh ahtꞌah, suba hubudóni

3 “Et keyah Sardis dune Yakꞌusda ba ꞌilhunahuwúdulh bulizas, ꞌen
butsꞌun kꞌeꞌinges. Njan dudini:

Ndun Yakꞌusda skwúnlai ꞌonus ꞌat nankoh nududeh, ꞌi
ꞌinkꞌez skwúnlai ꞌonus ꞌat nankoh sum chah nule, ꞌen ꞌutni:

Nuhwheꞌutꞌen kꞌah tꞌeoonúszun. Lhanah dune chah ꞌuhutni,
khahna hutni, ꞌet whuntsꞌih yahadla ahli hoh ahtꞌah.

2Yakꞌusda ba nuhwheꞌutꞌen ꞌaw soo chaꞌildzooh, ꞌet nahóoꞌai.
ꞌEt huwa soo cho huwahli! Bulah ꞌutꞌen unzoo ꞌi nohwhulh
ꞌintꞌah, ꞌaw ꞌet nilhdukw hoh hoolah tele. ꞌEt huwa ꞌutꞌen
unzoo ꞌi chah ꞌonus nus ulhtus ulhtsi.
3 ꞌEt huwa whunalhúnih ntsꞌenaꞌa ndi khunek dáhtsꞌo ꞌinkꞌez
úlhchoot. Soo cho oohtun ꞌinkꞌez nuhwhulubeshi whuchꞌa
nuhwhubeni nahadunoohlelh! ꞌEt ꞌaw huwu cháhlah tꞌeh,
soo ꞌundunutꞌih kꞌunaꞌa nuhgha hatésyalh, ꞌinkꞌez ntsꞌowhúya
ꞌuhunetꞌoh nuhtsꞌun tésyalh ꞌaw tꞌewhuntuzéhzin.

4Bulunah nyulh ꞌuhintꞌah Sardis whutꞌen, ꞌen ꞌaw dunaih
chahudílhtsun. ꞌEn lheyul ꞌi be hudélhtsꞌi hoh sulh nahútedulh.
ꞌEt huba soo hínzoo ꞌet huwa.

5Ndunnah ꞌutꞌen untsiꞌ ꞌi chꞌa ꞌulhdeh, ꞌen naih lheyul ꞌi be
hudutéltsꞌilh. Ndi ꞌilhuz tsꞌukhuna ꞌi be dustlꞌus kꞌut, ꞌaw
buboozi ꞌukꞌunatoosges ghaitꞌah. SeꞌaBá ꞌinkꞌez bulizas bulh
ꞌen bubut ꞌen seꞌilhdzun hinli budutésnilh.
6Ndan ꞌuditsꞌo, ꞌen Ndoni Yakꞌusda ba ꞌilhunahuwúdulh, dája
hubulhni, ꞌen hiyoozólhtsꞌa hubaꞌ hoontꞌah.”

Keyah Philadelphia dune Yakꞌusda ba ꞌilhunahuwúdulh dzuh
nusahde soo whulh nudalhúya, suba hubudóni

7 “Et keyah Philadelphia dune Yakꞌusda ba ꞌilhunahuwúdulh bulizas,
ꞌen butsꞌun kꞌeꞌinges. Njan dudini:

Ndun lubeshi bughuhoolah, tsꞌahꞌun ꞌintꞌah chah, ꞌinkꞌez
hubudayi cho David be daꞌdututꞌaih naꞌa. Ndun dahúdutaꞌaih,
ꞌaw dune danaꞌdooꞌalh ghaitꞌah. ꞌInkꞌez dánaꞌdúꞌaih ꞌaw dune
dahanaꞌdooꞌalh ghaitꞌah. ꞌEn ꞌutni:

8Nuhwheꞌutꞌentꞌenuszun.Whunulhꞌenndati ꞌudunꞌudéntan
nuhbut nióoniꞌai. ꞌInkꞌez ꞌaw dune dánaꞌdootan ghaitꞌah. Be
ulhtus, ꞌi ntsolyaz áhtꞌi, sughunek chah oohtun, ꞌinkꞌez soozi
hubutsꞌun ꞌaw whuchaoodáhdlai ilah ꞌet huwa.

9Soo zulhtsꞌai, ndunnah Satan buluglez huwhutꞌen, ꞌen Lizwif
hinli hutni ꞌet whuntsꞌih huwhutsꞌit hoꞌ hutni, ꞌaw Lizwif
chahílah. ꞌAwnawh chaꞌhootꞌah, nuhghu buníla ꞌinkꞌez nuhbut
teniꞌhunilhdzun ubutélhsilh. ꞌEt huwa tꞌehonózin nuhkꞌesiꞌ
inle.
10Nuhwhudáni dzuh nusahde soo whulh nudalhúya. Whuz
naꞌa skꞌuneꞌ zahtꞌen. ꞌEt huwa ndi yun kꞌut ndulhcho hoh dune
dzuh nutedoh whusaóoteltsꞌulh hubootélhdzih ꞌet whuba. ꞌEt
whutsuh whuchꞌa nanohtésdlelh.

11Soo zúlhtsꞌai, khunyaz ꞌutesnilh whusatésyalh. Tsꞌahꞌun
ahtꞌah soo cho hoohtun. ꞌEt tꞌeh whuchꞌaꞌ nílhde hukwꞌelha
ahtꞌen ꞌaw ꞌuyoon nuhgho hólhchoot ghaitꞌah.

12Ndunnah ndi ꞌutꞌen untsiꞌ, ꞌi chꞌa ꞌulhdeh, nduntꞌah
suYakꞌusdahubuluglezwhuchowhutꞌahnainꞌa, ꞌi hubutelhsilh.
ꞌInkꞌez ꞌaw tenáchahutésdulh. SuYakꞌusda boozi, ꞌi bukꞌut
bukꞌeꞌtesgus. ꞌInkꞌez suYakꞌusda bukeyah whuti boozi, kꞌan
ꞌet Jerusalem huwhutni, ꞌi chah bukꞌut bukꞌeꞌtesgus. Yakꞌuz
tsꞌih suYakꞌusda butsꞌun haooteltsꞌulh. ꞌInkꞌez kꞌan ꞌet ꞌi soozi,
ꞌi chah bukꞌeꞌtesgus.
13Ndan ꞌuditsꞌo, Ndoni Yakꞌusda ba ꞌilhunahuwúdulh, daja
hubulhni, ꞌen hiyoozólhtsꞌa hubaꞌ hoontꞌah.”

Keyah Laodicea dune Yakꞌusda ba ꞌilhunahuwúdulh, bulunah
sughunek ꞌantsꞌi nuhwhuba ꞌintꞌah, suba hubudóni

14 “Et keyah Laodicea dune Yakꞌusda ba ꞌilhunahuwúdulh bulizas, ꞌen
butsꞌun kꞌeꞌinges. Njan dudini:

Ndun ndóh honeh, bunalh ꞌúwhutꞌen, butꞌaníuznitan,
tsꞌahꞌun naꞌa ꞌintꞌah chah, ndai Yakꞌusda ꞌuyinla, ꞌi ꞌen
ꞌudechoo whéꞌwhudilhꞌen ꞌintꞌah, ꞌen ꞌutni:

15Nuhwheꞌutꞌen kꞌah tsꞌiyawh tꞌeoonúszun. Ntsꞌenaꞌa
Yakꞌusda ba ahtꞌen, ꞌaw tube chaníkꞌuz ꞌinkꞌez ꞌaw tube
chah chanízul soo cho náhkꞌuz kꞌus nehzul ꞌet da nuhwhuba
hukwaꞌnooszin wule.

16 ꞌAw chaníkꞌuz chah ahtꞌah ꞌinkꞌez ꞌaw chanízul chah ꞌahtꞌah.
Nahzulyaz liꞌahtꞌah. ꞌEt huwa suzekhohnꞌunnuhwhutélhdzoh.
17Lheꞌdahni, ‘Soodeꞌa ꞌutsꞌintꞌah ꞌonus nus chah soodeꞌa
ꞌutsꞌuja. ꞌAw ꞌuyoo hoonliyaz ka chaꞌuznízun,’ dahni. ꞌEt
ndahíntꞌah dalhútsiꞌ tsꞌiyaintsuk nuhwhuba nekꞌeꞌ hootꞌah
ahtꞌah. Telhúꞌen ahtꞌah. Chaoozehꞌen ahtꞌah, ꞌinkꞌez ustꞌet
ahtꞌah.
18Ndai gold kwun be ꞌonus nus ꞌuldzoo suli, ꞌi si stsꞌun óohket
nuhwhudusni. ꞌEt sih soo dehꞌa ꞌoohtꞌe. Naih lheyul, ꞌi chah
stsꞌun óohket. ꞌEt sih ꞌet dune wahle, ꞌinkꞌez ꞌustꞌet ahli ꞌet
ꞌaw hukwa yáchazoohle. Na yoo, ꞌi na kꞌet dulhúye, ꞌet sih
soo hóhꞌen.

19Ndunnah hubukꞌesiꞌ, ꞌen tsꞌiyawh khunek ulhtus ꞌi be
hubulh yálhtuk ꞌinkꞌez tsꞌahꞌun naꞌa nenábusdlih. ꞌEt huwa
nuhdzi ulhtus cho ulhꞌi ꞌinkꞌez nuhwhulubeshi nuhwheni
whuchꞌa náhandunoohlelh.

20Soo zulhtsꞌai, ndati síyin ꞌinkꞌez ndati whudúlhghalh. Ndan
suditsꞌo ꞌinkꞌez suba dahúduteztan, bughudatésyalh, bulh
naꞌtéstꞌulh ꞌinkꞌez didut chah sulh naꞌhutétꞌalh.

21Ndan ndi ꞌutꞌen ntsiꞌ ꞌi chꞌa ꞌulhdeh, sukwꞌusda cho kꞌut
suzih tedalh hubugha ootésꞌalh. Whuz naꞌa Sichah whuchꞌa
nulhde ꞌinkꞌez seꞌaBá bukwꞌusúda cho dézti, ꞌi kꞌut buzih
natlꞌadisda.

22Ndan ꞌuditsꞌo, Ndoni Yakꞌusda ba ꞌilhunahuwúdulh, dája
hubulhni, ꞌen hiyoozólhtsꞌa hubaꞌ hoontꞌah.”

John nduk yakꞌuz ndati ꞌudun ꞌudentan ꞌet whutélhꞌen

4 ꞌEt hukwꞌelhꞌazwhunulhꞌen ꞌinkꞌezndukyakꞌuzndati ꞌudun ꞌudentanet
whutélhꞌen. ꞌEt ndun ꞌudechooyatelhdukduzítsꞌai, be tsꞌujihbeyálhtuk

liꞌutni. “Ndez sutsꞌun dugha inyih, ꞌinkꞌez kꞌan ꞌet hukwꞌelhꞌaz daóotenilh
whényuntélhtun,” sulhni. 2 ꞌEt ꞌaho Ndoni bulh sulh wheóodande líꞌusja.
ꞌInkꞌez yakꞌuz kwꞌutsꞌuzda cho dézti, ꞌi ꞌet suꞌai ꞌi kꞌut ꞌilhunuh yukꞌusda, ꞌet
whutélhꞌen. 3 ꞌInkꞌez ndun hukwꞌusda tse dunézti, ꞌi jasper hiyulhni, ꞌinkꞌez
carnelian tse chah, ꞌet ndoonentꞌen. ꞌInkꞌez ndi kwꞌutsꞌuzda cho dézti,
ꞌi ditnik nayúgus, ꞌi bunayuztꞌuk, tse, emerald hiyulhni, ꞌi ndoonentꞌen.
4Ndi kwꞌutsꞌuzda cho dézti bunat nat lanezi ꞌonus ꞌat dit kwꞌutsꞌuzda cho
dézti, ꞌi bunaidelhúya. ꞌInkꞌez ndi kwꞌutsꞌuzda cho dézti, ꞌi nat lanezi ꞌonus
ꞌat dinah ꞌutsuh whudélhdzulh hikꞌudelhtsꞌi. Naih lheyul, ꞌi be dune hinli.
Gold nanezbaz ꞌi hubutsi kꞌéyuzdla. 5Ditnik oolhges, ditnik chah, ꞌinkꞌez
lhai yatuk ꞌi chah ndi kwꞌutsꞌuzda cho dézti, ꞌi butsꞌun haídukat. ꞌInkꞌez
ndi kwꞌutsꞌuzda cho dézti, ꞌi bubut skwúnlai ꞌonus ꞌat nankoh be whétꞌen,
ꞌi dezkꞌun. ꞌI ndi skwúnlai ꞌonus ꞌat nankoh Yakꞌusda bunududeh, ꞌi ꞌintꞌah.
6 ꞌEt ndi kwꞌutsꞌuzda cho dézti, ꞌi bubut ꞌet bun kꞌut whucho dezghel kꞌet
too ꞌi khe liꞌintꞌah, ꞌet whuzꞌai liꞌhoontꞌah. Lhum dantꞌah bukiyúntꞌen, ꞌet
nduwhútꞌen. Ndi kwꞌutsꞌuzda cho dézti bukꞌut chah ꞌinkꞌez bunat chah
dinkꞌi hoonliyaz usjiz, ꞌi ꞌuna zeh unli, bubut tsꞌih chah ꞌinkꞌez butꞌa tsꞌih
chah ꞌuna bughunezdla.

7 ꞌUdechoo usjiz, ꞌi khunaiti, lion, ndúwhutꞌen. Bulh nankoh usjiz, ꞌi
musdusyaz ndúwhutꞌen. Bulh takꞌi usjiz, ꞌi dune kꞌunaꞌa bunen hoonli.
Bulh dinkꞌi usjiz, ꞌi sbalyan ꞌútꞌoh liꞌintꞌah. 8 ꞌI nyoh dinah usjiz, ꞌilhukꞌi
hoh lhkꞌutakꞌi ye nutꞌo, ꞌi bughuyuzdla. ꞌInkꞌez ndulhcho hoh ꞌuna zeh
unli buyuh tsꞌih chah. ꞌAw ꞌulhꞌek ꞌinkꞌez dzenis ibulh nachahulhúyiz hoh
njan nduhútni,

“Lubeshi bughuhoolah,
lubeshi bughuhoolah,
lubeshi bughuhoolah,
Yakꞌusda neMoodihti,

ꞌen tsꞌiyaitsuk bugha nus ulhtus ꞌintꞌah.

Ndun ꞌantꞌe, ꞌinkꞌez ꞌintꞌah,
ꞌinkꞌez whusatéyalh,” hutni.

9Ndun ꞌilhuz ꞌinkꞌez ꞌilhuz wheni khuna, ꞌen kwꞌutsꞌuzda cho dézti ꞌi
kꞌusda, ꞌen ndunnah hoonliyaz usjiz, soo cho neꞌhiduni, hidélhti, ꞌinkꞌez
ꞌahoolyiz nenachailꞌen hiyúlhni, 10 ꞌet ndunnah nat lanezi ꞌonus ꞌat dinah
dune dune netsuh whedelhdzulh, ndun kwꞌutsꞌuzda cho dézti, ꞌi kꞌut usda,
ꞌilhuz ꞌinkꞌez ꞌilhuz wheni khuna, ꞌen hibut nacháhuneldel, hitsꞌu téniꞌ
hunilhdzun hoꞌ hutꞌen. ꞌInkꞌez butsi nanezbaz ꞌi hibut nihíninla, ꞌinkꞌez
ꞌuhutni,

11 “O neMoodihti ntsꞌu habaínduz, dénti, ꞌinkꞌez ilhtus chah
ꞌintꞌah. ꞌI tsꞌiyawh ꞌet ndan tsꞌidóni huba soo
ꞌuldzoo, tsꞌiyaintsuk inla ꞌet huwa. Nyun inla ꞌet
huwa ꞌintꞌah, ꞌet whuz naꞌa hukwaꞌninzun.”

Dustlꞌus bukꞌuneꞌúsduguz, Yakꞌusda be busheepyaz, ꞌi yílhchoot

5 ꞌEt whunulhꞌen, ndun kwꞌutsꞌuzda cho dézti yukꞌusda, ꞌen nalhnih tsꞌih
dula be dustlꞌus lhchꞌaz tsꞌih bukꞌuneꞌusdúguz, ꞌi ꞌinkꞌez dustlꞌus lhegha

ndunenduz. ꞌInkꞌez skwúnlai ꞌonus ꞌat nankoh ꞌet buneꞌdelhúdze. 2 ꞌEt
ꞌilhunuh lizas soo ulhtus, ꞌen télhꞌen. ꞌInkꞌez tube cho njan ndutni, “Ndan
soo ꞌuldzoo, ꞌen ndi dustlꞌus yadáhaꞌ dutelhchꞌulh ꞌinkꞌez lhkꞌetuwélelh?”
3Ndukyakꞌuz,kꞌusyunkꞌut, kꞌusyun tꞌahchah, ꞌaw ꞌilhunuhsoochaꞌildzooh
hoolah ndi dustlꞌus yadáhaꞌ dutelhchꞌulh kꞌus yuntelhꞌilh huba. 4 ꞌInkꞌez
ꞌaw ꞌilhunuh soo chaꞌildzooh ndi dustlꞌus yadáhaꞌ dutelhchꞌulh, ꞌinkꞌez
yukꞌuyatelhtuk kꞌus yuntelhꞌilh. ꞌAw nahiyóolhtelh ghaitꞌah, ꞌet huwa tube
nasdutso. 5 ꞌEt ꞌilhunuh dune netsuh whedelhdzulh, ꞌen ꞌusúlhni, “Intso
ilah! Nilhꞌen Judah bulh hudédowh hubukhunai cho, lion hiyúlhni, ndun
hubudayi cho David tsꞌih haínzut, ꞌen ꞌuja tsꞌiyaintsuk whuchꞌaꞌ nilhde.
ꞌEn zeh soo ꞌúldzoo ndi dustlꞌus yadáhaꞌ dutelhchꞌulh, ꞌinkꞌez ndi skwúnlai
ꞌonus ꞌat nankoh be lhúnedelhze, ꞌi yadáhaꞌ dutelhchꞌulh.”

6 ꞌInkꞌez ndet whutélhꞌen tube suba hooncha. Ndi kwꞌutsꞌuzda cho
dézti ꞌinkꞌez ndi dinah hoonliyaz ꞌusjiz, ꞌinkꞌez dune netsuh whedelhdzulh
hubutah, ꞌet sheepyaz ꞌilhukꞌi, ꞌi hizelhghi, ꞌi nduwhútꞌen ꞌet siyin.
Bude skwúnlai ꞌonus ꞌat nankoh ꞌinkꞌez skwúnlai ꞌonus ꞌat nankoh ꞌuna
chah unli. ꞌI buna ꞌi ꞌintꞌah Yakꞌusda beꞌílhdzun unli skwúnlai ꞌonus ꞌat
nankoh nududeh. ꞌI ndi yun kꞌut nduhóolcho whélꞌa. 7 ꞌEt sheepyaz ndun

kwꞌutsꞌuzda cho dézti, ꞌi kꞌusda, ꞌen nalhnih tsꞌih dustlꞌus yoontun, ꞌi yula
kꞌehíyaꞌai.

Yakꞌusda busheepyaz ꞌaw ꞌen zeh soo ꞌuldzoo
8 ꞌEt ndi dustlꞌus yílhchoot ibulh, ndunnah dinah ꞌusjiz, ꞌinkꞌez nat

lanezi ꞌonus ꞌat dinah dune netsuh whudelhdzulh chah, ndun sheepyaz
hibut nacháhuneldel. ꞌIlhunuh hinli tsꞌiyawh nela be, be tsꞌujun nuhúle,
ꞌinkꞌez tsetsꞌai gold unli, ꞌi dezkꞌun sooltsun, ꞌi bet whudézbun. ꞌI ndi ꞌi
ꞌintꞌah dune Yakꞌusda bubeꞌildzun, ꞌen hiye tenadudli ꞌintꞌah. 9Kꞌan ꞌet
shun ꞌi hiyéwhenijun hoh njan nduhutni,

“Ndi dustlꞌus tálhcholh ꞌinkꞌez budaꞌ dutálhchꞌulh
ꞌet huba sooꞌ níldzoo.

Dune nyazelhghi ꞌinkꞌez nyuzkai be Yakꞌusda ba nenaonket.
ꞌInkꞌez lhelhtsꞌun hudedowh,

ꞌinkꞌez lhelhtsꞌun naꞌa yahulhtuk,
ꞌinkꞌez ꞌuyoon dune, ꞌinkꞌez lhelhdun keyah whutꞌen ꞌen chah.

10 ꞌInkꞌez neYakꞌusda ba hubudayi cho ꞌinkꞌez nawhulnuk nesilhsi.
ꞌInkꞌez ndi yun kꞌut kꞌúneꞌ tsꞌotelꞌilh ka uzdutéltsꞌilh.”

11 ꞌEt njan whutélhꞌen ꞌinkꞌez whudátsꞌo ndi kwꞌutsꞌuzda cho dézti,
ꞌinkꞌez hoonli usjiz, ꞌi chah, ꞌutsuh whudélhdzulh, ꞌen chah, ꞌen bunat
lhanah lizas, ꞌen whuz hulai kꞌet ꞌaw whe hubutsꞌoodolhto ghaitꞌah, 12 ꞌen
tube cho njan duhútni,

“Ndun sheepyaz hizelhghi, ꞌen ye ulhtus, hiye soodeꞌa
ꞌintꞌah, be whútnih,

ꞌinkꞌez nutꞌuk chah, be tsꞌudézti,
ꞌinkꞌez be whétꞌen,
ꞌinkꞌez ba tsꞌodélhti,

ꞌen ꞌintꞌah ndi tsꞌiyawh huba soo ꞌúldzoo hoh uzdóolhti.”
13 ꞌInkꞌez ndai usjiz nduk yakꞌuz ꞌintꞌah, ꞌi ndi yun kꞌut chah, ꞌinkꞌez

ndi yun butꞌah tsꞌih chah, ꞌinkꞌez kꞌus ndai yatoo kꞌut hoonli, ꞌen tsꞌiyawh
njan nduhútni hoh ubudustsꞌo,

“En ba tsꞌodélhti, be tsꞌudézti, be whétꞌen,
ꞌinkꞌez tsꞌiyaintsuk bukꞌuneꞌwhutꞌen, ꞌi chah,
ndun kwꞌutsꞌuzda cho dézti kꞌusda, ꞌinkꞌez sheepyaz

hizelhghi chah,

ꞌilhuz ꞌinkꞌez ꞌilhuz wheni beꞌilhdzun wule.”

14 ꞌEt nyoo dinah usjiz, ꞌi ꞌutni, “Et ndoh honeh!” ꞌInkꞌez nat lanezi ꞌonus
ꞌat dinah ꞌutsuh whudélhdzulh, hibut nacháhuneldel ꞌinkꞌez ndun ꞌilhuz
wheni khuna hitsꞌu teniꞌnalhdzin.

ꞌUdechoo dustlꞌus lhudildze

6 ꞌInkꞌez nyoo dustlꞌus be lhídildze lhukꞌi ꞌi ndun sheepyaz ꞌi yutsꞌu
hayálhchꞌul ꞌet whutélhꞌen ꞌinkꞌez dinah usjiz hubutah ꞌilhukꞌi ꞌi

duzítsꞌai. Ditnik kꞌunaꞌa ꞌutni ꞌinkꞌez “Anih ꞌinkꞌez whunilhꞌen!” ni. 2 ꞌEt
whunalhꞌen ꞌinkꞌez yeztli lheyul, ꞌi telhꞌen. Ndun yukꞌusda kꞌaza nudútun.
ꞌInkꞌez ndai netsi kꞌustan nanezbaz, ꞌi butlꞌayéltsꞌut. Tsꞌiyannah chꞌa
telhdoh ꞌinkꞌez whuchꞌaꞌ butélhdoh ka, ꞌet whuz whinya.

Bulh nankoh dustlꞌus lhudildze
3 ꞌEt bulh nankoh dustlꞌus lhudildze, ꞌi yudaꞌ dutelhchꞌul. ꞌInkꞌez bulh

nanah usjiz, ꞌi ꞌutni ꞌet ꞌoozálhtsꞌa, “Anih ꞌinkꞌez whunilhꞌen!” ni. 4 ꞌInkꞌez
ꞌuyoo yeztli, kwun kꞌunaꞌa dúlkꞌun, whuz whellhah. Ndun yukꞌusda, ꞌen be
tsꞌahꞌun naꞌa lhtsꞌun ꞌutsꞌintꞌah, ndi yun kꞌut whutꞌen bughuhootélhchulh,
ꞌet yutlꞌahoꞌai dune lhuhoodughan ka. ꞌInkꞌez soh cho ꞌi butlꞌayánkez.

Bulh tat dustlꞌus lhudildze
5Ndet bulh tat dustlꞌus be lhídildze yudaꞌ dutelhchꞌul. Ndi bulh tanah

usjiz ꞌet ꞌoozálhtsꞌa ꞌinkꞌez ꞌutni, “Anih, whunilhꞌen!” Whuz yutaꞌen ꞌinkꞌez
yeztli dulhkꞌus, ꞌi yutélhꞌen. Ndun yukꞌusda, ꞌen bé neꞌuldas, ꞌi bula kꞌét
yuzdla. 6 ꞌInkꞌez nyoo dinah usjiz hubutah tsꞌih ꞌuwhutni, “Lhes haníyeh
busa ꞌilhuz dezbun, ꞌilhukꞌi sooneya denarius hiyúlhni, ꞌi kꞌelhla yutezꞌai.
ꞌInkꞌez takꞌi busa ndultsuk tlꞌo mai, barley hiyúlhni, ꞌilhukꞌi sooneya
denarius, ꞌi kꞌelhla yutezꞌai. ꞌInkꞌez khe be ꞌutꞌes ꞌinkꞌez mai too chah, ndi
tsꞌiyaintsuk khun teh tintaꞌ oolhꞌen gunih.”



775 Jesus Christ, ꞌen dune ba tsꞌet hahónla 6

Bulh dinkꞌi dustlꞌus lhudildze
7 ꞌEt bulh dinkꞌi dustlꞌus lhídildze, ꞌi yudaꞌ dutelhchꞌul hoh bulh dinah

usjiz ꞌet ndutni, “ꞌAnih ꞌinkꞌez whunilhꞌen!” 8Whunulhꞌen ꞌinkꞌez yeztli
bodande nduwhútꞌen. ꞌInkꞌez yukꞌusda boozi, ꞌi be yátsꞌadlah hiyúlhni.
ꞌEt niz tꞌeh yahadla delhtsꞌi, Hades huwhútni, ꞌet buwhuneltsꞌulh. Ndi
yun kꞌut whutꞌen hoontsolyaz, nedo kꞌah, (¼) huwhutni, ꞌet ꞌuwhulcho
hubuhuteghan, ꞌet bughá whultsꞌut. Soh cho be, ꞌinkꞌez dai, dada nudúzut,
ꞌi chah, ꞌinkꞌez chuntah khunai, ndi be dune yahutádlah.

Bulh skwúnlai dustlꞌus lhudildze
9 ꞌEt ndet bulh skwúnlai dustlꞌus be lhídildze yudaꞌ dutelhchꞌul hoh

ndunnah Yakꞌusda bughunek bugha ꞌinkꞌez highunek highi yalhtuk, dune
hubanghanbuzul, ꞌenYakꞌusdabukwꞌuzdai tꞌahhubutélhꞌen. 10 ꞌEt tube cho
njan nduhútni, “Nekꞌuneꞌ ꞌulꞌen nyun lubeshi nghu hoolah, ꞌinkꞌez tsꞌahꞌun
ꞌintꞌah chah inli. Ndi yun kꞌut ndunnah neanghan dawhuldzuh neuzkai
bugha huba nahutanyeh ꞌinkꞌez neba kꞌuténtnilh?” 11 ꞌInkꞌez ꞌilhunuh hinli
hoh lheyul, ꞌi nahuyitsꞌuz hubutlꞌa hínanla. ꞌInkꞌez hubuhútni, hubulh
ꞌulhna ꞌen ꞌinkꞌez hubulh utsinkah ꞌen chah tsꞌiyawh ꞌen bukꞌunaꞌa zeh
hubuhuteghan, ꞌet lhaoodutenilh whutsꞌun, naoolhúyis.

Bulh lhkꞌutakꞌi dustlꞌus lhudildze
12 ꞌEt sheepyaz ꞌet bulh lhkꞌutakꞌi dustlꞌus be lhidildze yudaꞌ dutelhchꞌul

hoh khunyaz tube yun nughésnai, ꞌinkꞌez sa chah dulhkꞌus suli, naih
dulhkꞌus nduwhútꞌen. ꞌInkꞌez ꞌulhꞌek ooza chah, ꞌuskai nduwhútꞌen suli.
13 ꞌInkꞌez sum ꞌi chah yun kꞌut nainkat. Ndi duchun, figs, mai ntetꞌai
whutsuh nilhtsꞌi ulhtus, ꞌi be yun nanukuk, ꞌet whuz naꞌa sum, yun kꞌut
nainkat. 14 ꞌInkꞌez ntsꞌenaꞌa dustlꞌus lhenahinudus kꞌunaꞌa, ꞌet whuz naꞌa
yatꞌah lhenáwhunéduduz ꞌinkꞌez whuz naꞌa hoolah whuzdli. Dzulh chah
ꞌinkꞌez noo teh, tsꞌiyawh whuzdla ꞌudun neooninkat.

15Ndi yun hubudayi cho dune ncha, dune soodeꞌa ꞌintꞌah, nehughan
bumoodih, dune ulhtus, ꞌulhna tsꞌiyawh, ꞌinkꞌez ꞌulhna bula nadetnik,
ꞌen chah, ꞌen tsꞌiyawh tseꞌan ꞌinkꞌez dzulh tah tse tꞌah, hoh huntelhuꞌi.
16 ꞌInkꞌez ꞌuhutni, “Tse ꞌinkꞌez dzulh tubulh nekꞌeoonóotꞌalh. ꞌEt tꞌeh

ndun kwꞌutsꞌuzda cho dézti kꞌusda, ꞌen bunen ꞌinkꞌez ndun sheepyaz ye
húnilchꞌe, ꞌi chꞌa neúntoolhꞌi. 17 ꞌAlha ye nelh hunilchꞌe, ꞌi ꞌaw ꞌet whudzin
whusawhéltsꞌut. ꞌAw ꞌilhunuh whuntsꞌih whulh wuyin ghaitꞌah.”

Israel tsꞌun hainde 144,000, ꞌen hubunintak hube hoodetꞌen téleh

7 ꞌEt hukwꞌelhꞌaz dinah lizas ndi yun kꞌut dit nódelhúya hoh ubutélhꞌen.
Ndi nilhtsꞌi dinkꞌi ndi yun kꞌut ꞌinkꞌez yatoo kꞌut, ꞌinkꞌez duchun chah,

ndi bukꞌut noolhtsꞌi ka, ꞌet whuchꞌa kꞌah hiyoontun. 2 ꞌEt ꞌuyoon lizas
ndaz de yedoh útꞌoh hoh télhꞌen. Yakꞌusda khuna, ꞌen ye hóodalhꞌeh, ꞌi
yeꞌalh. ꞌEt ndunnah dinah lizas soo ꞌultus hoh ꞌen yun ꞌinkꞌez yatoo bulh
tinta ꞌotélhꞌilh ka bughá whultsꞌut. 3 ꞌEn ꞌubulhni, “Ndunnah neYakꞌusda
be ꞌulhna hinli, ꞌen ꞌet Yakꞌusda ye hóodalhꞌen, ꞌi be hubunintak hube
hóodetꞌen hubutsꞌutelhtsilh, ꞌet whutsuh ndi yun, yatoo, ꞌinkꞌez duchun
chah tinta oolhꞌen gunih!” ubúlhni. 4 ꞌEt danéltsuk hubunintak hubube
hóodetꞌen suli whudátsꞌo. Israel hitsꞌah haínde hubuzkeh, lhelhtsꞌun
hudedowh, ꞌen tsꞌiyawh 144,000 hinli. ꞌEn tsꞌiyawh hubunintak hube
hoodetꞌen hubuhulhtsi.

5 Judah hudedowh tsꞌih haínde,
ꞌen 12,000 hube hoodatꞌen hubuhulhtsi.

Reuben hudedowh tsꞌih haínde,
ꞌen 12,000 hube hoodatꞌen hubuhulhtsi.

Gad hudedowh tsꞌih hainde,
ꞌen 12,000 hube hoodatꞌen hubuhulhtsi.

6Asher hudedowh tsꞌih hainde,
ꞌen 12,000 hube hoodatꞌen hubuhulhtsi.

Naphtali hudedowh tsꞌih hainde,
ꞌen 12,000 hube hoodatꞌen hubuhulhtsi.

Manasseh hudedowh tsꞌih hainde,
ꞌen 12,000 hube hoodatꞌen hubuhulhtsi.

7Simeon hudedowh tsꞌih hainde,
ꞌen 12,000 hube hoodatꞌen hubuhulhtsi.

Levi hudedowh tsꞌih hainde,
ꞌen 12,000 hube hoodatꞌen hubuhulhtsi.

Issachar hudedowh tsꞌih hainde,
ꞌen 12,000 hube hoodatꞌen hubuhulhtsi.

8Zebulun hudedowh tsꞌih hainde,
ꞌen 12,000 hube hoodatꞌen hubuhulhtsi.

Joseph hudedowh tsꞌih hainde,
ꞌen 12,000 hube hoodatꞌen hubuhulhtsi.

Benjamin hudedowh tsꞌih hainde,
ꞌen 12,000 hube hoodatꞌen hubuhulhtsi.

Ndunnah lheyul, ꞌi be húdelhtsꞌi
9 ꞌEt hukwꞌelhꞌaz whunilhꞌen ꞌinkꞌez lhanah dune, hulai kꞌet ꞌaw

hubutsꞌoodolhto ghaitꞌah, ꞌen hubunulhꞌen. Lhelhdun keyah whutꞌen,
lhelhtsꞌunhudedowh.Yinkakdunechah.Tsꞌiyawhlhelhtsꞌunnaꞌayahúlhtuk
ꞌuhintꞌah. ꞌEn tsꞌiyawh kwꞌutsꞌuzda cho dézti, ꞌi ꞌinkꞌez ndun sheepyaz
hibut nudelhúya. Tsꞌiyawh lheyul, ꞌi nahiyitsꞌuz, ꞌi be dune hinli ꞌinkꞌez
ꞌul tlꞌotel, ꞌi hídelelh. 10 ꞌEt ꞌen tube cho ꞌuhutni

“NeYakꞌusda kwꞌutsꞌuzda cho dézti kꞌusda ꞌinkꞌez
ndun sheepyaz chah,

be uzdujih, ꞌen butsꞌuhawhéltsꞌut!”
11 ꞌUtsuh whudélhdzulh, ꞌinkꞌez dinah usjiz, lizas chah, ꞌen tsꞌiyawh

ndi kwꞌutsꞌuzda cho dézti, ꞌi hinat nudelhúya, hibut nacháhuneldel ꞌinkꞌez
Yakꞌusda hitsꞌu teniꞌnalhdzin. 12 ꞌInkꞌez ꞌuhutni,

“Ndoh honeh! Uzdóolhti.
Ye dézti,
be tsꞌuwhunih,

be tsꞌílhtus ꞌinkꞌez nutꞌuk,
be chanailya tsꞌutni,

be uzdézti chah,
ndi tsꞌiyawh neYakꞌusda beꞌilhdzun wule ꞌilhuz

ꞌinkꞌez ꞌilhuz wheni.
ꞌEt ndoh honeh!”

13 ꞌAw ꞌet ꞌilhunuh ꞌutsuhwhudélhdzulh, ꞌen ꞌusúlhni, “Ndunnah lheyul,
ꞌi be hudelhtsꞌi, ndunnah ndan hoꞌ hintꞌah? ꞌInkꞌez ntsꞌez de hahándel?”

14 ꞌEt ꞌudúsni, “SMoodih nyun tꞌeoonínzun.” ꞌEt ꞌusúlhni, “Hoh tꞌeh
soo degha nus dune dzuh nuhutedoh, ꞌen ꞌuhuja hoh da whuz naꞌa dzuh
nuhuzde. ꞌInkꞌez ndun sheepyaz buzkai be dunaih toonáhiyuzguz ꞌinkꞌez
lheyul suli.

15 ꞌEt huwa Yakꞌusda bukwꞌusúda cho dézti, ꞌi hinat nudelhúya.

ꞌInkꞌez dzin ꞌinkꞌez ꞌulhꞌek ibulh hiluglez whucho hiba neꞌutꞌen.
ꞌInkꞌez ndun ndi kwꞌutsꞌuzda cho dézti yukꞌut usda,

ꞌen hubutah ꞌintꞌah ꞌinkꞌez bughutele.
16 ꞌAw ꞌonus ꞌun buyuh nuchaꞌtelhútsꞌul

ꞌinkꞌez ꞌaw ꞌonus ꞌun taꞌóde ghaitꞌah.
ꞌAw sa zul niz chah ꞌuhotꞌe ghaitꞌah,

ꞌinkꞌez ꞌaw tube cho huba whunoozul ghaitꞌah.
17 ꞌEt huwa ꞌubinla, ndun sheepyaz kwꞌusúda cho

dézti, ꞌi hubutah ꞌintꞌah,
ꞌen bughutele hoh butsuh teyalh ꞌinkꞌez ndi too ꞌilhuz

wheni bukꞌutsꞌukhuna, ꞌi tsꞌun úbutelilh.
ꞌInkꞌez Yakꞌusda bunatsultoo tsꞌiyawh buna kꞌet whúnaꞌidutelhdoh.”8 ꞌAw ꞌet ndunnah sheepyaz ndi búlh skwunlai ꞌonus ꞌat nankoh dustlꞌus

be lhidildze yudaꞌ dutelhchꞌul hoh lhulcho (½) hukwꞌeꞌhunintꞌo, ꞌet
nduhooldzah batꞌen, ꞌet yakꞌuz ntꞌeoodínil.

2Skwunlai ꞌonus ꞌat nanah lizas Yakꞌusda but nudelhúya hubutélhꞌen.
ꞌInkꞌez skwunlai ꞌonus ꞌat nankoh be tsꞌújih, ꞌi hubutlꞌa yánkat.

3 ꞌEt ꞌuyoon lizas kwun tsit be nutꞌa, gold be ꞌulya, ꞌi naꞌa, whusainya
ꞌinkꞌez Yakꞌusda bukwꞌuzdai but siyin. Bet yudutélhkꞌun sooltsun, ꞌi lhai
hitlꞌaindzai. ꞌI dune Yakꞌusda bubeꞌildzun, ꞌen hubutenadudli, ꞌi bulh
Yakꞌusda bukwꞌuzdai gold be ꞌulya, ꞌi kꞌut néyoolelh ka. Ndi Yakꞌusda
bukwꞌuzdai ꞌi kwꞌutsꞌuzda cho dézti but yuzkai. 4Ndi kwun tsit be nutꞌo
sooltsun bulut ꞌinkꞌez dune Yakꞌusda bubeꞌildzun, ꞌen hubutenadudli ꞌi
bulh, ndun lizas bula kꞌet tsꞌih Yakꞌusda tsꞌun whédukat. 5 ꞌEt ndun lizas
kwun tsit be nutꞌo yílhchoot ꞌinkꞌez Yakꞌusda bukwꞌuzdai kꞌut kwun ꞌi
be yudélhbun. Yun kꞌéyilhkat hoh khunek lhai, ꞌi be taoodetnik, ditnik
dutni, ditnik oolhges, ꞌinkꞌez yun chah noghésnai.

6 ꞌEt ndunnah skwunlai ꞌonus ꞌat nanah lizas, skwunlai ꞌonus ꞌat nankoh
be tsꞌujih nuleh, hiye tejih wheni lhaháduja.

ꞌUdechoo be tsꞌujih, ꞌi yéꞌ déja
7 ꞌEt ꞌudechoo lizas be tsꞌujih, ꞌi yéꞌ déja, ꞌinkꞌez ooloo tsan ꞌinkꞌez kwun

ꞌi ꞌuskai bulh ꞌintꞌah, ꞌi yun kꞌe híyilhkat. ꞌEt ndi yun kꞌut whuduchun (⅓)
ꞌi dánkꞌun. ꞌInkꞌez yun whutꞌan neyelh tsꞌiyawh chah dánkꞌun.

Be tsꞌujih, ꞌi bulh nankoh, ꞌi yéꞌ déja
8 ꞌEt lizas bulh nánah be tsꞌujih, ꞌi be ꞌudéja. Dzulh cho ndulhcho kwun

be dezkꞌun, ꞌi yatoo kꞌut tahíyalhꞌuz. ꞌEt yatoo (⅓) ꞌi ꞌuskai zeh suli. 9Yatoo
kꞌut khunai (⅓) ꞌi yahadla. ꞌInkꞌez tsꞌi cho nukat (⅓) ꞌi chah hoolah suli.

Bulh takꞌi be tsꞌujih, ꞌi yéꞌ déja
10 ꞌEt bulh tánah lizas be tsꞌujih, ꞌi be ꞌudéja. ꞌInkꞌez sum cho yaz tsꞌih

haltsꞌut. Be nekwunultꞌa kꞌunaꞌa dezkꞌun ꞌinkꞌez ꞌukoh (⅓) ꞌet ꞌuwhultsuk
hukwꞌeíltsꞌut. ꞌInkꞌez too yun tsꞌih hánusuli kꞌut chah. 11Ndi sum, ꞌi
wormwood, ꞌi boozi. Ndi boozi tsꞌulkiꞌ, ꞌi hiyúlhni. ꞌInkꞌez too (⅓) ꞌi
wormwood, ꞌi suli. ꞌInkꞌez dune lhanah ndi too hikꞌeyaídla, tsꞌiyawh
tsꞌulkiꞌ suli ꞌet huwa.

Bulh dinkꞌi be tsꞌujih, ꞌi yéꞌ déja
12 ꞌEt lizas bulhdinahbe tsꞌujih, ꞌi be ꞌudéjahohdzenis ooza, ꞌulhꞌekooza,

ꞌinkꞌez sum chah tsꞌiyawh whenghaz (⅓) ndi tsꞌiyaintsuk butꞌagheznai. ꞌI
tsꞌiyawh dulhgus suli. ꞌEt huwa dzenis whenghaz (⅓), ꞌulhꞌek chah (⅓)
tsahólhgus suli.

13 ꞌEt yaz tsꞌih ꞌilhunuh lizas yedoh hutꞌoh, ꞌet nalhꞌen, ꞌinkꞌez soo ꞌultus
hoh njan ndutni, “Nuhwheni ndi yun kꞌut delhútsꞌi, degha nus hoontsiꞌ
nuhtsꞌu whékulh, degha nus hoontsiꞌ nuhtsꞌu whékulh, degha nus hoontsiꞌ
nuhtsꞌu whékulh, ndunnah tanah lizas be tsꞌujih, ꞌi be ꞌaw ꞌet hiye téjih
ꞌet huwa!”

Bulh skwunlai be tsꞌujih, ꞌi yéꞌ déja

9 ꞌEt bulh skwunlat lizas be tsꞌujih, ꞌi be ꞌudéja, ꞌinkꞌez sum ndus
de yun kꞌéltsꞌut, ꞌet whunalhꞌen. ꞌEn ndi tsakꞌet whucho whutlꞌah

hoolah ꞌi be whudaꞌdeꞌai, ꞌen butlꞌayéltsꞌut. 2 ꞌInkꞌez njan tsakꞌet whucho
whutlꞌah hoolah whudáꞌ dutézꞌai. ꞌEt ꞌantsꞌi koo tube whunezul cho
kꞌunaꞌa lhut nyus de hanéldo. ꞌI be dzenis ooza chah ꞌinkꞌez yatꞌah ꞌi bulh
ndulhcho hoh tsahólhgus suli. 3 ꞌEt tulkꞌus cho lhut tuz haíndel ꞌinkꞌez
yun kꞌeíndel. Ndi tulkꞌus cho ntsꞌenaꞌa hukwaꞌninzun neꞌtetꞌen, ꞌet bughá

whultsꞌut. Ndi scorpion ndi yun kꞌut ntsꞌenaꞌa hukwaꞌninzun tuneꞌutꞌen ꞌi
kꞌunaꞌa. 4Ndi tulkꞌus cho ꞌi khunek hitlꞌadánla yun kꞌut tlꞌo hanúyeh, kꞌus
hanúyeh, duchun teh, ndi tintaꞌ yóolhꞌen gunih hiyúlhni. Ndunnah dune
Yakꞌusda ye ꞌehóodalhꞌi hubunintak hubukꞌuhoolah, ꞌen zeh hubundólhdah
hubudáni. 5 ꞌInkꞌez hubuteghan hubugha chahooltsꞌulh. ꞌAntsꞌi skwunlai
sanun ꞌet tube cho dzuh nuboolhdzut. Ndi scorpion hiyulhni ubooget
whuz naꞌa hukwꞌe húdunteda. 6Hoh dzin whusawhéltsꞌut tꞌeh, ꞌet dune
hoh yahutadlah hukwa huntetalh ꞌet whuntsꞌih ꞌaw nahohóꞌalh ghaitꞌah.
Yahutadlah tube hukwaꞌhuntezilh ꞌet whuntsꞌih ꞌaw yahódlah ghaitꞌah.

7Ndi tulkꞌus cho yeztli dune lhutedughan tsꞌih telhꞌaz nduhóotetꞌen.
Butsi nainezbaz gold nduwhútꞌen, ꞌi butsi nanezbaz. ꞌInkꞌez bunen ꞌi chah
dune nen nduwhútꞌen. 8Butsigha, ꞌi chah tsꞌekoo tsigha nduwhútꞌen.
Bughoo, ꞌi chah khunaiti, lion hiyulhni, bughoo ꞌet nduwhútꞌen. 9 ꞌInkꞌez
ꞌutes dzoot niꞌdelya hiye délhtsꞌi. ꞌInkꞌez butꞌa ꞌi chah ꞌantsꞌi yeztli
lhai ꞌelhbus dune nehughan tsꞌih telhughaz ꞌet ndutni. 10 ꞌInkꞌez buche
ꞌi scorpion che nduwhútꞌen. ꞌInkꞌez buche be neooget ꞌinkꞌez bukꞌe
whúnduda. ꞌEt dune skwunlai sanun whutsꞌun dune hubundoolhda, ꞌet
hubughá whultsꞌut. 11 ꞌInkꞌez tsakꞌet whucho whutlꞌah hoolah whulizas
ꞌen ba hubudayi cho unli. ꞌEn Hebrew bukꞌunaꞌa Abaddon hiyulhni, ꞌinkꞌez
Greek bukꞌunaꞌa Apollyon be húyoozi.

12 ꞌAw ꞌet ꞌudechoo degha nus hoontsiꞌ hoh whéltsꞌut. Soozélhtsꞌai,
nawh degha nus ꞌonus nus hoontsiꞌ whuz de whéltsꞌulh.

Bulh lhkꞌutakꞌi be tsꞌujih, ꞌi yéꞌ déja
13 ꞌAw ꞌet bulh lhkꞌutat lizas be tsꞌujih, ꞌi be ꞌudeja. ꞌInkꞌez ndi Yakꞌusda

bukwꞌuzdai gold be ꞌulya, Yakꞌusda bubut yuzꞌai, ꞌi Yakꞌusda bukwꞌuzdai
dinkꞌi bude yinli, ꞌi butuz ꞌuwhutni. 14Bulh lhkꞌutat lizas be tsꞌujih nutun,
ꞌen ꞌutsꞌutni, “Ndunnah dinah lizas lhughel ꞌukoh whucho, Euphratis
huwhútni, ꞌen bula nadontnih.” 15 ꞌEt ndunnah dinah lizas ntsꞌoh huwa
ꞌuhunetꞌoh, ndet dzin, ndet sanun, ꞌinkꞌez ndet naooduzuk, ꞌet wheni
lhahúdintꞌah ndi yun kꞌut dune (⅓) ꞌen huboohooghan ka bula hudétnik.
16Ndunnah nehughan yeztli kꞌahúdelhtsꞌi, 200,000,000 hinli hutni, ꞌet
ꞌuhuneltsuk huboozálhtsꞌa.

17Njan hoꞌen, ꞌet yeztli chah íꞌen. Ndunnah hikꞌudelhtsꞌi, tꞌes dzoot
nihúdelya kwun líꞌintꞌah dulkꞌun, duldzan ꞌankwꞌus dulhgus líꞌintꞌah,

ꞌinkꞌez sulphur kꞌunaꞌa dultlꞌuz ꞌi be húdelhtsꞌi. ꞌInkꞌez yeztli butsi ꞌantsꞌi
khunaiti, lion tsi dónetꞌen. ꞌInkꞌez buzek tsꞌih kwun, lhut, ꞌinkꞌez sulphur
ndi buzáhaidukat. 18Ndi takꞌi hiye dzuh nutédeh, ꞌi be ndi yun kꞌut
dune (⅓), ꞌen yahadla. Ndi kwun ꞌinkꞌez lhut, ꞌinkꞌez sulphur ꞌi yeztli
buzáhaidankat, ꞌi hikꞌeyaídla. 19 ꞌEt yé ulhtus buzek chah, ꞌinkꞌez buche
chah, whuz de haidukat ꞌet huwa. Buche tlꞌughus líꞌintꞌah ꞌinkꞌez ꞌutsi
bulanduniꞌai. ꞌI be dune hundélhdaih.

20 ꞌOnghunnah dune, ndi hiye dzuh nutedeh ye kꞌeyáchahadlal, ꞌen
nduhútꞌen ꞌaw hubulubeshi whuchꞌa hubeni náchahudunílel. ꞌEn ꞌawhuz
ntsiꞌ nududeh, ꞌi hitsꞌu teniꞌnilhdzun ꞌet huwa. ꞌInkꞌez ꞌukꞌe déltsi, gold,
silver, dulkꞌun tꞌeh, tse, ꞌinkꞌez duchun be ꞌulya, ndi ꞌukꞌe déltsi chawhesꞌen
ꞌintꞌah, chaꞌdústsꞌuk ꞌintꞌah, ꞌinkꞌez nuchásyah chah ꞌintꞌah, ndi hitsꞌun
teniꞌnilhdzun, ꞌet ꞌustlꞌeꞌ chaꞌhinil. 21Dune hughan, ꞌinkꞌez hudeyun, kꞌus
dune ꞌinkꞌez tsꞌekoo bulh tintaꞌ hútꞌih, kꞌus ꞌuhundunutꞌih, ꞌet tsꞌiyawh
nuhwhulubeshi whuchꞌa nuhwhubeni nachahadunílel.

ꞌUyoon lizas ncha dustlꞌusyaz ꞌi nuyúlhchoos

10 ꞌInkꞌez ꞌuyoon lizas ncha ndus de yakꞌuz tsꞌih hainya yutélhꞌen.
Kwꞌus tah ꞌintꞌah ꞌinkꞌez ditnik naꞌnanguz, ꞌi butsi kꞌut nanesdúguz.

Bunen sa nduwhútꞌen ꞌinkꞌez buke kwun nduwhútꞌen. 2 ꞌInkꞌez dustlꞌusyaz
ꞌi nuyúlhchoos. Nalhnih tsꞌih duke be yatoo kꞌeditꞌez, ꞌinkꞌez ꞌíntlꞌas tsꞌih
duke be yun kꞌeditꞌez. 3 ꞌInkꞌez ndun lizas ncha soo khunaiti lion dulghoo,
whuz naꞌa ꞌudeja. Soo hahuyih ibulh skwunlai ꞌonus ꞌat nankoh ditnik
ꞌudéja. 4Skwunlai ꞌonus ꞌat nankoh ditnik ꞌudeja hoh, ꞌaw ꞌet ꞌukꞌeꞌtesgus.
ꞌEt ndus de yakꞌuz tsꞌih sulh yáztelhtuk. ꞌEt ꞌusúlhni, “Skwunlai ꞌonus
ꞌat nankoh ditnik daja déja, nyunchꞌoh zeh tꞌeoonónzin, ꞌaw ꞌukꞌeꞌónges
gunih!”

5 ꞌInkꞌez ndun lizas ncha yatoo ꞌinkꞌez yun kꞌut siyin, ꞌen yakꞌuz tsꞌih
didilnik nalhꞌen. 6 ꞌEt yakꞌuz ꞌinkꞌez ndai ꞌet hoonli, yun ꞌinkꞌez ndai bukꞌut
hoonli, yatoo ꞌinkꞌez ndai hubutah hoonli, ndun ꞌilhuz ꞌinkꞌez ꞌilhuz wheni
khuna, ꞌen tsꞌiyawh ꞌuhoonla, ꞌen boozi be lizas ncha njan ndutni ꞌaw
ꞌet neóodinzut! ꞌAw ꞌonus ꞌun huba oolhꞌi ghaitꞌah. 7 ꞌEt whuntsꞌih ndun
bulh skwunlai ꞌonus ꞌat nanah lizas ꞌaw ꞌet ndet dzin be tsꞌujih, ꞌi be
ꞌudutenilh hoh Yakꞌusda hoꞌ hoontꞌah wheyuh lhaóodutetnilh. ꞌEt whuz
naꞌa Yakꞌusda hube ꞌulhna nus whunílhꞌen, ꞌen ꞌet hubugha ubudáni inle.

Ndi dustlꞌusyaz ꞌi John yaꞌal
8 ꞌEt whutsuh da yakꞌuz tsꞌih sulh yailhtuk whudátsꞌo, doochah sulh

yatelhtuk ꞌinkꞌez ꞌutni, “Ndun lizas yatoo ꞌinkꞌez yun kꞌut siyin butsꞌun
yínyalh ꞌinkꞌez dustlꞌus nuyúlhchoos, ꞌi ólhchoot.”

9 ꞌInkꞌez lizas bughuníya ꞌinkꞌez ꞌudusni, “Deꞌ dustlꞌus sutlꞌailhchoos.”
ꞌEt ꞌusulhni, “Nah! Ilhchoot ꞌinkꞌez íꞌalh! Mbut ba tsꞌulkiꞌ tele, ꞌet whuntsꞌih
nzek ꞌet honey kꞌunaꞌa mba telki.” 10Lizas dustlꞌus bula kꞌe hayálhchooz
ꞌinkꞌez íꞌal. Sástꞌai hoh honey kꞌunaꞌa suba lhuki. ꞌEt whélhno hoh subut
bet tsꞌuwhulkiꞌ suli. 11 ꞌInkꞌez ꞌusulhni, “Lhanah dune, lhawh hudedowh,
lhelhtsꞌun naꞌa yahúlhtuk, ꞌinkꞌez hubudayi cho chah, doochah ꞌen hubugha
nus whunóolhꞌen hubudóoni hubaꞌ hoontꞌah.”

Nanah bunalh ꞌuhooja

11 ꞌEt doochah tlꞌoghazilh be ꞌún deꞌooldzih duchun liꞌintꞌah,
ꞌi stlꞌaidantan ꞌinkꞌez lizas ꞌet siyin ꞌinkꞌez ꞌutni, “Didinyih

ꞌinkꞌez Yakꞌusda hubuluglez whucho, Yakꞌusda bukwꞌuzdai chah ndi
bundunáꞌolhdzih. ꞌInkꞌez nyooz luglezwhuchoYakꞌusda tsꞌih teniꞌnilhdzun,
ꞌenchahhuboodolhto.2 ꞌEtwhuntsꞌih luglezwhuchowhuzihtsewhunalhtun
ba nꞌaz tsꞌih, ꞌet ꞌaw whunduchaꞌzolhdzih. ꞌEt ꞌudun yun kꞌut whutꞌen
bughá whuntꞌai hoꞌ hoontꞌah. ꞌInkꞌez ndi yun kꞌut Yakꞌusda bukeyah
whuti, ꞌet dit lanezi ꞌonus ꞌat nankoh sanun (42) ꞌet ꞌantsꞌi bubaꞌ hoonli
hukwꞌunaꞌa hoh ndulhcho nahutedulh hoꞌ hoontꞌah. 3 ꞌEt ndunnah nanah
suba bunalh ꞌuhooja, doso dulhkꞌus, ꞌi be húzke, ꞌen 1,260 dzin ꞌet nus
hontelhꞌilh, ꞌet butlꞌa óotesꞌalh. 4Ndunnah nanah, ꞌen nankoh duchun,
Olive hiyúlhni, ꞌinkꞌez nankoh be whétꞌen, ꞌi neMoodihti, ndi yun kꞌut
whuYakꞌusda, ꞌen bubut nanídezꞌa, ꞌi hinli hoꞌ hintꞌah.” 5Ndunnah bunalh
ꞌuhooja ubundólhdah hukwaꞌutꞌen, kwun buzek haidutenolh ꞌinkꞌez
hubuchꞌa detni hoolah hubuhutelhtsilh. ꞌInkꞌez ndan hubundóolhdah
hukwaꞌninzun, ꞌen whuz naꞌa hizóolhghelh hubaꞌ hoontꞌah. 6Ndunnah
nanah, ꞌen ndukyaz chan chꞌa whudánaꞌhuduteꞌalh hubaꞌ hoontꞌah. Nus
whuhunoolhꞌen whutah ꞌet ꞌaw nachaootelhtil ꞌet huwa. ꞌInkꞌez ndi too
ꞌi chah ꞌuskai hitelhtsilh. Ndi yun kꞌut hukwaꞌhuninzun totsuk hiye dzuh
nutedeh, ꞌi nudútezut, ꞌet nduhóotꞌen ꞌet hubutlꞌa whéltsꞌut.

Ndunnah nanah bunalh ꞌúhooja, ꞌen ꞌubuhuzelhghi
7 ꞌAw ꞌet ndunnah nanah bunalh ꞌúhooja dune hubulh yáhalhtuk,

ꞌustlꞌeꞌ ꞌuhudéja tꞌeh, khunaiti ntsiꞌ, ꞌi tsakꞌet whucho whutlꞌah hoolah
halget, ꞌi hubulh hutedughan, hubuchꞌaꞌ telhdoh, ꞌinkꞌez hubutuzelhghelh.
8 ꞌInkꞌez hubuyustꞌe, keyah whuti, ꞌet ti yun nibanílhti. Njan keyah whuti
ꞌet ꞌutsꞌuwhutni, keyah Sodom ꞌinkꞌez yun kꞌut Egypt ndúwhultꞌah. ꞌEt
neMoodihti lhdulalhgus kꞌehíyilhti inle. 9 ꞌEt ndunnah dune, lhelhtsꞌun
hudedowh, lhelhtsꞌun naꞌa yahúlhtuk, ꞌinkꞌez lhelhdun keyah whutꞌen
chah, ndunnah buyustꞌe tat dzin ꞌonus ꞌat lhuhoolcho dzin hubuhuntelhꞌilh.
ꞌInkꞌez ꞌaw dune whuyihítelhtelh butlꞌa huhooꞌalh ghaitꞌah. 10Ndi yun kꞌut
whutꞌen huhootétꞌi ꞌinkꞌez hóntelhnik. ꞌInkꞌez lhtsꞌeꞌ hutéldulh. Ndunnah
nanah nus whunílhꞌen dazsai, ꞌen dzuh nunéhulhde hutni ꞌet huwa.

Ndunnah bunalh ꞌuhooja dune hubanghan dinahudidel
11Tat ꞌonus ꞌat lhuhoolcho dzin inle hoh Yakꞌusda buyiz be tsꞌukhuna

biye déltsꞌut ꞌinkꞌez dinahuditꞌaz. Ndunnah hubunalhꞌen tube hunelhújoot.
12Ndus de yakꞌuz tsꞌih tube cho ꞌuwhudeja, “Ndez áhꞌus!” ni. ꞌInkꞌez
buchꞌa detni bunalh kwꞌus kꞌut yakꞌuz tsꞌih wheháꞌaz.

13 ꞌEt whulhugha ꞌuhunetꞌoh hoh tube yun nughésnai. ꞌInkꞌez keyah
whuti (10%) ꞌet nawhúnetꞌai. ꞌEt yun nughésnai hoh 7,000 dune hedúghan.
ꞌEt ꞌonghoh tubewhéhunelhújoot ꞌinkꞌez yakꞌuzwhuYakꞌusda, ꞌen hidálhti.

14 ꞌEt whúlh nat degha nus hoontsiꞌ whewhéltsꞌut. Soo zelhtsꞌai whulh
tat ꞌonus nus degha nus hoontsiꞌ ꞌahoh whuz de whéltsꞌulh.

Bulh skwunlai ꞌonus ꞌat nankoh be tsꞌujih, ꞌi yéꞌ déja
15 ꞌAw ꞌet whúlh skwunlai ꞌonus ꞌat nanah lizas be tsꞌújih, ꞌi be ꞌudéja.

ꞌEt yakꞌuz tsꞌih lhanah tube njan duhutni,
“Ndi yun kꞌut hubudayi cho bukeyah neMoodihti ꞌinkꞌez buChrist,

bubeꞌílhdzun whuzdli.
ꞌInkꞌez ꞌilhuz ꞌinkꞌez ꞌilhuz wheni hubudayi cho tele.”

16 ꞌEt nat lanezi ꞌonus ꞌat dinah ꞌutsuh whudélhdzulh Yakꞌusda but
dukwꞌusuda cho dézti kꞌuhudelhtsꞌi, ꞌen Yakꞌusda but nachahuneldel
ꞌinkꞌez hubutsꞌun teniꞌhunalhdzin. 17 ꞌInkꞌez ꞌuhutni,

“O Yakꞌusda neMoodihti degha nus ulhtus inli.
Ndan inli, ꞌinkꞌez ndan antꞌe,

ꞌinkꞌez ndan whuz de téyalh inli.
Ndai be ílhtus, ꞌi cho ílhchoot ꞌinkꞌez hubudayi cho inle ꞌet huwa.

Chanailya ntsꞌútni.
18 ꞌUdun yun kꞌut whutꞌen huhunílchꞌe ꞌinkꞌez be húnilchꞌe,

ꞌi ꞌaw ꞌet whusawhéltsꞌut.
Yahadla huba naꞌdutédeh whusawhéltsꞌut.

Nyeꞌulhna nus whunílhꞌen ꞌinkꞌez dune nyeꞌildzun,
ndunnah nyoozi ye nuljut,
ntsol ꞌinkꞌez ncha, ꞌen chah,
ꞌen tsꞌiyawh hubaꞌ kꞌelhla whutele.

ꞌInkꞌez ndunnah ndi yun kꞌut dune tintaꞌ ꞌantꞌen,
ꞌen chah gak hubutelhtsilh.”

19 ꞌEt Yakꞌusda hubuluglez whucho yakꞌuz whuzꞌai whudáhaꞌ dankez.
Nyoo chunkhelh dézti, ꞌi bet khunek neba lhaídinla, ndi nankoh tse kꞌut
ꞌukꞌunéꞌuzguz, ꞌi bé dezdla, ꞌi nyo hubuluglez whucho nulꞌen. ꞌInkꞌez
ditnik oolhges, tube tawhúdetnik, ditnik dutni chaꞌwhutni. Yun nughútnah,
ꞌinkꞌez ꞌoondloo tsan nincha, ꞌi chah nanánkat.12 ꞌAw ꞌet nduk yatꞌah tsꞌih huwa ítꞌen, ꞌet hoh wheóodiltsai, tsꞌeke

bunaih sa tsꞌun hainduz nduwhútꞌen, ꞌi be dune unli. Buketlꞌah ꞌet
ꞌulhꞌek ooza ꞌusꞌai. ꞌInkꞌez lanezi ꞌonus ꞌat nankoh sum ꞌi butsi náyuztꞌuk.
2 ꞌInkꞌez ski bulh ꞌintꞌah. Kaꞌ dutni ꞌaw ꞌet ski whutéleh. 3 ꞌInkꞌez doochah
ꞌutsꞌun naꞌa nduk yatꞌah tsꞌih huwa ítꞌen, ꞌet hohwheóodiltsai. Whunulhꞌen
tlꞌughus cho khunai kꞌunaꞌa núlget dulkꞌun, skwunlai ꞌonus ꞌat nankoh
butsi ꞌinkꞌez lanezi chah bude únli. ꞌInkꞌez skwunlai ꞌonus ꞌat nankoh
butsi, ꞌi ꞌilhukꞌi hoh hubudayi cho butsi nayuztꞌuk nduwhútꞌen, ꞌi butsi
nayuztꞌuk. 4Duche be nduk yatꞌah sum (⅓) ndi ndus de hayálhdel ꞌinkꞌez
yun kꞌéyilhdel. Ndun tsꞌeke ꞌaw ꞌet buyaz whutéleh, ꞌen yubut siyin, soo
ski whuzdli ibulh yutelhnoh ꞌet hukwa. 5 ꞌInkꞌez tsꞌeke duneyaz sulhtsi. ꞌEn
ndi yun kꞌut lhelhtsꞌun hudedowh, tsꞌiyawh ꞌutꞌes tuz be kꞌuneꞌbutelꞌen.
Buyaz ꞌen Yakꞌusda ꞌinkꞌez bukwꞌusúda cho dézti, ꞌi whuz whehíyalhti.
6 ꞌInkꞌez tsꞌeke chuntah tsꞌih whetsílhya. ꞌEt Yakꞌusda yuba lhaóodilhdzun,
ꞌet usda. ꞌEt 1,260 dzin ꞌet ꞌuwhuldzah, ꞌet yaꞌal, ꞌi be bughutedleh.

Satan yakꞌuz tinahinino
7 ꞌInkꞌez yakꞌuz whelhónidughan. Michael ꞌinkꞌez dulizas teh tlꞌughus

cho khunai kꞌunaꞌa nulget chꞌa nihúdendel. ꞌInkꞌez ndi tlꞌughus cho khunai
kꞌunaꞌa nulget, ꞌi dulizas teh huba nchꞌa nihúnindel. 8 ꞌAw tlꞌughus khunai
kꞌunaꞌa núlget ꞌinkꞌez bulizas teh, ꞌaw whuchꞌa chaꞌhílhdoh. ꞌInkꞌez yakꞌuz
húdelhtsꞌi whuchꞌa hubuhunézyoot. 9 ꞌInkꞌez ndi tlꞌughus cho khunai
kꞌunaꞌa núlget ncha, ꞌen téhinino. Ndi ꞌuda whutlꞌughus, netsudule ꞌinkꞌez
Satan hiyulhni. Ndi yun kꞌut ndulhcho hoh dune nanaꞌah, ꞌen ꞌintꞌah.
Bulizas tubulh ndi yun kꞌébuhuninyoot.

10 ꞌEt nduk yakꞌuz tsꞌih tube cho njan nduhudéja,
“Aw ꞌet be uzdujih, ꞌi ꞌinkꞌez be tsꞌilhtus, Yakꞌusda

hubudayi cho unli chah,
ꞌet buChrist, ꞌen moodih tele whusawhéltsꞌut.

Netsudule ndun nelhutsinkah hubukꞌehoꞌalh,
ꞌen ndi yun kꞌéhininyoot ꞌet huwa.

Netsudule ꞌen ꞌutꞌen Yakꞌusda but seyin hoh dzin ꞌinkꞌez
ꞌulhꞌek ibulh nelhutsinkah hubukꞌéhooꞌaih.

11Ndun sheepyaz buzkai be,
ndi khunek Yakꞌusda ghu yalhtuk chah,

ꞌi ndi tsꞌiyawh hoh netsudule chꞌaꞌ hunilhde,
ꞌinkꞌez ꞌaw hukwꞌelha yahutadlah whechahuniljut.

12 ꞌEt huwa yakꞌuz whutꞌi ꞌinkꞌez Yakꞌusda bubun
whucho tꞌah húdelhtsꞌi,

nuhwheni tsꞌiyawh whunélhnik!
ꞌEt ndunnah ndi yun kꞌut húdelhtsꞌi, yatoo kꞌut chah nuhwheni

tsꞌiyawh degha nus hoontsiꞌ nuhgha whuteltsꞌulh.
Netsudule ndus de nuhghuninya tube hunilchꞌe.

Tꞌeooninzun huba nilhdukw suli ꞌet huwa.”

Tsꞌeke dzuh niyulhdzut
13 ꞌEt nyoo tlꞌughus cho khunai kꞌunaꞌa nulget ndus de hahínanyoot

tꞌewhunanzin hoh, ꞌet ndun tsꞌeke duneyaz buyaz suli, ꞌen tube dzuh
niyulhdzut. 14 ꞌEt whuntsꞌih ndun tsꞌeke sbalyan cho butꞌa nankoh
butlꞌayánkat. ꞌI be keyah dune chahóotꞌi tsꞌih ꞌet tedalh whuz too tꞌah

ka. ꞌEt tat naooduzuk ꞌonus ꞌat lhuhoolcho ꞌet yaꞌalh, ꞌi be bughudli hoh
tlꞌughus khunai kꞌunaꞌa nulget, ꞌi chꞌa ꞌet inda. 15 ꞌInkꞌez tlꞌughus khunai
kꞌunaꞌa tsꞌeke tsꞌun too lhai buzá hayangoo. ꞌI be sih ndun tsꞌekoo too bulh
tóolat ninzun ka. 16 ꞌEt whuntsꞌih ndoh yun tsꞌeke yula ꞌuja. Yun lhchꞌaz
ꞌuja ꞌinkꞌez ndi tlꞌughus cho khunai kꞌunaꞌa nulget too buzá hayangoo,
whuz ꞌajul. 17–18 ꞌInkꞌez ndi tlꞌughus cho khunai kꞌunaꞌa nulget tube tsꞌeke
bulh húnilchꞌe, ꞌinkꞌez ndun tsꞌekoo butsꞌun hainzut hubulh úteghan ka
butsꞌúwhelget. Yakꞌusda ubudani hikꞌuneꞌutꞌen ꞌinkꞌez Jesus Christ ghu
yalhtuk, ꞌi chah hiyoontun, ꞌen ꞌuhintꞌah.

Khunaiti ntsiꞌ, ꞌi tooz haduki

13 ꞌEt yatoo kꞌut taba síyin hoh khunaiti ntsiꞌ, ꞌi tooz haduki hoh
télhꞌen. Skwunlai ꞌonus ꞌat nankoh butsi únli ꞌinkꞌez lanezi bude

únli. ꞌInkꞌez ndi bude lanezi hubudayi cho butsi nayuztꞌuk nduwhútꞌen,
ꞌi bukꞌe yuzdla. ꞌInkꞌez lhukꞌi hoh butsi khunek Yakꞌusda chꞌa yalhtuk, ꞌi
bukꞌuneꞌúsduguz.

2Ndi khunaiti ntsiꞌ tꞌelhꞌen, ꞌi chuntah boos cho, leopard hiyúlhni, ꞌi
nduwhútꞌen. Buke ꞌi chah sus ke nduwhútꞌen. ꞌInkꞌez buzek khunai cho
lion, ꞌet nduwhútꞌen. ꞌInkꞌez nyoo tlꞌughus cho khunai kꞌunaꞌa nulget
ꞌi úlhtus chah, kwꞌutsꞌuzda cho dézti, ꞌinkꞌez tsꞌiyaintsuk kꞌuneꞌootꞌen
ka, ꞌet tsꞌiyawh yutlꞌahónla. 3Butsi lhukꞌi, ꞌi tube nukai suli líꞌintꞌah. ꞌI
bugha dazsai suba líꞌintꞌah. ꞌEt buka whuzdli nawhéje. ꞌEt ndi yun kꞌut
ndulhcho hoh huwa hohoꞌen ꞌinkꞌez ndi khunaiti ntsiꞌ, ꞌi hiyuntezdel.
4Ndi tlꞌughus cho khunai kꞌunaꞌa nulget, khunaíti ntsiꞌ kꞌuneꞌootꞌen ka
yugha óoniꞌai, ꞌen hitsꞌun teniꞌnalhdzin. ꞌInkꞌez ndi khunaiti ntsiꞌ, ꞌi chah
hitsꞌun teniꞌnalhdzin ꞌinkꞌez ꞌuhutni, “Ndi khunaiti ntsiꞌ ꞌaw yundultꞌah
hoolah. ꞌAw hiyooghan ghaitꞌah.”

5Ndi khunaiti ntsiꞌ tooz haduki, ꞌi hooncha howu yalhtuk ꞌinkꞌez
Yakꞌusda chꞌa yalhtuk, ꞌet wheni buzek bughá whultsꞌut. Dit lanezi ꞌonus
ꞌatnankohsanun(42) ꞌetndúwhuldzahhohkꞌuneꞌootꞌenkabugháwhultsꞌut.
6Yakꞌusda chꞌa yawhénilhtuk. Bun cho whuchꞌa yawhénilhtuk, ꞌinkꞌez
ndunnah yakꞌuz húdelhtsꞌi, ꞌen chah, ꞌet tsꞌiyawh hubuchꞌa yawhénilhtuk.
7DuneYakꞌusdabubeꞌildzun ꞌenhubulh lhatedúghan ꞌinkꞌezbuchꞌa telhdoh,
ꞌet bughá whultsꞌut. Lhelhtsꞌun hudedowh, lhelhtsꞌun naꞌa yahulhtuk,
ꞌinkꞌez lhelhdun keyah whutꞌen, ꞌen kꞌúneꞌ butelꞌen ka bughá whuntꞌai.

8 ꞌInkꞌez ndi yun kꞌut húdelhtsꞌi, ꞌen tsꞌiyawh ndi khunaiti ntsiꞌ hitsꞌun
teniꞌhuntelhdzilh. Ndun sheepyaz ꞌudechoo ndi yun ꞌuhóolya whutsꞌun
ꞌuda lháoodintꞌah hubuhangan, ꞌen ndi ꞌilhuz ꞌinkꞌez ꞌilhuzwheni tsꞌukhuna
be dustlꞌus kꞌut huboozi hubukꞌechaꞌíduguz, ꞌen ꞌuhintꞌah.

9Ndan budzo hooni ꞌen ꞌuhoozólhtsꞌa hubaꞌ hoontꞌah.
10Ndan ꞌuyoon ꞌulhna hubulhtsi,

dichꞌoh chah whuz naꞌa zeh ꞌulhna tele.
Ndan soh cho be dune ghan tꞌeh,

dichꞌoh chah soh cho be datetsah hoꞌ hontꞌah.
ꞌEt huwa dune Yakꞌusda bubeꞌildzun, ndi hiye ꞌalha ꞌuhoontꞌah ꞌinkꞌez ꞌi
be whulh huzyin, ꞌet ꞌuwhúlhni.

ꞌUyoo khunaiti ntsiꞌ, ꞌi yun tsꞌih hálget
11 ꞌEt doochah ꞌuyoo khunaiti ntsiꞌ ꞌet yun kꞌut nyus de úlgwulh hoh

telhꞌen. Sheepyaz kꞌunaꞌa nankoh ꞌude hoonli ꞌinkꞌez tlꞌughus cho khunai
kꞌunaꞌa núlget, ꞌen kꞌunaꞌa yalhtuk. 12Ndun ꞌudechoo khunaiti ntsiꞌ, ꞌi ye
kꞌuneꞌutꞌenwhuz naꞌa tsꞌiyawh yubut ꞌet ndutꞌen. ꞌInkꞌez ndi yun ꞌinkꞌez
yukꞌut whutꞌi chah ndun khunaiti ntsiꞌ dazsai inle ꞌinkꞌez naje, ꞌi hitsꞌu
teniꞌnoolhdzun hubulhtsi. 13 ꞌInkꞌez ndi bulh nanah khunaiti ntsiꞌ hooncha
whehóodetꞌen tuneꞌútꞌen. Dune nalh ndus de kwun yun kꞌéyilhkuk ꞌet
chah ndutꞌen. 14Ndi bulh nanah khunaiti ntsiꞌ, ꞌi ꞌudechoo khunaiti ntsiꞌ
nalh lhat teh huwa ꞌetꞌen tuneꞌútꞌen bughá whuntꞌai, ꞌet hoh ndi yun
kꞌut whutꞌen nabunaꞌah. Nyoo khunaiti ntsiꞌ soh cho be nukai suli inle
ꞌinkꞌez khana ndi yun kꞌut whutꞌen, ꞌi bukꞌedéltsi ꞌuhooleh hubúlhni.
15 ꞌInkꞌez ndi ꞌukꞌe déltsi usjiz yutelhtsilh, ꞌet bughá whultsꞌut. ꞌEt tꞌeh ndi
khunaiti ntsiꞌ bukꞌeyíltsi yalhtuk chah yulhtsi. ꞌInkꞌez ndunnah ndi ꞌukꞌe
déltsi ꞌaw hitsꞌun teniꞌnoolhdzin ghaitꞌah, ꞌen tsꞌiyawh hubuhooghan, ni.
16Ntsol ꞌinkꞌez ncha, soo hudeꞌa ꞌuhintꞌah ꞌinkꞌez tehulꞌen, ꞌulhna ꞌinkꞌez
ꞌulhna whuchꞌa bula nahudetnik chah, ꞌen tsꞌiyawh nalhnih tsꞌih bula
kꞌus bunintak hube hóodetꞌen hubulhtsi. 17Ndunnah hube hóodetꞌen, kꞌus
khunaiti ntsiꞌ boozi, ndi be ꞌoodulto boozi be ꞌi bunintak kꞌus bula nalhnih
tsꞌih ꞌaw hubukꞌechaꞌiduguz tꞌeh, ꞌaw ꞌuhoket ꞌinkꞌez whéꞌhoket ghaitꞌah.

18Ndi ꞌi be tsꞌúwhunih, ndan beni hooni, ꞌen ndi khunaiti ntsiꞌ boozi
yoodolhto hubaꞌ hoontꞌah. Dune boozi ꞌintꞌah. Ndi ꞌi lhkꞌutakꞌi lhkꞌutakꞌi
lhkꞌutakꞌi ndi yúlhni (666).

144,000 neꞌaBá boozi bunintak bukꞌuneꞌúsduguz, ꞌen
Yakꞌusda busheepyaz hizih nudelhúya

14 Njan ꞌet hoꞌen, dzulh Zion hiyulhni, ꞌi bukꞌut ndun sheepyaz ꞌet
siyin télhꞌen. 144,000 neꞌaBá boozi bunintak bukꞌuneꞌúsduguz,

ꞌen hizih nudelhúya. 2 ꞌInkꞌez ndus de ꞌuwhútni. Too najilh liꞌwhutni.
ꞌInkꞌez ditnik, tube dutni kꞌunaꞌa liꞌutni. ꞌInkꞌez nela be, be tsꞌújun be ꞌujun,
ꞌi chah oozálhtsꞌa. 3 ꞌEt kwꞌutsꞌuzda cho dézti, nyoo dinah usjiz, ꞌinkꞌez
ꞌutsuh whudélhdzulh chah, ꞌen bubut kꞌandit shun be hújun. Ndi shun
yoodoolꞌeh hoolah. Ndunnah 144,000 ndi yun kꞌut nabuhonket, ꞌen zeh
ndi shun hiyodutelꞌeh. 4Ndunnah, ꞌen tsꞌekoo bulh tintaꞌutꞌih chahílah,
butꞌachaꞌughésnai ꞌuhintꞌah ꞌet huwa. ꞌEn ꞌuhintꞌah ndun sheepyaz nuya
teh totsuk nuhínudelh. Dune tah ꞌuhooket ꞌuhintꞌah. Yakꞌusda ꞌinkꞌez
busheepyaz, Jesus hiyúlhni, ꞌen huba ꞌudechoo bubeꞌildzun hinli. 5 ꞌInkꞌez
buzek ꞌaw whutsꞌit hoolah. ꞌAlha Yakꞌusda bukwꞌusda cho dézti yukꞌusda
ꞌen but ꞌaw hoh tinkꞌus ꞌuhintꞌah bughuhoolah.

Tanah lizas, ꞌen ꞌuhudéja
6 ꞌEt doochah ꞌuyoon lizas ndukyaz nutꞌo hoh whunulhꞌen. Ndi yun kꞌut

whutꞌen, lhelhdun keyah whutꞌen, lhelhtsꞌun hudedowh, lhelhtsꞌun naꞌa
yahúlhtuk, ꞌinkꞌez tsꞌiyannah, ꞌen ndi khunek unzoo ꞌilhuz ꞌintꞌah, ꞌi bugha
buduténilh, ꞌet huba ndun lizas ndi khunek ꞌet yudelhꞌai. 7Tube cho njan
ndutni, “Yakꞌusda be nulhújut ꞌinkꞌez délhti. Dune ba nahuteyeh ꞌaw ꞌet
hoh wheghah ꞌuhunetꞌoh ꞌet huwa. Yaz ꞌinkꞌez yun kꞌut, yatoo ꞌinkꞌez yun
tsꞌih hainli chah, tsꞌiyawh ꞌuhoonla, ꞌet huwa butsꞌun teniꞌnulhdzun.”

8 ꞌInkꞌez ꞌuyoon lizas yunetꞌoh ꞌinkꞌez ꞌen chah njan ndutni, “Keyah
whuti Babylon ꞌaw ꞌet hoolah whuzdli, hoolah whuzdli! Nyoh keyah whuti
soo nintꞌuk hoh ꞌuyoon dune bulh tintaꞌ ꞌutꞌih, mai too kꞌunaꞌa lhelhdun
keyah whutꞌen hube yulhnai.”

9 ꞌEt bulh tanah lizas hubunetꞌoh. Dultul hoh njan ndutni, “Ndi khunaiti
ntsiꞌ ꞌinkꞌez bukꞌedeltsi chah, ndunnah yutsꞌun teniꞌnilhdzun, ꞌinkꞌez
bunintak kꞌus bula kꞌut bube hóodetꞌen tꞌeh, 10 ꞌet tꞌeh dichꞌoh Yakꞌusda ye
húnilchꞌoh mai too kꞌunaꞌa ulhtus, ꞌi hitetnilh. Ndi lubot mai too kꞌunaꞌa
ulhtus dezbun, ꞌi whuz naꞌa ndi Yakꞌusda ye húnilchꞌe, ꞌi be dézbun. ꞌEt
ndunnah khunaiti ntsiꞌ hitsꞌun teniꞌnilhdzun, ꞌen Yakꞌusda bulizas ꞌinkꞌez

busheepyaz bunalh kwun ꞌinkꞌez sulphur hiyúlhni dezkꞌun, ꞌet ꞌi be dzuh
natedeh. 11Ndi hiye dzuh nudeh whulut, ꞌilhuz wheni nduk whedújoot.
Ndunnah ndi khunaiti ntsiꞌ ꞌinkꞌez bukꞌedéltsi hitsꞌun teniꞌnilhdzun ꞌinkꞌez
bunintak kꞌus bula kꞌut bube hóodetꞌen, ndunnah ꞌet nduhutꞌen, ꞌen
dzenis ꞌinkꞌez ꞌulhꞌek ꞌi bulh nachahutelhúyiz.” 12 ꞌEt whuntsꞌih ndunnah
dune Yakꞌusda bubeꞌildzun. Yakꞌusda bughunek netlꞌaídaꞌai howa whulna
whuntsꞌih whulh huzyin hoh Jesus Christ huba ꞌalhaꞌ yintꞌah, ꞌen ꞌuhintꞌah.

13 ꞌEt nduk yakꞌuz tsꞌih ꞌusuhútni, “Ndi ꞌukꞌeꞌínges, kꞌan ꞌet whutsꞌun
ndunnah neMoodihti tꞌeinínzun hoh yahadla, ꞌen degha nus hoonzoo
hubulh ꞌúhooja.” Ndoni, “A,” ni. “ꞌUtꞌen ꞌuhalhꞌen, ꞌet huwa nahutelyis.
ꞌInkꞌez dahétꞌen hube ꞌutꞌen unzoo ꞌaw tinta hiyóolelh ghaitꞌah.”

Ndi yun kꞌut haꞌnukat ꞌaw ꞌet whusahónzut
14Njan ꞌet hoꞌen, kwꞌus lheyul, ꞌi télhꞌen. ꞌIlhunuh dune ye nduwhútꞌen,

ꞌen ndi kwꞌus yukꞌusda. Butsi kꞌéyuztan, ꞌi gold ꞌintꞌah, ꞌinkꞌez tlꞌo be
udútꞌas khundenyin, ꞌi niyútun. 15 ꞌEt ꞌuyoon lizas luglez whucho tenínya
ꞌinkꞌez soo ꞌultus hoh kwꞌus kꞌusda díyulhni, “Nyoo be udútꞌas, ꞌi be
ꞌintꞌas. ꞌAw ꞌet ꞌutantꞌus whusawhéltsꞌut. Ndi yun kꞌut haꞌnukat ꞌaw ꞌet
whusahónzut ꞌet huwa.” 16 ꞌEt huwa kwꞌus kꞌusda ndi be whudutꞌas yun
kꞌut ye whútetꞌus. ꞌEt ndi yun ndulhcho hoh ꞌada hontꞌaz.

Yakꞌusda ye húnilchꞌoh, ꞌi
17 ꞌEt yakꞌuz whuluglez whucho, ꞌet ꞌuyoon lizas tenínya. ꞌEn chah be

udútꞌas khundenyin ꞌi nutun. 18 ꞌEt doochah ꞌuyoon lizas ꞌen Yakꞌusda
bukwꞌuzdai tsꞌih haínya. ꞌEn kwun kꞌuneꞌulꞌen unli. Ndun be whudútꞌas
khundenyin nútun, ꞌen soo ꞌultus hoh njan ndí yulhni, “Ndi be ꞌudútꞌas
khundenyin, ꞌi be ꞌintꞌas ꞌinkꞌez ndi yun kꞌut mai neztꞌai buduchun bulh
nailhdzooh, ꞌaw ꞌet neztꞌai ꞌet huwa.” 19 ꞌAw ꞌet ndun lizas dube whudútꞌas,
ꞌi be ndi yun kꞌut hontꞌaz ꞌinkꞌez mai neztꞌai buduchun bulh nayalhdzook.
ꞌInkꞌez njan tse cho bukꞌut hawhedúkai, ꞌet ndi mai ꞌayalhkat, ꞌinkꞌez ke
ꞌet ndi mai yukꞌunuya hoh butoo butsꞌun hayútsus ꞌet hukwa. ꞌEt ndi
Yakꞌusda ye húnilchꞌoh ꞌintꞌah. 20 ꞌEt keyah whuti whanꞌaz, ꞌet njan mai
too ꞌulꞌen whuzꞌai, ꞌet mai hikꞌunúdelh ꞌinkꞌez ꞌuskai butsꞌun hayíjul. Yeztli
buzek yuzdla ꞌet ꞌuskai tadékhulh suli. ꞌI 200 miles batꞌen, ꞌet ꞌuwhulyez.

Skwúnlai ꞌonus ꞌat nankoh lhestsꞌai, ꞌi
Yakꞌusda ye húnilchꞌoh ꞌi be dezbun

15 ꞌEt doochah yatꞌah ꞌudun whehóodetꞌen whutelhꞌen. Hooncha
ꞌinkꞌez huwa ꞌétꞌen. Skwúnlai ꞌonus ꞌat nanah lizas, ꞌen ndi

skwúnlai ꞌonus ꞌat nankoh degha nus hiye dzuh nuzut, ꞌi be whunujut, ꞌi
nihíyule. ꞌI be yakꞌusda ye húnilchꞌoh lhaóodutenilh. 2 ꞌEt doochah, bun
kꞌut whucho dezghel khe liꞌintꞌah, kwun hubutah hoonli, ꞌi nduwhútꞌen
telhꞌen. Ndunnah ndi khunaiti ntsiꞌ bukꞌedéltsi, ꞌinkꞌez be hóodetꞌen,
ꞌinkꞌez ndi be ꞌoodulto boozi yuchꞌaꞌ nilhde, ndi bun kꞌut whucho dezghel
kꞌut nahudelhiya. Nela be tsꞌujun, ꞌi Yakꞌusda beꞌilhdzun, ꞌi nahúyule.
3Moses, ꞌen Yakꞌusda be ꞌulhna, ꞌinkꞌez ndun sheepyaz bulh buyun ꞌi be
hújun. Ndi shun njan ndutni,

“NeMoodihti Yakꞌusda ꞌonus nus ulhtus inli.
Nyeꞌutꞌen uncha ꞌinkꞌez bugha ꞌétꞌen.

Ndi yun kꞌut whutꞌen huba hubudayi cho inli.
Nyeꞌutꞌen kꞌah tsꞌahꞌun ꞌinkꞌez ꞌalha ꞌuhoontꞌah.

4O neMoodihti ndan nyechantelhújut ꞌinkꞌez nyoozi tsꞌudutélhti?
ꞌAlha ꞌi be nyunchꞌoh zeh lubeshi bughuhoolah inli.

ꞌUdun keyah whutꞌen tsꞌiyawh whusahatédulh ꞌinkꞌez
mbut ntsꞌun teniꞌhuntelhdzin.

Tsꞌahꞌun be néꞌintꞌen, ꞌi ꞌaw ꞌet hooltsai ꞌet huwa.”
5 ꞌEt hukwꞌelhꞌaz whunulhꞌen ꞌaw ꞌet yakꞌuz tsꞌih Yakꞌusda hubuluglez

whucho whutꞌah, Yakꞌusda bughunek chunkhelh be dezdla, ꞌi bukꞌut bun
kꞌut whucho whuzꞌai, ꞌet daꞌ dutézkez. 6 ꞌInkꞌez ndunnah skwúnlai ꞌonus
ꞌat nanah lizas skwúnlai ꞌonus ꞌat nankoh dune ye dzuh nudeh, ꞌi hiyelelh
hoh luglez whucho tihúnindel. Naih dézti lheyul ꞌinkꞌez be hóodetꞌen be
húdelhtsꞌi. ꞌInkꞌez butsꞌi tah ꞌon doh, se gold unli, ꞌi be tsuhudelhúꞌoo.
7 ꞌEt ndunnah dinah khunai usjiz, hubutah ꞌilhukꞌi skwúnlai ꞌonus ꞌat
nankoh lhestsꞌai, gold unli, ꞌi Yakꞌusda ꞌilhuz ꞌinkꞌez ꞌilhuz wheni khuna,
ye húnilchꞌoh, ꞌi be dezbun, ꞌi lizas skwúnlai ꞌonus ꞌat nanah hubutainínla.
8 ꞌInkꞌez Yakꞌusda butsꞌun hayánduz ꞌinkꞌez yé ulhtus bulut ꞌi be luglez
whucho whudezbun. Skwúnlai ꞌonus ꞌat nankoh dune ye dzuh nudeh
skwúnlai ꞌonus ꞌat nanah lizas nihíyule, lhaóodutenilh whutsuh luglez
whucho dune daóoya ghaitꞌah.

16 ꞌEt oozálhtsꞌa nyez de luglez whucho tsꞌih ꞌuwhutni, tube ꞌuwhutni
ꞌinkꞌez skwúnlai ꞌonus ꞌat nanah lizas hubulh yatelhtuk ꞌet njan

ndutni, “Ahdulh ꞌinkꞌez ndi lhestsꞌai, ꞌi Yakꞌusda ye húnilchꞌoh, ꞌi be
dezbun ndi yun bukꞌut nadulhkuk!”

ꞌUdechoo lhestsꞌai, ꞌi
2 ꞌEt huwa ꞌudechoo lizas ndi lhestsꞌai, ꞌi yun kꞌut naidélhkat. Ndunnah

dune ndi khunaiti ntsiꞌ bé hoodetꞌen, ꞌi yitꞌi, ꞌinkꞌez bukꞌedéltsi tsꞌun
teniꞌnilhdzun, ꞌen ndai yun kꞌut naidélhkat, ꞌi be ntsiꞌ ꞌinkꞌez bubaꞌ
whuninzun be ndunnah dune bukak wheoonílhjut.

Bulh nankoh lhestsꞌai, ꞌi
3 ꞌEt bulh nanah lizas, ꞌen dulhestsꞌai yatoo kꞌut naidélhkat. ꞌInkꞌez

ndi yatoo dune dazsai buzkai nduwhútꞌen suli. ꞌInkꞌez ndi toot khunai
tsꞌiyawh yaídla.

Bulh tat lhestsꞌai, ꞌi
4 ꞌEt bulh tanah lizas dulhestsꞌai ꞌukoh tsꞌiyawh ꞌinkꞌez yun tsꞌih hanusuli

chah, ndi kꞌut naidélhkat. ꞌInkꞌez too tsꞌiyawh ꞌuskai suli. 5 ꞌEn lizas zeh
njan ndutni hoh dústsꞌo,

“O neMoodihti tsꞌahꞌun ꞌintꞌah.
Nyun ꞌintꞌah ꞌinkꞌez nyun ꞌantꞌe ꞌinkꞌez lubeshi bughuhoolah inli.

Whuz naꞌa huba nahuzínya ꞌet huwa.
6Dune Yakꞌusda bubeꞌildzun, ꞌen ꞌinkꞌez ndan nus

whunilhꞌen hububahanghan.
ꞌEt huwa khunaiti ntsiꞌ hinedulh, ꞌen ꞌuskai hiyootnai

ka huba ꞌiyínla.
Njan ꞌet whuchꞌa honílhde ꞌet huwa.”

7 ꞌInkꞌez Yakꞌusda bukwꞌuzdai tsꞌih ꞌuyoon yatélhtuk whudustsꞌo hoh
ndutni,

“Yakꞌusda neMoodihti,
tsꞌiyawh whanus ꞌultus inli.

ꞌAlha ꞌuhoontꞌah! Nyun tsꞌahꞌun naꞌa ꞌinkꞌez ꞌalha

hukwꞌunaꞌa dune ba nahinyeh.”

Bulh dit lhestsꞌai, ꞌi
8 ꞌEt bulh dinah lizas dulhestsꞌai sa kꞌut naidílhkat. ꞌInkꞌez dune kwun

be buka nódutelkꞌun ka bughá whuntꞌai. 9 ꞌInkꞌez kwun tube nezul, ꞌi be
buka nódezkꞌan. ꞌInkꞌez Yakꞌusda boozi hiyenah yalhtuk. ꞌEn ye úlhtus,
ꞌi be ndi dune ye dzuh nudeh hoonli ꞌet huwa. ꞌInkꞌez ꞌaw hubulubeshi
whuchꞌa hubeni nachahadunilel ꞌinkꞌez ꞌaw chahidílhti.

Bulh kwulaiꞌ lhestsꞌai, ꞌi
10 ꞌEt bulh skwulanah lizas dulhestsꞌai khunaiti ntsiꞌ bukwꞌusúda cho

dézti, ꞌi yukꞌusda, ꞌi kꞌut naidílhkat. ꞌInkꞌez bukeyah hubudayi cho unli
ndulhcho hoh tsahólhgus whuzdli. ꞌI bugha tube hukwꞌe húnduda kꞌet
hubutsoola hiyaꞌalh. 11 ꞌInkꞌez Yakꞌusda yakꞌuz usda, ꞌen hiyenah yalhtuk.
Stabe buka whunduda ꞌi be hubulh ꞌúltsꞌulh ꞌet huwa. ꞌInkꞌez dahútꞌen
ꞌaw whuchꞌa nachahídulh.

Bulh lhkꞌutakꞌi lhestsꞌai, ꞌi
12 ꞌEt bulh skwúnlai ꞌonus ꞌat nanah lizas dulhestsꞌai ꞌukoh whuti,

Euphratis huwhútni, ꞌi kꞌut tayálhkat. ꞌInkꞌez too hoolah suli. ꞌEt hoh
ndunnah hubudayi cho ndaz de hahutédulh, hoh lhuhutedulh ꞌet wheni
ꞌet huba ꞌuhóonla. 13 ꞌInkꞌez tlꞌughus cho khunai kꞌunaꞌa núlget, ꞌinkꞌez
khunaiti ntsiꞌ, ꞌinkꞌez whutsꞌit hoh nus whunílhꞌen tahultꞌah nudúdeh ntsiꞌ,
ꞌi tsasli nduwhútꞌen, buzek hayándel ꞌet whutélhꞌen. 14Ndowh netsudule
bunudúdeh, ꞌi ꞌintꞌah, hoh huwa ꞌútꞌen tuneꞌutꞌen. Yun kꞌut ndulhcho
hoh whuhubudayi cho ꞌilho hubutughélelh. Yakꞌusda ndun whanus ultus
budzin, ꞌet dzin, ꞌen bulh lhatedúghan ꞌet wheni lhadútneh.

15 “Soozélhtsꞌai, ꞌundunutꞌih kꞌunaꞌa whuz de nélꞌilh. Ndunnah
ꞌahoolhyez khudli ꞌinkꞌez bunaih chadidzun, ꞌen ꞌet nduhútꞌen tꞌeh,
ꞌaw ꞌustꞌet nuhooya ghaitꞌah ꞌinkꞌez bube ꞌustꞌet wútꞌen ghaitꞌah, ꞌen degha
nus hoonzoo hubugha whutéltsꞌulh.”

16 ꞌEt Hebrew bughunek kꞌunaꞌa Armageddon huwhútni, ꞌet wheni

netsudule bunudúdeh ndi yun kꞌut whuhubudayi cho ꞌilhobohowezdla.

Bulh skwúnlai ꞌonus ꞌat nankoh lhestsꞌai, ꞌi
17 ꞌEt bulh skwúnlai ꞌonus ꞌat nanah lizas dulhestsꞌai ndoh tazai kꞌuz

naidílhkat. ꞌInkꞌez nduk yakꞌuz whuluglez whucho kwꞌutsꞌuzda cho dézti
suꞌai tsꞌih, whuz tube cho njan ꞌuwhútni, “Aw ꞌet lhaoodíja!” 18 ꞌInkꞌez
tawhudetnik, ditnik ꞌinkꞌez ditnik chah oolhges, ꞌinkꞌez hooncha hoh yun
núghesnai. Ndi yun kꞌut dune whúzdli ꞌet whutsꞌun ꞌaw ndulhcho be whuz
naꞌa yun nuchághesnai. 19 ꞌInkꞌez ndi keyah whuti tawh lhkꞌehonkat.
ꞌInkꞌez ꞌudun keyah whutꞌen bukeyah whuti, hoh chah nawhúnankat.
ꞌInkꞌez nyoh keyah whuti Babylon, ꞌet chah Yakꞌusda whunalnik, ꞌinkꞌez
Yakꞌusda ye húnilchꞌoh, mai too kꞌunaꞌa ulhtus, ꞌi yugha étalhdzoh ꞌet
huwa. 20 ꞌEt ꞌinkꞌez noo tsꞌiyawh chah hoolah suli, ꞌinkꞌez dzulh chah
hoolah suli. 21 ꞌInkꞌez ndus de yakꞌuz tsꞌih ꞌindloo tsan nincha cho, ꞌi dune
kꞌut naílhtan. ꞌIlhukꞌi ꞌindloo tsan 100 lbs ꞌet ꞌuldaz. Ndi ꞌindloo tsan be
óonujut kꞌet ꞌi bugha dune Yakꞌusda hiye duyih.

Tsꞌeke ꞌulꞌen khunaiti ntsiꞌ soo dulkꞌun, ꞌi yukꞌusda

17 ꞌAw ꞌet ndunnah skwúnlai ꞌonus ꞌat nanah lizas skwúnlai ꞌonus
ꞌat nankoh lhestsꞌai nule, ꞌen hubulh ꞌilhunuh sghuninya ꞌinkꞌez

ꞌusulhni, “Anih ndun degha nus ꞌulꞌen, lhat too yukꞌusda, huba nahezya
whúnyuntelhtun. 2Ndi yun kꞌut hubudayi cho hubulh tintaꞌ ꞌutꞌih. ꞌInkꞌez
ndi ye tintaꞌ ꞌutꞌih ꞌantsꞌi mai too kꞌunaꞌa, ꞌi be ndi yun kꞌut whutꞌen
hubínelhnai liꞌuja.”

3 ꞌEt Ndoni be dune chahóotꞌih tsꞌih sunilhti. ꞌEt njan whunulhꞌen,
tsꞌeke khunaiti ntsiꞌ soo dulkꞌun, ꞌi yukꞌusda. Yakꞌusda yulh yeduyih
khunek, ꞌi khunai ntsiꞌ buyustꞌe ndulhcho hoh bukꞌeꞌúsduguz. Skwúnlai
ꞌonus ꞌat nankoh butsi hoonli ꞌinkꞌez lanezi bude hóoni. 4Dulkꞌun mai
too nduwhútꞌen ꞌinkꞌez soo dulkꞌun, ꞌi ndun tsꞌeke ye usda. ꞌInkꞌez gold
ꞌinkꞌez tseyaz dunezti, ꞌinkꞌez kwꞌusul dunezti chah, ndi be nudelhútsi.
Lubot gold unli, ꞌi nuyúka. Ndai ndi yun kꞌut whutꞌen tinkꞌus whudutsun
tuneꞌhústꞌen ꞌinkꞌez hube ꞌutꞌen bubaꞌ whuninzun, ꞌi be ndi lubot dézbun.
5Bunintak ꞌet boozi ꞌukꞌeꞌúsduguz, ꞌinkꞌez ndez naꞌa njan ndutni,

“Wheꞌ hoontꞌah hooyah Babylon uncha,

ꞌulꞌen beꞌama ꞌinkꞌez ndi yun kꞌut degha nus hoontsiꞌ chah beꞌama”, ni.
6 ꞌEt ndun tsꞌeke télhꞌen. Ndunnah Jesus bugha dune hubulh yálhtuk,

ꞌet hukwa hizelhghi ꞌinkꞌez kꞌus ndan Yakꞌusda bubeꞌildzun, ꞌen chah,
hubuzkai ꞌi be ndun tsꞌeke tanésnai. Nalhꞌen hoh suba hooncha kꞌet ꞌaw
suba ꞌalha chaꞌhóotꞌah.

Tsꞌeke ꞌulꞌen ꞌinkꞌez khunaiti ntsiꞌ daja ni hoh ꞌutni
7 ꞌEt lizas ꞌusúlhni, “Di ka mba hooncha? Ndun tsꞌeke, ꞌinkꞌez ndi

khunaiti ntsiꞌ skwúnlai ꞌonus ꞌat nankoh butsi unli ꞌinkꞌez lanezi bude
únli kꞌusda, ꞌet bugha wheꞌ hoontꞌah hooyuh, ꞌet nyudutésnilh. 8Ndi
khunaiti ntsiꞌ nalhꞌen, ꞌi ꞌantꞌe inle ꞌinkꞌez kꞌan ꞌet hoolah, ꞌinkꞌez tsakꞌet
whucho whutlꞌah hoolah whuz de hatélgwulh ꞌinkꞌez ntsꞌe hoolah tele
tsꞌih telgwulh. ꞌInkꞌez ndi yun ꞌudechoo ꞌulya whutsꞌun, ndunnah ndi yun
kꞌut whutꞌen, ndi ꞌilhuz tsꞌukhuna be dustlꞌus kꞌut, ꞌi kꞌut ꞌaw huboozi
ꞌukꞌechaꞌiduguz, ndi khunaiti ntsiꞌ ꞌantꞌe inle, ꞌinkꞌez kꞌan ꞌet hoolah, ꞌet
whuntsꞌih hoonli ꞌintꞌah, ꞌen ndet hiyaꞌen tꞌeh huba whutécha.

9Ndan beni whúnih njan huwa nuni noozut. Ndi skwúnlai ꞌonus
ꞌat nankoh ꞌutsi, ꞌi skwúnlai ꞌonus ꞌat nankoh dzulhyaz ꞌintꞌah. ꞌI kꞌut
tsꞌeke ꞌusda. 10 ꞌInkꞌez skwúnlai ꞌonus ꞌat nanah hubudayi cho hoonli.
Skwunlatnah ꞌen huhoolah suli. ꞌIlhunuh ꞌen ꞌawhuz hubudayi cho unli
ꞌinkꞌez ꞌilhunuh ꞌawhuz whusachásyak. Whusainya tꞌeh, ꞌastlꞌiyaz zeh
hubudayi cho tele. 11 ꞌInkꞌez ndi khunaiti ntsiꞌ ꞌantꞌe inle ꞌinkꞌez ꞌaw kꞌan
ꞌet hoolah, ꞌen lhkꞌudínah hinli. ꞌEt whuntsꞌih ndunnah skwúnlai ꞌonus ꞌat
nanah ꞌen hubulh ꞌilhunuh ꞌintꞌah ꞌinkꞌez ndet hoolah tele tsꞌih telgwulh.

12Ndi lanezi ꞌude iꞌén, ꞌi lanezi hubudayi cho, ꞌawhuz hubudayi cho
huteleh butlꞌacháwhuskat ꞌuhintꞌah. ꞌEt whuntsꞌih ꞌilhuh hukwꞌeꞌhunintꞌo
ꞌuwhuldzah, ꞌet ndi khunaiti ntsiꞌ ꞌen bulh kꞌuneꞌhutétꞌen hubugha
óoteltsꞌulh. 13 ꞌEn tsꞌiyawh lhgha ꞌuhuninzun. Hiye úlhtus ꞌinkꞌez hiye
kꞌuneꞌutꞌen, ndi khunaiti ntsiꞌ ꞌet higha óotelelh. 14Ndunnahndun sheepyaz
bulh lhahutedughan. ꞌInkꞌez ndun sheepyaz ꞌen hubuchꞌaꞌ telhdoh! ꞌEn
ꞌintꞌah tsꞌiyawh moodih, ꞌen tsꞌiyawh huba Moodihti unli ꞌinkꞌez hubudayi
cho chah unli, ꞌen tsꞌiyawh huba hubudayi cho unli ꞌet huwa. Ndunnah
yulh ꞌintꞌah, ꞌen ꞌutahálya ꞌinkꞌez bughunusja, ꞌen ꞌaw Jesus hilachaditnil
hinli.”

15 ꞌEt lizas ꞌusúlhni, “Nyo lhat too kꞌut ꞌulꞌen yukꞌusda whunalhꞌen, ndi

too, ꞌi lhanah dune, lhelhtsꞌun hudedowh, ꞌinkꞌez lhelhtsꞌun naꞌa yahúlhtuk
hoonli whuz naꞌa ndi too ꞌen ꞌuhintꞌah. 16Ndi khunaiti ntsiꞌ bude lanezi
iꞌen, ndun ꞌulꞌen hitsꞌu dutetnik. Ndai yitꞌi, ꞌi tsꞌiyawh higha hahitelyelh
ꞌinkꞌez ꞌustꞌet gaih tele. Hiyustꞌe hiteꞌulh ꞌinkꞌez kwun be hidutélhkꞌun.
17Yakꞌusda ntsꞌenaꞌa dawhútenilh hukwaꞌninzun, ꞌet budzi yé danla soo
lhkꞌunaꞌa zeh nuni hunoozut ka. ꞌInkꞌez hubudayi cho hiye kꞌuneꞌutꞌen,
ndi khunaiti ntsiꞌ hitlꞌaóotelilh, ndet Yakꞌusda bughunek lhawhúdutenilh
ꞌet whutsꞌun.

18 ꞌInkꞌez ndun tsꞌeke iꞌen, ꞌen njan keyah whuti unli hoꞌ ꞌintꞌah. Ndi
yun kꞌut hubudayi cho bumoodih unli.”

Njan keyah whuti Babylon ꞌaw ꞌet hoolah whuzdli

18 ꞌEt ndoh hoh hukwꞌelhꞌaz ꞌuyoon lizas yakꞌuz ndus de útꞌoh
hoh télhꞌen. Soo ulhtus hoh kꞌúneꞌ ꞌutꞌen nduwhútꞌen. Butsꞌun

hányuzduz ndi yun kꞌut be whétꞌen. 2 ꞌInkꞌez soo dultul hoh njan ndutni,
“Njan keyah whuti Babylon ꞌaw ꞌet hoolah whuzdli

hoolah whuzdli
ꞌInkꞌez ntsiꞌ nududeh lhai bukeyah whúzdli.
Nududeh dutsun tsꞌiyawh delhtsꞌi whuzdli,
ndai dutꞌaiyaz dutsun ꞌinkꞌez butsꞌuz dutnik,

ꞌi chah ꞌet delhtsꞌi.
3Soo nintꞌuk hoh ꞌuyoon dune bulh tintaꞌ ꞌutꞌih,

mai too kꞌunaꞌa ꞌudun yun kꞌut whutꞌen,
ꞌet whuz naꞌa zeh hube yulhnai.

Ndi yun kꞌut hubudayi cho chah hiyulh tintaꞌutꞌih inle.
ꞌInkꞌez ndi yun kꞌut ꞌuhóoket, ꞌen,

ndun tsꞌeke hoh soodeꞌa ꞌintꞌah ꞌinkꞌez whélhtus,
ꞌet huwa higha soodeꞌa huzdli.”

4 ꞌEt doochah ndus de yakꞌuz tsꞌih ꞌuwhutni whudátsꞌo hoh njan
nduwhútni,

“Sudune butsꞌuhanáhdelh dooka sih ꞌen bulh lubeshi ꞌoolhꞌen.
ꞌInkꞌez dooka sih ndi dune ye dzuh nudeh,

ꞌi nuhghá dooltsꞌit.
5Bulubeshi nduk yatꞌah tsꞌih ꞌudéltai suli ꞌet huwa.

ꞌInkꞌez yé tinkꞌus ꞌintꞌah, ꞌi tsꞌiyawh Yakꞌusda yunalnih.
6Danwhúhinla whuz naꞌa zeh huba ꞌukꞌelhla hoolhtsilh.
ꞌInkꞌez be ꞌutꞌen nawh ꞌultsuk huba ꞌukꞌelhla hoolhtsi.
Ndi lubot mbez nuhwhuba lhtainílhdze,

ꞌi nawh ꞌet ꞌultsuk ꞌi huba lhtanaoolhdzeh.
7Duba naducha ꞌinkꞌez whudézti hukwꞌunaꞌa zeh yinkak usda,
whuz naꞌa dzuh nuzut ꞌinkꞌez tso unli bugha óonahꞌaih.

Dudzi yuh hoh njan ndutni,
‘Hubudayi cho tsꞌeke kꞌunaꞌa sída.
ꞌAw tsándelh chásdlah,
ꞌinkꞌez tso chah chasésꞌen.’

8 ꞌEt huwa dune ye dzuh nudeh,
ꞌilhudzin zeh ꞌet ndi tsꞌiyawh bugha whúteltsꞌulh.

Bé datsꞌutsah, tso,
ꞌinkꞌez dai chah.

ꞌInkꞌez kwun be soo tsꞌiyawh dutékꞌun.
NeMoodihti Yakꞌusda yuba naheyelh, ꞌen ulhtus ꞌet huwa.”

Ndi yun kꞌut whutꞌen, ꞌen Babylon hoolah whuzdli hukwꞌe hunudleh
9 “Ndi yun kꞌut whuhubudayi cho yulh tintaꞌ ꞌutꞌih, ꞌen soo hiyulh

soodeꞌa ꞌuhántꞌe ndun tsꞌeke dezkꞌun bulut hinilhꞌen hoh, hikꞌe tetso
ꞌinkꞌez hikꞌe ni unteleh. 10Ye dzuh nadinzut hinilhꞌen ꞌinkꞌez hiye nuljut
ꞌet huwa yeꞌun cho nodelhúya ꞌinkꞌez ꞌuhutni,

‘Keyah whuti Babylon degha nus hoontsiꞌ huwá whultsꞌut,
degha nus hoontsiꞌ huwá whultsꞌut.

Nyo hoolhtus keyah whuti,
ꞌilhuh hukwꞌeꞌhunintꞌo, ꞌet mba nahezya, whusawhéltsꞌut.’

11 ꞌInkꞌez ndi yun kꞌut ꞌuhóoket hikꞌe tetso, ꞌinkꞌez ꞌen chah hikꞌe
ntedleh. Ndai hiye ooket, ꞌaw dune chahuyoosket suli ꞌet huwa. 12Gold,
silver, tse dunezti, kwꞌusul dunézti, naih dézti, naih dulkꞌun ꞌankwꞌus
dulhkꞌus, seluk soo dulkꞌun, khunai ncha bude, ivory hiyúlhni, hoonliyaz
hiyilhꞌi tsꞌiyai dézti duchun, dulkꞌun tꞌeh, iron, tse, marble hiyulhni, tsꞌiyai
dézti, 13 ꞌinkꞌez bulh butaꞌwhutꞌen, cinnamon hiyulhni, ꞌinkꞌez sooltsun
dezkꞌun, khe sooltsun, yoo, Frankincense hiyulhni, mai too, ꞌinkꞌez khe,
olive hiyulhni, lhes ꞌinkꞌez lhes hanúyeh, musdus, sheep, yeztli ꞌinkꞌez

nuyúlhbas tubulh, dune hubuyustꞌe ꞌinkꞌez hubuzul chah, tsꞌiyawh ye
ꞌóoket.”

14 ꞌEt ꞌuhutni, “ꞌInkꞌezmai unzoo zeh kúndunutꞌa, ndi tube hikaꞌ ninzun,
ꞌi chah tsꞌiyawh nchꞌa hoolah suli. Ndai dézti ꞌinkꞌez soo ꞌuwhutꞌen, ndi
tsꞌiyawh nchꞌa hoolah suli, ꞌaw naóonlelh ghaitꞌah.” 15Ndunnah ndi be
ꞌooduket, ꞌen ndun tsꞌeke soodeꞌa ꞌintꞌah ubulhtsi, ndun tsꞌeke ye dzuh
nuzut, ꞌi hiyénuljut ꞌet huwa yeꞌun cho highu nudelhúya, tube cho hutso,
ꞌinkꞌez hukwꞌe ni hunudleh. 16 ꞌInkꞌez chah ꞌuhutni,

“ꞌIyuge! ꞌIyuge!
Nyo keyah whutꞌi naih dulkꞌun ꞌankwus dulhkꞌus,

ꞌinkꞌez dulkꞌun be húdelhtsꞌi,
gold, tseyaz dunézti,
ꞌinkꞌez kwꞌusul dunezti be nahudelhútsꞌi.

17 ꞌIlhuh hukwꞌeꞌhunintꞌo ndi be soo uzdeꞌa whucho,
ꞌi tsꞌiya whuzdli.”

ꞌInkꞌez ndunnah tsꞌi cho be nuke, bumoodih chah, ndunnah whuz naꞌa
ꞌuhooket ꞌinkꞌez ꞌoohooket, ꞌen tsꞌiyawh yeꞌun cho nuhudelhúya.

18 ꞌInkꞌez nyoo dezkꞌun bulut, ꞌi hinalhꞌen hoh tube cho njan nduhútni,
“Awndóohoontꞌah keyahwhuti ꞌaw ꞌudunwhuz naꞌa keyahwhuti hoolah!”
19 ꞌInkꞌez lhez hubutsi kꞌehúyidzeh, ꞌahúldzul, hutso, hukwꞌe ni hunudleh,
ꞌinkꞌez ꞌuhutni,

“Degha nus hoontsiꞌ bughá whultsꞌut!
Degha nus hoontsiꞌ bughá whultsꞌut!

Nyo keyah whuti tsꞌi yatoo kꞌut núkat tsꞌiyawh
soo hudeꞌa hubulhtsi.

ꞌIlhuh hukwꞌeꞌhunintꞌo ꞌet tsꞌiya whuzdli.”
20 “Nuhwheni yakꞌuz whutꞌen, nuhwheni Yakꞌusda

beꞌildzun, whelꞌa cha,
ꞌinkꞌez nus whunilhꞌen chah ndun tsꞌeke ꞌulꞌen bulh dahooja,
ꞌet huwa soo cho whunélhnik!

ntsꞌenaꞌa nuhwhuba nahezya whuz naꞌa Yakꞌusda nuhwhuba
yukꞌelhla whulhtsi ꞌet huwa.”

Keyah whuti Babylon ꞌaw ꞌet ꞌilhuz ꞌustlꞌeꞌ ꞌuhóoja
21 ꞌEt lizas ulhtus tse cho bukꞌut lhes dunutsut nduwhútꞌen, ꞌi yílhchoot

ꞌinkꞌez yatoo kꞌut taínalhꞌuz. ꞌInkꞌez ꞌutni,
“Soo wheóonujut hoh keyah whuti Babylon whuz naꞌa

Yakꞌusda nawhuntéyus
ꞌinkꞌez ꞌaw ꞌonus ꞌat dune nahóꞌalh ghaitꞌah.
22Nela be tsꞌujun, ꞌi ꞌujun chah, buzek whé hiye ujun

ꞌinkꞌez be tsꞌújih be hújih,
ꞌaw ꞌonus ꞌat dune hubuhudótsꞌo ghaitꞌah.

Ndunnah lhelhtsꞌun dedowh ꞌulhꞌen,
ꞌen chah ꞌilhuz huhoolah tele.

ꞌInkꞌez tse kꞌut lhes hundunutsut be dutsꞌo ꞌet chah
ꞌilhuz ꞌuwhuduténilh,

ꞌaw ꞌonus ꞌat dune ꞌuhudootsꞌo ghaitꞌah.
23 ꞌAw be whétꞌen, ꞌi chah chahootélah.
ꞌAw nyoh dune lhghu delhtsꞌi,

ꞌet chah ꞌilhuz ꞌuwhuduténilh.
Ndunnah mba ꞌóoket ndi yun kꞌut dune ncha ꞌuhantꞌe.
Duyun kꞌunaꞌa ndi yun kꞌut dune lhelhtsꞌun hudedowh

nyun nabunaꞌa ꞌet huwa.
24 ꞌInkꞌez ndunnah nus whunilhꞌen, dune Yakꞌusda

beꞌilhdzun, ꞌen hubuzkai,
ꞌinkꞌez ndi yun kꞌut dune hubanghan,
ꞌen chah tsꞌiyawh ꞌen hubuzkai ꞌi ꞌintꞌah!”

ni, lizas ulhtus.

Keyah whuti Babylon tsꞌiya whuzdli, ꞌet huwa ndunnah
yakꞌuz húdelhtsꞌi, ꞌen ꞌet hubugha howhunélhnik

19 ꞌEt njan hukwꞌelhꞌaz whudustsꞌo nduk yakꞌuz tsꞌih tube lhanah
ꞌuwhultus njan nduhútni,

“Yakꞌusda uzdoólhti!
Be tsꞌudujih, ꞌinkꞌez ye dézti,

ꞌinkꞌez ye úncha,
ꞌinkꞌez ye úlhtus,

ndi tsꞌiyawh neMoodihti Yakꞌusda bubaꞌ yintꞌah.

2Ye nahéyelh tsꞌiyawh ꞌalha ꞌintꞌah ꞌinkꞌez tsꞌahꞌun ꞌintꞌah ꞌet huwa.
Ndun degha nus ꞌulꞌen hoontsiꞌ tuneꞌutꞌen, ꞌet hoh ndi

yun kꞌut dune tintaꞌ hubunílhꞌen,
ꞌinkꞌez Yakꞌusda be ꞌulhna hubuzkai whulhtsi,
ꞌet hukwꞌelha Yakꞌusda yuba nahezya.”

3Doochah zeh ꞌuhutni,
“Yakꞌusda uzdóolhti!
Ndun tsꞌeke ꞌilhuz ꞌinkꞌez ꞌilhuz wheni bulut nduk whedújoot!”

4 ꞌEt ndunnah nat lanezi ꞌonus ꞌat dinah ꞌutsuh whudélhdzulh, ꞌinkꞌez
ndunnah dinah ꞌusjiz nacháhuneldel ꞌinkꞌez Yakꞌusda bukwꞌusuda cho
dézti, ꞌi yukꞌusda hoh, hibut dugwutsi be nachahuneldel ꞌinkꞌez hitsꞌu
teniꞌnalhdzin hoh nduhútni,

“Et ndoh honeh!
Yakꞌusda ntsꞌudélhti!”

5 ꞌEt kwꞌusuda cho dézti tsꞌih njan nduwhútni,
“Nuhwheni tsꞌiyawh Yakꞌusda be ꞌulhna ꞌinkꞌez hiye nuljut chah,

ntsol ꞌinkꞌez ncha chah,
neYakꞌusda délhti!”

6 ꞌEt whudátsꞌo ꞌantsꞌi dune lhanah ꞌilhuh yahatelhtuk liꞌhutni. ꞌAntsꞌi
too najilh kꞌunaꞌa ꞌuwhutni. ꞌInkꞌez tube cho ditnik dutni líꞌwhutni, hoh
njan nduhútni,

“Yakꞌusda uzdóolhti!
NeMoodihti Yakꞌusda degha nus ulhtus,

ꞌen tsꞌiyaintsuk kꞌuneꞌwhulꞌen ꞌet huwa.
7Tsꞌohótꞌi ꞌinkꞌez tsꞌonólhnik ꞌinkꞌez uzdóolhti.
Ndun sheepyaz ꞌat tetꞌilh huba whusahónzut ꞌinkꞌez buꞌat

yutéleh ꞌaw ꞌet dichꞌoh lhadúja.
8Nyoo naih dézti,

chadítsun ꞌinkꞌez be hóodetꞌen,
ꞌi ye tꞌedalh ka bughá whultsꞌut.”

Ndi naih dézti, ꞌi dune Yakꞌusda bubeꞌildzun hubube ꞌutꞌen tsꞌahꞌun ꞌintꞌah,
ꞌi ꞌintꞌah.

9 ꞌEt ndun yalhtuk, ꞌen ꞌusúlhni, “Njan ꞌukꞌeꞌonges, ndun sheepyaz ꞌat
ꞌutetꞌilh naꞌhutetꞌalh, ndunnah hubughunusja, ꞌen degha nus hoonzoo

hubugha whúteltsꞌulh.” ꞌInkꞌez ꞌusulhni, “Ndi ꞌi soo tsꞌahꞌun Yakꞌusda
bughunek ꞌutni.”

10 ꞌInkꞌez bubut nachánesno butsꞌun teniꞌuntelhdzilh ka. ꞌEt ꞌusúlhni,
“Et ndintꞌen ilah! Nyulh ꞌulhna usdli. ꞌInkꞌez nyulhutsinkah, ꞌinkꞌez Jesus
bughunek bughuyalhtuk, ꞌen hubulh ꞌulhna usdli hoh ꞌustꞌah. Yakꞌusda ꞌen
zeh butsꞌun téniꞌ nilhdzun! Whunilhꞌen, ndi khunek Jesus be ghúyatuk, ꞌi
mba nus whunóolhꞌen hoꞌ hoontꞌah.”

Christ yeztli lheyul, ꞌi ꞌet yukꞌusda
11 ꞌEt yakꞌuz dáhaꞌdankez ꞌet whutelhꞌen, ꞌinkꞌez yeztli lheyul, ꞌi

télhꞌen. Yukꞌusda, ꞌen butꞌaníuznitan ꞌinkꞌez tsꞌahꞌun ꞌintꞌah hiyúlhni. Soo
tsꞌahꞌun naꞌa dune ba nehughan ꞌet whuz naꞌa zeh huba nahuyeh. 12Buna
kwun kꞌunaꞌa tezdi nduwhútꞌen. Butsi kꞌut hubudayi cho butsi kꞌeyúzdla
nduwhútꞌen, ꞌi lhai butsi kꞌusula. Boozi bukꞌeꞌusdúguz, ꞌi ꞌaw dune
tꞌeinízun, dichꞌoh zeh tꞌeinínzun. 13Nayitsꞌuz ꞌuskai be toonalhuchooz,
ꞌi be dune unli. ꞌInkꞌez boozi, ꞌi Yakꞌusda Bughunek tsꞌutni. 14 ꞌInkꞌez
yakꞌuz nehughan, naih dézti lheyul ꞌinkꞌez chadítsun, ꞌi be hudélhtsꞌi.
Yeztli lheyul, ꞌi kꞌut delhtsꞌi hoh huyunedulh. 15 ꞌEt soh cho, khundenyin
buzá hayedúki. Ndi ꞌi be ꞌudun yun kꞌut whutꞌen ye hubut tsꞌeꞌ telhtꞌoh
ka. Dichꞌoh ꞌutꞌes soh be kꞌuneꞌhubutelꞌen. ꞌInkꞌez Yakꞌusda degha nus
ulhtus, ꞌen ye whúske ꞌinkꞌez ye húnilchꞌoh, ꞌet mai too ꞌulꞌen whuzꞌai
kꞌunaꞌa, ꞌi dichꞌoh yukꞌunutéya. 16Nayitsꞌuz ꞌinkꞌez buwuz kꞌut ꞌet boozi
ꞌukꞌuneꞌúsduguz hoh ndutni,

“Hubudayi ꞌen hubudayi cho ꞌinkꞌez moodih hubuMoodihti,” ni.

Khunaiti ntsiꞌ, ꞌi ꞌinkꞌez hiyulh lhúdughan tubulh hubuchꞌa ninde
17 ꞌEt doochah lizas sa niz séyin hoh télhꞌen. ꞌInkꞌez soo dultul hoh

ndai dutꞌaiyaz ndoh núdelh, ꞌi ndi yúlhni, “Ndez ꞌilhowéhdel Yakꞌusda
ncha, ndi tehꞌalh nuhwhuba lhaídinla. 18 ꞌEt hubudayi cho hubuyustꞌe,
nehughan hubumoodih hubuyustꞌe, dune ncha hubuyustꞌe, yeztli ꞌinkꞌez
yukꞌudelhtsꞌi, ꞌinkꞌez tsꞌiyannah yustꞌe, ꞌulhna ꞌinkꞌez ꞌulhna whuchꞌa bula
whudetnik, ntsol ꞌinkꞌez ncha chah, hubuyustꞌe, ꞌi tsꞌiyawh tehꞌalh.”

19 ꞌEt khunaiti ntsiꞌ telhꞌen, ndi yun kꞌut hubudayi cho nehughan tubulh
ꞌilhuhowezdel, ndun yeztli yukꞌusda ꞌinkꞌez yuba nehughan, ꞌen hubuchꞌa

nehúdendel hubulh lhahutedughan ka. 20 ꞌEt ndi khunaiti ntsiꞌ hiyílhchoot.
ꞌInkꞌez whutsꞌit hoh nus whunilhꞌen, ꞌen chah hiyílhchoot. ꞌEn ꞌintꞌah
khunaiti ntsiꞌ nalh huwa ꞌétꞌen tuneꞌústꞌen. ꞌI be ndunnah khunaiti ntsiꞌ ꞌi
be hubukꞌuneꞌdelhúkꞌan, ꞌinkꞌez ndunnah bukꞌeyéltsi tsꞌih teniꞌnalhdzin,
ꞌen tsꞌiyawh nabunaꞌa. ꞌEt ndunnah nahúltꞌah hukhuna hoh kwun sulphur
be dézkꞌun, bun kꞌut dúwhulcho, ꞌet tsabadano. 21 ꞌEt ꞌonghun khunaiti
ntsiꞌ ba nehughan, ꞌen ndun yeztli yukꞌusda, soh cho buzá hayedúki, ndi
soh cho ꞌi be tsꞌiyawh ꞌubanghan. ꞌInkꞌez dutꞌaiyaz tsꞌiyawh dune yustꞌe
húnesdai.

Satan 1,000 naooduzuk ꞌet lhughel

20 ꞌEt yakꞌuz ndus de tsꞌih lizas utꞌo hoh télhꞌen. Tꞌes tlꞌoolh cho
ꞌinkꞌez nyo tsakꞌet whuchowhutlꞌah hoolah ꞌi be whudaꞌdeꞌai bulh

ꞌi yelelh. 2 ꞌEt ndun tlꞌughus cho khunai kꞌunaꞌa nulget, ꞌuda whútlꞌughus,
ꞌen netsudule hiyúlhni ꞌinkꞌez Satan chah hiyúlhni. ꞌEn yílhchoot ꞌinkꞌez
1,000 naooduzuk ꞌet wheni yulhghel. 3Tsakꞌet whucho whutlꞌah hoolah,
ꞌet wheyano ꞌinkꞌez yuchꞌa dánaꞌdeꞌai ꞌinkꞌez whudánaꞌdelhdze. ꞌEt whuz
naꞌa 1,000 naooduzuk lhaóodutenilh ꞌet whutsꞌun, ndi yun kꞌut ndulhcho
hoh lhelhtsꞌun hudédowh dune ꞌaw ꞌonus ꞌun nabunooꞌah ghaitꞌah ꞌet
huwa. ꞌEt whuntsꞌih ꞌet hukwꞌelhꞌaz, ꞌastlꞌiyaz hila nadootnih hubaꞌ
hoontꞌah.

Christ beꞌilhdzun, ꞌen 1,000 naooduzuk hiyulh hubudayi cho hanle
4 ꞌEt kwꞌutsꞌuzda cho dézti lhai télhꞌen. ꞌInkꞌez yukꞌudelhtsꞌi, ꞌen

dune ba nahuteyeh, ꞌet bughá whuntꞌai. ꞌEt ndunnah Jesus bughunek
bughuyalhtuk, ꞌinkꞌez Yakꞌusda bughunek chah, ꞌet huwa ꞌen hoh da butsi
kꞌunónutselh. ꞌInkꞌez ndunnah nyuk khunaiti ntsiꞌ kꞌus bukꞌedéltsi tsꞌun
teni chaꞌnílhdzil, ꞌinkꞌez ndunnah bukꞌuneꞌdelhúkꞌan be bunintak kꞌus bula
kꞌut bukꞌechaꞌíduguz, ꞌen tsꞌiyawh buzul nulhꞌen. ꞌEn nahukhítna ꞌinkꞌez
1,000 naooduzuk ndúwhulyez hoh Christ ꞌen bulh moodih hinli. 5Njan
ꞌet ꞌudechoo dinazdutédulh ꞌuhoontꞌah. ꞌEt whuntsꞌih ꞌonghoh yahadla,
ꞌen 1,000 naooduzuk lhaóodija tꞌeh zeh dinahudutédulh. 6Kꞌus ndan njan
ꞌudechoo dune dinadutédulh hubulh ꞌuhooja, ꞌen degha nus hoonzoo
hubugha whuteltsꞌulh, ꞌinkꞌez lubeshi bughuhootelah huteleh. ꞌInkꞌez

whulh nat dune yatádlah, ꞌaw ꞌen huba chaꞌhóotꞌah. ꞌEt kꞌus Yakꞌusda
ꞌinkꞌez Christ bunáwhulnuk huteleh ꞌinkꞌez 1,000 naooduzuk ꞌi hiyulh
moodih huteleh.

Netsudule ndi kwun, sulphur be dezkꞌun
bun kꞌut dúwhulcho, ꞌet tsuh hídano

7 ꞌEt 1,000 naoodezuk ꞌi lhawhúduja tꞌeh, Satan tsakꞌet usda hila
nadutetnih. 8 ꞌInkꞌez ꞌudun yun kꞌut whutꞌen ndi yun kꞌut ndulhcho hoh
húdelhtsꞌi, ꞌen nabunteꞌah. Gog ꞌinkꞌez Magog whutꞌen, ꞌen lhatedughan
ka, Satan ꞌilho hubuteghelelh. ꞌEn yatoo taba sai ꞌet ꞌuhuneltsuk. 9 ꞌEt yun
kꞌut ndulhcho hoh whudune whusahátedulh ꞌinkꞌez njan keyah whuti ꞌet
dune Yakꞌusda bubeꞌildzun huwhutꞌi, ꞌet ꞌuhoontꞌah keyah whuti Yakꞌusda
hukwꞌensiꞌ, Jerusalem huwhutni ꞌet whunat ꞌet ꞌilhunahowetughédulh.
ꞌInkꞌez nduk yakꞌuz Yakꞌusda usda whuz de kwun hatékulh. ꞌI be ntsiꞌ
tsꞌiyawh tsꞌiya hutele. 10 ꞌEt ndi kwun, sulphur be dezkꞌun bun kꞌut
dúwhulcho, ꞌet khunaiti ntsiꞌ ꞌinkꞌez whutsꞌit be nus whunílhꞌen ꞌet huzke,
ꞌet netsudule, dune nanaꞌah, ꞌen chah ꞌet tsu hídano. ꞌEt dzenis ꞌinkꞌez
ꞌulhꞌek ibulh ꞌilhuz ꞌinkꞌez ꞌilhuz wheni dzuh nuhutedeh.

Kwꞌutsꞌuzda cho lheyul, Yakꞌusda ꞌi kꞌut usda
hoh, ndan yukꞌunuchaꞌitꞌel huba nahuteyeh

11 ꞌAw ꞌet kwꞌutsꞌuzda degha nus ncha lheyul, ꞌinkꞌez ndun yukꞌusda
ꞌen télhꞌen. Ndi yun kꞌut ꞌinkꞌez yatꞌah chah Yakꞌusda usda, ꞌet buchꞌa
oonínkat, ꞌi ꞌinkꞌez tsꞌiyawh hoolah whuzdli. 12 ꞌInkꞌez yahadla ntsol,
ncha chah Yakꞌusda but nahúdelhúya hubutélhꞌen. ꞌInkꞌez dustlꞌus lhai
bukꞌuneꞌúsduguz, ꞌi lhkꞌenankat. ꞌInkꞌez ꞌuyoo dustlꞌus bukꞌuneꞌúsduguz,
ꞌi tsꞌukhuna hoꞌ dustlꞌus, ꞌi chah lhkꞌenankat. ꞌInkꞌez yahadla bube ꞌutꞌen
kꞌah huwa ndi dustlꞌus lhai ꞌukꞌeꞌedúguz, ꞌi bugha huba nahesda. 13 ꞌEt
yatoo kꞌut yahadla, ꞌinkꞌez be yatsꞌadlah, ꞌi be yahadla ꞌinkꞌez Hades
húdelhtsꞌi chah, ꞌen tsꞌiyawh whutlꞌábahunla hubanahutedeh ka. ꞌInkꞌez
ꞌilhunuh hinli hoh bube ꞌutꞌen hubugha huba nahesda. 14 ꞌEt be yátsꞌadlah
ꞌinkꞌez Hades bulh njan sulphur be dezkꞌun bun kꞌut dúwhulcho tsuh
bodalhdel. Njan ꞌet whulh nat yatsꞌitádlah ꞌuhoontꞌah. 15 ꞌInkꞌez ndunnah

tsꞌukhuna dustlꞌus kꞌut huboozi ꞌukꞌechaꞌíduguz, ꞌen tsꞌiyawh ndi kwun
bun kꞌut ndulhcho ꞌet tsuh ba hudalhdel.

Tsꞌiyaintsuk kꞌan ꞌet nasdli

21 ꞌEt kꞌahoondit yatꞌah ꞌinkꞌez yun chah kꞌahoondit, ꞌet whutélhꞌen.
ꞌUdechoo yatꞌah ꞌinkꞌez ꞌudechoo yun ꞌet whehónkat ꞌet huwa.

ꞌInkꞌez ꞌaw yatoo chah hoolah suli. 2 ꞌEt si, John, njan keyah whuti
whulubeshi hoolah, kꞌan ꞌet Jerusalem huwhútni, ꞌet ndus de yakꞌuz tsꞌih
Yakꞌusda tsꞌun hawhéltsꞌut, ꞌet whutélhꞌen. Tsꞌekeyaz ki tetꞌilh ba soo
naduja, ꞌet nduwhutꞌen. 3 ꞌEt ndus de yakꞌuz tsꞌih tube cho ꞌuwhutni,
njan nduwhútni, “Nilhꞌen ꞌet Yakꞌusda dune hubulh ꞌuwhutetꞌilh, ꞌinkꞌez
hubulh dune tele, ꞌinkꞌez hubudune tele. ꞌInkꞌez Yakꞌusda dichꞌoh hubulh
útetꞌilh ꞌinkꞌez buYakꞌusda tele. 4 ꞌInkꞌez Yakꞌusda bunatsultoo buna kꞌet
whunaꞌitelhdoh. Yatsꞌadlah chah ꞌustlꞌeꞌ ꞌuwhutenilh. Tso tsꞌinli ꞌinkꞌez
tsꞌutso chah ꞌustlꞌeꞌ ꞌuwhutenilh. ꞌAw ꞌonus ꞌun hukwꞌe tsꞌunduda chah
hootélah. Whutsꞌun da ꞌuhoontꞌah tsꞌiyawh tsꞌiya whuzdli ꞌet huwa.”

5 ꞌEt kwꞌutsꞌuzda cho dézti kꞌusda ꞌutni, “Soo zilhtsꞌai tsꞌiyaitsuk
kꞌahoondit ꞌuwhusdleh.” ꞌInkꞌez ꞌusúlhni, “Ndi khunek tsꞌahꞌun ꞌintꞌah
ꞌinkꞌez butꞌaníwhunitan hoꞌ ꞌintꞌah, ꞌet huwa ꞌukꞌeꞌinges.”

6 ꞌInkꞌez ꞌusulhni, “Aw ꞌet lhaóoduja! Si Alpha ꞌinkꞌez Omega usdli.
ꞌUdechoo wheꞌwhuditꞌen ꞌinkꞌez lhawhúdulya usdli. Ndan taꞌóosde, ꞌen
ndi too be tsꞌukhuna hajilh whutoo ꞌi hubughaitélhdzoh. 7Ndunnah ꞌutꞌen
ntsiꞌ chꞌa ꞌalhdeh tsꞌiyaintsuk bubaꞌ yutétꞌilh. HubuYakꞌusda tesdleh ꞌinkꞌez
suzkeh hutele. 8 ꞌEt whuntsꞌih ndunnah whénuljut, huba ꞌalha chaꞌhóotꞌah,
hubaꞌwhuninzun tuneꞌhutꞌen, nehughan chah, hoontsiꞌ túneꞌhutꞌen, duyun,
ꞌukꞌe déltsi tsꞌun tenahududli, ꞌinkꞌez huwhutsꞌit chah, ꞌen tsꞌiyawh nyo
bun kꞌut dúwhulcho kwun sulphur be dezkꞌun, ꞌet ꞌuwhutetꞌilh. ꞌEt whúlh
nat yatsꞌutádlah ꞌuhoontꞌah.”

Keyah whuti Jerusalem kꞌahoondit nawhusdli
9 ꞌEt ndun skwunlai ꞌonus ꞌat nanah lizas, skwunlai ꞌonus ꞌat nankoh

lhestsꞌai hiye dzuh nutedeh, skwunlai ꞌonus ꞌat nanah hudedowh, ꞌi
be dezbun, ꞌen hube ꞌilhunuh lizas sghunininya ꞌinkꞌez sulh yailhtuk.
Njan ndúsulhni, “Anih ndun sheepyaz buꞌat tele, ꞌen búnyuntelhtun.”

10 ꞌEt Ndoni be dzulh yedoh hadetꞌai whuz whe salhti. ꞌInkꞌez keyah
whuti Jerusalem ꞌaw whulubeshi hoolah, yakꞌuz tsꞌih Yakꞌusda tsꞌun ndus
de whéltsꞌulh, ꞌet whusúnelhtan. 11Yakꞌusda butsꞌun hayánduz, ꞌi bulh
ꞌúhoontꞌah. ꞌInkꞌez butsꞌun hayánduz ꞌi tseyaz dunizti, jasper hiyulhni, ꞌi
ꞌuyoo tse be nduwhutꞌen, crystal hiyulhni, ꞌaw ꞌi bundoh whutꞌen. 12Sih
dutai ꞌinkꞌez dutsꞌo ꞌinkꞌez yedoh ꞌintꞌah. Lanezi ꞌonus ꞌat nankoh ꞌet ndati.
ꞌInkꞌez lanezi ꞌonus ꞌat nanah lizas ndati nuhudelhúya. ꞌEt lanezi ꞌonus
ꞌat nanah Israel hitsꞌuhainde hudedowh, ꞌen huboozi ndati ꞌukꞌeꞌusdúguz.
13Ndaz de tsꞌun tat ndati, ꞌinkꞌez nyaz de tsꞌun tat ndati. ꞌInkꞌez ntsꞌiz
de tsꞌun tat ndati. ꞌInkꞌez nus de tsꞌun chah tat ndati. 14Nyoh keyah
whuti sih whunasaꞌa, ꞌi lanezi ꞌonus ꞌat nankoh tse lhelhtsꞌun hudedowh
bukꞌuwhuzꞌai. ꞌInkꞌez lanezi ꞌonus ꞌat nanah ndun sheepyaz ba whelꞌa
huboozi hukwꞌuneꞌusduguz.

15Ndun sulh yalhtuk gold tlꞌozelh utꞌi, keyah whuti whudati ꞌinkꞌez
whusih chah whundunáꞌootelhdzih ka. 16Keyah whuti busih tsꞌiyawh
lhundúwhulcho. Dáhoolyez, ꞌet zeh ꞌuwhultel. ꞌInkꞌez keyah whuti
tlꞌozelh be whundunaꞌoolhdzai. Dahoolyez, dahooltil, ꞌinkꞌez ntsꞌoh
ndunaoodalhdzah nduwhulcho hoh whundunaꞌoolhdzai. 12,000 furlongs
ꞌuwhulyez.a 12,000 furlongs ꞌuwhultel, ꞌinkꞌez 12,000 furlongs náꞌdalhzat.
17 ꞌEt sih doochah whundunaꞌoolhdzai. ꞌI, 144 cubits huyulhni.b Dune
whundunaꞌoolhdzih, whuz naꞌa lizas whundunaꞌoolhdzai. 18 ꞌInkꞌez sih
jasper hiyulhni, tse ꞌi be ꞌuhoolya. ꞌInkꞌez nyoh keyah whuti soo dadintꞌaz
bukiúntꞌennduntꞌah, ꞌi soogoldgaih zehkeyahwhuti beꞌ hoolya ꞌuhoontꞌah.
19 ꞌInkꞌez keyah sih whunasaꞌa, ꞌi butꞌah soo tsꞌiyaintsuk tseyaz dunezti, ꞌi
be nyoh keyah whusih whunasaꞌa bukꞌuwhuzꞌai, ꞌi be bukꞌut nodelhútsi.
ꞌUdechoo tse whutlꞌah dezꞌai, ꞌi jasper ꞌintꞌah. Bulh nankoh tse, ꞌi sappire
hiyulhni, ꞌi ꞌintꞌah. Bulh takꞌi tse, ꞌi chalcedony hiyúlhni. Bulh dinkꞌi tse, ꞌi
emerald ꞌintꞌah. 20Bulh skwúnla tse, ꞌi sardonyx hiyúlhni. Bulh lhkꞌutakꞌi
tse, ꞌi sardius hiyúlhni. Bulh skwunlat ꞌonus ꞌat nankoh tse, ꞌi chrysoliti
hiyúlhni. Bulh lhkꞌudinkꞌi tse, ꞌi beryl hiyúlhni. Bulh lhukꞌi hoolah lanezi
tse, ꞌi topaz hiyulhni. Bulh lanezi tse, ꞌi chrysoprase hiyulhni. Bulh lanezi
ꞌonus ꞌat lhukꞌi tse, ꞌi jacinth hiyulhni. ꞌInkꞌez bulh lanezi ꞌonus ꞌat nankoh
tse, ꞌi amethyst hiyúlhni. 21 ꞌInkꞌez lanezi ꞌonus ꞌat nankoh ndati, ꞌi lanezi
ꞌonus ꞌat nankoh kwꞌusul dunézti ꞌintꞌah, pearl hiyulhni, ꞌet ꞌilho kwꞌusul

a 21:16 ꞌI 1,500 miles ꞌuwhulyez. b 21:17 ꞌI 216 feet batꞌen.

dunezti cho, ꞌi ꞌilho ndati unli. ꞌInkꞌez buti keyah whuti nówhuzꞌa, soo
windah kꞌunaꞌa bukiúntꞌen, soo gold gaih zeh ꞌuhoontꞌah.

Keyah Jerusalem kꞌahoondit, ꞌi Yakꞌusda
butsꞌun hayánduz be whétꞌen tele

22 ꞌEt whuntsꞌih ꞌaw luglez whucho chawhúsꞌil. NeMoodihti Yakꞌusda
degha nus ulhtus, ꞌinkꞌez busheepyaz bulh nyoh keyah whuluglez hinli
ꞌet huwa. 23 ꞌAw ꞌulhꞌek ooza ꞌinkꞌez sa chah ꞌaw nyoh keyah buka
chaꞌwhunízun Yakꞌusda butsꞌun hayánduz, ꞌi be whétꞌen. ꞌInkꞌez ndun
sheepyaz ꞌen hubuniz be whétꞌen. 24Ndunnah ꞌudun yun kꞌut whutꞌen
hubutah hudujih, ꞌen hiniz nutedulh. ꞌInkꞌez ndi yun kꞌut hubudayi cho
hiyédézti ꞌinkꞌez hiyéncha, ꞌi hedichꞌoh hubudayi cho dahítelhtelh. 25Dzin
ndúwhulyezhohwhudati ꞌawdáꞌdoolaghaitꞌah ꞌaw ꞌulhꞌekchawhutesdle ꞌet
huwa. 26Lhelhtsꞌun hudedowh hiyédézti ꞌinkꞌez hiyéúncha, ꞌi dahítelhtelh.
27 ꞌEt whuntsꞌih hoonliyaz dutsun ꞌet daóoltsꞌit ghaitꞌah. Kꞌus ndan hubaꞌ
whuninzun tuneꞌutꞌen, ꞌinkꞌez whutsꞌit chah, ꞌaw dahóodelh ghaitꞌah.
Ndunnah ndun sheepyaz tsꞌukhuna beꞌ dustlꞌus kꞌut ꞌukꞌuneꞌúsduguz, ꞌen
zeh hubaꞌ hoontꞌah ꞌet huwa.

ꞌUkoh bugha tsꞌúkhuna

22 ꞌInkꞌez ꞌukoh soo too unzoo, bugha tsꞌukhuna, ꞌi soo unzoo
kꞌet ndulhcho hoh whétꞌen, ꞌet whusúnelhtan. Yakꞌusda ꞌinkꞌez

ndun sheepyaz bukwꞌusúda cho dézti, ꞌi ꞌukoh butsꞌun hayánli. 2Ti soo
whuniz hoh whúya lhusúli. ꞌUkoh lhchꞌaz tsꞌih taba ꞌet duchun bugha
tsꞌukhuna nanúdezꞌa. ꞌI lanezi ꞌonus ꞌat nankoh bumai yinli. ꞌIlho duchun
ꞌi sanun totsuk bumai whulhlhih. ꞌInkꞌez duchun butꞌan ꞌi lhelhdun yun
kꞌut whutꞌen hiye naóojeh ka ꞌintꞌah. 3 ꞌAw ndai Yakꞌusda yukꞌe hanya,
ꞌi hootélah. ꞌEt kꞌus Yakꞌusda ꞌinkꞌez ndun sheepyaz bukwꞌusúda cho
dézti, ꞌet teꞌalh. ꞌInkꞌez be ꞌulhna hinat néꞌtetꞌen ꞌinkꞌez hiba neꞌhutetꞌen
hoh hitsꞌu teniꞌuntelhdzun. 4Hinen hiyuntelhꞌilh, ꞌinkꞌez boozi bunintak
hukwꞌe duteꞌalh. 5 ꞌInkꞌez ꞌulhꞌek chah hootélah. ꞌAw be whétꞌen, ꞌi kꞌus sa
be whétꞌen, ꞌi chah hiꞌet ꞌutetꞌilh. NeMoodihti Yakꞌusda butsꞌun hayánduz,
ꞌi buniz ꞌuwhutétꞌilh ꞌet huwa. ꞌInkꞌez ꞌilhuz ꞌinkꞌez ꞌilhuz wheni hiyulh
dutéti.

ꞌAw ꞌet neba nilhdukw suli
6 ꞌInkꞌez lizas ꞌusúlhni, “Ndi khunek butꞌaníwhunentan ꞌinkꞌez tsꞌahꞌun

ꞌintꞌah.” ꞌInkꞌez ndunnah buMoodihti Yakꞌusda be nus whunilhꞌen,
daóotenilh, ꞌaw ꞌet nilhdukw suli. ꞌEt huwa, dude ꞌulhna butꞌeoonoolhdzeh
ka bulizas butsꞌúwheyalhꞌa.

7 “Soozélhtsꞌai, nilhdukw whusatésyalh. Ndi dustlꞌus ꞌi kꞌut khunek be
nus whétꞌen, ꞌi ndunnah hiyoontun tꞌeh, tube degha nus hoonzoo hubugha
whúteltsꞌulh.”

8 ꞌInkꞌez si, John, ndoh hoh whunalhꞌen ꞌinkꞌez whudátsꞌo hoh lizas
whusúnelhtan, ꞌet huwa ꞌen bubut nachánisno butsꞌun teniꞌuntesdzilh ka.
9 ꞌEt ꞌusúlhni, “Et ndintꞌen ilah! Nyulh ꞌulhna usdli hoh ꞌustꞌah. ꞌInkꞌez
nyulhutsinkah nus whunilhꞌen, ꞌinkꞌez ndunnah ndi dustlꞌus bughunek
óontun, ꞌen chah hubulh ꞌulhna usdli hoh ꞌustꞌah. Yakꞌusda, ꞌaw ꞌen zeh
tsꞌun teniꞌnilhdzun!”

10 ꞌInkꞌez ꞌusulhni, “Ndi dustlꞌus nus whunilhꞌen, ꞌi khunek
budánaꞌdolhdzeh gunih! ꞌAw ꞌet nilhdukw suli ꞌet huwa. 11Ndan tsꞌahꞌun
chaꞌitꞌah, whute ꞌet zeh ndótꞌe. Ndan dutsun, whute ꞌet zeh ndótꞌe. ꞌInkꞌez
ndan tsꞌahꞌun ꞌintꞌah, ꞌet zeh ndótꞌe. Ndan Yakꞌusda ba ꞌudun nibuninla,
ꞌet zeh ndótꞌe,” ni lizas.

Jesus ꞌutni, “Tsꞌiyannah hube ꞌutꞌen
bugha huba ꞌukꞌelhla yutelhtsilh, ꞌi núsdle”

12 “Whunilhꞌen, ꞌaw ꞌet nilhdukw whusanátesdalh ꞌinkꞌez tsꞌiyannah
hube ꞌutꞌen bugha whuz naꞌa huba ꞌukꞌelhla yutelhtsilh, ꞌi nusdle. 13Si
ꞌustꞌah Alpha ꞌinkꞌez Omega usdli. ꞌUdechoo wheꞌwhuditꞌen ꞌinkꞌez ꞌustlꞌeꞌ
ꞌuwhuténilh, ꞌen ꞌustꞌah. ꞌUdetsuh ꞌinkꞌez ꞌudékꞌelhꞌaz ꞌustꞌah.”

14Ndunnah yughunek kꞌuneꞌutꞌen, ꞌen degha nus hoonzoo hubugha
whúteltsꞌulh.Ndi duchunbughakhútna, ꞌi ꞌinkꞌeznjankeyahwhutiwhudati
dahútedulh, ꞌen zeh bughá whuntꞌai hoꞌ hoontꞌah. 15 ꞌEt whuntsꞌih njan
keyah whuti yeꞌaz tsꞌih, ꞌet lhikah hiyulh ndultꞌah, huduyun, dune kꞌus
tsꞌekoo bulh tíntaꞌ hutꞌih, nehughan, ꞌukꞌe déltsi tsꞌun tenahududli, ꞌinkꞌez
ndunnahhuhóontꞌi hohhuwhutsꞌit chah, ꞌen tsꞌiyawhyooꞌaz tsꞌih ꞌuhintꞌah.

16 “Si, Jesus sulizas nuhwheni Yakꞌusda ba ꞌilhunahuwúdulh, ꞌen nuhtsꞌú
whélhꞌa. Ndi khunek Yakꞌusda ba ꞌilhunahuwúdulh, ꞌen hubudóohni ka

David hitsꞌuhaínde, ꞌen butsꞌuhaizut hoh ꞌustꞌah. Bundada sum tube be
hóodetꞌen, ꞌi liꞌustꞌah!” ni Jesus.

17 ꞌEt Ndoni ꞌinkꞌez Jesus bughutedalh bulh, “Anih!” hutni. ꞌInkꞌez
ndan whuditsꞌo, ꞌen chah, “Anih!” hudooni. Ndan taꞌóosde chah dez tóoya
ꞌinkꞌez ndi be tsꞌúkhuna whutoo, ndet hukwaꞌninzun totsuk, hiyootnai.

Tsꞌiyannah bugha ꞌutni
18Ndidustlꞌusbenuswhétꞌen, ꞌibedustlꞌusditsꞌo,huwahlinuhwhudúsni.

Ndunnah dichꞌoh khunek ꞌuyoo chah inla, ndi dune ye dzuh nuzut ndi
dustlꞌus kꞌut bugha ꞌukꞌuneꞌúsduguz, ꞌi ꞌonus ꞌun chah ndi dune ye dzuh
nuzut, ꞌi Yakꞌusda bugha óoteꞌalh wule. 19 ꞌInkꞌez ndi dustlꞌus be nus
whétꞌen, ꞌi ndunnah whulutah ꞌi khunek ꞌukꞌunaꞌitézguz, ndi be tsꞌúkhuna
be dustlꞌus, njan keyah whuti whulubeshi bughuhoolah chah, ꞌinkꞌez
ndi duchun be tsꞌukhuna, ndai beꞌilhdzun yutele, ndi tsꞌiyawh Yakꞌusda
bughunaootélchulh wule.

Khunyaz whusanátesdalh, ni Jesus
20Ndun ndi ꞌi nuhwhudáni, ꞌen ꞌutni, “Alha ꞌaw ꞌet nilhdukw whuz de

úsyalh!” ꞌEt ndoh honeh! NeMoodihti Jesus, whuz naꞌa zeh dezínyalh!
21NeMoodihti Jesus Christ ye unzoo, ꞌi tsꞌiyawh nohwhulh ꞌóotꞌe. ꞌEt

ndoh honeh.

